
			དང་པོ་ལ། སློབ་དཔོན་ལྷ་དབང་བློ་དཔོན་སློབ་ནི། ཀུན་ལས་བཏུས་འཆད་པའི་རྒྱུ་རང་དོན་རྗེས་དཔག་གི་ལེའུ་དགོས་པའི་དབང་གིས་དང་པོར་བཞག་ཅིང་། དེའི་རྗེས་སུ་མདོའི་མཆོད་བརྗོད་ཀྱི་ཚིགས་བཅད་ཕྱེད་གོང་མའི་བཤད་པ་ཚད་མ་གྲུབ་པའི་ལེའུས་རྫོགས་པར་མཛད་ནས། ད་ནི་མངོན་སུམ་གྱི་ལེའུ་འཆད་པ་སྐབས་སུ་བབས་པས། གཞལ་བྱ་གཉིས་ཕྱིར་ཞེས་བྱ་བ་ལ་སོགས་པས་བཤད་པར་བྱའོ་ཞེས་བཞེད་པ་ཡིན་ཏེ། 

			ཇི་སྐད་དུ། ལྷའི་འགྲེལ་པ་ལས། 

			སློབ་དཔོན་གྱིས་ཚད་མའི་མཚན་ཉིད་ཀྱི་བསྟན་བཅོས་འཆད་པའི་རྒྱུ་རྗེས་སུ་དཔག་པ་སྔར་རྣམ་པར་བཞག་པ་དང་། སློབ་དཔོན་གྱིས་གསུངས་པ་བསྟན་བཅོས་ཀྱི་དང་པོར་ཕྱག་འཚལ་བའི་ཚིགས་སུ་བཅད་པ་ཕྱེད་འོག་མ་རྟོགས་སླ་བ་ཉིད་ཀྱི་ཕྱིར། ཕྱེད་གོང་མ་ཉིད་ཀྱི་བཤད་པ་ཡོངས་སུ་རྫོགས་པར་(༡༣༧བ)མཛད་ནས། ད་ནི་ཚད་མའི་མཚན་ཉིད་བསྟན་པའི་ཕྱིར་གཞལ་བྱ་གཉིས་ཕྱིར་ཞེས་བྱ་བ་ལ་སོགས་པ་བརྩམས་པ་ཡིན་ནོ། །

			ཞེས་གསུངས་ལ། 

			སློབ་དཔོན་ཡ་མ་ཤྲཱིས། 

			ལེའུའི་གོ་རིམ་ལ་ནི་ལྷ་དབང་བློ་འཁྲུལ་པ་མེད་དོ། །

			ཞེས་ལྷའི་རྗེས་སུ་འབྲང་ངོ་། །

			སློབ་དཔོན་རྒྱན་མཛད་པ་དཔོན་སློབ་གཞན་རྣམས་ནི། ཚད་མ་གྲུབ་པའི་ལེའུ་ཉིད་དང་པོར་མཛད་དེ། དེར་ཚད་མ་སྤྱིའི་མཚན་ཉིད་བཤད་ནས། 

			དེ་ལ་དབྱེ་ན། མངོན་སུམ་དང་། རྗེས་སུ་དཔག་པ་གཉིས་ལས། 

			མངོན་སུམ་འཆད་པའི་དབང་དུ་བྱས་ནས། གཞལ་བྱ་གཉིས་ཕྱིར་ཞེས་བྱ་བ་ལ་སོགས་པ་ལ་འཇུག་པར་བཞེད་དེ། 

			ཇི་སྐད་དུ། རྒྱན་ལས། 

			དེ་ལྟར་སྤྱིའི་མཚན་ཉིད་བརྗོད་ནས་ཁྱད་པར་གྱི་མཚན་ཉིད་བཤད་པ། 

			ཞེས་གསུངས་ལ། 

			རྒྱལ་བ་ཅན་གྱིས། 

			སློབ་དཔོན་གྱི་གཞུང་འཆད་པའི་ཐབས་སུ་གྱུར་པའི་ལེའུ་དང་པོས་ནི་རྗེས་སུ་དཔག་པ་འཆད། ལེའུ་གཉིས་པ་ཚད་མ་ཡང་དག་ཅེས་བྱ་བའི་ཚིགས་སུ་བཅད་པ་ཕྱེད་ཀྱིས་ནི་ཚད་མ་གྲུབ་པ། གསུམ་པས་ནི་མངོན་སུམ་འཆད་པ་ཡིན་ནོ་ཞེས་འཆད་པ་པོ་དང་ཉན་པ་པོ་སྦྱོར་བ་མ་ཡིན་ཏེ། མངོན་པར་མ་བརྗོད་པའི་ཕྱིར་རོ་ཞེས་བྱ་བའི་དགོངས་པས་དེ་ལྟར་སྤྱིའི་མཚན་ཉིད་སྨོས་སོ། །

			ཞེས་དང་། 

			ཉི་མ་སྦས་པས་ཀྱང་། 

			དེ་ལྟར་ཚད་མའི་མཚན་ཉིད་ཐུན་མོང་བ་བཤད་ནས། ད་ནི་དེའི་དབྱེ་བ་བསྟན་པའི་ཕྱིར། 

			མངོན་སུམ་དང་ནི་རྗེས་དཔག་གི། །

			ཚད་མ་གཉིས་ཏེ་འདྲ་བདག་ཉིད། །ཅེས་གསུངས་སོ། །

			རང་གི་ལུགས་ནི་འདི་ཡིན་ཏེ། ཚད་མ་གྲུབ་པར་ཚད་མ་སྤྱིའི་མཚན་ཉིད་དང་། དོན་དམ་པའི་ཚད་མ་སྒྲུབ་བྱེད་ཀྱི་ཐབས་(༡༣༨ན)དང་གྲུབ་པའི་འབྲས་བུ་རྣམས་དྲི་མ་མེད་པའི་རིགས་པས་ལེགས་པར་གཏན་ལ་དབབ་པར་མཛད་ལ། 

			རིགས་པ་དེའང་མཐར་མངོན་སུམ་དང་རྗེས་སུ་དཔག་པའི་ཚད་མ་གཉིས་ལས་མ་འདས་པའི་ཕྱིར། དེའི་གྲངས་དང་། གཞལ་བྱ་དང་། མངོན་སུམ་རང་གི་ངོ་བོ་དང་། ཚད་མའི་འབྲས་བུ་ལ་ལོག་པར་རྟོག་པ་བཞི་བསལ་བའི་སྒོ་ནས་ཚད་མ་གྲུབ་པའི་རྗེས་སུ་མངོན་སུམ་གྱི་ལེའུ་འཆད་དོ། །

			གཉིས་པ་འབྲེལ་པ་ཅན་ལེའུའི་གཞུང་བཤད་པ་ལ། 

			ཇི་སྐད་དུ་ལྷའི་འགྲེལ་པ་ལས། 

			ཚད་མ་དང་། དེའི་མཚན་ཉིད་ཀྱི་བསྟན་བཅོས་དག་ལ་ལོག་པར་རྟོག་པ་རྣམ་པ་བཞི་མཐོང་སྟེ། འདི་ལྟ་སྟེ། གྲངས་ལ་ལོག་པར་རྟོག་པ་དང་། སྤྱོད་ཡུལ་ལ་ལོག་པར་རྟོག་པ་དང་། མཚན་ཉིད་ལ་ལོག་པར་རྟོག་པ་དང་། འབྲས་བུ་ལ་ལོག་པར་རྟོག་པའོ། །

			ཞེས་གསུངས་པ་ལྟར། ཚད་མའི་གྲངས་དང་སྤྱོད་ཡུལ་ལ་ལོག་པར་རྟོག་པ་དགག་པ། མངོན་སུམ་གྱི་མཚན་ཉིད་དང་འབྲས་བུ་ལ་ལོག་པར་རྟོག་པ་དགག་པའོ། །

			དང་པོ་ལ། བཤད་པར་བྱ་བའི་མདོ་འགོད། དེ་སྡེ་བདུན་མཛད་པས་ཇི་ལྟར་འཆད་པའི་ཚུལ་གཉིས་ལས། 

			དང་པོ་ནི། 

			མངོན་སུམ་དང་ནི་རྗེས་སུ་དཔག །

			ཚད་མའོ་མཚན་ཉིད་གཉིས་གཞལ་བྱ། །

			དེ་ལ་རབ་སྦྱོར་ཕྱིར་ཚད་མ། །

			གཞན་ནི་ཡོད་པ་མ་ཡིན་ནོ། །

			ཡང་ཡང་ཤེས་པའང་མ་ཡིན་ཏེ། །

			ཐུག་པ་མེད་འགྱུར་དྲན་སོགས་བཞིན། །ཞེས་གསུངས་སོ། །

			དེ་ལ་ཚད་མར་གྱུར་པ་ཞེས་བྱ་བ་ལ་སོགས་པས་གཞན་དག་འདོད་པའི་ཚད་མ་དགག་པར་བྱ་བའི་ཕྱིར་དང་། རང་ཉིད་(༡༣༨བ)མངོན་པར་འདོད་པའི་ཚད་མའི་ཡོན་ཏན་ཇི་ལྟར་ཡོད་པ་བཞིན་བརྗོད་པས་བཅོམ་ལྡན་འདས་ལ་བསྟོད་པར་མཛད་པ་ཡིན་ལ། དེའང་བླང་དོར་གྱི་གནས་ཕྱིན་ཅི་མ་ལོག་པར་རྟོགས་པ་ནི་བསླུ་བ་མེད་པ་ཅན་གྱི་ཚད་མ་ལ་རག་ལས་པ་ཡིན་ནོ། །

ཚད་མ་དེའང་ཇི་ལྟ་བུ་ཞེ་ན། ཡུལ་རང་གི་མཚན་ཉིད་འཇལ་བར་བྱེད་པའི་མངོན་སུམ་དང་ནི། སྤྱིའི་མཚན་ཉིད་འཇལ་བར་བྱེད་པའི་རྗེས་སུ་དཔག་པ་གཉིས་པོ་ཁོ་ན་ཚད་མ་ཡིན་གྱི། དེ་ལས་གྲངས་ཉུང་བ་དང་། མང་བའི་ཚད་མ་གཞན་ཡོད་པ་མ་ཡིན་པའོ། །ཅིའི་ཕྱིར་ཞེ་ན། རང་གི་མཚན་ཉིད་དང་སྤྱིའི་མཚན་ཉིད་གཉིས་ཁོ་ན་གཞལ་བྱ་ཡིན་གྱི། དེ་ལས་གྲངས་ཉུང་བ་དང་། མང་བའི་གཞལ་བྱ་གཞན་མེད་པའི་ཕྱིར་ཏེ། རང་གི་མཚན་ཉིད་ཀྱི་ཡུལ་ཅན་ནི་མངོན་སུམ་དང་། སྤྱིའི་མཚན་ཉིད་ཀྱི་ཡུལ་ཅན་ནི་རྗེས་སུ་དཔག་པའི་ཚད་མ་ཡིན་པའི་ཕྱིར་རོ། །

			དེ་ལ་གཞན་དག་ན་རེ། གཞལ་བྱ་གཉིས་སུ་མཐོང་བའི་རྟགས་ཀྱིས་ཚད་མ་གཉིས་ཁོ་ནར་ངེས་པ་དང་། གཅིག་དང་གསུམ་ལ་སོགས་པ་སེལ་བར་མི་ནུས་ཏེ། ཁ་དོག་མི་རྟག་པ་ལྟ་བུ་ནི་རང་སྤྱི་འདྲེས་པའི་གཞལ་བྱ་གཞན་ཡིན་པའི་ཕྱིར་དང་། ཡུལ་གཅིག་ཉིད་ལ་ཡང་ལན་ཅིག་མ་ཡིན་པར་ཡང་ཡང་འཛིན་པའི་ཚད་མའང་ཡོད་པའི་ཕྱིར་ཞེ་ན། དེ་ནི་མ་ཡིན་ཏེ། རྟགས་ལས་ཁ་དོག་མི་རྟག་པར་རྟོགས་པའི་ཚད་མ་ནི། ཁ་དོག་གི་སྤྱི་དེ་ལ་མི་རྟག་པའི་སྤྱི་ཙམ་རབ་ཏུ་སྦྱོར་ཞིང་སྦྱར་ནས་གཞལ་བྱར་བྱེད་པའི་ཚད་མ་ཡིན་པའི་ཕྱིར་ན། མངོན་སུམ་དང་རྗེས་སུ་དཔག་པའི་ཚད་མ་ལས་མ་འདས་སོ། །དེ་བས་ན་རང་སྤྱི་འདྲེས་པའི་གཞལ་བྱ་གསུམ་པ་ཡོད་པ་མ་ཡིན་པས་དེ་རྟོགས་(༡༣༩ན)པའི་ཚད་མ་ལ་སོགས་པ་གཞན་ནི་ཡོད་པ་མ་ཡིན་ནོ། །

			འདི་ལ་ཁ་བ་ཅན་པ་དག་ནི། རྟགས་ལས་ཁ་དོག་མི་རྟག་པར་རྟོགས་པའི་ཚད་མའི་ཡུལ་དུ་གྱུར་པའི་ཁ་དོག་མི་རྟག་པ་རང་མཚན་དུ་འབད་པ་ཆེན་པོས་སྒྲུབ་པར་བྱེད་ལ། 

			རིགས་པའི་དབང་ཕྱུག་རྣམ་གཉིས་ནི་དེ་ཉིད་སྤྱི་མཚན་དུ་བཞེད་པ་ཡིན་ཏེ། སྤྱི་མཚན་གྱི་ཁ་དོག་ལ་མི་རྟག་པ་ཙམ་ཡིད་ཀྱིས་སྦྱར་བ་ཡིན་པར་བཞེད་པའི་ཕྱིར་ཏེ། 

			ཇི་སྐད་དུ་མདོའི་རང་འགྲེལ་ལས། 

			ཁ་དོག་ལ་སོགས་པ་བཟུང་ནས་སྤྱིའི་མཚན་ཉིད་ནི་ཁ་དོག་ལ་སོགས་པ་མི་རྟག་གོ་ཞེས་མི་རྟག་པ་ཉིད་ལ་སོགས་པར་ཡིད་ཀྱིས་རབ་ཏུ་སྦྱོར་བར་བྱེད་དོ། །

			ཞེས་དང་། 

			དེ་བཞིན་དུ། རྒྱས་པ་ལས་ཀྱང་། 

			ཁ་དོག་སྤྱི་ལ་སྦྱོར་ཕྱིར་རོ། །ཞེས་གསུངས་སོ། །

			དེ་ལྟར་ན་དེའི་ཡུལ་ཁ་དོག་མི་རྟག་པ་ནི་སྤྱི་མཚན་ཡིན་པའི་ཕྱིར། རང་སྤྱི་འདྲེས་པ་ཞེས་བྱ་བའི་གཞལ་བྱ་དང་། དེ་འཇལ་བྱེད་ཀྱི་ཚད་མ་གཞན་མེད་དོ། །

			གཞན་ཡང་ཡུལ་གཅིག་ཉིད་ལ་ལན་གཅིག་མ་ཡིན་པར་ཡང་དང་ཡང་དུ་དོན་དེ་ཉིད་སོ་སོར་ངོ་ཤེས་པ་ནི་ཡོད་མོད་ཀྱི། དེ་ལྟར་ནའང་ཚད་མ་ནི་མ་ཡིན་ཏེ། ཤེས་པ་ཐམས་ཅད་ཚད་མ་ཉིད་དུ་ཐུག་པ་མེད་པར་འགྱུར་བའི་ཕྱིར། དཔེར་ན། དྲན་པ་དང་འདོད་ཆགས་དང་ཞེ་སྡང་ལ་སོགས་སྔར་རྟོགས་པའི་དོན་ལ་ཚད་མ་གཞན་མ་ཡིན་པ་བཞིན་ནོ། །

			གཉིས་པ་འཆད་བྱེད་སློབ་དཔོན་གྱིས་མདོའི་དོན་ཇི་ལྟར་འཆད་པའི་ཚུལ་ལ། དབང་པོ་རྟུལ་པོའི་དོན་དུ་རྣམ་འགྲེལ་གྱིས་རྒྱས་པར་ཕྱེ་སྟེ་བཤད་པ། དབང་པོ་འབྲིང་པོའི་དོན་དུ་རྣམ་པར་ངེས་པས་ཅུང་ཟད་བསྡུས་ཏེ་བཤད་པ། དབང་པོ་རྣོན་པོའི་དོན་དུ་རིགས་པའི་ཐིགས་(༡༣༩བ)པས་ཤིན་ཏུ་བསྡུས་ཏེ་བཤད་པའོ། །

			དང་པོ་ལ། རང་སྤྱི་གཉིས་སུ་ངེས་པའི་རྟགས་ཀྱིས་མངོན་རྗེས་གཉིས་སུ་ངེས་པར་བསྒྲུབ། རབ་སྦྱོར་གྱི་ཚད་མ་གྲངས་གཞན་དུ་འདོད་པ་དགག་པའོ། །

			དང་པོ་ལ། གྲངས་ངེས་པའི་ཚུལ། གྲངས་གཞན་འདོད་པ་དགག་པའོ། །

			དང་པོ་ལ། རྟགས་འགོད་པ། ཚུལ་བསྒྲུབ་པ། རྩོད་པ་སྤང་བའོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས། 

			དང་པོ་ལ། གཞན་གྱི་འདོད་པ་བརྗོད་པ། རང་གི་ལུགས་བཞག་པའོ། །

			དང་པོ་ནི། ཚུ་རོལ་མཛེས་པ་བ་རྣམས་ན་རེ། 

			མངོན་སུམ་གཅིག་པུ་ཁོ་ན་ཚད་མ་ཡིན་གྱི། གཞན་ནི་མ་ཡིན་ནོ། །ཞེས་ཟེར་རོ། 

			གྲངས་ཅན་པ་རྣམས་ནི། 

			མངོན་སུམ་དང་། རྗེས་སུ་དཔག་པ་དང་། སྒྲ་ལས་བྱུང་བ་དང་། ཚད་མ་གསུམ་ཁོ་ནའོ། །ཞེས་ཟེར་རོ། །

			རིགས་པ་ཅན་པ་རྣམས་ནི། 

			མངོན་སུམ་དང་། རྗེས་དཔག་དང་། དཔེ་དང་། སྒྲ་ལས་བྱུང་བ་དང་། ཚད་མ་བཞི་ཁོ་ནའོ། །ཞེས་ཟེར་རོ། །

			རྒྱལ་དཔོག་པ་རྣམས་ནི། 

			མངོན་སུམ་དང་། རྗེས་སུ་དཔག་པ་དང་། དཔེ་དང་། སྒྲ་ལས་བྱུང་བ་དང་། དོན་གྱིས་གོ་བ་དང་། དངོས་པོ་མེད་པ་ཞེས་བྱ་བ་དང་། ཚད་མ་དྲུག་ཁོ་ནའོ། །

			ཞེས་ཟེར་རོ། །

			ཙ་ར་ཀ་པ་ལ་སོགས་པ་ནི། 

			རིགས་པ་དང་། མི་དམིགས་པ་དང་། སྲིད་པ་དང་ཞེས་གྲགས་པ་དང་། སྙམ་དུ་སེམས་པ་དང་ཞེས་བྱ་བ་ཚད་མ་གཞན་དག་ཀྱང་ཡོད་དོ། །ཞེས་ཟེར་རོ། །

			དེ་དག་འགོག་བྱེད་ཀྱི་རིགས་པ་ནི་གཞུང་དོན་ལས་ཤེས་སོ། །

			གཉིས་པ་རང་གི་ལུགས་བཞག་པ་ནི། ཚད་མ་གྲུབ་པར་ཇི་སྐད་བཤད་པའི་མཚན་ཉིད་ཅན་གྱི་ཚད་མ་དེ་ནི་རྣམ་(༡༤༠ན)པ་གཉིས་ཏེ། མངོན་སུམ་དང་། རྗེས་སུ་དཔག་པའོ། །གྲངས་ངེས་པ་དེའང་གང་ལས་ཤེས་ན། གཞལ་བྱ་ནི་མངོན་གྱུར་དང་། ལྐོག་གྱུར་གཉིས་སུ་གྲངས་ངེས་པའི་ཕྱིར་རོ། །ཅིའི་ཕྱིར་གཞལ་བྱའི་དབྱེ་བས་ཚད་མའི་དབྱེ་བ་བརྗོད་ཅེ་ན། ཚད་མ་ནི་གཞལ་བྱ་རྟོགས་པས་རབ་ཏུ་ཕྱེ་བའི་ཕྱིར་རོ། །གལ་ཏེ། གཞལ་བྱ་གཉིས་སུ་ངེས་པར་ཚད་མ་གང་གིས་འགྲུབ། མངོན་སུམ་གྱིས་ནི་མ་ཡིན་ཏེ། ལྐོག་གྱུར་ལ་མི་འཇུག་པའི་ཕྱིར་རོ། །རྗེས་དཔག་གིས་ཀྱང་མ་ཡིན་ཏེ། མངོན་གྱུར་ལ་མི་འཇུག་པའི་ཕྱིར་རོ། །

			ཅི་སྟེ། ཚད་མ་གཉིས་ཀས་གྲུབ་པར་སྨྲ་ན། གཞལ་བྱའི་དབྱེ་བ་ཚད་མའི་དབྱེ་བ་ལ་བལྟོས་ཤིང་། ཚད་མའི་དབྱེ་བ་གྲུབ་པ་ཡང་གཞལ་བྱའི་དབྱེ་བ་ལ་བལྟོས་པས། རྟོགས་པ་ཕན་ཚུན་བརྟེན་པའི་ཕྱིར་གང་རུང་གཅིག་ཀྱང་མི་འགྲུབ་པར་འགྱུར་རོ། །

			ཅི་སྟེ། ཡང་ཚད་མ་ལ་བལྟོས་མེད་དུ་གཞལ་བྱ་རང་ཉིད་ཀྱིས་རང་གི་དབྱེ་བ་འགྲུབ་པ་ཡང་མ་ཡིན་ཏེ། དེ་ལྟར་ཡིན་ན་འགའ་ཡང་གཞལ་བྱའི་དབྱེ་བ་ལ་རྨོངས་པ་མེད་པར་འགྱུར་བའི་ཕྱིར་ཞེ་ན། བདེན་མོད་ཀྱི། འོན་ཀྱང་ཡུལ་གྱི་དབྱེ་བ་ནི་རང་རིག་མངོན་སུམ་གྱིས་འགྲུབ་པ་ཡིན་ཏེ། གང་མངོན་དུ་གྱུར་པའི་ཡུལ་ཅན་གང་ཡིན་པ་དེ་ནི་སྣང་ཡུལ་གསལ་བའི་རྣམ་པར་ཉམས་སུ་མྱོང་ལ། ལྐོག་ཏུ་གྱུར་པའི་ཡུལ་ཅན་གང་ཡིན་པ་དེ་ནི་མི་གསལ་བའི་རྣམ་པར་ཉམས་སུ་མྱོང་བས། འདི་ནི་མངོན་གྱུར་གྱི་ཡུལ་ཅན་ཡིན། འདི་ནི་ལྐོག་གྱུར་གྱི་ཡུལ་ཅན་ཡིན་ནོ་ཞེས་སོ་སོ་རང་རིག་གིས་གྲུབ་པ་ན། ཤུགས་ལ་ཡུལ་མངོན་ལྐོག་གཉིས་སུ་ངེས་པར་འགྲུབ་(༡༤༠བ)སྟེ། ཡུལ་གསལ་བ་དང་མི་གསལ་བའི་རྣམ་པར་སྣང་བ་ལས་མ་གཏོགས་པའི་ཤེས་པ་ནི་རང་རིག་གིས་ཉམས་སུ་མྱོང་བ་མེད་པའི་ཕྱིར་རོ། །

			ཇི་སྐད་དུ། 

			དེ་ལྟའི་བདག་ཉིད་ཅན་མྱོང་ནི། །

			འདི་ནི་ཐ་དད་བློ་རྒྱུ་ཡིན། །

			དེ་ཕྱིར་བློ་དབྱེ་རང་ཉིད་ལས། 

			འགྲུབ་འགྱུར་དེ་དག་གིས་དེའི་དོན། །

			ཅེས་གསུངས་པ་ལྟར་རོ། །

དེ་བཞིན་དུ་ཉི་མ་སྦས་པས་ཀྱང་། 

			འདི་ལྟར་དངོས་པོ་རྣམས་ཀྱི་ཡོད་པའི་ཐ་སྙད་ནི་ཉམས་སུ་མྱོང་བ་ལ་རག་ལས་པ་སྟེ། རྟོགས་པ་ཐ་དད་པས་ཀྱང་ཡུལ་ཐ་དད་པར་ཤེས་པར་བྱའོ། །

			ཞེས་དང་། 

			ཚད་མ་རྒྱན་ལས་ཀྱང་། 

			འདིར་བཤད་པ་ཡུལ་རྣམ་པ་གཉིས་ནི་མངོན་སུམ་ཁོ་ནས་རབ་ཏུ་གྲུབ་སྟེ། འདྲ་བ་དང་མི་འདྲ་བར་རྟོགས་པ་ཉིད་ནི་ཤེས་པ་ཉིད་ཀྱི་ཆོས་ཡིན་ལ། དེ་ཡང་རང་རིག་པའི་མངོན་སུམ་གྱིས་གྲུབ་པ་ཡིན་ནོ། །ཞེས་གསུངས་སོ། །

			དེ་ལྟར་ན་ཡུལ་གྱི་དབྱེ་བ་ལ་བལྟོས་པ་མེད་པར་རང་རིག་གིས་ཚད་མའི་དབྱེ་བ་གྲུབ་པའི་ཕྱིར། གཞལ་བྱའི་དབྱེ་བས་ཚད་མའི་དབྱེ་བ་བརྗོད་པ་དོན་མེད་དོ་ཞེ་ན། དེ་ནི་མ་ཡིན་ཏེ། གཞན་དག་གཞལ་བྱ་ལ་རང་སྤྱི་འདྲེས་པ་ལ་སོགས་པ་གཞལ་བྱ་གསུམ་པ་ཡོད་པར་སྒྲོ་བཏགས་ནས་དེའི་ཡུལ་ལ་ཡང་ཚད་མ་གསུམ་པ་ལ་སོགས་པ་ལོག་པར་རྟོག་པས། དེ་བསལ་བའི་ཕྱིར་གཞལ་བྱའི་དབྱེ་བས་ཚད་མའི་དབྱེ་བ་བརྗོད་པ་ཡིན་ཏེ། གང་གི་ཕྱིར། གཞལ་བྱ་ལ་གཉིས་སུ་གྲངས་ངེས་པར་བསྟན་པས་ནི་གཞལ་བྱ་གསུམ་པ་ལ་སོགས་པ་བཀག་པར་འགྱུར་ལ། དེ་ལས་ཚད་མའི་གྲངས་གཞན་ཡང་འབད་མེད་དུ་ཁེགས་པར་འགྱུར་བའི་ཕྱིར་རོ། །

			གཞལ་བྱ་གཉིས་ཡོད་པས་ཚད་མ་མངོན་སུམ་ཁོ་ན་ལས་མེད་པར་ཁེགས་ཤིང་། (༡༤༡ན)གཉིས་ལས་མེད་པས་སྒྲ་ལས་བྱུང་བ་དང་། ཉེར་འཇལ་ལ་སོགས་པའི་ཚད་མ་གཞན་ཁེགས་སོ་ཞེས་བྱ་བར་དགོངས་པ་ཡིན་ཏེ། 

			རྒྱན་ལས། 

			གཞལ་བྱ་ཡང་མངོན་སུམ་དང་། རྗེས་སུ་དཔག་པས་རྟོགས་པར་བྱ་བ་ལས་གཞན་ཡོད་པ་མ་ཡིན་ཏེ། རང་དང་སྤྱིའི་མཚན་ཉིད་དག་ལས་གཞན་པའི་གཞལ་བྱ་ནི་མེད་དོ་ཞེས་གང་བཤད་པ་ཡིན་ནོ། །རང་གི་མཚན་ཉིད་ནི་མངོན་སུམ་གྱི་ཡུལ་ཡིན་ལ། སྤྱིའི་མཚན་ཉིད་ནི་རྗེས་སུ་དཔག་པའི་ཡུལ་ཡིན་ནོ་ཞེས་སྟོན་པར་འགྱུར་རོ། །ཞེས་གསུངས་ལ། 

			ལྷའི་འགྲེལ་པ་ལས་ཀྱང་། 

			དེ་ལ་འདིར་འཆད་པར་འགྱུར་བའི་ཚུལ་གྱིས་རྗེས་སུ་དཔག་པ་ཚད་མར་བསྟན་པས་ཚད་མ་གཅིག་མ་ཡིན་ནོ་ཞེས་དང་། རེ་ཞིག་ཡུལ་མང་བ་ཉིད་ཀྱི་ཕྱིར་མ་ཡིན་ནོ། །ཅིའི་ཕྱིར་ཞེ་ན། གལ་ཏེ། གཞལ་བྱའི་དབྱེ་བ་རང་རིག་གིས་འགྲུབ་ན། དོན་བྱེད་ནུས་དང་མི་ནུས་ཕྱིར། །ཞེས་བྱ་བ་ལ་སོགས་པ་རྟགས་ཀྱི་སྒོ་ནས་ཅིའི་ཕྱིར་གཞལ་བྱ་གཉིས་སུ་ངེས་པའི་ཕྱིར་སྒྲུབ་པར་བྱེད་ཅེ་ན། གཞན་དག་རང་རིག་པ་ལས་ཤུགས་ཀྱིས་གཞལ་བྱ་གཉིས་སུ་ངེས་པའི་དོན་འགྲུབ་ཀྱང་གཉིས་སུ་ངེས་པའི་ཐ་སྙད་ལ་རྨོངས་ཏེ་གཞལ་བྱ་གསུམ་པ་ལ་སོགས་པ་སྒྲོ་འདོགས་པར་མཐོང་བས་དེ་དག་གི་ལོག་པར་རྟོག་པ་བསལ་ཏེ། གཉིས་སུ་ངེས་པའི་ཐ་སྙད་བསྒྲུབ་པའི་ཆེད་དུ་རྟགས་བཀོད་པ་ཙམ་ཡིན་པས་ཉེས་པ་མེད་དོ། །ཞེས་གསུངས་སོ། །

			གཉིས་པ་ཚིག་གི་དོན་ནི། 

			གཞལ་བྱ་གཉིས་ཕྱིར་ཚད་མ་གཉིས། །

			ཞེས་སྨོས་ཏེ། གང་གི་ཕྱིར་གཞལ་བྱ་རང་གི་མཚན་ཉིད་དང་། སྤྱིའི་མཚན་ཉིད་གཉིས་སུ་ངེས་པ་དེའི་ཕྱིར། ཚད་མ་དེ་ནི་མངོན་སུམ་དང་། རྗེས་སུ་དཔག་པ་གཉིས་ཁོ་ནའོ། །(༡༤༡བ)

གཉིས་པ་ཚུལ་བསྒྲུབ་པ་ལ། གཞལ་བྱ་གཉིས་སུ་ངེས་པའི་རྒྱུ་མཚན་མདོར་བསྟན། དེ་ཉིད་རྒྱས་པར་བཤད། དོན་བསྡུ་བའོ། །

			དང་པོ་ལ། གཞན་དག་ན་རེ། ཨུཏྤལ་ལ་སྔོན་པོ་ལྟ་བུ་རང་སྤྱི་འདྲེས་པའི་གཞལ་བྱ་ཡོད་པའི་ཕྱིར། རང་སྤྱི་གཉིས་སུ་མ་ངེས་སོ་ཞེ་ན། 

			བཤད་པ། 

			དོན་བྱེད་ནུས་དང་མི་ནུས་ཕྱིར། །

			ཞེས་སྨོས་ཏེ། རང་གི་མཚན་ཉིད་དང་། སྤྱིའི་མཚན་ཉིད་ལས་མ་གཏོགས་པའི་གཞལ་བྱ་གཞན་ཡོད་པ་མ་ཡིན་ཏེ། ཅིའི་ཕྱིར་ཞེ་ན། དོན་འབྲས་བུ་བསྐྱེད་པའི་བྱ་བ་བྱེད་ནུས་པ་དང་། འབྲས་བུ་བསྐྱེད་མི་ནུས་པའི་གཞལ་བྱ་གཉིས་ལས་གཞན་མེད་པའི་ཕྱིར་ཏེ། དོན་བྱེད་ནུས་པ་དང་། མི་ནུས་པ་ཕན་ཚུན་སྤངས་ཏེ་གནས་པས་ཕུང་པོ་གསུམ་པ་མེད་པའི་ཕྱིར་རོ། །ཅི་སྟེ་ཡང་དབང་པོའི་ཤེས་པ་འཁྲུལ་པ་ལ་སྣང་བའི་སྐྲ་ཤད་དང་། ཟླ་བ་གཉིས་ལ་སོགས་པ་དེ་དག་དོན་བྱེད་མི་ནུས་པས་རང་གི་མཚན་ཉིད་ཀྱང་མ་ཡིན་ལ། དོན་བྱེད་མི་ནུས་ཀྱང་ལ་ལར་རྗེས་སུ་འགྲོ་བ་མེད་པའི་ཕྱིར། སྤྱིའི་མཚན་ཉིད་ཀྱང་མ་ཡིན་ནོ། །

			དེ་ལྟར་ན་ཡང་གསལ་བར་སྣང་བའི་ཕྱིར། རང་དང་སྤྱིའི་མཚན་ཉིད་ལས་གཞན་པའི་ཡུལ་ཡིན་པས་ཡུལ་གཉིས་ཁོ་ནར་མ་ངེས་སོ་ཞེ་ན། 

			བཤད་པ། 

			སྐྲ་ཤད་ལ་སོགས་དོན་མིན་ཏེ། །

			དོན་དུ་མོས་པ་མེད་ཕྱིར་རོ། །

			འདྲ་དང་མི་འདྲ་ཉིད་ཕྱིར་དང་། །

			སྒྲ་ཡི་ཡུལ་དང་ཡུལ་མིན་ཕྱིར། །

			རྒྱུ་མཚན་གཞན་ནི་ཡོད་པ་ན། །

			བློ་ནི་ཡོད་དང་མེད་ཕྱིར་རོ། །

			ཞེས་སྨོས་ཏེ། འདི་ལྟར་དབང་ཤེས་འཁྲུལ་པ་ལ་སྣང་བའི་སྐྲ་ཤད་ལ་སོགས་པ་ནི་གཞལ་བྱའི་དོན་མིན་ཏེ། སྐྱེས་བུ་ཐ་སྙད་འདོགས་པ་པོས་གཞལ་བྱའི་དོན་དུ་མོས་ཤིང་ཡོངས་སུ་དཔྱད་པ་ལྟར་ཞུགས་པས་ཐོབ་པ་མེད་པའི་ཕྱིར་(༡༤༢ན)རོ། །གཞན་རང་སྤྱི་གཉིས་ལས་གཞན་པའི་ཡུལ་གསུམ་པ་ཡོད་པ་མ་ཡིན་ཏེ། འདྲ་བ་ཐུན་མོང་བ་དང་མི་འདྲ་བ་ཐུན་མོང་མ་ཡིན་པའི་ཡུལ་གཉིས་སུ་ངེས་པ་ཉིད་ཀྱི་ཕྱིར་དང་། སྒྲ་ཡི་དངོས་ཡུལ་ཡིན་པ་དང་ཡུལ་མིན་པ་གཉིས་སུ་ངེས་པའི་ཕྱིར་དང་། གཟུང་ཡུལ་ལས་རྒྱུ་མཚན་གཞན་ཡིད་ལ་བྱེད་པ་དང་བརྡ་འཛིན་པ་དེ་དག་ཡོད་པ་ན་འཇལ་བྱེད་ཀྱི་བློ་ནི་ཡོད་པའི་ཡུལ་དང་། བདག་རྐྱེན་དབང་པོ་དང་། སྣང་བ་དང་། ཡིད་ལ་བྱེད་པ་ཡོད་ཀྱང་ཡུལ་རང་མཚན་མེད་ན་མི་འབྱུང་བའི་ཚད་མའི་གཞལ་བྱ་གཉིས་སུ་ངེས་པའི་ཕྱིར་རོ། །

			གཉིས་པ་དེ་ཉིད་རྒྱས་པར་བཤད་པ་ལ། བདེན་པ་གཉིས་ཀྱི་ངོ་བོ་བཤད་པ། དེ་ལ་རྩོད་པ་སྤང་བ། སྤྱི་མཚན་དངོས་མེད་དུ་བསྟན་པ། རང་མཚན་དངོས་པོར་བསྟན་པ། སྤྱི་མཚན་གྱི་དབྱེ་བ་བཤད་པ། དོན་དམ་པར་གཞལ་བྱ་རང་གི་མཚན་ཉིད་གཅིག་པུར་བསྟན་པ། ཚད་མའང་གཉིས་སུ་གྲུབ་པའོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་པོ་ནི། འདིར་ཕྱི་རོལ་གྱི་དོན་སྨྲ་བའི་ལུགས་ཀྱི་བདེན་པ་གཉིས་རྣམ་པར་བཞག་པར་བྱ་སྟེ། དེའང་རིགས་པས་དཔྱད་བཟོད་པའི་ཆོས་ཤིག་ལ་དོན་དམ་པའི་བདེན་པ་དང་། དེ་མ་ཡིན་པའི་ཆོས་ཐམས་ཅད་ལ་ཀུན་རྫོབ་ཀྱི་བདེན་པ་ཞེས་བྱ་སྟེ། དེའང་སྒྲོ་མ་བཏགས་པར་འབྲས་བུ་བསྐྱེད་པའི་དངོས་པོ་གཅིག་པུ་འདི་ཉིད་ལ་ཡུལ་ཅན་དམ་པ་མ་འཁྲུལ་པའི་དོན་ཡིན་པས་དོན་དམ་པ་དང་རིགས་པས་དཔྱད་བཟོད་པས་རྫས་ཡོད་དང་། རང་གི་ངོ་བོར་རིགས་མཐུན་མི་མཐུན་ཀུན་དང་མ་འདྲེས་པར་གནས་པས་རང་མཚན་དང་། མངོན་སུམ་གྱིས་(༡༤༢བ)མྱོང་བའི་རྣམ་པས་རྟོགས་པས་མངོན་འགྱུར་ཞེས་བྱ་ལ། རྟོག་པའི་སྣང་ཡུལ་ཕྱི་རོལ་ལྟར་སྣང་བ་འདི་ཉིད་ལ་རིགས་པས་དཔྱད་མི་བཟོད་ཅིང་གནས་ལུགས་རྟོགས་པ་ལ་བསྒྲིབ་པས་ན་ཀུན་རྫོབ། མེད་ཀྱང་འཁྲུལ་པའི་བློས་ཡོད་པ་ལྟར་ཀུན་བཏགས་པས་ན་བཏགས་ཡོད། རིགས་མཐུན་པའི་གསལ་བ་རྣམས་ཀྱི་ཐུན་མོང་གི་ཆོས་སུ་སྣང་བས་སྤྱི་མཚན་ཞེས་བརྗོད་དོ། །འདིར་ཕྱི་རོལ་གྱི་དོན་རགས་པ་བ་རྩོམ་པའི་ཚུལ་ནི་འདི་ཡིན་ཏེ། གཟུགས་ལ་སོགས་པའི་རྡུལ་ཕྲན་རིགས་མཐུན་རྣམས་ཟླ་མེད་དུ་རེ་རེར་གནས་པ་ན། དེ་དག་སྡུད་བྱེད་ཀྱི་རླུང་གིས་ཡུལ་གཅིག་ཏུ་བསྡུས་པའི་ཚེ་ཡུལ་འདབ་འབྱོར་དུ་གནས་ཤིང་ཕན་ཚུན་རེག་པའམ་འབྱར་བ་ཡང་མེད་དེ། དེ་ལ་ཕྱོགས་ཆ་མེད་པས་ཕན་ཚུན་རེག་ན་གཅིག་ལ་གཅིག་ཐིམ་པར་འགྱུར་བས་རྡུལ་དུ་མ་བསགས་ཀྱང་རྡུལ་ཕྲན་གཅིག་ལས་གོང་བུ་ཆེར་མི་འགྱུར་བའི་ཕྱིར་རོ། །རྡུལ་ཕྲན་གཞན་གནས་པའི་གོ་ས་མེད་པས་བར་སྟོང་ཡང་མེད་དེ། ཡོད་ན་བུམ་པ་ཆུ་ལ་སོགས་པའི་རྟེན་དུ་མི་རུང་བའི་ཕྱིར་རོ། །དེ་བས་ན་རྡུལ་ཕྲན་རྣམས་ནི་མ་འབྱར་ཡང་བར་མེད་པ་ཞེས་བྱའོ། །

			དེས་ན་རྡུལ་ཕྲན་གཅིག་ལ་ཟླ་མེད་པ་ན། རང་འཛིན་པའི་ཤེས་པ་མི་བསྐྱེད་ཀྱང་རིགས་མཐུན་པའི་རྡུལ་དུ་མ་དང་ཡུལ་འདབ་འབྱོར་དུ་གནས་པའི་ཚེ། རང་གི་སྐད་ཅིག་སྔ་མའི་ཉེར་ལེན་དང་ལྷན་ཅིག་པའི་རྡུལ་ཕྲན་གཞན་རྣམས་ཀྱིས་ཉེར་ལེན་གྱི་ལྷན་ཅིག་བྱེད་རྐྱེན་བྱས་ནས་རང་འཛིན་ཤེས་པ་བསྐྱེད་ནུས་སུ་སྐྱེས་པའི་རྡུལ་ཕྲན་དེ་རྣམས་ཀྱི་དབང་པོའི་ཤེས་པ་རྣམས་སྔོན་པོ་ལ་སོགས་པའི་རྣམ་ལྡན་དུ་བསྐྱེད་པས་རྡུལ་ཕྲན་ཁྱད་པར་ཅན་དེ་དག་ནི་དབང་པོའི་མངོན་(༡༤༣ན)སུམ་གྱི་གཟུང་ཡུལ་ཡིན་གྱི། རྡུལ་ཕྲན་མ་ཡིན་པའི་དེའི་གཟུང་ཡུལ་དུ་གྱུར་པའི་བསགས་པའིམ་རགས་པ་ཞེས་བྱ་བ་ཅུང་ཟད་ཀྱང་མེད་དོ། །

			ཇི་སྐད་དུ། 

			དོན་གཞན་དང་ནི་མངོན་འབྲེལ་ཕྱིར། །

			རྡུལ་ཕྲན་གཞན་གང་སྐྱེ་འགྱུར་བ། །

			དེ་དག་བསགས་བཤད་དེ་དག་ནི། །

			ཤེས་པ་སྐྱེ་བའི་རྒྱུ་མཚན་ཡིན། །

			ཅེས་བཤད་དོ། །

འོན་ཀྱང་། དབང་ཤེས་ཀྱི་ཡུལ་འདི་དག་རྡུལ་ཕྲན་སོ་སོར་གནས་ཀྱང་རྗེས་སུ་སྐྱེས་པའི་རྟོག་པས་སྤུ་རིས་མ་ཕྱེད་པར་ལིངས་པོ་གཅིག་ཏུ་བཟུང་བས་འདི་ནི་རགས་པའོ་ཞེས་ཐ་སྙད་བྱེད་ཀྱི་རྡུལ་ཕྲན་དུ་ཐ་སྙད་འདོགས་པ་ནི་མ་ཡིན་ནོ། །

			དེ་ལ་དགོངས་ནས་རྡུལ་ཕྲན་ཁྱད་པར་ཅན་རྣམས་ནི། 

			དབང་ཡུལ་དེ་ཕྱིར་རྡུལ་ཕྲན་མིན། །

			ཅེས་གསུངས་སོ། །

དེས་ན་དུ་མ་ལིངས་པོ་གཅིག་ཏུ་འཛིན་པའི་རྟོག་པའི་སྣང་ཡུལ་ཉིད་རགས་པའི་ཐ་སྙད་ཀྱི་དངོས་ཡུལ་ཡིན་པས་རགས་པ་ནི་ཀུན་རྫོབ་པ་བློས་སྒྲོ་བཏགས་པ་ཡིན་ལ། གཟུགས་སོགས་དབང་ཤེས་ཀྱི་ཡུལ་རྣམས་ནི་རྡུལ་ཕྲན་མཚན་ཉིད་པ་དང་། རགས་པ་བཏགས་པ་བ་ཡིན་ནོ་ཞེས་བྱ་བ་འདི་ནི་མདོ་སྡེ་པའི་གྲུབ་པའི་མཐའ་ཁ་ན་མ་ཐོ་བ་མེད་པ་ཡིན་ནོ། །

ཁ་བ་ཅན་པ་ཕལ་ཆེར་གཟུགས་ལ་སོགས་པ་ནི་རྡུལ་ཕྲན་མ་ཡིན་པར་རགས་པར་སྨྲ་ཞིང་། རྡུལ་ཕྲན་དབང་ཤེས་ཀྱི་ཡུལ་མ་ཡིན་ནོ་ཞེས་མགྲིན་པ་གཟེངས་བསྟོད་དེ་སྒྲོག་པར་བྱེད་དོ། །

དེ་དག་ནི་མདོ་སྡེ་པའི་གཞུང་ལུགས་རྒྱུས་མེད་པའི་གཏམ་དུ་ཟད་དེ། རིགས་པའི་དབང་ཕྱུག་རྣམ་པ་གཉིས་ཀྱིས་ཡན་ལག་ལས་མ་གཏོགས་པའི་ཡན་ལག་ཅན་རྫས་སུ་གྲུབ་པ་འགོག་པར་མཛད་པའི་ཕྱོགས་སྔ་མ་དེ་ཉིད་ཁས་བླངས་པ་ཡིན་ཏེ། གཟུགས་(༡༤༣བ)སོགས་རྡུལ་ཕྲན་ལས་མ་གཏོགས་པའི་རགས་པ་རྫས་སུ་གྲུབ་པའི་ཕྱིར་རོ། །

ཅི་སྟེ། གཟུགས་སོགས་དེ་དག་རགས་པ་ཡིན་པས་ཀུན་རྫོབ་བོ་ཞེ་ན། དབང་པོའི་ཤེས་པ་ཐམས་ཅད་རྟོག་པ་དང་བཅས་པར་འགྱུར་ཏེ། ཀུན་རྫོབ་སྒྲོ་བཏགས་ཀྱི་སྤྱོད་ཡུལ་ཅན་ཡིན་པའི་ཕྱིར། 

			གཞན་ཡང་གཟུགས་ཆོས་ཅན། དོན་དམ་དུ་ཐལ། སྒྲོ་མ་བཏགས་པར་རང་འཛིན་པའི་ཤེས་པ་སྐྱེད་བྱེད་ཡིན་པའི་ཕྱིར། 

			ཇི་སྐད་དུ། 

			དོན་དམ་དོན་བྱེད་ནུས་པ་གང་། །

			དེ་འདིར་དོན་དམ་ཡོད་པ་ཡིན། །ཅེས་གསུངས་སོ། །

			གང་དག་གཞུང་འདིས་གྲུབ་མཐའ་སྨྲ་བ་གང་གི་ཡང་བདེན་པ་གཉིས་ཀྱི་མཚན་ཉིད་མ་བསྟན་ཏོ་ཞེས་སྨྲ་བ་ནི་མི་རིགས་ཏེ། གཞུང་འདིའི་སྔ་འགྲེལ་དུ་ཡ་མ་ཤྲཱིས། 

			ཞར་ལ་ཐེག་པ་ཐ་ཤལ་གྱི་བདེན་པ་གཉིས་ཀྱི་རྣམ་གཞག་བསྟན་པའི་ཕྱིར། 

			ཞེས་དང་། 

			མཛོད་ལས་ཀྱང་། 

			གང་ལ་བཅོམ་དང་བློ་ཡི་གཞན། །

			བསལ་ན་དེ་བློ་མི་འཇུག་པ། །

			བུམ་ཆུ་བཞིན་དུ་ཀུན་རྫོབ་ཏུ། །

			ཡོད་དེ་དོན་དམ་ཡོད་གཞན་ནོ། །

			ཞེས་གང་ལ་འཇོམས་བྱེད་ཀྱིས་བཅོམ་ཞིང་རྟོག་པས་ཆ་ཤས་ཕྱེ་ཡང་རང་འཛིན་པའི་ཤེས་པ་རང་དབང་དུ་བསྐྱེད་པའི་གཟུགས་དང་ཚོར་བ་སོགས་ནི་དོན་དམ་དུ་བཤད་པ་དང་ཡང་ཆེས་མཐུན་པའི་ཕྱིར་དང་། བཅོམ་ལྡན་འདས་ཀྱི་གསུང་རབ་ཀྱི་དོན་གཏན་ལ་འབེབས་པའི་ཚུལ་ཡང་གྲུབ་མཐའ་སྨྲ་བ་བཞི་ལས་གཞན་མེད་པའི་ཕྱིར་རོ། །

			དེ་ལྟར་སྔར་བཤད་པའི་དབང་ཤེས་ཀྱི་ཡུལ་རྡུལ་ཕྲན་དེ་དག་སྐད་ཅིག་མ་ཡིན་པས་རང་འཛིན་ཤེས་པ་སྐད་ཅིག་རེ་རེ་བསྐྱེད་ཀྱི། དུ་མ་མི་བསྐྱེད་པའི་ཕྱིར་ཏེ། རྒྱུན་ནི་དབང་ཤེས་ཀྱི་གཟུང་ཡུལ་མ་ཡིན་ལ། (༡༤༤ན)སྐད་ཅིག་རེ་རེ་བ་ཡང་ཐ་སྙད་བྱེད་པའི་སྐྱེས་བུའི་བློས་ངེས་པར་མ་ནུས་པས་མངོན་སུམ་གྱི་གཟུང་ཡུལ་ནི་སྐྱེས་བུའི་འཇུག་ཡུལ་དུ་རུང་བ་མ་ཡིན་ཏེ། 

			ཇི་སྐད་དུ་སློབ་དཔོན་ཆོས་མཆོག་གིས། 

			དེ་ཉིད་ཀྱི་ཕྱིར་མངོན་སུམ་གྱི་གཟུང་བའི་ཡུལ་གང་ཡིན་པ་དེ་ནི་ཐོབ་པར་བྱ་བ་མ་ཡིན་ཏེ། སྐད་ཅིག་མ་དེ་ནི་ཐོབ་པར་མི་ནུས་པའི་ཕྱིར་རོ། །

			ཞེས་བཤད་དོ། །

			དེས་ན་ཤེས་པ་སྐད་ཅིག་མ་རེ་རེ་བ་དག་ནི་རང་རིག་པའི་མངོན་སུམ་གྱི་གཟུང་ཡུལ་ཡིན་ནོ། །

			བདེན་པ་གཉིས་ཀྱི་མཚན་གཞི་ནི། སྤྱིར་དངོས་པོ་ལ་དོན་དམ་པའི་དངོས་པོ་དང་། ཀུན་རྫོབ་པའི་དངོས་པོ་གཉིས་ལས། ཤེས་པ་སྐད་ཅིག་མ་རེ་རེ་བ་དང་། རྡུལ་ཕྲན་སོ་སོ་བ་རྣམས་ལ་རང་གི་མཚན་ཉིད་ཀྱི་གྲུབ་པ་ཞེས་བྱ་ཞིང་། དེ་ལ་མི་འདྲ་བའི་ཡུལ་དང་། སྒྲ་དང་རྟོག་པའི་ཡུལ་མ་ཡིན་པ་ཞེས་བྱ་ལ། དེ་དག་ནི་དོན་དམ་བདེན་པའི་མཚན་གཞིར་བཞག་གོ། །རགས་པ་དང་། རྒྱུན་དང་། སྒྲ་དང་། རྟོག་པའི་ཡུལ་དུ་གྱུར་པ་དེ་དག་ཐམས་ཅད་ནི་ཀུན་རྫོབ་ཀྱི་བདེན་པ་སྟེ། སྤྱིའི་མཚན་ཉིད་དུ་གྲུབ་པ་ཞེས་བྱའོ། །

			གཉིས་པ་ཚིག་གི་དོན་ནི། 

			དོན་དམ་དོན་བྱེད་ནུས་པ་གང་། །

			དེ་འདིར་དོན་དམ་ཡོད་པ་ཡིན། །

			གཞན་ནི་ཀུན་རྫོབ་ཡོད་པ་སྟེ། །

			དེ་དག་རང་སྤྱིའི་མཚན་ཉིད་བཤད། །

			ཅེས་སྨོས་ཏེ། དོན་བྱེད་ནུས་དང་མི་ནུས་ཕྱིར། །ཞེས་བཤད་པ་དེ་གཏན་ཚིགས་མ་ངེས་སོ་ཞེ་ན། མ་ཡིན་ཏེ། དོན་དམ་པར་དོན་འབྲས་བུ་སྐྱེད་པར་བྱེད་ནུས་པ་གང་ཡིན་པ་དེ་བསྟན་བཅོས་འདིར་དོན་དམ་པའི་བདེན་པར་ཡོད་པ་ཡིན་ལ། འབྲས་བུ་བསྐྱེད་པར་མི་ནུས་པའི་ཆོས་གཞན་ནི་ཀུན་རྫོབ་ཏུ་ཡོད་པ་སྟེ། དེའི་ཕྱིར་བདེན་པ་གཉིས་(༡༤༤བ)པོ་དེ་དག་ནི་རང་མཚན་དང་སྤྱིའི་མཚན་ཉིད་དུ་བཤད་པ་ཡིན་པས། ཁྱབ་པ་ཚད་མས་ངེས་སོ། །ཞེས་པ་ལྷ་རྒྱན་གཉིས་ཀས་སོ། །

			གཉིས་པ་དེ་ལ་རྩོད་པ་སྤང་བ་ལ། དོན་དམ་ལ་རྩོད་པ་སྤང་བ། ཀུན་རྫོབ་ལ་རྩོད་པ་སྤང་བ། སྐྲ་ཤད་སོགས་སྤྱིར་ཐལ་བའི་རྩོད་པ་སྤང་བ། ཤེས་པ་ཡིན་ན་ཧ་ཅང་ཐལ་བའི་རྩོད་པ་སྤང་བའོ། །

			དང་པོ་ལ། ངོ་བོ་ཉིད་མེད་པར་སྨྲ་བ་ན་རེ། 

			གལ་ཏེ་ཐམས་ཅད་ནུས་མེད་ན། །

			ཞེས་སྨོས་ཏེ། གལ་ཏེ། ཆོས་ཐམས་ཅད་ལ་དོན་དམ་པར་དོན་བྱེད་ནུས་པ་ཅུང་ཟད་ཀྱང་མེད་པས་ཇི་ལྟར་ན་དེ་དོན་དམ་པར་ཡོད་པའི་མཚན་ཉིད་ཡིན་ཅེ་ན། 

			སྨྲས་པ། 

			ས་བོན་སོགས་ནི་མྱུག་སོགས་ལ། །

			ནུས་མཐོང་། 

			ཞེས་སྨོས་ཏེ། ནས་ཀྱི་ས་བོན་དང་ཆུ་ལུད་ལ་སོགས་པའི་རྒྱུས་ནི་ནས་ཀྱི་མྱུ་གུ་ལ་སོགས་པའི་འབྲས་བུ་བསྐྱེད་པ་ལ་ནུས་པ་དང་ལྡན་པར་མངོན་སུམ་གྱིས་མཐོང་བའི་ཕྱིར་གཏན་ཚིགས་མ་གྲུབ་བོ། །

			གལ་ཏེ་དེ་ཀུན་རྫོབ། །

			འདོད་ན། 

			ཞེས་སྨོས་ཏེ། གལ་ཏེ། ས་བོན་གྱིས་མྱུ་གུ་དེ་དོན་དམ་པར་བསྐྱེད་པ་མ་ཡིན་གྱི། ཀུན་རྫོབ་ཙམ་དུ་བསྐྱེད་པར་འདོད་དོ་ཞེ་ན། 

			ཅི་སྟེ་དེ་ལྟར་འགྱུར། །

			ཞེས་སྨོས་ཏེ། ས་བོན་ཆོས་ཅན། ཅི་སྟེ་མྱུ་གུ་བསྐྱེད་པ་དེ་ལྟར་འགྱུར་ཏེ་མི་བསྐྱེད་པར་ཐལ། ཁྱོད་ཀྱིས་མྱུ་གུ་བསྐྱེད་པ་དེ་སྒྲོ་བཏགས་ཀུན་རྫོབ་ཙམ་ཡིན་པའི་ཕྱིར། དེ་ནི་ས་བོན་རང་མཚན་ལ་དགོངས་སོ། །

			གཉིས་པ་ཀུན་རྫོབ་ལ་རྩོད་པ་སྤང་བ་ལ། སྤྱི་དངོས་པོར་སྨྲ་བ་དག་ན་རེ། 

			གལ་ཏེ་ཀུན་ལ་དེ་ཡོད་ན། །

			ཞེས་སྨོས་ཏེ། གལ་ཏེ། ཀུན་རྫོབ་ཀྱི་ཆོས་ཀུན་ལ་དོན་དམ་པར་དོན་བྱེད་ནུས་པ་དེ་ཡོད་པས། དོན་དམ་པའི་མཚན་ཉིད་འཁྲུལ་པར་འགྱུར་རོ་(༡༤༥ན)ཞེ་ན། 

			བཤད་པ། 

			སྤྱི་ཡི་མཚན་ཉིད་རྗེས་འགྲོ་ལྡོག །

			བློ་ལ་མ་མཐོང་ཕྱིར་མིན་ཏེ། །

			མིག་དང་གཟུགས་སོགས་བློ་བཞིན་ནོ། །

			ཞེས་སྨོས་ཏེ། སྤྱིའི་མཚན་ཉིད་ནི། རང་འཛིན་པའི་བློ་ལ་ཕན་བཏགས་སྟོབས་ཀྱིས་རྗེས་སུ་འགྲོ་ལྡོག་བྱེད་པ་མ་མཐོང་བའི་ཕྱིར་ན། རང་འཛིན་ཤེས་པ་བསྐྱེད་ནུས་མིན་ཏེ། དཔེར་ན། མིག་དང་། སྣང་བ་དང་། ཡིད་ལ་བྱེད་པ་དང་། བུམ་པའི་གཟུགས་དག་ཡོད་ན་ངེས་པར་བུམ་གཟུགས་འཛིན་པའི་བློ་འབྱུང་བ་བཞིན་དུ་སྤྱི་འཛིན་པའི་ཤེས་པ་ནི་སྤྱི་ཕན་འདོགས་བྱེད་དུ་ཡོད་མེད་ཀྱི་རྗེས་སུ་འགྲོ་ལྡོག་བྱེད་པ་མ་ཡིན་ནོ། །སོགས་པས་རྣ་བ་དང་སྒྲ་ལ་སོགས་པ་གཟུང་ངོ་ཞེས་པ་ལྷའིའོ། །

			རྒྱན་ལས། 

			སྤྱིའི་བློ་དག་ནི་མ་ཡིན་ཏེ། སྤྱིའི་ནི་སྔོན་མཐོང་བའི་འབད་རྩོལ་ཙམ་ལ་བྱུང་བའི་ཕྱིར་རོ། །ཞེས་བཤད་དོ། །

			རིགས་པ་དེས་གཞན་ཡང་ཁེགས་པར་བསྟན་པའི་ཕྱིར། 

			དེས་ནི་བརྡ་དང་རྩོལ་བ་སོགས། །

			ནང་གི་ཡན་ལག་རྗེས་འཇུག་ཕྱིར། །

			བུམ་པ་འདེགས་དང་སྤྱི་དང་ནི། །

			གྲངས་སོགས་བློ་ནི་བཤད་པ་ཡིན། །

			ཅེས་སྨོས་ཏེ། སྤྱི་འཛིན་པའི་བློ་སྤྱི་ལས་མི་སྐྱེ་བར་བསྟན་པའི་རིགས་པ་དེས་ནི་བུམ་པ་འདེགས་འཇོག་གི་ལས་དང་། སྤྱི་དང་ནི་གྲངས་དང་ལྡན་པ་དང་། རྣམ་པར་དབྱེ་བ་དང་། ཀུན་རྫོབ་ལ་སོགས་པ་འཛིན་པའི་བློ་ནི་རང་གི་གཟུང་ཡུལ་བུམ་པ་འདེགས་འཇོག་གི་ལས་དང་། སྤྱི་དང་། གྲངས་སོགས་ལས་སྐྱེ་བ་མ་ཡིན་པར་བཤད་པ་ཡིན་ཏེ། བརྡ་དང་། རྩོལ་བ་དང་། རྗེས་སུ་མཐུན་པའི་ཡིད་ལ་བྱེད་པ་ལ་སོགས་པ་ནང་གི་ཡན་ལག་བག་ཆགས་སྔ་མའི་རྗེས་སུ་འཇུག་པ་ཅན་གྱི་རྟོག་པ་ཡིན་པའི་ཕྱིར་ཞེས་པ་ལྷ་(༡༤༥བ)ཡིའོ། །

			གསུམ་པ་སྐྲ་ཤད་སོགས་སྤྱིར་ཐལ་བའི་རྩོད་པ་སྤང་བ་ལ། གཞན་དག་ན་རེ། དོན་བྱེད་པར་མི་ནུས་པ་སྤྱིའི་མཚན་ཉིད་ཡིན་ན། སྐྲ་ཤད་ལ་སོགས་པ་ཡང་དོན་བྱེད་མི་ནུས་པའི་ཕྱིར། སྤྱིའི་མཚན་ཉིད་དུ་ཐལ་ལོ་ཞེ་ན། 

			བཤད་པ། 

			སྐྲ་ཤད་སོགས་ནི་སྤྱི་མིན་ཏེ། །

			དོན་དུ་ཞེན་པ་མེད་ཕྱིར་རོ། །

			ཞེས་སྨོས་ཏེ། སྐྲ་ཤད་དང་ཟླ་བ་གཉིས་ལ་སོགས་པ་ནི་སྤྱི་མཚན་མིན་ཏེ། རང་འཛིན་པའི་ཤེས་པས་དོན་དུ་ཞེན་པའི་ཡུལ་དུ་མེད་པའི་ཕྱིར་རོ། །

			འོ་ན་དངོས་མེད་ཀྱང་སྤྱི་མཚན་མ་ཡིན་པར་འགྱུར་ཏེ། དོན་དུ་ཞེན་པ་མེད་པའི་ཕྱིར་ཞེ་ན། 

			བཤད་པ། 

			ཤེས་བྱར་འཛིན་ཕྱིར་མེད་པ་ལ། །

			ཉེས་པ་དག་ཏུ་ཐལ་མི་འགྱུར། །

			ཞེས་སྨོས་ཏེ། རང་འཇལ་བྱེད་ཀྱི་ཚད་མས་ཤེས་བྱར་འཛིན་པའི་ཕྱིར། དངོས་པོར་མེད་པ་ལ་སྤྱི་མཚན་མ་ཡིན་པའི་ཉེས་པ་དག་ཏུ་ཐལ་བར་མི་འགྱུར་རོ། །

			འོ་ན་སྐྲ་ཤད་སོགས་ཀྱང་སྤྱི་མཚན་དུ་ཐལ། ཞེན་ནས་ཤེས་པར་བྱ་བའི་ཕྱིར་ཞེ་ན། 

			བཤད་པ། 

			དེ་དག་གི་ཡང་དེ་ལྟའི་དངོས། །

			བཀག་མེད། 

			ཅེས་སྨོས་ཏེ། རབ་རིབ་ཅན་གྱི་དབང་ཤེས་དེ་དག་གི་ཡང་སྣང་བ་སྐྲ་ཤད་སོགས་ལ་དེ་ལྟ་བུའི་དངོས་པོར་ཞེན་པའི་རྟོག་པའི་ཡུལ་སྐྲ་ཤད་དུ་སྣང་བ་ནི་སྤྱི་མཚན་ཡིན་ཏེ། སྐྲ་ཤད་ལ་སོགས་པར་ཞེན་ནས་འཛིན་པ་བཀག་པ་མེད་པའི་ཕྱིར་ཞེས་པ་ལྷའིའོ། །

			རྒྱན་ལས། 

			དེས་ན་དངོས་པོ་མེད་པ་ཉིད་དུ་གཞལ་བར་བྱ་བ་ནི་སྤྱིའི་མཚན་ཉིད་དུ་བཀག་པ་མེད་པ་ཁོ་ནའོ། །ཞེས་བཤད། 

			འོ་ན་རབ་རིབ་ཅན་གྱིས་མཐོང་བའི་སྐྲ་ཤད་ལ་སོགས་པ་དངོས་པོ་མ་ཡིན་ན། གསལ་བར་སྣང་བ་ཅི་ཡིན་ཅེ་ན། 

			བཤད་པ། 

			གསལ་བར་སྣང་བ་ཉིད། །

			ཤེས་པའི་ངོ་བོའི་དོན་ཉིད་ཕྱིར། །(༡༤༦ན)

			སྐྲ་སོགས་ཞེས་བྱའི་བློ་དག་ནི། །

			སྤྱི་ཡི་སྤྱོད་ཡུལ་ཅན་ཡིན་ལ། །

			སྐྲ་སྣང་དོན་མེད་ཅན་ཡིན་ནོ། །

			ཞེས་སྨོས་ཏེ། རབ་རིབ་ཅན་ལ་སྐྲ་ཤད་ལ་སོགས་པའི་རྣམ་པ་གསལ་བར་སྣང་བ་ཉིད་ནི། མྱོང་བྱ་དབང་པོའི་ཤེས་པའི་ངོ་བོའི་དོན་ཉིད་ཡིན་པའི་ཕྱིར། རང་མཚན་ཡིན་ཅིང་རྟོག་པས་དཔྱོད་པའི་ཚེ་སྐྲ་ཤད་ལ་སོགས་པ་གང་ཡིན་ཅེས་བྱ་བར་རྟོག་པའི་བློ་དག་ནི་སྤྱི་ཡི་སྤྱོད་ཡུལ་ཅན་ཡིན་པའི་ཕྱིར། དེའི་སྣང་ཡུལ་ནི་སྤྱི་མཚན་ཡིན་ལ། སྐྲ་ཤད་འཛག་པར་སྣང་བའི་དབང་ཤེས་ཀྱི་སྣང་ཡུལ་ནི་སྐྲ་ཤད་དུ་སྣང་ཡང་དོན་ལ་སྐྲ་ཤད་དུ་མེད་པ་ཅན་ཡིན་ནོ་ཞེས་ལྷའིའོ། །

			རྒྱན་ལས། 

			ཤེས་པའི་རང་བཞིན་གྱིས་དོན་ཡིན་པའི་ཕྱིར་ན། དེ་ནི་རང་གི་མཚན་ཉིད་ཁོ་ནའོ། །དེ་ལྟར་ན་ནི་མངོན་སུམ་དུ་འགྱུར་རོ་ཞེ་ན། འགྱུར་བ་ཁོ་ན་སྟེ། རང་རིག་པའི་མངོན་སུམ་གྱི་ཡུལ་ཡིན་པའི་ཕྱིར་རོ། །ཇི་ལྟར་སྤྱིའི་རང་བཞིན་ཉིད་ཡིན་ཅེ་ན། རྣམ་པར་རྟོག་པའི་ཤེས་པ་གཞན་གྱིས་སྐྲ་ལ་སོགས་པ་འདྲ་བར་ཡུལ་དུ་བྱས་པའི་ཕྱིར་རོ། །ཞེས་དང་། 

			སྐྲར་སྣང་བའི་དབང་པོའི་རྣམ་པར་ཤེས་པ་ནི་དོན་མེད་པ་ཡིན་ནོ་ཞེས་བཤད་དོ། །

			དེའི་དགོངས་པ་ནི་འདི་ཡིན་ཏེ། དབང་ཤེས་ལ་སྐྲ་ཤད་དུ་སྣང་བའི་རྣམ་པ་ནི་རང་རིག་པ་དང་། སྐྲ་ཤད་དུ་ཞེན་པ་ནི་རྣམ་པར་རྟོག་པ་དང་། སྐྲ་ཤད་འཛག་པ་ནི་མེད་སྣང་དུ་བཞེད་པ་ཡིན་ཏེ། 

			ཇི་སྐད་དུ་རྒྱན་ལས། 

			བསམ་པ་ནི་རང་རིག་པ་ལ་ནི་མངོན་སུམ་ཡིན་ལ། སྐྲ་ལ་སོགས་པའི་རང་བཞིན་ལ་རྣམ་པར་རྟོག་པའི་རྣམ་པར་ཤེས་པ་ནི་རྗེས་སུ་དཔག་པ་དང་། དབང་པོའི་ཤེས་པ་ནི་དོན་མེད་པའོ་ཞེས་རྣམ་པར་དབྱེ་བ་ཡིན་ནོ། །

			ཞེས་(༡༤༦བ)གསུངས་སོ། །

			བཞི་པ་ཤེས་པ་ཡིན་ན་ཧ་ཅང་ཐལ་བའི་རྩོད་པ་སྤང་བ་ལ། གཞན་དག་ན་རེ། 

			གལ་ཏེ་སྤྱི་ནི་ཤེས་ངོ་བོའི། །

			དོན་ཉིད་ཡིན་ན་ཐལ་བར་འགྱུར། །

			ཞེས་སྨོས་ཏེ། གལ་ཏེ། ཤེས་པའི་ངོ་བོའི་དོན་ཉིད་ཕྱིར། །ཞེས་པ་ལ་ཁྱབ་པ་མ་ངེས་ཏེ། སྤྱི་འཛིན་པའི་རྣམ་པ་ནི་ཤེས་པའི་ངོ་བོའི་དོན་ཉིད་ཡིན་པའི་ཕྱིར་ན། རང་མཚན་དུ་ཐལ་བར་འགྱུར་རོ་ཞེ་ན། 

			བཤད་པ། 

			དེ་ལྟར་འདོད་ཕྱིར་སྐྱོན་ཡོད་མིན། །

			ཅེས་སྨོས་ཏེ། སྤྱི་འཛིན་པའི་རྣམ་པ་ནི། རང་མཚན་ཡིན་པ་དེ་ལྟར་འདོད་པའི་ཕྱིར། རང་མཚན་དུ་ཐལ་བའི་སྐྱོན་གནོད་བྱེད་དུ་ཡོད་པ་མ་ཡིན་ནོ། །

			དེའང་ཇི་ལྟར་སྤྱི་ཡིན་ཅེ་ན། 

			བཤད་པ། 

			དོན་གྱི་ངོ་བོ་ཉིད་ཀྱི་སྤྱི། །

			ཀུན་ལ་ངོ་བོ་མཚུངས་ཕྱིར་དང་། །

			དེ་ལྡོག་པ་ལ་བརྟེན་པའི་ཕྱིར། །

			ཞེས་སྨོས་ཏེ། ཤིང་གི་སྤྱི་འཛིན་པའི་རྟོག་པ་ལ་སྣང་བའི་ཤིང་གི་རྣམ་པ་ནི། དོན་ཡུལ་གྱི་ངོ་བོ་ཉིད་ཀྱི་སྒོ་ནས་སྤྱི་ཡིན་པར་བཞག་སྟེ། སེལ་བའི་ངོར་ཤིང་གསལ་ཀུན་ལ་ངོ་བོ་མཚུངས་པར་རྗེས་སུ་འགྲོ་བའི་ཕྱིར་དང་། དོན་གཞན་དེ་ལས་ལྡོག་པའི་ལོག་པ་རང་མཚན་དེ་ལ་བརྟེན་ནས་སྐྱེས་ཤིང་། རྟོག་པས་ཕྱི་རོལ་དུ་བཏགས་པའི་ཕྱིར་རོ། །

			འདི་ནི་རང་མཚན་ལ་སྤྱི་མཚན་དུ་བཏགས་པ་སྟེ། 

			ཇི་སྐད་དུ་ལྷའི་འགྲེལ་པ་ལས། 

			དེ་དེ་ལྟར་རང་དང་སྤྱིའི་མཚན་ཉིད་དུ་རྣམ་པར་གནས་པ་ཡིན་ནོ། །སྤྱིའི་མཚན་ཉིད་དངོས་མིན་པར་རྣམ་པར་བཞག་གོ། །ཞེས་དང་། 

			རྒྱན་ལས་ཀྱང་། 

			ཁྲ་བོ་ལ་སོགས་པ་གསལ་བ་མཐའ་དག་ལ་གནས་པ་ཉིད་ཀྱིས། སྤྱིའི་རྣམ་པར་གྱུར་པའི་ཤེས་པའི་རྣམ་པ་ཁྱད་པར་དུ་གྱུར་པ་ནི་ཀུན་རྫོབ་ཏུ་(༡༤༧ན)སྤྱིའི་ངོ་བོ་ཉིད་ཡིན་ཏེ། དེ་ལྟར་ལྷག་པར་ཞེན་པའི་ཕྱིར་རོ། །དེ་ལ་དེ་ལས་སྐྱེས་པའི་ལྷག་པར་ཞེན་པའི་རྒྱུ་ནི། བག་ཆགས་ཀྱི་ཁྱད་པར་ཡང་ཡིན་ནོ་ཞེས་བྱ་བ་ནི་ཁ་ན་མ་ཐོ་བ་མེད་པ་ཡིན་ནོ། །ཞེས་གསུངས་སོ། །

			གསུམ་པ་སྤྱི་མཚན་དངོས་མེད་དུ་བསྒྲུབ་པ་ལ། སྒྲའི་དངོས་ཀྱི་བརྗོད་བྱ་ཡིན་པའི། དེ་ཉིད་དང་གཞན་དུ་བརྗོད་དུ་མེད་པའི། དོན་མེད་པ་ཅན་གྱི་ཤེས་པ་ལ་སྣང་བ་དང་ཁྱད་པར་མེད་པའི། སྤྱི་ཉིད་ཡིན་པའི་རྟགས་ཀྱི། འབྲས་བུ་མ་ཡིན་པའི། བརྡ་དྲན་ལ་བལྟོས་པའི་ཤེས་པའི་ཡུལ་ཡིན་པའི། རང་གི་ཡུལ་ཅན་ལ་དེ་རྐྱང་པར་མི་སྣང་བའི། དོན་བྱེད་ནུས་པས་སྟོང་པའི་རྟགས་ཀྱིས་བསྒྲུབ་པའོ། །

			དང་པོ་ལ། སྒྲུབ་བྱེད་ཀྱི་རིགས་པ་དངོས། དེའི་ལན་དགག་པའོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་པོ་ནི། འདིར་བརྗོད་བྱ་རྗོད་བྱེད་ཀྱི་རྣམ་གཞག་ཅུང་ཟད་བཤད་པར་བྱ་སྟེ། དེ་ལ་དོན་རང་མཚན་ནི་སྒྲའི་བརྗོད་བྱ་མ་ཡིན་ཏེ། བརྡ་དང་ཐ་སྙད་ཀྱི་དུས་སུ་རྗེས་འགྲོ་མི་བྱེད་པའི་ཕྱིར་དང་། དབང་པོའི་ཚོགས་དོན་མེད་པར་ཐལ་བའི་ཕྱིར་རོ། །ཤེས་པའི་རྣམ་པའང་སྒྲའི་བརྗོད་བྱ་མ་ཡིན་ཏེ། དེ་བརྗོད་པས་དོན་ལ་འཇུག་པར་མི་འགྱུར་བའི་ཕྱིར་ཏེ། དོན་དང་འབྲེལ་བ་མེད་པའི་ཕྱིར་རོ། །

			ཅི་སྟེ། ཡང་དེ་ལ་དོན་དུ་ཞེན་ནས་དོན་ལ་འཇུག་པར་འགྱུར་རོ་ཞེ་ན། དེ་ལྟར་ན་རྣམ་པར་འདོད་པ་མ་ཡིན་ཏེ། རྣམ་པ་ལས་ཤེས་པ་མ་སྐྱེས་པའི་ཕྱིར་རོ། །མིང་དང་མཚན་མའི་རང་བཞིན་ཅན་གྱི་ལྡན་པ་མིན་པའི་འདུ་བྱེད་ཀྱང་སྒྲའི་བརྗོད་བྱ་མ་ཡིན་ཏེ། རྣམ་པ་བརྗོད་པའི་ཉེས་པ་དེ་དག་འཇུག་པའི་ཕྱིར་རོ། །གལ་ཏེ། གསལ་བ་རྣམས་ལས་ཐ་དད་པའི་(༡༤༧བ)སྤྱི་ནི་སྒྲའི་བརྗོད་བྱར་རིགས་ཏེ། བརྡ་དང་ཐ་སྙད་ཀྱི་དུས་གཉིས་ཀར་རྗེས་སུ་འགྲོ་བའི་ཕྱིར་དང་། གསལ་བ་ཀུན་ལ་ཁྱབ་པའི་ཕྱིར་ཞེ་ན། སྤྱི་ནི་གསལ་བ་ལས་གཞན་ཡིན་པའི་ཕྱིར། སྤྱི་བརྗོད་པས་གསལ་བ་ཇི་ལྟར་རྟོགས་པར་ནུས། སྤྱི་ནི་དོན་བྱེད་མི་ནུས་པའི་ཕྱིར་སྐྱེས་བུའི་དོན་ལ་ཉེ་བར་མཁོ་བ་ཅུང་ཟད་ཀྱང་མེད་དོ། །

			ཅི་སྟེ། ཡང་སྤྱི་གསལ་གཉིས་ལ་འབྲེལ་བ་གྲུབ་པའི་ཕྱིར། སྤྱི་བརྗོད་པས་གསལ་བ་རྟོགས་པར་འགྱུར་རོ་ཞེ་ན། དེ་ལྟར་ན་ནི་དབྱུག་པའི་སྒྲ་ལས་ཀྱང་དབྱུག་པ་ཅན་རྟོགས་པར་ཧ་ཅང་ཐལ་བར་འགྱུར་རོ། །གལ་ཏེ། དེ་དག་ནི་ཐ་དད་པར་སྣང་བའི་ཕྱིར་མ་ཡིན་གྱི། སྤྱི་ནི་གསལ་བ་ལ་འདུ་བས་དེ་དང་ཐ་མི་དད་པར་སྣང་བའི་ཕྱིར་རྟོགས་སོ་ཞེ་ན། དེ་ལྟར་ན་སྒྲ་བྱུང་གི་ཤེས་པ་འཁྲུལ་བར་འགྱུར་ཏེ། ཐ་དད་པ་ལས་ཐ་མི་དད་པར་སྣང་བའི་ཕྱིར་རོ། །དེ་ལྟར་ན་ཡང་སྒྲ་ནི་སྒྲོ་བཏགས་པའི་སྤྱོད་ཡུལ་ཅན་དུ་འགྱུར་གྱི། དངོས་པོའི་ཡུལ་ཅན་ནི་མ་ཡིན་ནོ། །གལ་ཏེ། སྤྱི་དང་གསལ་བ་ཡུལ་ཐ་མི་དད་པའི་ཕྱིར། སྤྱི་བརྗོད་ཀྱང་གསལ་བ་རྟོགས་པས་སྐྱོན་མེད་དོ་ཞེ་ན། དེ་ལྟར་ན་ཚོགས་པ་གཅིག་པའི་རོ་བརྗོད་པས་ཀྱང་གཟུགས་རྟོགས་པར་ཐལ་བའི་ཕྱིར་རོ། །གལ་ཏེ། དེ་དག་ནི་དབང་པོ་ཐ་དད་པའི་ཡུལ་ཡིན་ལ། སྤྱི་དང་གསལ་བ་དག་ནི་ཤིན་ཏུ་འདྲེས་པའི་ཕྱིར་རོ་ཞེ་ན། ཤིན་ཏུ་འདྲེས་པ་འདི་ཅི། རང་བཞིན་འདྲེས་པ་ཡིན་ན་དབྱེར་མེད་པའི་ཕྱིར་ཐ་མི་དད་པར་འགྱུར་རོ། །ཡུལ་གཅིག་ཏུ་འདྲེས་པའོ་ཞེ་ན། རང་བཞིན་ཐ་དད་པ་དག་ནི་ཡུལ་གཅིག་ཡིན་ཀྱང་ཐ་དད་པ་ཁོ་ནར་སྣང་སྟེ། བུ་རམ་གྱི་རོ་གཟུགས་བཞིན་ནོ། །དེའི་ཕྱིར་གསལ་བ་ལས་(༡༤༨ན)ཐ་དད་པའི་སྤྱི་ནི་སྒྲའི་བརྗོད་བྱ་མ་ཡིན་ནོ། །གསལ་བ་ལས་ཐ་མི་དད་པའི་སྤྱི་ཡང་སྒྲའི་བརྗོད་བྱ་མ་ཡིན་ཏེ། གསལ་བ་རང་མཚན་བརྗོད་པའི་ཉེས་པས་རེག་པར་འགྱུར་བའི་ཕྱིར་ཏེ། གསལ་བ་དང་ཐ་མི་དད་པ་ནི་དེ་དང་ཁྱད་པར་མེད་པའི་ཕྱིར་རོ། །དེའི་ཕྱིར་གཞན་སེལ་ལས་གཞན་ནི་སྒྲའི་བརྗོད་བྱར་རིགས་པ་མ་ཡིན་ནོ། །ཅིའི་ཕྱིར་གཞན་སེལ་བ་ཉིད་སྒྲའི་བརྗོད་བྱ་ཡིན་ཅེ་ན། བརྡའི་དུས་ན་རིགས་མི་མཐུན་རྣམ་པར་བཅད་ནས་བརྡ་བྱེད་པའི་ཕྱིར་དང་། ཕྱིས་ཐ་སྙད་ཀྱི་དུས་ན་ཡང་རིགས་མི་མཐུན་སྤངས་ནས་འཇུག་པའི་ཕྱིར་རོ། །གལ་ཏེ། བརྡའི་དུས་སུ་རིགས་མི་མཐུན་རྣམ་པར་མ་བཅད་ན་དེའི་ཚེ་སྒྲ་ལས་དོན་ལ་བདེ་བླག་ཏུ་འཇུག་པར་མི་འགྱུར་ཏེ། གཞན་ལ་ཡང་འཇུག་པ་མ་བཀག་པའི་ཕྱིར་རོ། །དཔེར་ན། ཤིང་ཞེས་པའི་སྒྲ་ལས་ཙནྡན་བྱེ་བྲག་ཏུ་གོ་བར་མི་འགྱུར་བ་བཞིན་ནོ། །དེའི་ཕྱིར་རིགས་མི་མཐུན་རྣམ་པར་བཅད་པའི་གཞན་སེལ་བ་ཉིད་ལ་བརྡ་བྱས་པའི་ཕྱིར་དེ་ཉིད་བརྗོད་བྱར་རིགས་པ་ཡིན་ནོ། །

			ཅི་སྟེ། ཡང་གཞན་སེལ་བ་ཞེས་བྱ་བ་འདི་དོན་དང་གཅིག་གམ། འོན་ཏེ་ཐ་དད་པ་ཡིན། གཅིག་ཡིན་ན་དེའི་ཚེ་རང་མཚན་བརྗོད་བྱར་འདོད་པའི་ཕྱོགས་ལ་བརྗོད་པའི་སྐྱོན་གནས་ཤིང་། ཐ་དད་ཡིན་ན་སྤྱི་དོན་གཞན་དུ་སྨྲ་བ་ལ་བརྗོད་པའི་ཉེས་པས་གོས་པར་འགྱུར་རོ་ཞེ་ན། མ་ཡིན་ཏེ། གཞན་སེལ་བ་དངོས་པོར་མེད་པས་གཅིག་དང་ཐ་དད་དུ་བརྟག་པར་བྱ་བ་མ་ཡིན་པའི་ཕྱིར་རོ། །དངོས་པོ་མེད་པར་བརྗོད་པས་དོན་ཐོབ་པར་ཇི་ལྟར་འགྱུར་ཞེ་ན། གཞན་སེལ་བ་ཞེས་བྱ་བ་གཞན་ཅུང་ཟད་ཀྱང་མེད་ཀྱི། སྒྲའི་རྗེས་སུ་འབྲང་བའི་རྟོག་པས་གཟུང་བར་བྱ་བ་རིགས་མི་མཐུན་པ་ལས་ལོག་པའི་ཕྱི་རོལ་ལྟར་སྣང་བ་གང་ཡིན་(༡༤༨བ)པ་དེ་ནི་ནང་ཤེས་པའང་མ་ཡིན་ལ་ཕྱི་རོལ་གྱི་དོན་ཡང་མ་ཡིན་ཅིང་། སྣང་བ་ལྟར་གྲུབ་པའང་མ་ཡིན་གྱི། 

			འོན་ཀྱང་རྟོག་པས་སྒྲོ་བཏགས་པ་ཙམ་ཡིན་ཏེ། 

			སློབ་དཔོན་ཆོས་མཆོག་གི་སེལ་བ་བརྟག་པར། 

			གང་གི་རང་བཞིན་རྟོག་བཅས་བློ་ཡིས་གཞན་གྱིས་དབེན་པར་རབ་བསྟན་པ། །

			ཕྱི་མིན་ནང་མིན་དེ་ཉིད་མ་ཡིན་སྒྲོ་བཏགས་གང་ཡིན་བརྗོད་པ་ཡི། །

			ཞེས་གསུངས་སོ། །

			དེ་ལྟ་བུའི་གཞན་སེལ་སྒྲས་བརྗོད་པ་ན་རྟོག་པ་ངོ་བོ་ཉིད་ཀྱིས་འཁྲུལ་པས་དེ་ཉིད་ལ་ཕྱི་རོལ་དུ་ཞེན་ནས་ཞུགས་པ་ལས་དོན་ཐོབ་པ་ཡིན་ནོ། །ཐ་སྙད་པ་དག་ནི་དོན་ཐོབ་པ་ཙམ་གྱིས་ཡོངས་སུ་ཚིམ་པའི་ཕྱིར། སྒྲའི་བརྗོད་བྱ་ཡང་གཞན་ཡིན་ལ་ཐོབ་པ་ཡང་གཞན་ཡིན་ནོ་སྙམ་དུ་མི་སེམས་ཀྱི། འོན་ཀྱང་ཐོབ་པ་གང་ཡིན་པ་འདི་ཉིད་སྒྲས་ཀྱང་བརྗོད་དོ་སྙམ་དུ་སེམས་སོ། །དེས་ན་རྟོག་པའི་ངོར་རང་མཚན་ཉིད་སྒྲའི་བརྗོད་བྱ་ཡིན་ལ། ཅུང་ཟད་དཔྱད་པ་ན་གཞན་སེལ་བ་ཉིད་སྒྲའི་བརྗོད་བྱར་རིགས་སོ། །

			དོན་དམ་པར་ནི་གཞན་སེལ་བ་དེ་ཡང་ངོ་བོ་མེད་པའི་ཕྱིར། ཤིན་ཏུ་དཔྱད་པ་ན་སྒྲའི་བརྗོད་བྱ་མེད་པ་ཉིད་དུ་གནས་པ་ཡིན་ནོ། །རྗོད་པར་བྱེད་པ་ནི། རྟོག་པ་ལ་སྣང་བའི་སྒྲ་སྤྱི་མིང་དང་ཚིག་གི་ཚོགས་རྣམས་ཡིན་ཏེ། དེ་ཉིད་བརྡ་བྱེད་པ་པོའི་རྟོག་པས་དོན་ལ་སྦྱོར་བར་བྱེད་པའི་ཕྱིར་རོ། །ཉན་ཤེས་ཀྱི་ཡུལ་དུ་གྱུར་པའི་ཡི་གེ་རྣམས་ནི་མ་ཡིན་ཏེ། དེ་ནི་རྟོག་པས་དོན་ལ་བརྡ་བྱ་བར་མི་ནུས་པའི་ཕྱིར་རོ། །འོན་ཀྱང་དེ་དག་རྗོད་བྱེད་ཀྱི་གཞི་ཡིན་ཏེ། ཉན་ཤེས་ཀྱི་ཡི་གེ་རྣམས་རིམ་གྱིས་ཐོས་པ་ན་རྟོག་པས་དོན་གྱི་ངོ་བོ་དང་ཁྱད་པར་སྟོན་བྱེད་ཀྱི་མིང་ཚིག་ཏུ་སྒྲོ་བཏགས་ནས་དོན་དང་མིང་དང་མིང་ཅན་དུ་སྦྲེལ་བར་བྱེད་(༡༤༩ན)པའི་ཕྱིར་རོ། །བརྡ་བྱེད་པ་པོ་དག་གིས་སྣང་བ་དང་། བརྟག་པར་བྱ་བའི་དོན་དང་། གཅིག་ཏུ་ཞེན་པའི་ཕྱིར་སྒྲ་རང་མཚན་པ་ཉིད་ཀྱིས་དོན་བརྗོད་པར་རློམ་མོ། །དེའི་ཕྱིར་རྟོག་པའི་ངོར་སྒྲ་རང་མཚན་ཉིད་རྗོད་བྱེད་ཡིན་ལ། ཅུང་ཟད་དཔྱད་ན་སྒྲའི་སྤྱི་ཉིད་དོན་གྱི་རྗོད་བྱེད་ཡིན་ནོ། །

			ཤིན་ཏུ་དཔྱད་པ་ན་དེ་ཡང་ངོ་བོ་མེད་པའི་ཕྱིར་རྗོད་བྱེད་ཀྱང་མེད་དོ་ཞེས་བྱ་བར་གནས་པས་བརྗོད་བྱ་རྗོད་བྱེད་ཀྱི་ཐ་སྙད་ཀྱང་རྟོག་པས་སྒྲོ་བཏགས་པ་ཙམ་ཡིན་ནོ། །གལ་ཏེ། དེ་ལྟར་ཡིན་ན། སྒྲ་ལས་དོན་ལ་འཇུག་པ་ན་མི་བསླུ་བ་ཇི་ལྟར་ཡིན་ཏེ། འཁྲུལ་པ་ལས་ནི་དོན་ཐོབ་པ་མི་འཐད་པའི་ཕྱིར། དཔེར་ན། སྨིག་རྒྱུ་ལ་ཆུར་འཁྲུལ་པ་བཞིན་ནོ་ཞེ་ན། ཐ་སྙད་འགའ་ཞིག་དོན་ལ་མི་བསླུ་བ་ནི་འབྲེལ་བ་ལས་ཡིན་ཏེ། འབྲེལ་བ་མེད་པར་མི་བསླུ་བ་ཞེས་བྱ་བ་འགའ་ཡང་མེད་པའི་ཕྱིར་རོ། །འབྲེལ་བ་ཡོད་ན་འཁྲུལ་ཡང་དོན་ཐོབ་ལ་མཐོང་སྟེ། ནོར་བུའི་འོད་ལ་ནོར་བུར་འཛིན་པའི་བློ་བཞིན་ནོ། །འཁྲུལ་པ་ཡིན་ན་མི་བསླུ་བར་ཇི་ལྟར་བཞག་ཅེ་ན། རང་གི་སྣང་བ་དོན་མ་ཡིན་པ་ལ་དེར་ཞེན་པའི་ཕྱིར་འཁྲུལ་པ་ཡིན་ལ། འཇུག་ཡུལ་གྱི་དོན་ལ་བརྒྱུད་ནས་འབྲེལ་བའི་ཕྱིར་མི་བསླུ་བ་ཡིན་ནོ། །མི་བསླུ་བ་ཡང་ཐ་སྙད་ཙམ་དུ་ཡིན་གྱི། རྣམ་པར་དཔྱད་ན་མ་གྲུབ་སྟེ། ཇི་སྲིད་དོན་མ་ཐོབ་པ་དེ་སྲིད་དུ་མི་བསླུ་བར་མི་ཤེས་ལ། གང་གི་ཚེ་དོན་ཐོབ་པ་དེའི་ཚེ་ཐོབ་པར་བྱེད་པའི་སྒྲའམ་ཚད་མ་མེད་ཅིང་། སྒྲ་དང་ཚད་མས་དོན་སྟོན་པར་བྱེད་པ་ན་ཐོབ་པར་བྱ་བ་མ་འོངས་པ་མ་སྐྱེས་པ་ཉིད་ཀྱིས་ཡོད་པ་མ་ཡིན་ལ། སྣང་བཞིན་པའི་དོན་ཀྱང་ཐོབ་པ་མ་ཡིན་ཏེ། སྣང་བ་ཙམ་གྱིས་ཐོབ་ན་(༡༤༩བ)འཇུག་པ་དོན་མེད་ཅིང་ཞུགས་པའི་མོད་ལ་འགག་པས་ཐོབ་པར་མི་ནུས་པའི་ཕྱིར་རོ། །དེ་བས་ན་མ་འོངས་པའི་དོན་ཐོབ་པ་ན་འདས་པའི་སྒྲའམ་ཚད་མ་མི་བསླུ་བར་སྒྲོ་བཏགས་པ་ཙམ་ཡིན་ནོ། །དེའི་ཕྱིར་བརྗོད་བྱ་རྗོད་བྱེད་ཀྱི་སྤྲོས་པ་ཡང་མ་བརྟགས་གཅིག་པུར་ཉམས་དགའ་བ་ཀུན་རྫོབ་པའི་ཐ་སྙད་ཙམ་དུ་གནས་པ་ཡིན་ནོ། །

			གཉིས་པ་ཚིག་གི་དོན་ནི། 

			བརྗོད་བྱ་ཉིད་ཕྱིར་དེ་དངོས་མིན། །

			དབང་ཚོགས་འབྲས་བཅས་ཉིད་ཕྱིར་རོ། །

			ཞེས་སྨོས་ཏེ། སྒྲའི་དངོས་ཀྱི་བརྗོད་བྱ་ཉིད་ཡིན་པའི་ཕྱིར། གཞན་སེལ་བའི་སྤྱི་དེ་ནི་དངོས་པོ་མིན་ཏེ། སྒྲའི་དངོས་ཀྱི་བརྗོད་བྱའམ་རྟོག་པ་ལ་སྣང་བ་ཕྱི་རོལ་གྱི་དངོས་པོ་ཡིན་ན་དབང་པོ་དགོས་མེད་དུ་འགྱུར་བ་ལས་དབང་པོའི་ཚོགས་འབྲས་བུ་དང་བཅས་པ་དོན་ཡོད་པ་ཉིད་ཀྱི་ཕྱིར་རོ། །དེས་ན་རང་མཚན་སྒྲའི་དངོས་ཀྱི་བརྗོད་བྱའམ་རྟོག་པའི་སྣང་ཡུལ་དུ་མི་རིགས་སོ། །ཁ་བ་ཅན་པ་ཕལ་མོ་ཆེ་དག་ཆོས་ཐམས་ཅད་སྒྲའི་དངོས་ཀྱི་བརྗོད་བྱར་འདོད་པ་ནི་གཞུང་འདིས་བཀག་པ་ཡིན་ནོ། །

			གཉིས་པ་དེའི་ལན་དགག་པ་ལ། མིང་སོགས་བརྗོད་པས་དབང་པོ་དོན་ཡོད་པ་དགག །སྒྲ་སྤྱི་ཡན་གར་བ་བརྗོད་པས་དབང་པོ་དོན་ཡོད་པ་དགག། མངོན་སུམ་དུ་ཤེས་པ་ལ་དབང་པོ་དོན་ཡོད་པ་དགག་པའོ། །

			དང་པོ་ལ། འདོད་པ་བརྗོད་པ། དེ་དགག་པའོ། །

			དང་པོ་ནི། 

			མིང་སོགས་བརྗོད་ན་འཆད་པོ་དང་། །

			ཉན་པོ་བརྗོད་བྱ་རྗེས་འབྲེལ་ཅན། །

			མིང་སོགས་འབྲེལ་པ་མེད་པ་ཅན། །

			ཞེས་སྨོས་ཏེ། མང་པོས་བཀུར་བ་དག་ན་རེ། བུམ་པ་ཞེས་པའི་སྒྲས་བུམ་པའི་མིང་སོགས་ལྡན་པ་མིན་པའི་འདུ་བྱེད་བརྗོད་པ་ཡིན་ཅེ་ན། འཆད་པ་པོའི་བློ་དང་འབྲེལ་བས་སམ། ཉན་(༡༥༠ན)པ་པོའི་བློ་ལ་སྣང་བའི་བུམ་པའི་མིང་སོགས་ལྡན་པ་མིན་པའི་འདུ་བྱེད་དམ། བརྗོད་བྱ་བུམ་པ་དང་རྗེས་སུ་འབྲེལ་བ་ཅན་གྱི་མིང་མཚན་སོགས་བརྗོད་དམ། གསུམ་པོ་གང་དང་ཡང་འབྲེལ་པ་མེད་པ་ཅན་གྱི་མིང་སོགས་རྫས་གཞན་ཞིག་བརྗོད་བྱར་བྱེད་ཅེས་དྲི་བར་བྱའོ། །

			གཉིས་པ་དེ་དགག་པ་ལ། འཆད་ཉན་བྱེད་པའི་བློ་དང་འབྲེལ་བའི་མིང་མཚན་བརྗོད་བྱར་བྱེད་པ་དགག །འབྲེལ་པ་མེད་པའི་མིང་སོགས་དགག །དོན་དང་འབྲེལ་པའི་མིང་སོགས་དགག་པའོ། །

			དང་པོ་ལ། འགོག་བྱེད་ཀྱི་རིགས་པ་དངོས། ཤེས་པ་མིང་སོགས་ཀྱི་རྣམ་ལྡན་དུ་མི་རིགས། མིང་སོགས་གཟུང་དོན་མ་ཡིན་པའི་འཐད་པའོ། །

			དང་པོ་ནི། 

			དོན་ལ་འཇུག་པར་མི་འགྱུར་རོ། །

			ཞེས་སྨོས་ཏེ། བུམ་པ་ལ་འཆད་ཉན་བྱེད་པའི་སྐྱེས་བུ། བུམ་པ་ཞེས་པའི་སྒྲ་ལས་དོན་བུམ་པ་ལ་འཇུག་ཅིང་གོ་ནུས་པར་མི་འགྱུར་རོ། །

			ཅིའི་ཕྱིར་ཞེ་ན། བུམ་པ་ཞེས་བརྗོད་པའི་སྒྲས་སེལ་ངོར་བུམ་པ་མ་བརྗོད་པར་བུམ་པའི་མིང་སོགས་རང་མཚན་ཁོ་ན་བརྗོད་པའི་ཕྱིར། 

གཞན་དག་ན་རེ། 

			གལ་ཏེ་དོན་དང་ཚུལ་འདྲ་ལས། །

			འཁྲུལ་འཇུག་འགྱུར་ན། 

			ཞེས་སྨོས་ཏེ། གལ་ཏེ། བུམ་པ་ཞེས་བརྗོད་པའི་སྒྲས་བུམ་པའི་མིང་སོགས་བརྗོད་ཀྱང་བུམ་པ་ལ་མི་འཇུག་པར་ཐལ་བའི་སྐྱོན་མེད་དེ། བུམ་པའི་མིང་སོགས་དོན་བུམ་པ་དང་ཚུལ་འདྲ་བ་ལས་གཅིག་ཏུ་འཁྲུལ་ནས་བུམ་པ་ལ་འཇུག་པར་འགྱུར་རོ་ཞེ་ན། 

			བཤད་པ། 

			དུས་ཀུན་དང་། །

			ཡུལ་ལ་འཁྲུལ་མིན། 

			ཅེས་སྨོས་ཏེ། བུམ་པའི་སྒྲ་ལས་བུམ་པ་གོ་བའི་སྐྱེས་བུ་ཆོས་ཅན། བུམ་པའི་སྒྲ་ལས་བུམ་པ་གོ་བའི་དུས་ཀུན་དང་ཡུལ་བུམ་པ་ལ་རྣམ་(༡༥༠བ)པ་ཐམས་ཅད་དུ་འཁྲུལ་པ་མ་ཡིན་པར་ཐལ། རང་གི་སྣང་ཡུལ་མིང་སོགས་ལ་ཕྱི་རོལ་བུམ་པར་འདྲ་བ་ཙམ་གྱིས་འཁྲུལ་པ་ཡིན་གྱི། རང་ལ་བུམ་པའི་རྣམ་པ་ཤར་བ་མེད་པའི་ཕྱིར་ཞེས་པ་ལྷའིའོ། །

			ཉེས་པ་དེ་ཁྱོད་ལ་ཡང་མཚུངས་སོ་ཞེ་ན། 

			བཤད་པ། 

			ཤེས་པ་ལ། །

			མཚུངས་མིན་རྣམ་པ་དེ་འདྲའི་བློ། །

			སྐྱེ་ཕྱིར། 

			ཅེས་སྨོས་ཏེ། ཁོ་བོ་ཅག་ཤེས་པའི་རྣམ་པ་འདོད་པ་ལ་བུམ་པ་ཞེས་པའི་སྒྲ་ལས་བུམ་པ་གོ་བའི་སྐྱེས་བུས་བུམ་པ་མི་གོ་བར་ཐལ་བའི་ཉེས་པ་མཚུངས་པ་མིན་ཏེ། བུམ་པ་ཞེས་པའི་སྒྲ་ལས་བུམ་པའི་རྣམ་པ་དེ་འདྲ་བར་སྣང་བའི་བློ་སྐྱེ་ཞིང་གོ་བའི་ཕྱིར་ཏེ། རྣམ་པར་རྟོག་པས་བུམ་པའི་རྣམ་པ་ལ་བུམ་པར་འཁྲུལ་ནས་གོ་བའི་ཕྱིར། 

			གལ་ཏེ། རྒྱུ་མཚན་དེ་ཉིད་ངེད་ལ་ཡང་མཚུངས་སོ་ཞེ་ན། 

			བཤད་པ། 

			གཞན་ལ་དེ་མེད་དེ། །

			ཕྱི་རོལ་དོན་དུ་སྣང་བ་ཡི། །

			བློ་ནི་ཁས་ལེན་མེད་ཕྱིར་རོ། །

			ཞེས་སྨོས་ཏེ། གཞན་མིང་སོགས་འདོད་པ་ཁྱོད་ལ་བུམ་པའི་སྒྲ་ལས་བུམ་པར་གོ་བའི་སྐྱེས་བུས་བུམ་པའི་རྣམ་པ་ཤར་བ་དེ་ལས་བུམ་པ་གོ་བ་མེད་དེ། ཕྱི་རོལ་དོན་དུ་སྣང་བ་ཡི་རྣམ་ལྡན་གྱི་བློ་ནི་ཁས་ལེན་པ་མེད་པའི་ཕྱིར་རོ། །

			གཉིས་པ་ཤེས་པ་མིང་སོགས་ཀྱི་རྣམ་ལྡན་དུ་མི་རིགས་པ་ལ། གལ་ཏེ། ངེད་ཀྱང་མིང་དང་མཚན་མའི་རྣམ་པ་དང་ལྡན་པའི་བློ་ཁས་ལེན་པར་བྱེད་དོ་ཞེ་ན། 

			བཤད་པ། 

			ཁས་ལེན་ན་ཡང་རྣམ་ཤེས་ལས། །

			ཐ་དད་པ་ནི་ཚད་ཅན་མིན། །

			ལྡོག་པ་གྲུབ་པ་མེད་ཕྱིར་རོ། །

			ཞེས་སྨོས་ཏེ། རྣམ་པ་ཁས་ལེན་ན་ཡང་བུམ་པ་འཛིན་པའི་རྣམ་པར་ཤེས་པ་ནི་རང་ལས་ཐ་དད་པའི་མིང་དང་མཚན་མའི་གཟུང་དོན་ལས་སྐྱེ་བ་ནི་ཚད་མས་གྲུབ་པ་ཅན་མིན་ཏེ། བུམ་པའི་མིང་མཚན་ལོག་ན་ཁྱོད་(༡༥༡ན)ལྡོག་པ་ཚད་མས་གྲུབ་པ་མེད་པའི་ཕྱིར་རོ། །

			གལ་ཏེ། 

			ཤེས་ཀུན་དོན་ལྡན་ཕྱིར་ཞེ་ན། །

			ཞེས་སྨོས་ཏེ། དེ་ལ་ཤེས་པ་ཀུན་གཟུང་བའི་དོན་དང་ལྡན་པའི་ཕྱིར། བུམ་པ་ཞེས་པའི་སྒྲ་ལས་བུམ་པ་གོ་བའི་རྣམ་པར་རྟོག་པ་ནི་གཟུང་བའི་དོན་དང་ལྡན་པ་ཡིན་ནོ་ཞེ་ན། 

			བཤད་པ། 

			འཐད་མིན་རྨི་སོགས་རྣམ་གཞན་དུ། །

			མཐོང་ཕྱིར། 

			ཅེས་སྨོས་ཏེ། ཤེས་པ་ཀུན་གཟུང་བའི་དོན་དང་ལྡན་པར་འཐད་པ་མིན་ཏེ། རྨི་ལམ་གྱི་ཤེས་པ་དང་རབ་རིབ་ཅན་གྱི་མིག་ཤེས་ལ་སོགས་པའི་ཤེས་པ་ཐམས་ཅད་གཟུང་དོན་ཅན་ལས་རྣམ་པ་གཞན་དུ་གཟུང་དོན་མེད་པར་མཐོང་བའི་ཕྱིར། ཅི་སྟེ་རྨི་ལམ་ཡང་གཟུང་དོན་འདུ་བྱེད་ལས་སྐྱེའོ་ཞེ་ན། 

			སྨྲས་པ། 

			འདུ་བྱེད་ལས་ཀྱང་མིན། །

			སྔོ་ལ་སོགས་པ་སྣང་ཕྱིར་རོ། །

			ཞེས་སྨོས་ཏེ། སྔོན་པོ་རྨི་བའི་ཤེས་པ་ནི་གཟུང་བའི་དོན་འདུ་བྱེད་ལས་ཀྱང་སྐྱེ་བ་མིན་ཏེ། སྔོན་པོ་དང་དབྱིབས་ལ་སོགས་པར་སྣང་བའི་ཕྱིར་དང་། ལྡན་པ་མ་ཡིན་པའི་འདུ་བྱེད་ནི་གཟུགས་སོགས་ཀྱིས་སྟོང་པར་ཁྱོད་ཀྱིས་འདོད་པའི་ཕྱིར་རོ། །

			འོན་ཏེ་དེ་དག་ཕྱི་རོལ་གྱི་སྔོན་པོ་ཡིན་ནོ་ཞེ་ན། 

			བཤད་པ། 

			ཐོགས་མེད་ཕྱིར་ན་སྔོ་སོགས་མིན། །

			ཅེས་སྨོས་ཏེ། རྨི་ལམ་དུ་སྔོན་པོར་སྣང་བ་ནི་ཐོགས་པ་མེད་པའི་ཕྱིར་ན། ཕྱི་རོལ་གྱི་སྔོན་པོ་དང་དབྱིབས་ལ་སོགས་པ་མ་ཡིན་ནོ། །

			དེས་ན་རྨི་ལམ་གྱི་སྣང་བ་ཤེས་པར་བསྟན་པའི་ཕྱིར། 

			རུང་ཡུལ་གནས་པས་མི་ཤེས་པར། །

			རང་ཉིད་ཤེས་ཕྱིར་དེ་ཤེས་ཡིན། །

			དེས་(༡༥༡ན)ནི་མིང་སོགས་བརྗོད་པ་ཡིན། །

			ཅེས་སྨོས་ཏེ། མཐོང་རུང་གི་ཡུལ་ན་གནས་པའི་སྐྱེས་བུ་གཞན་གྱིས་མི་ཤེས་པར་རྨི་བ་པོ་རང་ཉིད་ཁོ་ནས་ཉམས་སུ་མྱོང་སྟེ་ཤེས་པའི་ཕྱིར། རྨི་ལམ་དུ་སྔོན་པོར་སྣང་བ་དེ་ནི་ཤེས་པ་ཡིན་ཏེ། དཔེར་ན། རྨི་ལམ་དུ་ས་ཕྱོགས་ཤིན་ཏུ་དོག་པར་གླང་པོ་ཆེའི་ཁྱུ་མཐོང་ཡང་། དེར་གླང་པོའི་ཁྱུ་ཤོང་བའི་གོ་སྐབས་མེད་པ་བཞིན་ནོ་ཞེས་རྒྱན་གྱིས་སོ། །རྨི་ལམ་གྱི་རྣམ་པ་ཤེས་པར་བརྗོད་པ་དེས་ནི་མིང་སོགས་སུ་འདོད་པའི་རྟོག་པའི་རྣམ་པའང་ཤེས་པར་བརྗོད་པ་ཡིན་ནོ། །

			གསུམ་པ་མིང་སོགས་གཟུང་དོན་མ་ཡིན་པའི་འཐད་པ་ནི། 

			མིག་ལ་སོགས་པའི་བློ་འདོད་པ། །

			དེ་ཉིད་དོན་ལྡན་གང་གིས་འདོད། །

			ཅེས་སྨོས་ཏེ། མིག་ལ་སོགས་པའི་བློ་ཕྱིན་ཅི་ལོག་པར་སྣང་བ་གང་ཡིན་པ་དེ་གཟུང་དོན་ཅན་དུ་འདོད་པ་དེ་ཉིད་གཟུང་དོན་དང་ལྡན་པར་རྒྱུ་མཚན་གང་གིས་འདོད་ཅེས་དྲི་བར་བྱའོ། །

			ཅི་སྟེ། 

			གལ་ཏེ་དོན་ནུས་མཐོང་ཕྱིར་ན། །

			ཞེས་སྨོས་ཏེ། གལ་ཏེ། གཟུང་དོན་གྱི་ནུས་པ་ལས་སྐྱེ་བར་མཐོང་བའི་ཕྱིར། གཟུང་དོན་ལས་སྐྱེ་དགོས་སོ་ཞེ་ན། 

			བཤད་པ། 

			གཞན་པ་དོན་མེད་ཅན་ཐོབ་འགྱུར། །

			ཞེས་སྨོས་ཏེ། མིག་གི་ཤེས་པ་ལས་གཞན་པའི་སྤྱི་འཛིན་རྟོག་པ་ལ་གཟུང་དོན་མེད་པ་ཅན་དུ་རིགས་པས་ཐོབ་པར་འགྱུར་ཏེ། གཟུང་དོན་གྱི་ནུས་པ་ལས་སྐྱེ་བ་མེད་དོ། །

			གཉིས་པ་འབྲེལ་བ་མེད་པའི་མིང་སོགས་བརྗོད་པ་དགག་པ་ནི། གལ་ཏེ། བུམ་པ་ཞེས་པའི་སྒྲས་(༡༥༢ན)གསུམ་པོ་གང་དང་ཡང་འབྲེལ་བ་མེད་པའི་མིང་སོགས་བརྗོད་ཅེ་ན། 

			བཤད་པ། 

			འབྲེལ་མེད་ན་ཡང་འཇུག་མི་འགྱུར། །

			ཞེས་སྨོས་ཏེ། བུམ་པའི་སྒྲས་གསུམ་པོ་གང་དང་ཡང་འབྲེལ་བ་མེད་པའི་མིང་སོགས་བརྗོད་པར་འདོད་ན་ཡང་བུམ་པ་ཞེས་པའི་སྒྲ་ལས་བུམ་པ་དོན་གཉེར་གྱི་སྐྱེས་བུ་བུམ་པ་ལ་འཇུག་པར་མི་འགྱུར་རོ་ཞེས་སྔར་བཤད་ཟིན་ཏོ། །

			གསུམ་པ་དོན་དང་འབྲེལ་པའི་མིང་སོགས་བརྗོད་པ་དགག་པ་ལ། གཞན་དག་ན་རེ། 

			གལ་ཏེ་དོན་དང་འབྲེལ་ལྡན་ན། །

			ཞེས་སྨོས་ཏེ། གལ་ཏེ། དོན་བུམ་པ་དང་རྫས་གཅིག་ཏུ་འབྲེལ་བར་ལྡན་པའི་མིང་སོགས་བརྗོད་དོ་ཞེ་ན། 

			བཤད་པ། 

			འདས་དང་མ་འོངས་བརྗོད་བྱ་མིན། །

			དོན་དང་དེ་ནི་ཟད་ཕྱིར་རོ། །

			ཞེས་སྨོས་ཏེ། བུམ་པ་འདས་པ་དང་མ་འོངས་པ་ཡིན་པའི་སྒྲ་ཆོས་ཅན། བུམ་པ་འདས་པ་དང་མ་འོངས་པའི་མིང་སོགས་དེ་དག་བརྗོད་བྱར་བྱས་པ་ཡིན་པར་ཐལ། དོན་བུམ་པ་འདས་པ་དང་བུམ་པའི་མིང་སོགས་དེ་ནི་བུམ་པ་དང་ལྷན་ཅིག་ཏུ་ཟད་ཅིང་། བུམ་པ་མ་སྐྱེས་ན་བུམ་པའི་མིང་སོགས་ཀྱང་མ་སྐྱེས་པའི་ཕྱིར་ཏེ། བུམ་པ་དང་བུམ་པའི་མིང་སོགས་རྫས་གཅིག་པའི་ཕྱིར་རོ། །

			གཉིས་པ་སྒྲ་སྤྱི་ཡན་གར་བ་བརྗོད་པས་དབང་པོ་དོན་ཡོད་པ་དགག་པ་ལ། འགོག་བྱེད་ཀྱི་རིགས་པ་དངོས། སྤྱི་འཛིན་རྟོག་པ་ལ་རྣམ་པ་མི་སྣང་བར་ཐལ་བས་དགག་པའོ། །

			དང་པོ་ལ། གཞན་དག་ན་རེ། 

			སྒྲ་ཡིས་སྤྱི་ནི་བརྗོད་པའི་ཕྱིར། །

			གལ་ཏེ་ཐལ་བར་མི་འདོད་ན། །

			ཅེས་སྨོས་ཏེ། གལ་ཏེ། བུམ་པ་ཞེས་པའི་སྒྲ་ཡིས་བུམ་གསལ་ལ་ལྟོས་པ་མེད་པའི་སྤྱི་ཡན་གར་བ་ནི་བརྗོད་པའི་ཕྱིར། དབང་པོའི་ཚོགས་དོན་མེད་དུ་ཐལ་བར་མི་འདོད་དོ་ཞེ་ན། (༡༥༢བ)

			བཤད་པ། 

			དེ་མིན་སྤྱི་ནི་ཡན་གར་བ། །

			བརྗོད་མེད་ཕྱིར་རོ་བརྗོད་ན་ཡང་། །

			དེ་མཚུངས་མིན་དང་གསལ་བ་མིན། །

			དེས་ན་རྟག་ཏུ་དམིགས་འགྱུར་ཏེ། །

			རྟག་ཉིད་ཕྱིར་རོ། 

			ཞེས་སྨོས་ཏེ། བུམ་པ་ཞེས་པའི་སྒྲས་བུམ་པའི་སྤྱི་ཡན་གར་བ་བརྗོད་པས་དབང་པོའི་ཚོགས་དོན་མེད་དུ་ཐལ་བའི་སྐྱོན་མེད་པ་དེ་ནི་མིན་ཏེ། བུམ་པའི་སྤྱི་ནི་ཡན་གར་བ་བརྗོད་པ་མེད་པའི་ཕྱིར་རོ། །ཅི་སྟེ་བུམ་པའི་སྤྱི་ཡན་གར་བ་བརྗོད་པར་འདོད་དོ་ཞེ་ན་ཡང་། བུམ་གསལ་ལ་བལྟོས་པ་མེད་པའི་སྤྱི་ཡན་གར་བ་དེ་ནི་བུམ་གསལ་ལ་མཚུངས་པར་རྗེས་སུ་འགྲོ་བའི་སྤྱི་མིན་པ་དང་། བུམ་གསལ་གྱིས་གསལ་བར་བྱ་བ་མིན་པར་ཐལ། བུམ་པ་བརྗོད་པའི་སྒྲས་བུམ་པའི་གསལ་བ་ལ་བལྟོས་པ་མེད་པའི་སྤྱི་ཡན་གར་བ་བརྗོད་པའི་ཕྱིར། བུམ་པའི་སྤྱི་ནི་བུམ་པའི་གསལ་བས་གསལ་བར་བྱ་བ་མ་ཡིན་པ། དེས་ན་བུམ་པའི་སྤྱི་ནི་གསལ་བ་ཡོད་པ་དང་མེད་པའི་དུས་རྟག་ཏུ་དམིགས་པར་འགྱུར་ཏེ། རྟག་པ་ཉིད་ཡིན་པའི་ཕྱིར་རོ། །

			གཞན་དག་ན་རེ། 

			གལ་ཏེ་ཡང་། །

			གསལ་བས་མངོན་སུམ་ལ་གསལ་ཡིན། །

			ཅེས་སྨོས་ཏེ། གལ་ཏེ། ཡང་བུམ་པའི་གསལ་བས་བུམ་པའི་སྤྱི་དེ་མངོན་སུམ་ལ་གསལ་བར་བྱེད་པ་ཡིན་པས། བུམ་པའི་གསལ་བ་མེད་ན་བུམ་པའི་སྤྱི་རྟག་ཏུ་དམིགས་རུང་མ་ཡིན་པའི་ཕྱིར་གཏན་ཚིགས་མ་གྲུབ་བོ་ཞེ་ན། 

			བཤད་པ། 

			བདག་ལ་ཤེས་པ་བསྐྱེད་པ་ལ། །

			ནུས་པ་གང་དེ་ནུས་ཉིད་ཡིན། །

			ཅེས་སྨོས་ཏེ། བུམ་པའི་སྤྱི་དེས་རང་འཛིན་མངོན་སུམ་བསྐྱེད་པར་ནུས་སམ་འོན་ཏེ་མི་ནུས། ཕྱོགས་དང་པོ་ལྟར་ན། བུམ་པའི་གསལ་བ་མེད་པའི་དུས་ཀྱི་སྤྱི་དེའང་མངོན་སུམ་ལ་གསལ་བར་འགྱུར་ཏེ། (༡༥༣ན)སྔར་བུམ་པའི་གསལ་བ་ཡོད་པའི་དུས་སུ་བདག་ཉིད་ལ་དམིགས་པའི་མངོན་སུམ་གྱི་ཤེས་པ་བསྐྱེད་པ་ལ་ནུས་པ་དང་ལྡན་པ་གང་ཡིན་པ་དེ་ཉིད་བུམ་གསལ་མེད་པའི་དུས་སུ་ཡང་རང་འཛིན་པའི་མངོན་སུམ་བསྐྱེད་པ་ལ་ནུས་པ་དང་ལྡན་པའི་རྟག་པ་ཉིད་ཡིན་པའི་ཕྱིར་རོ། །

			གཞན་དག་ན་རེ། 

			གལ་ཏེ་འགའ་ཚེ་ནུས་མེད་ན། །

			ཞེས་སྨོས་ཏེ། གལ་ཏེ། ཕྱོགས་གཉིས་པ་ལྟར་བུམ་པའི་གསལ་བ་མ་བྱུང་བ་དང་། ཞིག་པའི་གནས་སྐབས་འགའ་ཞིག་གི་ཚེ་བུམ་པའི་སྤྱི་དེ་ལ་རང་འཛིན་མངོན་སུམ་བསྐྱེད་པའི་ནུས་པ་མེད་དོ་ཞེ་ན། 

			བཤད་པ། 

			དེ་ནི་ཀུན་ཚེ་ནུས་མེད་འགྱུར། །

			ཞེས་སྨོས་ཏེ། དེ་ལྟར་ཡིན་ན། བུམ་པའི་སྤྱི་དེ་ལ་ནི་བུམ་གསལ་ཡོད་པའི་དུས་ཀུན་གྱི་ཚེ་ན་ཡང་རང་འཛིན་མངོན་སུམ་བསྐྱེད་པའི་ནུས་པ་མེད་པར་འགྱུར་རོ། །

			དེ་ཉིད་ཀྱི་གཞུང་འཛུགས་པར་བྱ་བའི་ཕྱིར། 

			དེ་ཡི་ནུས་པའམ་ནུས་མེད་པ། །

			ངོ་བོ་ཉིད་ཀྱིས་གང་གནས་པ། །

			རྟག་ཕྱིར་བཅོས་སུ་ཡོད་མིན་ན། །

			དེ་ཟད་བྱ་ཕྱིར་ནུས་པ་གང་། །

			ཞེས་སྨོས་ཏེ། གང་གི་ཕྱིར་བུམ་པའི་སྤྱི་དེ་ཡིས་རང་འཛིན་མངོན་སུམ་བསྐྱེད་པར་ནུས་པའམ། ནུས་པ་མེད་པར་ངོ་བོ་ཉིད་ཀྱིས་གང་ལྟར་གནས་པ་དེ་ལྟར་རྟག་པ་དེའི་ཕྱིར་དང་། བསྒྱུར་བ་དང་བཅོས་སུ་ཡོད་པ་མིན་པའི་ཕྱིར་ན། བུམ་པའི་སྤྱི་དེ་རང་འཛིན་མངོན་སུམ་བསྐྱེད་པའི་ནུས་པ་ཟད་པར་བྱ་བའི་ཕྱིར་དུ་བུམ་གསལ་གྱི་ནུས་པ་གང་ཡང་མི་རིགས་སོ་ཞེས་པ་ལྷའིའོ། །

			གཉིས་པ་སྤྱི་འཛིན་རྟོག་པ་ལ་རྣམ་པ་མི་སྣང་བར་ཐལ་བ་དགག་པ་ལ། གཞན་དག་ན་རེ། བུམ་པའི་སྤྱི་འཛིན་རྟོག་པ་དེས་བུམ་གསལ་ལ་བལྟོས་པ་མེད་པའི་བུམ་(༡༥༣བ)པའི་སྤྱི་རྟོགས་པ་ཡིན་ནོ་ཞེ་ན། 

			བཤད་པ། 

			སྤྱི་ཡི་རྣམ་པར་ཤེས་དེ་དང་། །

			རྗེས་འབྲེལ་སྡོན་པོ་ལ་སོགས་པའི། །

			རྣམ་པའི་ཆ་ནི་རྣམ་ངེས་གང་། །

			དེ་ནི་དེ་ལ་གང་གིས་སྤྲུལ། །

			ཅེས་སྨོས་ཏེ། སྔོན་པོའི་སྤྱི་འཛིན་པའི་རྣམ་པར་ཤེས་པ་དེ་རང་དང་རྗེས་སུ་འབྲེལ་བར་འཇུག་པའི་ཁ་དོག་དང་དབྱིབས་ཀྱི་ཡན་ལག་ཏུ་གནས་པའི་སྔོན་པོ་ལ་སོགས་པར་སྣང་བའི་རྣམ་པའི་ཆ་ནི་རྣམ་པར་ངེས་པ་གང་ཡིན་པ་དེ་ཉིད་ཀྱི་ཕྱིར། སྔོན་པོའི་སྤྱི་འབའ་ཞིག་པ་དེ་ནི་ཤེས་པ་དེ་ལ་གང་གིས་སྤྲུལ་ནས་སྣང་བར་འགྱུར་ཏེ། སྔོན་པོའི་སྤྱི་འབའ་ཞིག་མི་སྣང་བའི་ཕྱིར་རོ། །

			ཇི་སྐད་དུ་ལྷའི་འགྲེལ་པ་ལས། 

			སྔོན་པོ་ལ་སོགས་པའི་རྣམ་པའི་སྒོ་ནས་སྤྱི་འཛིན་པའི་རྣམ་པར་ཤེས་པ་ལ་སྤྱི་སྣང་བ་རིགས་པ་མ་ཡིན་ནོ། །ཞེས་དང་། 

			རྒྱན་ལས། 

			གལ་ཏེ། སྒྲ་ལས་སྤྱི་འབའ་ཞིག་རྟོགས་ན་སྤྱིའི་རྣམ་པ་འབའ་ཞིག་ཏུ་སྣང་བར་འགྱུར་གྱི། སྔོན་པོ་ལ་སོགས་པའི་རྣམ་པའི་ཆའི་སྐབས་ཡོད་པར་གང་ལས་འགྱུར། ཞེས་གསུངས་སོ། །

			གསུམ་པ་མངོན་སུམ་དུ་ཤེས་པའི་དོན་དུ་དབང་པོ་དོན་ཡོད་པ་དགག་པ་ལ། 

			གལ་ཏེ་མངོན་སུམ་ཤེས་དོན་ཉིད། །

			ཕྱིར་ན་དབང་པོ་དོན་མེད་མིན། །

			ཅེས་སྨོས་ཏེ། གཞན་དག །གལ་ཏེ། རང་མཚན་མངོན་སུམ་དུ་གསལ་བར་ཤེས་པའི་དོན་ཉིད་ཀྱི་ཕྱིར་དུ་རྟོག་པས་རང་མཚན་གསལ་བར་འཛིན་པས་ན། དབང་པོའི་ཚོགས་དོན་མེད་པ་མིན་ནོ་ཞེ་ན། 

			བཤད་པ། 

			དེ་དངོས་གཅིག་ཕྱིར་སྒྲ་སོགས་ལས། །

			ཐ་དད་སྣང་བློ་གང་ལས་ཡིན། །

			ཅེས་སྨོས་ཏེ། བུམ་པ་ལ་དམིགས་པའི་དབང་ཤེས་དང་རྟོག་པ་དེ་དག་ལ་སྣང་ཡུལ་རང་མཚན་གྱི་དངོས་པོ་གཅིག་སྣང་བར་མཚུངས་པའི་ཕྱིར། (༡༥༤ན)བདག་རྐྱེན་དབང་པོ་དང་། དམིགས་རྐྱེན་གཟུགས་དང་། སྒྲ་ལ་སོགས་པ་ལས་སྣང་ཡུལ་གསལ་མི་གསལ་ཐ་དད་དུ་སྣང་བའི་བློ་གང་ལས་ཡིན་ཏེ་མ་ཡིན་ནོ་ཞེས་པ་ལྷ་རྒྱན་གཉིས་ཀའིའོ། །

			གཉིས་པ་དེ་ཉིད་དང་གཞན་དུ་བརྗོད་དུ་མེད་པའི་རྟགས་ཀྱིས་སྤྱི་མཚན་དོན་བྱེད་མི་ནུས་པར་བསྒྲུབ་པ་ལ། དངོས་དང་། རྩོད་པ་སྤང་བ། སྒྲ་དངོས་སུ་འཇུག་པ་དགག་པའོ། །

			དང་པོ་ལ། རིགས་རང་བཞིན་མེད་པར་བསྒྲུབ། མེད་པ་སྤྱིར་མི་འགྱུར་བ། དེས་ན་རིགས་འཁྲུལ་པས་བཏགས་པ། དོན་དང་བློའི་སྤྱི་གཉིས་ཀ་ལ་ངོ་བོ་མེད་པའོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་པོ་ལ། གྲངས་ཅན་པ་དང་། དེའི་རྗེས་སུ་འབྲང་བའི་ཁ་བ་ཅན་པ་ཕལ་མོ་ཆེ་དག །སྤྱི་དང་གསལ་བ་རྫས་གཅིག་པར་ཁས་ལེན་པ་ནི་མི་རིགས་ཏེ། གསལ་བ་བཞིན་དུ་སྤྱི་ཡང་ཐུན་མོང་མ་ཡིན་པའི་ངོ་བོར་གནས་པའམ། ཡང་ན་སྤྱི་བཞིན་དུ་གསལ་བ་རྣམས་ཀྱང་ཀུན་ལ་རྗེས་སུ་འགྲོ་བར་ཐལ་བའི་ཕྱིར་རོ། །དེས་ན་དངོས་པོར་གྱུར་པའི་སྤྱི་མེད་དེ། གཅིག་དང་ཐ་དད་འགལ་བའི་ཕྱིར་རོ། །

			བྱེ་བྲག་པ་དག །སྤྱི་གསལ་བ་ལས་ཐ་དད་པར་སྨྲ་བ་ཡང་མི་རིགས་ཏེ། ཐ་དད་པར་མི་དམིགས་པའི་ཕྱིར་དང་། འབྲེལ་བ་མེད་པར་ཐལ་བའི་ཕྱིར་ཏེ། ཐ་དད་པ་རྣམས་ལ་རྒྱུ་འབྲས་ལས་གཞན་པའི་འབྲེལ་བ་མེད་ཅིང་། སྤྱི་རྟག་པ་ནི་རྒྱུའི་འབྲས་བུར་མི་རུང་བའི་ཕྱིར་རོ། །དེའི་ཕྱིར་སྤྱི་ཞེས་བྱ་བ་གཞན་ཅི་ཡང་མེད་དེ། འབྲས་བུ་མཚུངས་པའི་གསལ་བ་རྣམས་རིགས་མི་མཐུན་ལས་ལོག་པར་བློས་བཏགས་པའི་གཞན་སེལ་བ་ཉིད་ལ་སྤྱི་ཞེས་ཐ་སྙད་དུ་བྱ་སྟེ། སྤྱི་སྨྲ་བ་རྣམས་ཀྱི་(༡༥༤བ)སྤྱིའི་བྱ་བ་གང་ཡིན་པ་དེ་འདི་ཉིད་ཀྱིས་བྱེད་པའི་ཕྱིར་རོ། །འདི་ལྟར་གསལ་བ་དུ་མ་ལ་སྒྲ་བློ་ཐུན་མོང་བ་ཞིག་འཇུག་པའི་རྒྱུར་སྤྱི་ཞེས་ཐ་སྙད་བྱས་པ་ཡིན་ལ། དེའང་འདི་ཉིད་ཀྱིས་འགྲུབ་པ་ཡིན་ཏེ། གསལ་བ་ཐ་དད་པ་དག་ལ་ཡང་རིགས་མི་མཐུན་ལས་ལོག་པའི་ངོ་བོར་ཐ་དད་མེད་པར་སྒྲོ་བཏགས་ནས་སྒྲ་གཅིག་སྦྱོར་བའི་ཕྱིར་དང་། སྒྲའི་རྗེས་སུ་འབྲང་བའི་སྤྱི་བློ་གཅིག་ཀྱང་འཇུག་པའི་ཕྱིར་རོ། །དེས་ན་སྤྱི་བློའི་སྣང་བ་དེ་ཉིད་གཞན་ལས་ལོག་པ་ལྟ་བུ་དང་། གསལ་བ་ཀུན་ལ་རྗེས་འགྲོ་བྱེད་པ་ལྟར་སྣང་ཞིང་ཐ་སྙད་བྱེད་པ་དག་གིས་དེ་ཉིད་ལ་ཕྱི་རོལ་དུ་ཞེན་ཏེ། དངོས་པོར་གྲུབ་པའི་སྒྲ་དང་རྟོག་པས་དགག་སྒྲུབ་བྱས་པ་ལས་འབྲེལ་བའི་དབང་གིས་རྗེས་སུ་མཐུན་པའི་དོན་ཐོབ་པའི་ཕྱིར། རིགས་པས་མ་དཔྱད་པའི་དོན་དེ་ཉིད་ལ་སྤྱི་ཉིད་དུ་ཐ་སྙད་འདོགས་དགོས་སོ། །

			ཡང་དག་པར་ན་བློས་བཏགས་པ་ཙམ་དུ་ཟད་ཅི། གསལ་བ་རྣམས་དང་གཅིག་དང་ཐ་དད་གང་དུའང་མ་གྲུབ་པའི་ཕྱིར། སྤྱི་ཞེས་བྱ་བ་ཅུང་ཟད་ཀྱང་མེད་དེ། དངོས་པོ་རྣམས་ཕན་ཚུན་འདྲ་བ་མེད་པའི་ངོ་བོར་གནས་པའི་ཕྱིར། དེ་ལ་དགོངས་ནས། 

			རྒྱས་པ་ལས། 

			དེ་ལ་བསམ་པའི་དབང་གིས་ནི། །

			སྤྱི་ཡོད་པར་ནི་རབ་ཏུ་བསྒྲགས། །

			དེ་ཡིས་ཇི་ལྟར་ཀུན་བཏགས་པ། །

			དེ་ནི་དམ་པའི་དོན་དུ་མེད། །

			ཅེས་གསུངས་ལ།

དེ་བཞིན་དུ་གསལ་བའམ་བྱེ་བྲག་ཅེས་བྱ་བ་གཞན་ཅུང་ཟད་ཀྱང་མེད་ཀྱི། རིགས་མི་མཐུན་ལས་ལོག་པར་སྣང་བའི་རྟོག་པའི་གཟུང་བྱ་དེ་ཉིད་རིགས་མཐུན་ནང་ཕན་ཚུན་ལས་ཀྱང་ལོག་པར་སྣང་བ་ན་བྱེ་བྲག་གམ་གསལ་བའམ་གཞི་མཐུན་ཞེས་བྱ་བའི་ཐ་སྙད་ཀྱི་ཡུལ་ཡིན་ཏེ། དཔེར་ན། འདི་ནི་གསེར་གྱི་བུམ་པའོ་(༡༥༥ན)སྙམ་དུ་འཛིན་པའི་རྟོག་པའི་སྣང་བ་དེ་ཉིད་བུམ་པ་མ་ཡིན་པ་ལས་ཀྱང་ལོག་ཅིང་ཟངས་བུམ་སོགས་གཞན་ལས་ཀྱང་ལོག་པར་སྣང་བའི་ཕྱིར་བུམ་པའི་བྱེ་བྲག་ཏུ་ཐ་སྙད་འདོགས་པ་བཞིན་ནོ། །རང་མཚན་ལ་ནི་ཆ་ཤས་མེད་པའི་ཕྱིར། སྤྱི་དང་བྱེ་བྲག་ངོ་བོ་ཐ་དད་པར་མངོན་སུམ་གྱིས་མ་དམིགས་སོ། །

			དེས་ན་རྣམ་པར་རྟོག་པ་ལ་རིགས་མི་མཐུན་ལས་ལོག་པར་སྣང་བ་གང་ཡིན་པ་དེ་ཉིད་སྤྱིའི་ཐ་སྙད་ཀྱི་ཡུལ་ཡིན་ལ། རིགས་མཐུན་ནང་ལས་ཀྱང་ལོག་པར་སྣང་བ་གང་ཡིན་པ་དེ་ཉིད་བྱེ་བྲག་གམ་གསལ་བའི་ཐ་སྙད་ཀྱི་ཡུལ་ཡིན་ཏེ། 

			ཇི་སྐད་དུ་རྒྱས་པ་ལས། 

			ཤེས་ལ་ཡོད་པའི་དོན་དེ་རྣམས། །

			འདི་ལྟར་ལྡོག་པའི་ངོ་བོ་ཅན། །

			དེ་ཉིད་གཞན་ལས་ལོག་པར་ཡང་། །

			སྣང་སྟེ་དེ་ལ་སྤྱི་དང་ནི། །

			གཞི་མཐུན་སྤྱོད་ཡུལ་ཅན་དག་གིས། །

			ཐ་སྙད་ནོར་དོན་ཅན་རྒྱས་བྱེད། །

			ཅེས་གསུངས་སོ། །

དེས་ན་སྤྱི་དང་བྱེ་བྲག་གམ་གཞི་མཐུན་གྱི་ཐ་སྙད་དག་ཀྱང་ཡང་དག་པའི་དོན་ཅན་མ་ཡིན་གྱི་ཀུན་བཏགས་པ་ཙམ་ཡིན་ཏེ། 

			ཇི་སྐད་དུ་རྒྱས་པ་ལས། 

			དེ་ལ་ངོ་བོ་གཅིག་པ་དང་། །

			དུ་མ་བློ་ཡིས་བསླད་པ་ཡིན། །

			ཞེས་གསུངས་པ་ལྟར་རོ། །

དེ་ལྟ་ན་ཡང་འདི་དག་དངོས་པོ་དང་བརྒྱུད་ནས་འབྲེལ་བའི་ཕྱིར་དོན་ཐོབ་པའི་རྟེན་དུ་རུང་སྟེ། འདི་ལྟར་གསལ་བ་དུ་མས་འབྲས་བུ་གཅིག་བྱེད་པ་ནི་སྤྱིའི་ཐ་སྙད་ཀྱི་ས་བོན་ཡིན་ལ། གཅིག་ཀྱང་འབྲས་བུ་དུ་མ་བྱེད་པ་ནི་གཞི་མཐུན་གྱི་ཐ་སྙད་ཀྱི་ས་བོན་ཡིན་པའི་ཕྱིར་རོ། །

			ཇི་སྐད་དུ། 

			དེ་ལ་དུ་མའང་འབྲས་གཅིག་ཅན། །

			དེ་འབྲས་ཅན་མིན་གཞན་རྟེན་ཅན། །

			རྗོད་དང་ཤེས་པས་གཅིག་ཉིད་དུ། །

			ཐ་སྙད་རབ་ཏུ་འཇུག་པར་བྱེད། །ཅེས་དང་། 

			དེ་བཞིན་(༡༥༥བ)གཅིག་དང་དུ་མ་ཉིད། །

			དེ་དངོས་ཡོངས་སུ་བསྟན་པའི་ཕྱིར། །

			དེ་འབྲས་ཅན་མིན་གཞན་ལས་ནི། །

			ཐ་དད་པས་ཆོས་སྣ་ཚོགས་ཤེས། །ཞེས་གསུངས་པ་ཡིན་ནོ། །

			གཉིས་པ་ཚིག་གི་དོན་ནི། 

			རིགས་ལྡན་རིགས་མིན་གང་གི་ཕྱིར། །

			གསལ་བའི་ངོ་བོ་གཞན་བརྟེན་མེད། །

			ཅེས་སྨོས་ཏེ། རིགས་དེ་གསལ་བ་དང་གཅིག་གམ་ཐ་དད། དང་པོ་ལྟར་ན། བ་གླང་གི་རིགས་སྤྱི་དང་ལྡན་པའི་དཀར་ཟལ་དེ་ལ་རིགས་སྤྱི་བ་གླང་ཙམ་དེ་རྗེས་སུ་འགྲོ་བ་མིན་པར་ཐལ། གང་གི་ཕྱིར། སེར་སྐྱ་དང་རྫས་དབྱེར་མེད་གཅིག་ཡིན་པ་དེའི་ཕྱིར་ཏེ། གསལ་བའི་ངོ་བོ་བ་གླང་སེར་སྐྱ་དང་དབྱེར་མེད་པའི་རྫས་དེ་གཞན་དཀར་ཟལ་ལ་བརྟེན་པ་མེད་པའི་ཕྱིར་རོ་ཞེས་པ་ལྷའིའོ། །

			རྒྱན་ལས། 

			དེ་ལ་རེ་ཞིག་གསལ་བའི་རང་བཞིན་ཉིད་ནི་སྤྱིའི་དངོས་པོ་མ་ཡིན་ཏེ། གང་གི་ཕྱིར་གསལ་བ་གཞན་ལ་བརྟེན་པ་མེད་པ་སྟེ་མ་འདྲེས་པར་མངོན་སུམ་དུ་རྟོགས་པ་ཡིན་ནོ། །མ་འཁྲུལ་པའི་ཤེས་པས་གཞན་དུ་རྟོགས་པ་ནི་གཞན་དུ་འགྱུར་བ་མ་ཡིན་ནོ། །ཞེས་བཤད་དོ། །

			ཅི་སྟེ་ཡང་། 

			གལ་ཏེ་ཐ་དད་གྲུབ་ཅེ་ན། །

			ཞེས་སྨོས་ཏེ། གལ་ཏེ། བྱེ་བྲག་པ་ན་རེ། སྤྱི་གསལ་བ་ལས་ཐ་དད་དུ་གྲུབ་བོ་ཞེ་ན། 

			བཤད་པ། 

			ལྟོས་ཕྱིར་འབྲས་བུ་ཉིད་དུ་བརྗོད། །

			རང་གི་རྒྱུ་ལས་གྲུབ་པའི་ཕྱིར། །

			འབྲས་བུ་རག་ལས་མེད་པར་ཡང་། །

			རྟོག་པ་ཡིས་ནི་འབྲེལ་བར་བྱེད། །

			ཅེས་སྨོས་ཏེ། འདི་ལྟར་ཤིང་གི་སྤྱི་ནི་ཤིང་གསལ་ལ་ལྟོས་ཤིང་རྫས་གཞན་ཡིན་པའི་ཕྱིར། ཤིང་གསལ་གྱི་འབྲས་བུ་ཉིད་དུ་བརྗོད་རིགས་པར་ཐལ། གཞན་ཡང་མྱུ་གུ་ལ་སོགས་པ་འབྲས་བུ་ནི། རང་གི་རྒྱུ་ས་བོན་དང་ཆུ་ལུད་སོགས་ལས་གྲུབ་ཟིན་པའི་ཕྱིར། (༡༥༦ན)སླར་ཡང་སྐྱེ་བ་རྒྱུ་ལ་རག་ལས་པ་མེད་པར་ཡང་ས་བོན་དང་མྱུ་གུའི་འབྲེལ་པ་ནི་དོན་ལ་མེད་བཞིན་དུ་རྟོག་པ་ཡིས་ནི་འབྲེལ་བར་བྱེད་པ་ཡིན་པའི་ཕྱིར། 

			དེས་ན་སྤྱི་རང་བཞིན་མེད་པར་གྲུབ་ཅེས་བསྟན་པའི་ཕྱིར། 

			འབྲས་མིན་ཇི་ལྟར་ཡང་ཅི་ཞིག །

			གཞན་ཉིད་ཡིན་ན་དེ་འབྲེལ་མེད། །

			དེ་ཕྱིར་རང་བཞིན་མེད་པར་གྲུབ། །

			ཅེས་སྨོས་ཏེ། འདི་ལྟར་གསལ་བའི་འབྲས་བུ་མིན་པའི་སྤྱི་ནི་ཇི་ལྟར་ཡང་གསལ་བ་དང་ཅི་ཞིག་འབྲེལ་པ་ཡོད་དེ་མེད་པར་ཐལ། གསལ་བའི་འབྲས་བུ་མ་ཡིན་པའི་རྫས་གཞན་ཡིན་པའི་ཕྱིར། དེས་ན་སྤྱི་གསལ་གཉིས་རྫས་གཞན་ཉིད་ཡིན་ན་དེ་གཉིས་ལ་འབྲེལ་བ་མེད་དགོས་སོ། །ཞེས་རྒྱན་གྱིས་སོ། །

			ལྷ་དབང་བློས། 

			རིགས་ནི་རྟག་པའི་ཕྱིར་གསལ་བའི་འབྲས་བུ་མིན་ལ། འབྲས་བུ་མིན་པའི་ཕྱིར་བལྟོས་པ་མེད་དོ། །བལྟོས་པ་མེད་པའི་ཕྱིར་འབྲེལ་པ་མེད་དོ། །

			ཞེས་གསུངས་སོ། །

			དེས་ན་སྤྱི་ནི་གསལ་བ་ལས་རྫས་གཅིག་དང་རྫས་ཐ་དད་གང་དུ་ཡང་མ་གྲུབ་པ་དེའི་ཕྱིར། རྫས་ཀྱི་རང་བཞིན་མེད་པར་གྲུབ་བོ། །

			གཉིས་པ་མེད་པ་སྤྱིར་མི་འགྱུར་བ་ལ། གཞན་དག་ན་རེ། སྤྱི་རང་བཞིན་མེད་པ་ཡིན་ན་རི་བོང་གི་རྭ་ཡང་རིགས་སུ་ཐལ་ལོ་ཞེ་ན། 

			བཤད་པ། 

			མེད་པའི་རིགས་སུ་ཐལ་མི་འགྱུར། །

			དེ་ལ་བལྟོས་པ་མེད་པའི་ཕྱིར། །

			ཞེས་སྨོས་ཏེ། མེད་པ་རི་བོང་གི་རྭ་ནི་བ་ལང་ཁྲ་བོ་ལ་སོགས་པའི་རིགས་སུ་ཐལ་བར་མི་འགྱུར་ཏེ། བ་ལང་ཁྲ་བོ་དེ་ལ་བལྟོས་པ་དང་འབྲེལ་པ་མེད་པའི་ཕྱིར་རོ། །

			གསུམ་པ་དེས་ན་རིགས་འཁྲུལ་པས་བཏགས་པ་ནི། 

			དེ་ཕྱིར་དངོས་པོ་ལ་བརྟེན་ནས། །

			ངོ་བོ་མེད་པའི་རིགས་བཏགས་པས། །

			ཁྱད་པར་དེ་(༡༥༦བ)ལ་འཇུག་དོན་ཅན། །

			སྒྲ་རྣམས་ཀྱིས་ནི་རབ་ཏུ་བསྟན། །

			ཅེས་སྨོས་ཏེ། གང་གི་ཕྱིར་རིགས་རང་བཞིན་མེད་པར་བསྟན་པ་དེའི་ཕྱིར། ཤིང་འཛིན་པའི་རྟོག་པས་ཤིང་རང་མཚན་པའི་ངོ་བོ་ལ་བརྟེན་ནས་ཤིང་གི་སྤྱི་དེ་ལ་ཕྱི་རོལ་གྱི་ཤིང་དུ་ཞེན་པའི་ཕྱིར་ཤིང་གི་ངོ་བོར་མེད་པའི་ཤིང་གི་རིགས་དེ་ཤིང་རང་མཚན་པར་བཏགས་པ་ཡིན་ནོ། །ཅི་ལྟ་བུ་ཞིག་གིས་བཏགས་ཞེ་ན། ཁྱད་པར་ཤིང་དེ་ལ་འཇུག་པར་བྱ་བའི་དོན་ཅན་གྱི་སྒྲ་རྣམས་ཀྱིས་ནི་ཤིང་གི་རིགས་སུ་བཏགས་ནས་རབ་ཏུ་བསྟན་པ་ཡིན་ནོ། །

			འོ་ན་བློས་དངོས་པོ་གཅིག་ཏུ་ཞེན་པ་མི་རིགས་ཏེ། སྤྱི་མ་མཐོང་བའི་ཕྱིར་ཞེ་ན། འདི་ལ་བརྗོད་པ། 

			དེ་ལ་ངོ་བོར་སྣང་བའམ། །

			དོན་ལ་དེ་ཉིད་དུ་འཛིན་པ། །

			གང་དེ་འཁྲུལ་པ་ཐོག་མེད་པའི། །

			དུས་ཅན་མཐོང་གོམས་ཀྱིས་སྤྲུལ་ཡིན། །

			ཅེས་སྨོས་ཏེ། ཤིང་འཛིན་པའི་རྟོག་པ་དེ་ལ་ཤིང་གི་སྤྱི་དེ་ཉིད་ཤིང་གི་ངོ་བོར་སྣང་ཞིང་འཛིན་པའམ། ཡང་ན་ཤིང་གི་དོན་རང་མཚན་ལ་ཤིང་གི་སྤྱི་དེ་ཉིད་དུ་འཛིན་པ་གང་ཡིན་པ་དེ་འཁྲུལ་པའི་རྒྱུ་ཡོད་དེ། ཐོག་མ་མེད་པའི་དུས་ཅན་གྱི་མཐོང་བ་དང་བཏགས་པ་གཅིག་ཏུ་འཁྲུལ་པ་བརྒྱུད་པའི་བག་ཆགས་གོམས་པ་རྣམས་ཀྱིས་སྤྲུལ་ནས་སྣང་བཏགས་གཅིག་ཏུ་ཞེན་པ་ཡིན་པའི་ཕྱིར། 

			བཞི་པ་དོན་དང་བློའི་སྤྱི་གཉིས་ཀ་ལ་ངོ་བོ་མེད་པ་ནི། 

			དོན་རྣམས་ཀྱི་ནི་སྤྱི་གང་ཡིན། །

			གཞན་ལས་ལོག་པའི་མཚན་ཉིད་ཅན། །

			སྒྲ་འདི་དག་གིས་གང་བརྗོད་པ། །

			དེ་ལ་ངོ་བོ་ཅུང་ཟད་མེད། །

			ཅེས་སྨོས་ཏེ། ཤིང་ལ་སོགས་པའི་དོན་རྣམས་ཀྱི་ནི་སྤྱི་གང་ཡིན་པ་གཞན་ཤིང་མ་ཡིན་ལས་ལོག་པའི་མཚན་ཉིད་ཅན་གྱི་སྒོ་ནས་ཤིང་དུ་རྟོག་པས་སྒྲོ་བཏགས་(༡༥༧ན)པ་ཙམ་ཡིན་པའི་ཕྱིར། ཤིང་ཞེས་བརྗོད་པའི་སྒྲ་འདི་དག་གིས་གང་བརྗོད་པར་བྱ་བ་ཤིང་མིན་རྣམ་པར་བཅད་ཙམ་དེ་ལ་ཡང་དག་པར་ན་ཤིང་གི་ངོ་བོ་ཅུང་ཟད་ཀྱང་མེད་དོ། །

			གལ་ཏེ། ཤིང་འཛིན་རྟོག་པ་ལ་ཤིང་རང་མཚན་མི་སྣང་ཡང་ཤིང་གི་སྤྱི་དངོས་པོ་བ་སྣང་དགོས་སོ་ཞེ་ན། 

			བཤད་པ། 

			ངོ་བོ་མེད་ཅན་སྤྱི་བློ་ལ། །

			སྤྱི་ཉིད་དུ་ནི་མཐོང་ཕྱིར་དང་། །

			དོན་ལ་འཁྲུལ་པའམ་མེད་པ་ནི། །

			སྤྱིར་འདོད་དེ་ཡང་བསླད་ཕྱིར་དང་། །

			དེ་ཉིད་དུ་ནི་དོན་དངོས་སུ། །

			མེད་ཕྱིར་ངོ་བོ་ཅན་མ་ཡིན། །

			ངོ་བོ་མེད་པས་བརྗོད་བྱ་མིན། །

			ཅེས་སྨོས་ཏེ། ཤིང་གི་ངོ་བོར་མེད་པ་ཅན་གྱི་ཤིང་གི་སྤྱི་ནི་རང་འཛིན་པའི་བློ་ལ་ཤིང་གི་སྤྱི་ཉིད་དུ་ནི་མཐོང་ཞིང་ཞེན་པའི་ཕྱིར་དང་། དོན་རང་མཚན་ལ་བརྟེན་ནས་དེ་དང་གཅིག་ཏུ་འཁྲུལ་པའམ། ཡང་ན་ཤིང་རང་མཚན་དུ་སྣང་ཡང་དེར་མེད་པ་ནི་སྤྱི་ཡིན་པར་འདོད་པའི་ཕྱིར་དང་། ཤིང་དུ་མེད་བཞིན་དུ་ཤིང་དུ་སྣང་བ་དེའང་རང་འཛིན་རྟོག་པས་བཏགས་ནས་བསླད་པའི་ཕྱིར་དང་། དེ་ཁོ་ན་ཉིད་དུ་བརྟགས་ཤིང་དཔྱད་པ་ན་ཤིང་གི་དོན་དངོས་སུ་གྲུབ་པ་མེད་པའི་ཕྱིར། ཕྱི་རོལ་གྱི་དངོས་པོའི་ངོ་བོ་ཅན་མ་ཡིན་ནོ། །ཡང་དག་པར་ན་སྤྱི་དངོས་པོའི་ངོ་བོར་མེད་པས་དེ་ཤིང་གི་གསལ་བ་རྣམས་ལས་དེ་ཉིད་དང་གཞན་དུ་བརྗོད་པར་བྱ་བ་མ་ཡིན་ནོ། །

			གཉིས་པ་དེ་ལ་རྩོད་པ་སྤང་བ་ནི། 

			གལ་ཏེ་བརྗོད་བྱ་འགའ་ཞིག་ལས། །

			དངོས་འདོད། 

			ཅེས་སྨོས་ཏེ། གལ་ཏེ། ཤིང་གི་སྤྱི་དེ་བརྗོད་བྱ་བུམ་པ་སོགས་འགའ་ཞིག་ལས་ཐ་དད་དུ་སྒྲས་བརྗོད་པའི་ཕྱིར་དངོས་པོར་འདོད་དགོས་སོ་ཞེ་ན། 

བཤད་པ། 

			དངོས་རྣམས་ཇི་ལྟར་ཡང་། །

			བརྗོད་བྱ་མིན་པ་ཉིད་མ་ཡིན། །(༡༥༧བ)

			ཉེར་ལེན་ཐ་དད་ཕྱིར་གཞན་དུ། །

			བརྗོད་པར་བྱ་མིན་ཉེར་བཏགས་ཕྱིར། །

			ཞེས་སྨོས་ཏེ། ཤིང་གི་སྤྱི་དངོས་པོར་གྲུབ་ན་ཤིང་གསལ་རྣམས་ལས་དེ་ཉིད་དང་གཞན་དུ་གྲུབ་དགོས་པ་ཡིན་ནོ། །དངོས་པོར་གྲུབ་པའི་ཆོས་རྣམས་ལ་ཇི་ལྟར་ཡང་དེ་ཉིད་དང་གཞན་དུ་བརྗོད་བྱ་མིན་པ་ཉིད་མ་ཡིན་པའི་ཕྱིར་ཏེ། དངོས་པོ་ཡིན་ན་དེ་ཉིད་དང་གཞན་ཉིད་ལས་མ་འདས་པའི་ཕྱིར་རོ། །དེས་ན་ཤིང་གི་སྤྱི་ནི་དངོས་པོ་ཡིན་པའི་རྒྱུ་མཚན་གྱིས་བུམ་པ་ལས་གཞན་དུ་བརྗོད་པར་བྱ་བ་མ་ཡིན་ཏེ། དེ་དང་ཉེར་ལེན་ནམ་རྟེན་གསལ་བ་ཐ་དད་པའི་ཕྱིར་རམ། དེའི་རྒྱུ་མཚན་གྱིས་གསལ་བ་ལས་ཉེར་ལེན་བཏགས་པའི་བཏགས་ཡོད་ཡིན་པའི་ཕྱིར། 

			གསུམ་པ་སྒྲ་དངོས་སུ་འཇུག་པ་དགག་པ་ལ། འདས་མ་འོངས་ལ་སྒྲ་མི་འཇུག་པར་ཐལ་བ། དེ་བཏགས་མིང་དུ་མི་འཐད་པ། དོན་མེད་ན་ཡང་དངོས་མིང་དུ་འཐད་པའོ། །

			དང་པོ་ལ། གལ་ཏེ། ཤིང་ཞེས་བརྗོད་པའི་སྒྲས་ཤིང་གི་སྤྱི་དངོས་པོ་བའམ་ཤིང་གསལ་དངོས་སུ་བརྗོད་ན་འདས་པ་དང་མ་འོངས་པའི་ཤིང་ལ་དེའི་སྒྲ་མི་འཇུག་པར་འགྱུར་ཏེ། ཤིང་ཞེས་བརྗོད་པའི་སྒྲས་ཤིང་སྤྱི་དངོས་པོ་བ་བརྗོད་པའི་ཕྱིར། 

			གཞན་དག་ན་རེ། 

			འདས་པ་དང་ནི་མ་འོངས་པའི། །

			དོན་ལའང་སྤྱི་ཡི་རྒྱུ་མཚན་གྱི། །

			མཉན་པ་དག་ནི་འཇུག་འགྱུར་ན། །

			ཞེས་སྨོས་ཏེ། གལ་ཏེ། འདས་པ་དང་ནི་མ་འོངས་པའི་ཤིང་གི་དོན་དག་ལའང་རྗེས་སུ་འགྲོ་བའི་ཤིང་གི་སྤྱི་དངོས་པོ་བ་ཡོད་པའི་རྒྱུ་མཚན་ཅན་གྱིས་ཤིང་ཞེས་བརྗོད་པའི་སྒྲའམ། མཉན་པ་དག་ནི་འདས་པ་དང་མ་འོངས་པའི་ཤིང་ལ་འཇུག་པར་འགྱུར་རོ་ཞེ་ན། 

			བཤད་པ། 

			ཡོད་པ་མེད་ཆོས་ཇི་ལྟར་འགྱུར། །

			ཞེས་སྨོས་ཏེ། དངོས་པོར་ཡོད་པའི་(༡༥༨ན)ཤིང་གི་སྤྱི་ནི་དེ་ལྟར་མེད་པ་འདས་པ་དང་མ་འོངས་པའི་ཤིང་གི་ཆོས་སུ་ཇི་ལྟར་འགྱུར་ཏེ། དོན་དམ་པར་ཡོད་པའི་ཕྱིར། 

			གཉིས་པ་དེ་བཏགས་མིང་དུ་མི་འཐད་པ་ནི། གཞན་དག་ན་རེ། 

			གལ་ཏེ་ཉེར་བཏགས་ལས་དེ་འདོད། །

			ཅེས་སྨོས་ཏེ། གལ་ཏེ། འདས་པ་དང་མ་འོངས་པའི་ཤིང་ལ་ཉེ་བར་བཏགས་པ་ལས་ཤིང་ཞེས་པའི་སྒྲ་དེ་བཏགས་མིང་དུ་བཏགས་པར་འདོད་དེ། འདས་པ་དང་མ་འོངས་པའི་ཤིང་དངོས་པོར་མེད་པའི་ཕྱིར་དང་། བརྗོད་བྱ་དངོས་པོར་ཡོད་པས་ད་ལྟར་བའི་ཤིང་ལ་དེ་དངོས་མིང་དུ་འཇུག་གོ་ཞེ་ན། 

			བཤད་པ། 

			གང་ཞིག་སྣམ་སོགས་ལ་མེད་ལ། །

			ད་ལྟར་བ་ཡི་བུམ་པ་ཡི། །

			དངོས་མེད་དང་ནི་ཉེ་བ་གང་། །

			ཞེས་སྨོས་ཏེ། བུམ་པའི་སྒྲ་གང་ཞིག་སྣམ་བུ་དང་ཀ་བ་ལ་སོགས་པ་ལ་བཏགས་མིང་དུ་འཇུག་པའི་རྒྱུ་མཚན་མེད་པར་འདོད་ལ། དེ་བཞིན་དུ་ད་ལྟར་བའི་བུམ་པའི་དངོས་པོར་མེད་པ་འདས་པ་དང་མ་འོངས་པའི་བུམ་པ་ལ་བཏགས་མིང་དུ་འཇུག་པའི་རྒྱུ་མཚན་དེ་དང་ནི་ཉེ་བ་གང་ལས་ཡིན་ཏེ། བཏགས་མིང་དུ་འཇུག་པའི་རྒྱུ་མཚན་མ་ཚང་བའི་ཕྱིར་རོ། །

			དེའང་ཇི་ལྟ་བུ་ཞེ་ན། བཤད་པ། 

			བློ་ནི་འཁྲུལ་པ་མེད་འཇུག་པ། །

			རྟག་ཏུ་དངོས་དང་སྒྲོ་འདོགས་ལ། །

			སེང་གེ་བྲམ་ཟེའི་ཁྱེའུ་ལ། །

			དེ་ལྟར་བརྗོད་པའང་འཇིག་རྟེན་ཡོད། །

			ཅེས་སྨོས་ཏེ། བུམ་པ་གོ་བ་ན་དེ་འཛིན་གྱི་བློ་ནི་སྣམ་བུ་སོགས་ལ་འཁྲུལ་པ་མེད་པར་བུམ་པ་ཉིད་ལ་འཇུག་པས་བུམ་པ་གོ་བར་ནུས་པའི་སྒྲ་དེ་ནི་རྟག་ཏུ་བུམ་པའི་དངོས་མིང་དང་། དེ་དང་ཆོས་འགའ་ཞིག་འདྲ་བ་རྒྱུ་མཚན་དུ་བྱས་ནས་གཞན་ལ་གྲགས་པ་ཙམ་གྱིས་སྒྲོ་འདོགས་པ་ལ་བཏགས་མིང་དུ་བརྗོད་དེ། དཔེར་ན། སེང་གེ་(༡༥༨བ)ཞེས་བརྗོད་པའི་སྒྲ་དེ་རི་དྭགས་ཀྱི་རྒྱལ་པོ་ལ་བལྟོས་ནས་དངོས་མིང་དང་། ཁ་ཆེ་བ་དང་། སྣ་ཉག་པ་ལ་སོགས་དང་ལྡན་པའི་བྲམ་ཟེའི་ཁྱེའུ་ལ་བཏགས་ནས་དེ་ལྟར་བརྗོད་པའང་འཇིག་རྟེན་ན་ཡོད་པ་བཞིན་ནོ། །

			གསུམ་པ་དོན་མེད་ནའང་མིང་དུ་འཐད་པ་ནི། 

			དོན་མེད་ན་ཡང་འགྲོ་བ་ཡིས། །

			གང་ལ་གྲགས་པས་སྒྲ་བཀོད་པ། །

			དེ་ལ་དེ་དངོས་དེ་མཚུངས་ཕྱིར། །

			འཁྲུལ་རྟོག་ཅན་གཞན་ཕལ་པ་ཡིན། །

			ཅེས་སྨོས་ཏེ། བརྗོད་བྱའི་དོན་དངོས་པོར་མེད་ན་ཡང་འགྲོ་བ་བརྡ་མི་རྒན་པོ་ཡིས་བུམ་པ་ལ་སོགས་པའི་དོན་གང་ལ་འདོད་རྒྱལ་ཐོག་མར་གྲགས་པ་ཙམ་གྱིས་སྒྲའམ་བརྡ་བཀོད་པའི་དོན་དེ་ལ་སྒྲ་དེ་དངོས་མིང་དང་། གཞན་ལ་གྲགས་ཟིན་པའི་མིང་དེ་རྒྱུ་མཚན་འགའ་ཞིག་མཚུངས་པའི་ཕྱིར་དེ་ལ་སྦྱར་ཞིང་གོ་ནའང་དོན་ལ་འཁྲུལ་པའི་རྟོག་པ་ཅན་གྱི་སྒྲ་གཞན་གང་ཡིན་པ་དེ་བཏགས་པའི་མིང་ཕལ་པ་ཡིན་ནོ། །འདི་སློབ་དཔོན་ལྷ་དབང་བློས་ནི་དཔེ་ལ་སྦྱོར་བར་མཛད་ལ། རྒྱན་གྱིས་ནི་དོན་ལའོ། །

			དེས་ན་བརྗོད་བྱ་དངོས་པོར་ཡོད་པ་དང་མེད་པས་དངོས་མིང་དང་བཏགས་མིང་དུ་མི་འགྱུར་རོ་ཞེས། 

			བཤད་པ། 

			དེ་ལྟར་དངོས་པོ་ནུས་མེད་ལ། །

			མེད་ཅེའམ་རྟོག་པ་ཇི་བཞིན་དུ། །

			ནུས་ལའང་གཙོ་བོ་ལ་སོགས་པའི། །

			མཉན་པ་སྐྱེ་བོས་བྱས་པ་ཡིན། །

			ཅེས་སྨོས་ཏེ། དཔེ་ཇི་ལྟར་ན་བུའི་དངོས་པོར་ཡོད་ཀྱང་ཕའི་དགོས་པ་བསྒྲུབ་པར་ནུས་པ་མེད་པ་ལ་བུ་མེད་ཅེས་པའི་སྒྲ་བཏགས་མིང་དུ་འཇུག་པར་མཐོང་བའི་ཕྱིར་དང་། གྲངས་ཅན་འདོད་པའི་གཙོ་བོ་དང་སྐྱེས་བུ་མེད་ཀྱང་དེ་ལ་དེའི་སྒྲ་དངོས་མིང་དུ་འཇུག་པ་ཡང་མཐོང་བའི་ཕྱིར་ཞེས་པའམ། ཡང་ན་གྲངས་ཅན་གྱི་རྟོག་པ་ཇི་ལྟ་བ་བཞིན་དུ་ཡུལ་གྱི་བྱ་(༡༥༩ན)བ་དུ་མ་བསྒྲུབ་པར་ནུས་པའི་སྐྱེས་བུ་དངོས་པོར་ཡོད་ཀྱང་དེ་ལའང་གཙོ་བོ་དང་སྐྱེས་བུ་ལ་སོགས་པའི་སྒྲ་བཏགས་མིང་དུ་འགྱུར་བའི་མཉན་པའམ་བརྡ་ནི་འཇིག་རྟེན་དུ་སྐྱེ་བོས་བྱས་པའི་ཕྱིར། བརྗོད་བྱ་དངོས་པོར་ཡོད་མེད་ཀྱིས་བྱས་པ་མ་ཡིན་ནོ། །

			གསུམ་པ་དོན་མེད་པ་ཅན་གྱི་ཤེས་པ་ལ་སྣང་བ་དང་ཁྱད་པར་མེད་པའི་རྟགས་ཀྱིས་སྤྱི་མཚན་དོན་བྱེད་མི་ནུས་པར་བསྒྲུབ་པ་ནི། 

			ཞིག་ལ་སྒྲ་ལས་བློ་ཇི་འདྲ། །

			སྣང་བ་དེ་འདྲ་མ་ཞིག་ལའང་། །

			རྣ་བ་ལ་སོགས་རྣམ་པར་ཤེས། །

			དོན་ཡོད་ཅན་ལ་དེ་དག་མེད། །

			ཅེས་སྨོས་ཏེ། བུམ་པ་ཞིག་པ་དང་། མ་འོངས་པ་བརྗོད་པའི་སྒྲ་དང་། དེ་འཛིན་པའི་རྟོག་པ་ལས་བློ་ལ་དངོས་མེད་ཇི་འདྲ་བ་ཞིག་སྣང་བ་དེ་དང་འདྲ་བར་ཁྱད་པར་མེད་པའི་ཕྱིར། མ་ཞིག་པའི་བུམ་པ་ད་ལྟར་བ་འཛིན་པའི་རྟོག་པ་ལའང་བུམ་པ་རང་མཚན་སྣང་ནས་འཛིན་པ་མ་ཡིན་ནོ། །ཁྱབ་སྟེ། རྣ་བ་དང་མིག་ལ་སོགས་པ་ལ་བརྟེན་པའི་རྣམ་པར་ཤེས་པ་གཟུང་དོན་བུམ་གཟུགས་རང་མཚན་དུ་ཡོད་པ་འཛིན་པ་ཅན་རྣམས་ལ་ནི་འདས་པ་དང་མ་འོངས་པའི་བུམ་པ་འཛིན་པའི་རྟོག་པ་དང་སྣང་ཚུལ་འདྲ་བ་དེ་དག་མེད་པའི་ཕྱིར་རོ། །

			གཞན་དག་ན་རེ། 

			སྤྱི་ཙམ་འཛིན་པར་བྱེད་པའི་ཕྱིར། །

			སེམས་གཉིས་དག་ནི་མཚུངས་པ་ཡིན། །

			ཅེས་སྨོས་ཏེ། དུས་གསུམ་གར་རྗེས་སུ་འགྲོ་བའི་སྤྱི་དངོས་པོ་ཙམ་འཛིན་པར་བྱེད་པའི་ཕྱིར། བུམ་པ་ད་ལྟར་བ་ལ་རྟོག་པ་དང་འདས་པ་དང་མ་འོངས་པའི་བུམ་པ་ལ་རྟོག་པའི་སེམས་གཉིས་པོ་དག་ནི་སྣང་ཡུལ་མཚུངས་སོ་ཞེ་ན། 

བཤད་པ། 

			དེ་འབའ་ཞིག་ནི་འཛིན་བྱེད་པ། །

			སྔར་ནི་རྣམ་པར་བཟློག་ཟིན་(༡༥༩བ)ཏོ། །

			ཞེས་སྨོས་ཏེ། སྤྱི་དངོས་པོ་བ་དེ་འབའ་ཞིག་ནི་འཛིན་པར་བྱེད་པ་མེད་པར། དེ་མཚུངས་མིན་དང་གསལ་བ་མིན། །ཞེས་པའི་སྐབས་སུ་སྔར་ནི་རྣམ་པར་བཟློག་ཟིན་པའི་ཕྱིར་མི་འཐད་དོ། །

			བཞི་པ་སྤྱི་ཉིད་ཡིན་པའི་རྟགས་ཀྱིས་སྤྱི་མཚན་དོན་བྱེད་མི་ནུས་པར་བསྒྲུབ་པ་ལ། གྲངས་ཅན་པ་དག་ན་རེ། བུམ་པའི་སྤྱི་ནི་བུམ་གསལ་རྣམས་དང་རྫས་གཅིག་གོ་ཞེ་ན། 

			བཤད་པ། 

			ཕན་ཚུན་ཁྱད་པར་ཅན་རྣམས་ནི། །

			ཁྱད་མེད་ངོ་བོ་ཇི་ལྟར་འགྱུར། །

			ངོ་བོ་ཉིད་གཉིས་ཡོད་ན་ཡང་། །

			དེ་དངོས་གཅིག་ཏུ་ཇི་ལྟར་འགྱུར། །

			ཞེས་སྨོས་ཏེ། ཕན་ཚུན་ཐ་དད་པའི་ཁྱད་པར་ཅན་གྱི་བུམ་གསལ་རྣམས་ནི་བུམ་པའི་སྤྱི་གཅིག་དང་ཕན་ཚུན་ཐ་དད་པའི་ཁྱད་པར་མེད་པའི་རྫས་གཅིག་གི་ངོ་བོར་ཇི་ལྟར་འགྱུར་ཏེ། ཐ་དད་པའི་ཕྱིར་རོ། །ཁྱབ་པ་ཡོད་དེ། ཐ་དད་པའི་ངོ་བོ་ཉིད་གཉིས་ཡོད་ན་ཡང་བུམ་པའི་སྤྱི་དེའི་དངོས་པོ་དང་གཅིག་ཏུ་ཇི་ལྟར་འགྱུར་ཏེ་མི་འགྱུར་བའི་ཕྱིར་རོ། །

			བྱེ་བྲག་པ་ན་རེ། 

			གལ་ཏེ་དེ་དག་མཚུངས་པ་ཡི། །

			དངོས་དེ་དེ་དག་ལས་གཞན་ཉིད། །

			ཅེས་སྨོས་ཏེ། གལ་ཏེ། བུམ་པའི་གསལ་བ་དེ་དག་ལ་མཚུངས་པར་རྗེས་སུ་འགྲོ་བའི་སྤྱི་དངོས་པོ་དེ་བུམ་གསལ་དེ་དག་ལས་རྫས་གཞན་ཉིད་ཡིན་ནོ་ཞེ་ན། 

			བཤད་པ། 

			དེ་དག་གི་ཞེས་འབྲེལ་མེད་འགྱུར། །

			ཞེས་སྨོས་ཏེ། བུམ་པའི་སྤྱི་ཆོས་ཅན། བུམ་གསལ་དེ་དག་གི་སྤྱི་ཞེས་སྤྱི་གསལ་གྱི་འབྲེལ་བ་མེད་པར་འགྱུར་ཏེ། རང་གི་གསལ་བ་དང་དེ་བྱུང་གི་འབྲེལ་བ་མེད་ཅིང་རྫས་གཞན་ཡིན་པའི་ཕྱིར་རོ། །

			ཁྱོད་ཉིད་ལའང་མཚུངས་སོ་ཞེ་ན། 

			བཤད་པ། 

			ལྡོག་པ་ལ་ནི་སུན་དབྱུང་མེད། །

			ཅེས་སྨོས་ཏེ། (༡༦༠ན)ལྡོག་པ་སྨྲ་བ་ཁོ་བོ་ཅག་ལ་ནི་སྤྱི་གསལ་རྫས་གཅིག་དང་ཐ་དད་དུ་བཏགས་ནས་འགོག་བྱེད་ཀྱི་རིགས་པས་སུན་དབྱུང་དུ་མེད་དེ། ཡང་དག་པར་ན་སྤྱི་ཞེས་བྱ་བ་ཚད་མས་མ་གྲུབ་ཅིང་། སེལ་ངོར་རང་གི་བྱེ་བྲག་ཐམས་ཅད་ལ་ལྡོག་མཚུངས་སུ་གནས་པའི་ཕྱིར་རོ། །

			དེས་ན་སྤྱི་དངོས་མེད་དུ་གྲུབ་བོ་ཞེས་བསྟན་པའི་ཕྱིར། 

			དེ་ཕྱིར་མཚུངས་ཉིད་སྤྱི་འདི་ལ། །

			དངོས་པོ་མེད་པའི་མཚན་ཉིད་ཡིན། །

			ཅེས་སྨོས་ཏེ། ཡང་དག་པར་ན་ངོ་བོ་མེད་པའི་ཕྱིར། སེལ་ངོར་གསལ་བ་རྣམས་ལ་མཚུངས་པར་རྗེས་སུ་འགྲོ་བ་ཉིད་ཀྱི་སྤྱི་འདི་ལ་རྟོག་པའི་ངོ་བོར་དངོས་པོར་སྣང་ཡང་། ཡང་དག་པར་ན་དངོས་པོ་མེད་པའི་མཚན་ཉིད་དམ་རང་བཞིན་ཡིན་ནོ། །

			ལྔ་པ་འབྲས་བུ་མིན་པའི་རྟགས་ཀྱིས་བསྒྲུབ་པ་ནི། 

			དེ་འབྲས་ཤེ་ན་དུ་མ་དང་། །

			འཇིག་འགྱུར་དེ་ཡང་འདོད་མ་ཡིན། །

			འཇིག་པ་དངོས་པོ་ཙམ་དང་ནི། །

			རྗེས་འབྲེལ་ཕྱིར་ན་རྟག་ཉིད་མིན། །

			ཅེས་སྨོས་ཏེ། གཞན་ཡང་། སྤྱི་གཅིག་པུ་དེ་གསལ་བ་སོ་སོའི་འབྲས་བུ་ཡིན་ནམ། འོན་ཏེ་མ་ཡིན། ཕྱོགས་དང་པོ་ལྟར་སྤྱི་དེ་འབྲས་བུ་ཡིན་ཅེ་ན། སྤྱི་གཅིག་པུ་དེ་ཆོས་ཅན། གསལ་བ་སོ་སོའི་འབྲས་བུ་མ་ཡིན་པར་ཐལ། དེ་ཡིན་ན་ཡུལ་དུས་མཐའ་ཡས་པའི་གསལ་བ་སོ་སོའི་འབྲས་བུ་དུ་མ་དང་། སྐྱེ་ཞིང་འཇིག་པར་འགྱུར་བ་དང་། རྒྱུ་ཡོད་མེད་ཀྱི་རྗེས་སུ་འཇུག་ལྡོག་བྱེད་པར་འདོད་རིགས་པ་ལས་དེ་ལྟར་ཡང་འདོད་པ་མ་ཡིན་པའི་ཕྱིར། ཅི་སྟེ། གཏན་ཚིགས་མ་གྲུབ་ཅེ་ན། འོ་ན་གསལ་བ་སོ་སོའི་འབྲས་བུ་དུ་མ་དང་། འཇིག་པ་དང་། རྒྱུའི་རྗེས་སུ་འཇུག་ལྡོག་བྱེད་པའི་དངོས་པོ་ཙམ་ཡིན་པ་དང་ནི་རྗེས་སུ་འབྲེལ་བའི་ཕྱིར་ན། དེ་ནི་རྟག་པ་ཉིད་མིན་(༡༦༠བ)པར་འགྱུར་བས་ཁས་བླངས་འགལ་ལོ། །

			ཕྱོགས་གཉིས་པ་ལྟར་སྤྱི་དེ་འབྲས་བུ་མ་ཡིན་ཅེ་ན། 

			བཤད་པ། 

			རིགས་རྣམས་འབྲས་བུ་མིན་ཕྱིར་ན། །

			མ་འབྲེལ་བ་དང་དངོས་མེད་འགྱུར། །

			ཞེས་སྨོས་ཏེ། རིགས་རྣམས་འབྲས་བུ་མིན་པའི་ཕྱིར་ན། ཡང་དག་པར་རང་གི་གསལ་བ་ལ་མ་འབྲེལ་པ་དང་དངོས་མེད་དུ་ཡང་འགྱུར་རོ། །

			དྲུག་པ་བརྡ་དྲན་ལ་བལྟོས་པའི་ཤེས་པའི་སྣང་ཡུལ་ཡིན་པའི་རྟགས་ཀྱིས་བསྒྲུབ་པ་ནི། 

			དངོས་པོའི་སྟོབས་ཀྱིས་སྐྱེས་པ་ཡི། །

			ཤེས་པ་གང་དེ་བརྡ་དག་ལ། །

			བལྟོས་པ་མ་ཡིན་སྤྱི་ཡི་ནི། །

			བློ་ལ་དེ་ལྟར་སྣང་བ་མེད། །

			ཅེས་སྨོས་ཏེ། གཟུང་དོན་དངོས་པོའི་སྟོབས་ཀྱིས་སྐྱེས་པའི་ཤེས་པ་གང་ཡིན་པ་དེ་ནི་བརྡ་དག་ལ་བལྟོས་པ་མ་ཡིན་ལ། སྤྱི་ཡི་ཡུལ་ཅན་གྱིས་ནི་བློ་ལ་བརྡ་ལ་མ་བལྟོས་པའི་ཚུལ་གྱིས་དེ་ལྟར་སྣང་བ་མེད་པའི་ཕྱིར། རང་མཚན་སྣང་ནས་འཛིན་པ་མ་ཡིན་ནོ། །དེའང་སྤྱི་ནི་བརྡ་དྲན་པའི་ཤེས་པའི་སྣང་ཡུལ་ཡིན་པའི་ཕྱིར་དངོས་མེད་དུ་གྲུབ་ཅེས་པའོ། །

			གཞན་དག་ན་རེ། 

			དངོས་གཉིས་མཐོང་ལ་བློ་འགའ་ཞིག །

			བརྡ་མེད་ན་ཡང་ཐ་དད་མེད། །

			ཅེས་སྨོས་ཏེ། བ་ལང་དང་རྟ་གཉིས་ལ་སྤྱི་གཅིག་འཛིན་པའི་བློ་མི་སྐྱེ་ཡང་དཀར་ཟལ་དང་སེར་སྐྱའི་དངོས་པོ་གཉིས་མཐོང་བ་ལ་བ་ལང་གི་སྤྱི་འཛིན་གྱི་བློ་འགའ་ཞིག་གིས་བ་ལང་ཞེས་པའི་བརྡ་མེད་ན་ཡང་ཐ་དད་མེད་པའི་བ་ལང་གི་སྤྱི་གཅིག་འཛིན་པའི་ཕྱིར། སྤྱི་དངོས་པོར་ཡོད་པས་གཏན་ཚིགས་མ་གྲུབ་པ་ཡིན་ནོ་ཞེ་ན། 

			བཤད་པ། 

			རྗེས་སུ་འཇུག་པ་གང་ཡིན་དེ། །

			དོན་ཉེ་བ་དང་འབྲེལ་བ་ཡིན། །

			ཇི་ལྟར་རིགས་མེད་ཤེས་པ་ཡི། །

			འབྲས་ཅན་མིག་སོགས་ཉེ་འདོད་བཞིན། །

			གང་གིས་རྣམ་པར་ཕྱེ་བ་ཡིས། །(༡༦༡ན)

			རིགས་ཀྱང་རྗེས་སུ་འགྲོ་བ་ཡིན། །

			ཅེས་སྨོས་ཏེ། བ་ལང་སེར་སྐྱ་དང་དཀར་ཟལ་ལ་བརྡ་མེད་ཀྱང་བ་ལང་ངོ་ཞེས་སྤྱི་འཛིན་གྱི་བློ་རྗེས་སུ་འཇུག་པ་གང་ཡིན་པ་དེ་བ་ལང་གི་སྤྱི་དངོས་པོར་ཡོད་པའི་རྒྱུ་མཚན་གྱིས་གཅིག་ཏུ་འཛིན་པ་མ་ཡིན་ཏེ། དོན་དཀར་ཟལ་དང་སེར་སྐྱ་གཉིས་བ་ལང་མ་ཡིན་པ་ལས་བཟློག་པར་འདྲ་བ་ཙམ་ཉེ་བ་དང་འབྲེལ་བའི་དབང་གིས་གཅིག་ཏུ་འཛིན་པ་ཡིན་པའི་ཕྱིར། དཔེ་ཇི་ལྟར་ན། རིགས་མེད་ཀྱང་མིག་གི་རྣམ་པར་ཤེས་པ་ལྟ་བུའི་འབྲས་བུ་ཅན་མིག་དང་གཟུགས་དང་ཡིད་ལ་བྱེད་པ་སོགས་དུ་མས་མིག་གི་རྣམ་པར་ཤེས་པ་གཅིག་བསྐྱེད་པའི་རྒྱུར་ཉེ་བར་འདོད་པ་བཞིན་ནོ། །དེ་ལྟར་ན་བ་ལང་གི་འབྲས་བུ་མི་བྱེད་པ་ལས་བཟློག་ནས་འབྲས་བུ་གཅིག་བྱེད་པ་གང་གིས་བ་ལང་མ་ཡིན་པ་ལས་རྣམ་པར་ཕྱེ་བ་ཡིས་ཏེ། དེའི་ཕྱིར་བ་ལང་གི་གསལ་བ་རྣམས་ལ་རིགས་གཅིག་ཀྱང་རྗེས་སུ་འགྲོ་བ་ཡིན་ནོ། །

			བདུན་པ་རང་གི་ཡུལ་ཅན་ལ་དེ་རྐྱང་པར་མི་སྣང་བའི་རྟགས་ཀྱིས་སྤྱིམཚན་བསྒྲུབ་པ་ནི། 

			རྣམ་པ་འགས་ཀྱང་རྣམ་ཤེས་ལ། །

			དེ་དངོས་སྣང་བ་མེད་ཕྱིར་རོ། །

			ཞེས་སྨོས་ཏེ། སྤྱི་གཅིག་པུ་དེ་རང་གི་གསལ་བ་རྣམས་ལས་རྫས་གཞན་དུ་ཡོད་པ་མ་ཡིན་ཏེ། རྣམ་པ་འགས་ཀྱང་རང་འཛིན་པའི་རྣམ་པར་ཤེས་པ་ལ་སྤྱི་དེ་རྫས་ཐ་དད་པའི་དངོས་པོར་སྣང་བ་མེད་པའི་ཕྱིར་རོ། །

			ཅི་སྟེ། ཡང་མིག་གི་དབང་པོ་སོགས་ཀྱི་གཟུགས་ཐ་དད་དུ་མི་སྣང་ཡང་ཐ་དད་དུ་ཡོད་པས་མ་ངེས་སོ་ཞེ་ན། 

			བཤད་པ། 

			གཟུགས་ཅན་ཡིན་ཕྱིར་དབང་རྣམས་ལ། །

			གལ་ཏེ་ལྟ་བ་པོ་ཡོད་ན། །

			དེ་ལུས་སྣང་འགྱུར་རིགས་རྣམས་ནི། །

			མ་ཡིན་ཡན་གར་མཐོང་མིན་ཕྱིར། །

			གསལ་འཛིན་(༡༦༡བ)ཚེ་ནའང་དེ་སྒྲ་དང་། །

			ངོ་བོ་ལས་གཞན་སྣང་བ་མེད། །

			ཅེས་སྨོས་ཏེ། གཟུགས་ཅན་གྱི་དབང་པོ་ཡིན་པའི་ཕྱིར་ན། མིག་དང་རྣ་བ་ལ་སོགས་པའི་དབང་པོ་རྣམས་ལ་གལ་ཏེ་ལྟ་བ་པོ་ཕ་རོལ་གཟིགས་པའི་མངོན་སུམ་ཡོད་ན་མིག་ལ་སོགས་པའི་དབང་པོ་དེ་རྣམས་ཀྱི་གཟུགས་སམ་ལུས་སྣང་བར་འགྱུར་ལ། རིགས་སམ་སྤྱི་རྣམས་ནི་ཕ་རོལ་གཟིགས་པའི་མངོན་སུམ་ལ་ཡང་གསལ་བ་ལས་ཐ་དད་དུ་སྣང་བ་མ་ཡིན་ཏེ། གསལ་བ་ལས་རྫས་ཡན་གར་བར་མཐོང་བ་མ་ཡིན་པའི་ཕྱིར་ཞེས་པ་དང་། བུམ་པའི་གསལ་བ་འཛིན་པའི་ཚེ་ན་ཡང་ཤེས་པ་ལ་བུམ་པའི་གསལ་བ་དེའི་མིང་ངམ་སྒྲ་དང་ཁ་དོག་དང་དབྱིབས་ཀྱི་ངོ་བོ་ལས་སྤྱི་རྫས་གཞན་སྣང་བ་མེད་པའི་ཕྱིར་ཞེས་ལྷའིའོ། །

			རྒྱན་ལས་ནི། 

			མིག་སོགས་རྐྱེན་གསུམ་ལ་སྤྱི་ཐ་དད་ཡོད་དོ་ཞེ་ན། རྐྱེན་གསུམ་ལ་སྤྱི་ཐ་དད་པ་མེད་དེ། རྣམ་པ་འགས་ཀྱང་རྣམ་ཤེས་ལས་སྤྱི་དེའི་དངོས་པོ་ཐ་དད་དུ་སྣང་བ་མེད་པའི་ཕྱིར་རོ། །དབང་པོ་རྣམས་ལ་ལྟ་བ་པོ་རྣལ་འབྱོར་མངོན་སུམ་ཡོད་ན་དེའི་ལུས་ཐ་དད་དུ་སྣང་བར་འགྱུར་ཏེ། རྐྱེན་གཉིས་ལས་ཐ་དད་པའི་གཟུགས་ཅན་ཡིན་པའི་ཕྱིར། ཞེས་གསུངས་སོ། །

			བརྒྱད་པ་དོན་བྱེད་ནུས་སྟོང་གི་རྟགས་ཀྱིས་སྤྱི་མཚན་དོན་བྱེད་མི་ནུས་པར་བསྒྲུབ་པ་ནི། 

			དེ་ཕྱིར་དེ་ནི་ཤེས་ཙམ་གྱི། །

			དོན་བྱེད་པར་ཡང་མི་རུང་ངོ་། །

			དེ་མི་རུང་ཕྱིར་རང་བཞིན་མེད། །

			དེ་ནི་དངོས་མེད་མཚན་ཉིད་ཡིན། །

			ཅེས་སྨོས་ཏེ། མངོན་སུམ་ལ་དངོས་པོའི་ངོ་བོར་མི་སྣང་བ་དེའི་ཕྱིར། སྤྱི་དེ་ནི་རང་འཛིན་ཤེས་པ་བསྐྱེད་པ་ཙམ་གྱིས་དོན་བྱེད་པར་ཡང་མི་རུང་ངོ། །གང་གི་ཕྱིར། དོན་བྱེད་པ་དེ་མི་རུང་བ་དེའི་ཕྱིར། སྤྱི་དེ་ནི་དངོས་པོའི་རང་བཞིན་དུ་མེད་པ་ཞེས་བྱ་སྟེ། དོན་བྱེད་མི་ནུས་པ་(༡༦༢ན)དེ་ནི་དངོས་པོར་མེད་པའི་མཚན་ཉིད་ཡིན་པའི་ཕྱིར་རོ། །

			བཞི་པ་རང་མཚན་དངོས་པོར་བསྟན་པ་ནི། 

			ཇི་སྐད་བཤད་ལས་བཟློག་གང་ཡིན། །

			དེ་ནི་རང་གི་མཚན་ཉིད་འདོད། །

			ཅེས་སྨོས་ཏེ། གོང་དུ་ཇི་སྐད་བཤད་པའི་སྒྲའི་དངོས་ཀྱི་བརྗོད་བྱ་ཡིན་པ་ལ་སོགས་པ་སྤྱི་མཚན་དངོས་མེད་དུ་བསྒྲུབས་པའི་གཏན་ཚིགས་བརྒྱད་ལས་བཟློག་པ་སྒྲའི་དངོས་ཀྱི་བརྗོད་བྱ་མ་ཡིན་པ་ལ་སོགས་པ་གང་ཡིན་པ་དེ་ནི་རང་གི་མཚན་ཉིད་དངོས་པོར་བསྒྲུབ་པའི་གཏན་ཚིགས་སུ་འདོད་པ་ཡིན་ནོ། །

			ལྔ་པ་སྤྱི་མཚན་གྱི་དབྱེ་བ་བཤད་པ་ནི། 

			དངོས་དང་དངོས་མེད་གཉིས་ཀ་ལ། །

			བརྟེན་ཕྱིར་སྤྱི་དེའང་རྣམ་པ་གསུམ། །

			ཞེས་སྨོས་ཏེ། དངོས་པོར་ཡོད་པ་དང་། དངོས་པོར་མེད་པ་དང་། དེ་གཉིས་ཀ་ལ་བརྟེན་པའི་སྤྱི་གསུམ་ཡོད་པའི་ཕྱིར། སྤྱི་དེ་ལའང་རྣམ་པ་གསུམ་དུ་ཡོད་པར་ཤེས་པར་བྱའོ་ཞེས་པ་ལྷའིའོ། །རྒྱན་ནི་གཞན་དུ་བཞེད་དོ། །

			གཞན་དག་ན་རེ། 

			གལ་ཏེ་དངོས་བརྟེན་དངོས་འབྲེལ་ཕྱིར། །

			དངོས་པོ་ཤེས་འགྱུར་ཞེ་ན། 

			ཞེས་སྨོས་ཏེ། གལ་ཏེ། དངོས་པོ་ལ་བརྟེན་པའི་སྤྱི་ཡོད་ན་ཁོ་བོ་ཅག་གི་འདོད་པ་གྲུབ་སྟེ། དེ་འཛིན་པའི་རྟོག་པས་སྣང་ཡུལ་དངོས་པོ་དང་འབྲེལ་བ་འཛིན་པའི་ཕྱིར། དངོས་པོ་སྣང་ནས་ཤེས་པར་འགྱུར་རོ་ཞེ་ན། 

			བཤད་པ། 

			མིན། །

			ལན་བཏབ་ཕྱིར་དང་འདས་སོགས་ལ། །

			རྣམ་པ་གཞན་དུ་མཐོང་ཕྱིར་རོ། །

			ཞེས་སྨོས་ཏེ། དངོས་པོ་ལ་བརྟེན་པའི་སྤྱི་འཛིན་པའི་རྟོག་པས་དངོས་པོ་སྣང་ནས་འཛིན་པ་མིན་ཏེ། བརྗོད་བྱ་ཉིད་ཕྱིར་དེ་དངོས་མིན། །ཅེས་སོགས་སུ་སྤྱི་འཛིན་རྟོག་པས་རང་མཚན་སྣང་ནས་འཛིན་པ་ལ་ཚད་མས་གནོད་པར་ལན་(༡༦༢བ)བཏབ་ཟིན་པའི་ཕྱིར་དང་། འདས་པ་དང་མ་འོངས་པ་ལ་སོགས་པའི་བུམ་པར་རྟོག་པ་ལ་རང་མཚན་སྣང་བ་ལས་རྣམ་པ་གཞན་དུ་རང་མཚན་མི་སྣང་བར་མཐོང་བས་གཏན་ཚིགས་མ་གྲུབ་པའི་ཕྱིར་རོ། །

			གཞན་དག་ན་རེ། 

			གལ་ཏེ་དངོས་ཆོས་ཉིད་ཉམས་ན། །

			ཞེས་སྨོས་ཏེ། གལ་ཏེ། དངོས་པོ་ལ་བརྟེན་པའི་སྤྱི་འཛིན་རྟོག་པ་དེ་དངོས་པོའི་ཆོས་འབྲས་བུ་ཉིད་ཡིན་པ་ཉམས་ཏེ། ཡུལ་དངོས་པོ་མེད་པར་ཡང་སྐྱེ་བའི་ཕྱིར་ཞེ་ན། 

			བཤད་པ། 

			དངོས་པོར་འཛིན་པ་སྔོན་འགྲོ་ཅན། །

			དེ་ཤེས་ཡིན་ཕྱིར་ཉེས་འདི་མེད། །

			ཅེས་སྨོས་ཏེ། དངོས་པོར་འཛིན་པའི་དབང་པོའི་རྣམ་པར་ཤེས་པ་སྔོན་དུ་འགྲོ་བ་ཅན་ཡིན་ཅིང་། དབང་ཤེས་ཀྱི་ཡུལ་དེ་ལ་ཞེན་ནས་ཤེས་པ་ཡིན་པའི་ཕྱིར། དངོས་པོ་ལ་བརྟེན་པའི་སྤྱི་འཛིན་ནི་འབྲས་བུ་མ་ཡིན་པའི་ཉེས་པ་འདི་མེད་དོ། །

			དྲུག་པ་དོན་དམ་པར་གཞལ་བྱ་རང་མཚན་གཅིག་པུར་བསྟན་པ་ལ། དངོས་དང་། གཞལ་བྱ་གཉིས་སུ་གསུང་བའི་རྒྱུ་མཚན། རྩོད་པ་སྤང་བའོ། །

			དང་པོ་ལ། སྤྱིའི་དོན་དང་། གཞུང་གི་དོན་གཉིས་ལས། 

			དང་པོ་ལ། གཞལ་བྱ་རང་མཚན་དང་། སྤྱི་མཚན་གཉིས་སུ་གསུངས་པ་ནི། མངོན་སུམ་གྱིས་རང་མཚན་མངོན་སུམ་དུ་རྟོགས་པ་དང་། རྗེས་དཔག་གིས་ལྐོག་ཏུ་གྱུར་པའི་ཚུལ་གྱིས་རྟོགས་པའི་དབང་དུ་བྱས་ནས་སྤྱི་མཚན་གཞལ་བྱར་གསུངས་པ་ཡིན་གྱི། རྟོག་པས་སྒྲོ་མ་བཏགས་པར་ཡུལ་རང་གི་ངོ་བོས་གྲུབ་པའི་གཞལ་བྱ་ནི་རང་མཚན་གཅིག་པུ་ཡིན་ཏེ། འབྲས་བུ་དོན་གཉེར་གྱི་སྐྱེས་བུའི་དགོས་དོན་བསྒྲུབ་ནུས་ཀྱི་གཞལ་བྱ་ནི་རང་མཚན་ཁོ་ན་ཡིན་པའི་ཕྱིར་དང་། སྤྱི་མཚན་ནི་དགོས་དོན་བསྒྲུབ་ནུས་མ་ཡིན་པའི་ཕྱིར་རོ། །

			འདིར་(༡༦༣ན)འགྲེལ་པ་རྣམས་ལས། 

			རང་མཚན་དེ་ཉིད་སྤྱི་མཚན་དུ་འཇལ་ཚུལ་ལ་བལྟོས་ནས་བཞག་གི་སྤྱི་ཞེས་བྱ་བ་ནི་མེད་དོ། །ཞེས་བྱ་བ་དང་། 

			ཤཱཀྱ་བློའི་འགྲེལ་བཤད་དུ། སྤྱི་གཞལ་བྱ་རང་རྒྱུད་པར་མེད་ཅེས་བཤད་པ་ནི། སྤྱི་ཞེས་བྱ་བ་རྟོག་པས་སྒྲོ་བཏགས་པ་ཙམ་ཡིན་ལ། ཡང་དག་པར་ན་སྤྱི་མེད་པས། རང་མཚན་ནི་སྤྱིར་སྒྲོ་འདོགས་པའི་གདགས་གཞིར་བསྟན་པ་ཡིན་གྱི། རང་མཚན་དེ་ཉིད་སྤྱི་མཚན་དུ་བཞེད་པ་ནི་མ་ཡིན་ཏེ། རང་མཚན་དང་སྤྱི་མཚན་གཉིས་ནི་ཤིན་ཏུ་འགལ་བའི་ཕྱིར་ཏེ། 

			དོན་བྱེད་ནུས་དང་མི་ནུས་ཕྱིར། །ཞེས་དང་། 

			དོན་དམ་དོན་བྱེད་ནུས་པ་གང་། །ཞེས་དང་། 

			གཞན་ནི་ཀུན་རྫོབ་ཡོད་པ་སྟེ། །

			ཞེས་སོགས་གཞུང་དུ་མ་དང་དངོས་སུ་འགལ་བའི་ཕྱིར་རོ། །

			གལ་ཏེ། སྤྱི་མཚན་མེད་དེ། མངོན་སུམ་དང་རྗེས་སུ་དཔག་པའི་ཚད་མ་གཉིས་ཀས་རང་མཚན་རྟོགས་པས་བཤད་པས་སོ་སྙམ་ན། དེ་ནི་མ་ཡིན་ནོ། །སྤྱི་མཚན་རྟོགས་པའི་ཚད་མས་ཀྱང་འཇུག་ཡུལ་རང་མཚན་ལ་མ་དམིགས་པར་ཡུལ་རྟོགས་མི་ནུས་པར་བསྟན་པ་ཡིན་གྱི། སྤྱི་མཚན་ལ་སྐུར་པ་འདེབས་པ་ནི་མ་ཡིན་ནོ། །གལ་ཏེ། ཡང་དག་པར་སྤྱི་མཚན་མེད་པར་འདོད་ན། ཚད་མ་ཡང་མངོན་སུམ་གཅིག་པུར་འགྱུར་བས་ཚུ་རོལ་མཛེས་པ་པའི་གྲུབ་པའི་མཐའ་ལ་རེག་པར་འགྱུར་རོ་ཞེ་ན། དེ་ནི་མ་ཡིན་ཏེ། ཡང་དག་པར་སྤྱི་མཚན་གཞལ་བྱ་མ་ཡིན་ཀྱང་སེལ་ངོར་ཤིན་ཏུའང་གཞལ་བྱ་ཡིན་པས་འགལ་བ་མེད་དོ། །ཅི་སྟེ། ཡང་དོན་དམ་པར་གཞལ་བྱ་མ་ཡིན་པ་ཉིད་ཀྱི་ཕྱིར། སྤྱི་མཚན་གཞལ་བྱ་མ་ཡིན་པར་འགྱུར་རོ་ཞེ་ན། དེ་ལྟར་ཡིན་ན་ཧ་ཅང་ཐལ་བར་འགྱུར་ཏེ། ཚད་མ་དང་ཚད་མ་མ་ཡིན་པའི་རྣམ་(༡༦༣བ)གཞག་ཐམས་ཅད་ཐ་སྙད་དུ་འཇོག་པ་ཡིན་པའི་ཕྱིར་རོ། །དེ་ལྟར་ན་རྗེས་སུ་དཔག་པ་ནི་རང་མཚན་མ་ཡིན་པ་ཞིག་ལ་རང་མཚན་དུ་མངོན་པར་ཞེན་པའི་ཕྱིར་འཁྲུལ་པ་ཡིན་ལ། དེ་ལྟར་ནའང་རང་མཚན་མ་ཡིན་པ་རྣམ་པར་བཅད་ནས་ཞུགས་པས་དོན་རང་མཚན་ཐོབ་པ་ལ་བསླུ་བ་མེད་པའི་ཕྱིར་ཚད་མ་ཉིད་དུ་རྣམ་པར་བཞག་གོ། །

			འདིར་ལ་ལ་དག་ཚད་མ་ཡིན་ན་མ་འཁྲུལ་པ་དགོས་སོ་ཞེས་བཞེད་པ་ནི་གཞུང་གི་དོན་ལ་མ་ཞུགས་པ་སྟེ། མི་བསླུ་བའི་དོན་འབྲེལ་བ་ལ་བཤད་ལ། དེ་ཙམ་གྱིས་ཚད་མར་འགྱུར་བ་མ་མཁྱེན་པར་ཟད་དོ། །དེས་ན་རྗེས་སུ་དཔག་པ་ལ་མ་འཁྲུལ་པ་དང་། རང་མཚན་སྣང་ནས་རྟོགས་པར་འདོད་པ་ནི་གཞུང་གི་དགོངས་པ་ལས་ཕྱི་རོལ་ཏུ་གྱུར་པའོ། །

			འོ་ན། ནོར་བུའི་འོད་ལ་ནོར་བུར་འཁྲུལ་པ་འདི་ཚད་མའི་དཔེར་གསུངས་པ་ཇི་ལྟར་ཡིན་ཅེ་ན། རྒྱན་མཛད་པས་ནི་ནོར་འོད་མཐོང་བའི་མིག་ཤེས་ནོར་བུའི་འོད་ལ་མངོན་སུམ་ཡིན་ཀྱང་རྟོག་པས་ནོར་བུར་འཁྲུལ་ནས་ཞུགས་པས་ནོར་བུའི་འོད་དེ་ནོར་བུར་འབྲེལ་བའི་སྟོབས་ཀྱིས་འཇུག་ཡུལ་ནོར་བུ་ཐོབ་པའི་ཆ་ནས་ཚད་མར་བཞེད་དེ། དཔེར་ན། ལ་ལ་དུ་བ་མཐོང་བའི་མིག་ཤེས་དུ་བ་ལ་མངོན་སུམ་ཡིན་ཀྱང་རྗེས་དཔག་གིས་མེ་མ་ཡིན་པ་རྣམ་པར་བཅད་ཙམ་ལ་མེར་འཁྲུལ་ནས་ཞུགས་པས་མེ་དང་དུ་བ་གཉིས་འབྲེལ་བའི་སྟོབས་ཀྱིས་འཇུག་ཡུལ་མེ་ཐོབ་པའི་ཆ་ནས་ཚད་མར་འགྱུར་བ་བཞིན་ནོ་ཞེས་བཞེད་ལ། ལྷ་ཤཱཀ་དཔོན་སློབ་ནི་འབྲས་རྟགས་ལ་བརྟེན་པའི་རྗེས་སུ་དཔག་པར་བཞེད་ཀྱང་། སྒྲོན་མེའི་འོད་ལ་ནོར་བུར་འཛིན་པའི་བློ་དང་ལོག་ཤེས་སུ་ཁྱད་པར་མེད་པར་གསུངས་པ་དང་དངོས་སུ་འགལ་བས་མི་འཐད་དོ། །

			དོན་ནི་འདི་ཡིན་ཏེ། འཇུག་ཡུལ་ཐོབ་པ་(༡༦༤ན)ལ་བསླུ་བ་མེད་པའི་རྟེན་ཙམ་བྱེད་པའི་ཆ་ནས་ཚད་མའི་དཔེར་གསུངས་པ་ཡིན་ནོ། །དེས་ན་ནོར་བུའི་འོད་ལ་ནོར་བུར་འཁྲུལ་པ་དང་། སྒྲོན་མེའི་འོད་ལ་ནོར་བུར་འཁྲུལ་པའི་བློ་གཉིས་ཀ་ལ་ནོར་བུ་མི་སྣང་བར་མཚུངས་ཀྱང་ནོར་བུ་ཐོབ་པའི་དོན་བྱེད་པ་ལ་ཁྱད་པར་ཡོད་པ་བཞིན་དུ་རྗེས་དཔག་དང་རྗེས་དཔག་ལྟར་སྣང་གཉིས་ལ་རང་མཚན་མི་སྣང་བར་མཚུངས་ཀྱང་རང་མཚན་ཐོབ་པའི་དོན་བྱེད་པ་ལ་ཁྱད་པར་ཡོད་ཅེས་བྱ་བ་འདི་ནི་གཞུང་གི་དོན་བླ་ན་མེད་པའོ། །

			གཉིས་པ་གཞུང་གི་དོན་ནི། 

			རང་གི་མཚན་ཉིད་གཅིག་གཞལ་བྱ། །

			ཡོད་མེད་ཉིད་དུ་དཔྱོད་རྣམས་ཀྱི། །

			དོན་བྱ་དེ་ལས་གྲུབ་ཕྱིར་རོ། །

			ཞེས་སྨོས་ཏེ། འདི་ལྟར་རང་གི་མཚན་ཉིད་དང་སྤྱིའི་མཚན་ཉིད་གཉིས་ལས། ཡང་དག་པར་ན་རང་གི་མཚན་ཉིད་གཅིག་པུ་གཞལ་བྱ་ཡིན་གྱི། སྤྱི་མཚན་ནི་མ་ཡིན་ཏེ། ཡོད་མེད་ཉིད་དུ་དཔྱོད་པའི་ཚད་མས་དཔྱད་པ་ལྟར་དོན་གཉེར་སྐྱེས་བུ་རྣམས་ཀྱི་ཞུགས་པས་འཇུག་ཡུལ་ཐོབ་པའི་དོན་བྱ་བ་ལ་བསླུ་བ་མེད་པ་ནི་རང་མཚན་དེ་ལས་གྲུབ་པ་ཡིན་གྱི། སྤྱི་མཚན་ལ་དཔྱད་ཞུགས་ཐོབ་གསུམ་མི་རུང་བའི་ཕྱིར་རོ། །

			གཉིས་པ་ནི། རང་མཚན་གཅིག་པུ་གཞལ་བྱ་ཡིན་ན། སློབ་དཔོན་ཕྱོགས་ཀྱི་གླང་པོས། མཚན་ཉིད་གཉིས་གཞལ་བྱ་ཞེས་གསུངས་པ་དང་འགལ་ལོ་ཞེ་ན། 

			བཤད་པ། 

			དེ་ནི་རང་གཞན་ངོ་བོ་ཡིས། །

			རྟོགས་ཕྱིར་གཞལ་བྱ་གཉིས་སུ་བཞེད། །

			ཅེས་སྨོས་ཏེ། དེ་ལྟར་མ་ཡིན་ཏེ། རང་མཚན་གཅིག་པུ་དེ་ནི་མངོན་སུམ་གྱིས་རང་གི་ངོ་བོར་སྣང་ནས་རྟོགས་པ་དང་། རྗེས་དཔག་གིས་རང་མཚན་ལས་གཞན་སྤྱི་ཡི་ངོ་བོར་དངོས་སུ་སྣང་བའི་ཤུགས་ལས་རྟོགས་པའི་ཚུལ་གཉིས་ཡོད་པའི་ཕྱིར་སྙམ་དུ་དགོངས་ནས་(༡༦༤བ)ཚད་མས་གཞལ་བྱ་རྟོགས་པའི་ཚུལ་ལ་གཉིས་སུ་བཞེད་པ་ཡིན་གྱི། ཡང་དག་པར་སྤྱི་མཚན་གཞལ་བྱ་མ་ཡིན་པར་བཞེད་པས་འགལ་བ་མེད་དོ། །

			ཇི་སྐད་བཤད་པའི་གཞན་གྱི་ངོ་བོས་རྟོགས་པའི་ཚད་མ་འཁྲུལ་པར་བསྟན་པའི་ཕྱིར། 

			ཇི་བཞིན་མངོན་ཞེན་མིན་པའི་ཕྱིར། །

			གཉིས་པ་འཁྲུལ་པ་ཡིན་པར་བཞེད། །

			ཅེས་སྨོས་ཏེ། ཡུལ་རང་མཚན་ཇི་ལྟ་བ་བཞིན་མངོན་པར་ཞེན་པ་མིན་པར་རང་མཚན་མ་ཡིན་པ་ཞིག་ལ་རང་མཚན་དུ་མངོན་པར་ཞེན་པའི་ཕྱིར། ཚད་མ་གཉིས་པ་རྗེས་དཔག་ནི་འཁྲུལ་པ་ཡིན་པར་སློབ་དཔོན་བཞེད་པ་ཡིན་ནོ། །

			གསུམ་པ་རྩོད་པ་སྤང་བ་ལ། གཞན་དག་ན་རེ། 

			གལ་ཏེ་གཞན་གྱི་ངོ་བོས་ནི། །

			རྟོགས་ནའང་འཁྲུལ་པ་ཚད་མ་མིན། །

			ཅེས་སྨོས་ཏེ། གལ་ཏེ། གཞན་གྱི་ངོ་བོས་སྣང་བའི་སྒོ་ནས་ནི་རྟོགས་པར་འདོད་ན། རྗེས་དཔག་ཆོས་ཅན། ཚད་མ་མིན་པར་ཐལ། སྤྱི་མཚན་ལ་རང་མཚན་དུ་འཁྲུལ་པའི་ཕྱིར། ཐལ་བ་ལས་འཁྲུལ་པ་མ་ཡིན་ཏེ། ཚད་མ་ཡིན་པའི་ཕྱིར། ཞེས་དང་། 

			འདུ་ཞེས་པས་རྗེས་དཔག་ཆོས་ཅན། རང་མཚན་མ་རྟོགས་པར་ཐལ། རང་མཚན་མི་སྣང་བའི་ཕྱིར། ཐལ་བ་ལས་རང་མཚན་སྣང་བ་ཡིན་ཏེ། རྟོགས་པའི་ཕྱིར་ཞེ་ན། ཐལ་བ་དང་པོ་ལ་བརྗོད་པ། 

			བསམ་པ་ལ་ནི་བསླུ་མེད་ཕྱིར། །

			འཁྲུལ་པ་ཡིན་ཀྱང་ཚད་མ་ཉིད། །

			ཅེས་སྨོས་ཏེ། རྗེས་སུ་དཔག་པ་ནི། བསམ་པའི་དོན་འཇུག་ཡུལ་ལ་ནི་བསླུ་བ་མེད་པའི་ཕྱིར། སྤྱི་མཚན་ལ་རང་མཚན་དུ་འཁྲུལ་པ་ཡིན་ཀྱང་ཚད་མ་ཉིད་ཡིན་ནོ། །

			ཐལ་བ་གཉིས་པ་ལ་བརྗོད་པ། 

			རྣམ་གཞན་གྱིས་ཀྱང་རྟོགས་པ་མཐོང་། །

			ཕྱོགས་འདི་ལ་ནི་ལན་བཏབ་ཟིན། །

			ཅེས་སྨོས་ཏེ། རྗེས་སུ་དཔག་པ་ལ་རང་མཚན་མི་སྣང་ཡང་(༡༦༥ན)མ་རྟོགས་པར་མི་འགྱུར་ཏེ། རང་མཚན་ལས་རྣམ་པ་གཞན་སྤྱི་སྣང་བའི་ཚུལ་གྱིས་ཀྱང་རྟོགས་པར་མཐོང་བའི་ཕྱིར། གཞན་ཡང་རྗེས་དཔག་གིས་རང་མཚན་རྟོགས་ན་སྣང་དགོས་སོ་ཞེས་པའི་ཕྱོགས་འདི་ལ་ནི། བརྗོད་བྱ་ཉིད་ཕྱིར་དེ་དངོས་ཡིན་ཅེས་པ་ལན་བཏབ་ཟིན་ཏོ། །

			འཁྲུལ་པའི་ཤེས་པ་ཡིན་ཀྱང་འཇུག་ཡུལ་རང་མཚན་ཐོབ་པ་དཔེའི་སྒོ་ནས་བསྟན་པའི་ཕྱིར། 

			ནོར་བུ་སྒྲོན་མེའི་འོད་དག་ལ། །

			ནོར་བུའི་བློ་ཡིས་མངོན་བརྒྱུག་པ། །

			ལོག་པའི་ཤེས་པར་ཁྱད་མེད་ཀྱང་། །

			ཇི་ལྟར་དོན་བྱེད་ལ་ཁྱད་ཡོད། །

			དེ་ལྟར་ཇི་བཞིན་དོན་མེད་ནའང་། །

			རྗེས་དཔག་དང་ནི་དེར་སྣང་དག །

			དོན་བྱེད་པ་དང་རྗེས་འབྲེལ་བས། །

			ཚད་མ་ཉིད་དུ་རྣམ་པར་བཞག །

			ཅེས་སྨོས་ཏེ། དཔེར་ན། ནོར་བུའི་འོད་ལ་ནོར་བུར་འཁྲུལ་པ་དང་། སྒྲོན་མེའི་འོད་ལ་ནོར་བུར་འཁྲུལ་པའི་བློ་གཉིས་ནོར་འོད་དང་། སྒྲོན་མེའི་འོད་དག་ལ་ནོར་བུར་འཁྲུལ་པའི་བློ་ཡིས་མངོན་པར་བརྒྱུག་པ་ན། དེ་གཉིས་ལོག་པའི་ཤེས་པར་ཁྱད་པར་མེད་ཀྱང་ཇི་ལྟ་ཇི་ལྟར་ནོར་བུ་ཐོབ་པའི་དོན་བྱེད་པ་ལ་ཁྱད་པར་ཡོད་པ་དེ་ལྟ་དེ་ལྟར་རྗེས་དཔག་དང་ནི་རྗེས་དཔག་མིན་ཀྱང་རྗེས་དཔག་དེར་སྣང་བ་དག་རང་ལ་སྣང་བ་ཇི་ལྟ་བ་བཞིན་དུ་དོན་རང་མཚན་སྣང་བ་མེད་པའི་འཁྲུལ་པར་འདྲ་ནའང་། རྗེས་སུ་དཔག་པ་ནི་རང་གི་གཞལ་བྱ་དོན་བྱེད་པ་དང་རྗེས་སུ་འབྲེལ་བས་ཐོབ་པར་ནུས་པའི་ཕྱིར། ཚད་མ་ཉིད་དུ་རྣམ་པར་བཞག་གོ། །

			དེ་ལྟར་ན་སློབ་དཔོན་ཕྱོགས་ཀྱི་གླང་པོས་ཚད་མ་གཉིས་སུ་ངེས་པའི་སྒྲུབ་བྱེད་དུ་མཚན་ཉིད་གཉིས་གཞལ་བྱ་ཞེས་འགོད་པར་མཛད་ལ། དོན་དེ་ཉིད་སློབ་དཔོན་(༡༦༥བ)ཆོས་ཀྱི་གྲགས་པས་ཀྱང་ཚད་མ་གཉིས་སུ་ངེས་པའི་ཤེས་བྱེད་དུ་གཞལ་བྱ་གཉིས་ཕྱིར་ཞེས་གཏན་ཚིགས་སུ་བཀོད་ནས། གཏན་ཚིགས་དེ་ཡང་། དོན་བྱེད་ནུས་དང་མི་ནུས་ཕྱིར། ཞེས་བྱ་བ་ལ་སོགས་པ་ནས་བརྩམས་ཏེ། ཚད་མ་ཉིད་དུ་རྣམ་པར་བཞག་ཅེས་བྱ་བའི་མཐར་ཐུག་པས་མཚན་ཉིད་གཉིས་ཀྱི་རྣམ་པར་དབྱེ་བ་མ་འདྲེས་པར་སོ་སོར་ཤེས་པའི་ཆེད་དུ་རིགས་པའི་རྣམ་གྲངས་དུ་མས་རྒྱ་ཆེར་བསྟན་ཏོ། །

			དེ་ལྟར་གསུངས་པའི་དགོས་པ་ནི། སྤྱི་མཚན་ཐམས་ཅད་རྟོག་པས་སྒྲོ་བཏགས་ནས་མེད་བཞིན་དུ་ཡང་རྟོག་པ་ལ་རྣམ་པར་སྣང་བ་ཡིན་ལ། རྣམ་པར་སྣང་བཞིན་དུ་ཡང་མེད་པ་སྟེ། དོན་ལ་མི་གནས་པའོ་ཞེས་ཤེས་པར་འགྱུར་རོ། །དེ་ལྟར་ཤེས་པས་རྣམ་པར་རྟོག་པ་ཐམས་ཅད་ཡུལ་ལ་འཁྲུལ་པར་གོ་ནས་ཡུལ་ལ་ཆགས་པ་དང་ཞེན་པ་ལ་སོགས་པ་བདག་དང་བདག་གི་བའི་ཡུལ་སུན་དབྱུང་བར་འགྱུར་ལ། དེའི་ཚེ་ཡུལ་ཅན་གྱི་རྟོག་པའང་རང་ཞི་བར་འགྱུར་བས་འཁོར་བའི་རྩ་བ་ཆད་པའོ། །མངོན་སུམ་ནི་ཡུལ་གསལ་བར་སྣང་ཡང་དེར་ཞེན་པ་མེད་པའི་ཕྱིར་སྒྱུ་མའི་སྣང་བ་ལྟར་ཤེས་པར་བྱའོ་ཞེས་པ་ནི་སྡེ་བདུན་མདོ་དང་བཅས་པའི་དགོངས་པ་བླ་ན་མེད་པ་སྟེ་ཞར་ལ་འོངས་པའོ། །

			བདུན་པ་ཚད་མའང་གཉིས་སུ་གྲུབ་པ་ནི། 

			གང་ལ་དོན་གྱི་ནུས་པ་ལས། །

			རྗེས་འགྲོ་ལྡོག་པ་ཅན་གྱི་བློ། །

			དེ་ལ་འཛིན་པ་རང་དབང་ཅན། །

			དེ་ལས་གཞན་དངོས་དབང་པོ་འདས། །

			མ་མཐོང་བདག་ཉིད་ངོ་བོ་དེ། །

			རྟོགས་པའི་རྟེན་ནི་དོན་གཞན་ཡིན། །

			ཅེས་སྨོས་ཏེ། དེ་ལ་མངོན་སུམ་དང་། རྗེས་སུ་དཔག་པ་གཉིས་ལས། མངོན་སུམ་གང་ལ་གཟུང་བའི་དོན་གྱི་ནུས་པ་ལས་རྗེས་སུ་འགྲོ་ལྡོག་བྱེད་པ་ཅན་གྱི་བློ་ཡིན་(༡༦༦ན)པའི་ཕྱིར། གཟུང་བའི་དོན་རང་མཚན་དེ་ལ་རྟགས་སོགས་རྒྱུ་མཚན་གཞན་གྱི་དབང་དུ་མ་གྱུར་པའི་འཛིན་པ་རང་དབང་ཅན་ཡིན་ལ། མངོན་སུམ་དེ་ལས་གཞན་པའི་དངོས་པོ་རྗེས་སུ་དཔག་པའི་ཚད་མ་ནི། དབང་པོ་ལས་འདས་པའི་ལྐོག་ཏུ་གྱུར་པའི་དོན་ལ་འཛིན་པ་རང་དབང་ཅན་མ་ཡིན་ཏེ། མངོན་སུམ་དུ་མ་མཐོང་བའི་བདག་ཉིད་ལྐོག་ཏུ་གྱུར་པའི་བསྒྲུབ་བྱའི་ངོ་བོ་དེ་རྟོགས་པའི་རྟེན་ནམ་ཐབས་ནི་གཏན་ཚིགས་སོགས་དོན་གཞན་ལ་བལྟོས་པ་ཡིན་པའི་ཕྱིར་རོ། །

			གཏན་ཚིགས་དེ་ཡང་གང་ཞེ་ན། 

			བཤད་པ། 

			གལ་ཏེ་དེ་རྟེན་དང་འབྲེལ་ཅན། །

			ཡིན་ན་དེ་ཚེ་གོ་བྱེད་ཉིད། །

			དེ་ཚེ་གོ་བྱེད་རྗེས་འགྲོ་བ། །

			སྤྱི་ཡི་ངོ་བོ་ཉིད་དུ་རྟོགས། །

			དེས་ན་ལྐོག་གྱུར་དོན་ཐམས་ཅད། །

			ཁྱད་པར་དུ་ནི་རྟོགས་མི་འགྱུར། །

			ཞེས་སྨོས་ཏེ། གལ་ཏེ། རྟགས་དེའི་རྟེན་ཆོས་ཅན་དང་འབྲེལ་བ་ཅན་གྱི་ཕྱོགས་ཆོས་དང་། རྟེན་བསྒྲུབ་བྱའི་ཆོས་དང་འབྲེལ་བའི་རྗེས་སུ་འགྲོ་ལྡོག་གི་ཁྱབ་པ་གྲུབ་པའི་ཚུལ་གསུམ་ཚང་བ་ཡིན་ན་དེའི་ཚེ་བསྒྲུབ་བྱ་བསྒྲུབ་པའི་གོ་བྱེད་ཉིད་ཡིན་ལ། གང་གི་ཚེ། ཚུལ་གསུམ་ཚང་བ་གོ་བྱེད་ཡིན་པ་དེའི་ཚེ་རྗེས་སུ་དཔག་པའི་ཚད་མ་ནི། གོ་བྱེད་རྟགས་ཀྱི་རྗེས་སུ་འགྲོ་བའི་བསྒྲུབ་བྱའི་ཆོས་སྤྱི་ཡི་ངོ་བོ་ཐུན་མོང་བར་གྱུར་པ་ཉིད་དུ་ཆོས་ཅན་ལ་རྟོག་པ་དེས་ན་ལྐོག་ཏུ་གྱུར་པའི་དོན་ཐམས་ཅད་ལ་རང་མཚན་ཁྱད་པར་དུ་ནི་རྟོགས་པར་མི་འགྱུར་རོ། །

			དེ་ཉིད་ཀྱི་གཞུང་འཛུགས་པར་བྱ་བའི་ཕྱིར། 

			འབྲེལ་པ་ཅན་གྱི་ཆོས་ལས་ནི། །

			ཆོས་ཅན་ལ་རྟོགས་སྐྱེ་བ་གང་། །

			དེས་ན་རྗེས་དཔག་ལྐོག་གྱུར་གྱི། །

			སྒྲུབ་བྱེད་གཅིག་ཏུ་ངེས་པ་ཡིན། །

			ཅེས་སྨོས་ཏེ། བསྒྲུབ་བྱའི་ཆོས་དང་འབྲེལ་པ་ཅན་གྱི་ཆོས་གཏན་(༡༦༦བ)ཚིགས་དེ་ལས་ནི་ཆོས་ཅན་ལ་བསྒྲུབ་བྱའི་ཆོས་ཀྱི་རྟོགས་པ་སྐྱེ་བ་གང་ཡིན་པ་དེས་ན་རྗེས་སུ་དཔག་པའི་ཚད་མ་ཡིན་ལ། བསྒྲུབ་བྱ་ལྐོག་ཏུ་གྱུར་པའི་དོན་ཅན་གྱི་སྒྲུབ་བྱེད་ཀྱང་རྗེས་སུ་དཔག་པའི་ཚད་མ་གཅིག་པུ་དེ་ཉིད་དུ་ངེས་པ་ཡིན་ནོ། །

			འདི་ལ་སློབ་དཔོན་ལྷ་དབང་བློས། 

			མངོན་སུམ་དང་ལྐོག་ཏུ་གྱུར་པའི་མཚན་ཉིད་དེའང་རྟོགས་པ་པོ་དེ་ལྟར་གྱི་གནས་སྐབས་ལ་བལྟོས་པ་ཡིན་ནམ། ཞེས་དང་། 

			བློ་གྲོས་ཀྱི་འགྲེལ་བཤད་ལས། 

			འཆོལ་བར་ཡང་སྣང་བ་ཡིན་ཏེ། མངོན་སུམ་ཡང་གཞན་དུ་ལྐོག་ཏུ་གྱུར་པ་ཉིད་ཀྱི་ཕྱིར་དང་། ལྐོག་ཏུ་གྱུར་པ་ཡང་མངོན་སུམ་ཉིད་དུ་འགྱུར་བའི་ཕྱིར་རོ། །ཞེས་དང་། 

			སློབ་དཔོན་ཆོས་མཆོག་གིས་ཀྱང་། 

			མངོན་སུམ་དང་མངོན་སུམ་མ་ཡིན་པ་འདི་ཉིད་ཀྱང་རྟོགས་པ་པོ་གཅིག་ལ་བལྟོས་པའི་ཕྱིར། 

			ཞེས་སོགས་གང་གསུངས་པ་འདི་ལ་རྗེས་དཔག་གིས་རང་མཚན་སྣང་ནས་རྟོགས་སོ་ཞེས་འཁྲུལ་པར་མི་བྱ་སྟེ། ལུང་འདི་དག་གིས་ནི་རང་སྤྱི་མ་ཕྱེ་བའི་སྒྲ་མི་རྟག་ཅེས་པའམ་ལ་མེ་ལྡན་ཙམ་ཚད་མ་གཉིས་ཀར་གྱིས་རྟོགས་པར་བསྟན་པ་ཙམ་ཡིན་ནོ། །དེས་ན་རྗེས་དཔག་གིས་རང་མཚན་ལ་ཞེན་པ་ཙམ་ཡིན་གྱི། དེའི་དངོས་ཀྱི་གཞལ་བྱ་ནི་སྤྱི་མཚན་ཁོ་ནའོ་ཞེས་ཤེས་པར་བྱའོ། །

			གསུམ་པ་དོན་བསྡུ་བ་ནི། 

			མངོན་སུམ་ལྐོག་ཏུ་གྱུར་པ་ལས། །

			གཞལ་བྱ་གཞན་ནི་ཡོད་མ་ཡིན། །

			དེ་ཕྱིར་གཞལ་བྱ་གཉིས་ཉིད་ཀྱིས། །

			ཚད་མ་གཉིས་སུ་བཞེད་པ་དང་། །

			གཞལ་བྱ་གཉིས་ནི་མཐོང་བའི་ཕྱིར། །

			གསུམ་གཅིག་གྲངས་ནི་བསལ་བ་ཡིན། །

			ཅེས་སྨོས་ཏེ། གཞལ་བྱ་ལ་མངོན་སུམ་དུ་གྱུར་པ་དང་ལྐོག་ཏུ་གྱུར་པ་ལས་མ་གཏོགས་པའི་གཞལ་བྱ་གཞན་གསུམ་པ་ལ་སོགས་པ་ནི་ཡོད་པ་མ་ཡིན་པ་དེའི་ཕྱིར་གཞལ་བྱ་(༡༦༧ན)གཉིས་སུ་ངེས་ལ། གཞལ་བྱ་གཉིས་སུ་ངེས་པ་ཉིད་ཀྱི་ཕྱིར། ཡུལ་ཅན་ཚད་མའང་གཉིས་སུ་ངེས་པར་སློབ་དཔོན་ཕྱོགས་ཀྱི་གླང་པོས་བཞེད་པ་དང་། གང་གི་ཕྱིར། གཞལ་བྱ་ལ་རང་མཚན་དང་སྤྱི་མཚན་གཉིས་སུ་ངེས་པ་ནི་ཚད་མས་མཐོང་བ་དེའི་ཕྱིར། སྒྲ་ལས་བྱུང་བ་སོགས་གསུམ་ནས་དྲུག་གི་བར་དང་། མངོན་སུམ་གཅིག་པུར་འདོད་པའི་གྲངས་ནི་བསལ་བ་ཡིན་ནོ། །

			ཇི་སྐད་དུ་ལྷས། 

			གཞལ་བྱ་གཉིས་བསྟན་པས་ཚད་མ་གསུམ་པ་སོགས་དང་ཚད་མ་གཅིག་བསལ་ཞིང་། སློབ་དཔོན་གྱིས་མངོན་སུམ་མ་ཡིན་པའི་ཚད་མ་ཡང་ཡོད་དོ་ཞེས་བསྟན་ཏོ། །གང་གི་ཕྱིར། གཞལ་བྱ་གཞན་གསུམ་པ་མེད་པའི་ཕྱིར། ཚད་མ་གསུམ་པ་ལ་སོགས་པ་ཡོད་པ་མ་ཡིན་ནོ། །ཞེས་དང་། 

			རྒྱན་ལས་ཀྱང་། 

			གཞལ་བྱ་གཉིས་ལས་གཞན་པའི་གཞལ་བྱ་མེད་པའི་ཕྱིར་ཚད་མ་གཞན་མེད་དོ་ཞེས་བསྟན་པ་ཡིན་ནོ། །དེ་ལྟར་ན་ནི་གཞལ་བྱ་གཉིས་པ་ཡོད་པའི་ཕྱིར། ཚད་མ་གཅིག་མ་ཡིན་ལ། གསུམ་པ་ལ་སོགས་པ་ཡང་མ་ཡིན་ནོ། །

			ཞེས་གསུངས་སོ། །

			གསུམ་པ་རྩོད་པ་སྤང་བ་ལ། རྩོད་པ་དང་། ལན་གཉིས། 

			དང་པོ་ལ། ཚུ་རོལ་མཛེས་པ་བ་ན་རེ། 

			མེད་པ་གཞལ་བྱ་མ་ཡིན་ཕྱིར། །

			གཅིག་ཉིད་ཅེ་ན། 

			ཞེས་སྨོས་ཏེ། ལྐོག་ཏུ་གྱུར་པའི་དོན་འཇིག་རྟེན་ཕ་རོལ་ལ་སོགས་པ་མེད་པ་ཉིད་ཀྱི་ཕྱིར་གཞལ་བྱ་མ་ཡིན་ཏེ། རི་བོང་གི་རྭ་བཞིན་ནོ། །དེས་ན་ལྐོག་ཏུ་གྱུར་པ་ནི་གཞལ་བྱ་མ་ཡིན་པའི་ཕྱིར། གཞལ་བྱ་ནི་མངོན་གྱུར་གཅིག་པུ་ཉིད་དུ་ངེས་སོ། །དེས་ན་ལྐོག་གྱུར་སྒྲུབ་བྱེད་ཀྱི་རྟགས་འཁྲུལ་པའི་ཕྱིར། རྗེས་དཔག་ཚད་མ་མི་སྲིད་ལ། དེའི་ཕྱིར་ཚད་མ་ཡང་མངོན་སུམ་གཅིག་པུ་ཉིད་དོ་ཞེ་ན། 

			གཉིས་པ་ལན་ལ། (༡༦༧བ)དོན་དམ་པར་གཞལ་བྱ་གཅིག་ཡིན་པ་འདོད་པ་གྲུབ། རྗེས་དཔག་ཚད་མར་རང་ཉིད་ཀྱིས་ཁས་བླངས། རྟགས་ཐམས་ཅད་འཁྲུལ་པ་དགགརྗེས་དཔག་ཚད་མ་མིན་ན་ཧ་ཅང་ཐལ་བ། དོན་བསྡུ་བའོ། །

			དང་པོ་ནི། 

			ཁོ་བོའང་འདོད། །

			ཅེས་སྨོས་ཏེ། དོན་དམ་པར་གྲུབ་པའི་གཞལ་བྱ་ནི་རང་མཚན་གཅིག་པུར་སངས་རྒྱས་པ་ཁོ་བོའང་འདོད་པས་གྲུབ་ཟིན་སྒྲུབ་པ་ཡིན་ནོ། །

			ཇི་སྐད་དུ་ལྷས། 

			འདི་ལྟར་རང་གི་མཚན་ཉིད་རང་གི་ངོ་བོ་དང་། གཞན་གྱི་ངོ་བོས་རྟོགས་པའི་ཕྱིར་གཞལ་བྱ་གཉིས་སུ་རྣམ་པར་བཞག་པ་ཡིན་ནོ། །རང་གི་མཚན་ཉིད་ལ་གཞལ་བྱ་གཞན་སྤྱི་ནི་ཡོད་པ་མ་ཡིན་པ་དེ་ལྟར་ན་གྲུབ་པ་ལ་སྒྲུབ་པ་ཡིན་ནོ། །ཞེས་དང་། 

			རྒྱན་ལས་ཀྱང་། 

			འདི་ནི་འདོད་པ་ཉིད་ཡིན་ཏེ། །རང་གི་མཚན་ཉིད་ལས་གཞན་པའི་གཞལ་བྱ་ནི་མེད་པ་ཡིན་ལ། དེའང་གཞལ་བྱ་མ་ཡིན་གྱི། རང་གི་མཚན་ཉིད་གཅིག་ཉིད་གཞལ་བྱ་ཡིན་ནོ། །དེ་ཉིད་རང་དང་གཞན་གྱི་ངོ་བོ་དག་གིས་རྟོགས་པའི་ཕྱིར་སྤྱི་དང་རང་གི་མཚན་ཉིད་ཡིན་ནོ། །ཞེས་གསུངས་སོ། །

			གཉིས་པ་རྗེས་དཔག་ཚད་མར་རང་ཉིད་ཀྱིས་ཁས་བླངས་པ་ལ། དགག་པའི་རྟགས་ལ་བརྟེན་པའི་རྗེས་དཔག་ཚད་མར་ཁས་བླངས། སྒྲུབ་པའི་རྟགས་ལ་བརྟེན་པའི་རྗེས་དཔག་ཚད་མར་ཁས་བླངས་པའོ། །

			དང་པོ་ནི། 

			མེད་པའང་ངེས་ཕྱིར་གཞལ་བྱ་ནི། །

			མིན་ལ་མ་ངེས་པ་ཉིད་དམ། །

			དེ་ངེས་ཚད་མ་གཉིས་པ་ཉིད། །

			ཅེས་སྨོས་ཏེ། ཚུ་རོལ་མཛེས་པ་བ་ཁྱོད་ཀྱིས་རྟགས་སུ་བཀོད་པའི་མེད་པ་དེའང་ཚད་མའི་གཞལ་བྱར་ངེས་པའི་ཕྱིར། ལྐོག་ཏུ་གྱུར་པའི་དོན་དང་འཇིག་རྟེན་ཕ་རོལ་གཞལ་བྱ་ནི་མིན་པར་སྒྲུབ་པ་ལ་ཁྱབ་པ་མ་ངེས་པར་འགྱུར་བ་ཉིད་དམ། ཡང་ན་མེད་པའི་རྟགས་ལས་ལྐོག་ཏུ་གྱུར་པའི་འཇིག་རྟེན་(༡༦༨ན)ཕ་རོལ་གཞལ་བྱ་མ་ཡིན་པ་དེ་ངེས་པའི་ཚད་མ་ནི་ཚད་མ་གཉིས་པ་རྗེས་དཔག་ཉིད་དུ་ཐལ། ཚད་མའི་ཁྱད་པར་གང་ཞིགམངོན་སུམ་མ་ཡིན་པའི་ཕྱིར། 

			གལ་ཏེ། གཏན་ཚིགས་མ་གྲུབ་སྟེ། དབང་པོའི་མངོན་སུམ་མོ་ཞེ་ན། 

			བཤད་པ། 

			མེད་ལ་དབང་སྐྱེས་བློ་མིན་ཏེ། །

			དོན་གྱི་སྟོབས་ལས་སྐྱེས་པའི་ཕྱིར། །

			དོན་གྱི་ནུས་ལ་བལྟོས་མེད་ན། །

			བར་ཆོད་ལ་སོགས་ཡོད་ན་ཡང་། །

			དབང་སྐྱེས་བློ་ནི་སྐྱེ་བར་འགྱུར། །

			ཞེས་སྨོས་ཏེ། དབང་པོ་ལས་སྐྱེས་པའི་བློ་མངོན་སུམ་ནི། ལྐོག་ཏུ་གྱུར་པའི་དོན་གཞལ་བྱར་མེད་པ་ལ་འཇལ་བྱེད་དུ་འཇུག་པ་མིན་ཏེ། རང་གི་གཟུང་བའི་དོན་གྱི་སྟོབས་ལས་སྐྱེས་པའི་ཕྱིར་དང་། གཟུང་དོན་གྱི་ནུས་པ་ལ་བལྟོས་པ་མེད་པར་སྐྱེ་ན་བར་ཆོད་ལ་སོགས་པ་ཡོད་ན་ཡང་དབང་པོ་ལས་སྐྱེས་པའི་བློ་མངོན་སུམ་དུ་ནི་སྐྱེ་བར་འགྱུར་བའི་ཕྱིར་རོ། །

			གཞན་དག་ན་རེ། 

			གལ་ཏེ་མངོན་སུམ་ཉིད་ལྡོག་ལས། །

			མེད་པར་ངེས་པ་ཡིན་ཅེ་ན། །

			ཞེས་སྨོས་ཏེ། གལ་ཏེ། མངོན་སུམ་ཉིད་འཇལ་བྱེད་དུ་ལྡོག་པ་ལས་ལྐོག་ཏུ་གྱུར་པའི་དོན་མེད་པར་ངེས་པ་ཡིན་གྱི། མངོན་སུམ་ཡོད་པས་ངེས་པ་ནི་མ་ཡིན་ནོ་ཞེ་ན། 

			བཤད་པ། 

			འགལ་བའམ་དེ་ཉིད་ལྡོག་པ་དང་། །

			རྗེས་འགྲོ་ཅན་གྱི་རྟགས་ཡིན་ནོ། །

			ཞེས་སྨོས་ཏེ། འོ་ན་དབང་པོའི་མངོན་སུམ་ནི། ལྐོག་ཏུ་གྱུར་པའི་དོན་གཞལ་བྱ་མ་ཡིན་པའི་འཇལ་བྱེད་དུ་འགལ་ཏེ། དེའི་འཇལ་བྱེད་དུ་ལོག་པའི་ཕྱིར་ཞེས་པའམ། ཚུ་རོལ་མཛེས་པ་བ་ཁྱོད་ཀྱིས་རྗེས་དཔག་ཚད་མར་ཁས་ལེན་དགོས་ཏེ། མངོན་སུམ་འཇལ་བྱེད་ལོག་པའི་རྟགས་དེ་ཉིད་ལྐོག་ཏུ་གྱུར་པའི་དོན་གཞལ་བྱ་མ་ཡིན་པར་བསྒྲུབ་པ་ལ་ལྡོག་པ་དང་། རྗེས་འགྲོ་ཅན་གྱི་རྟགས་ཡིན་པར་ཁས་ལེན་(༡༦༨བ)པའི་ཕྱིར་རོ་ཞེས་ལྷ་དབང་བློའིའོ། །

			རྒྱན་ལས་ཀྱང་། 

			གོ་བར་བྱེད་པར་འགྱུར་བས་ན་རྗེས་སུ་འགྲོ་བ་དང་ལྡོག་པ་དང་ལྡན་པའི་ཕྱིར་རྟགས་ཡིན་པས། རྗེས་སུ་དཔག་པའི་ཚད་མ་གཞན་གྲུབ་སྟེ། རྟགས་ལས་སྐྱེས་པའི་ཕྱིར་རོ། །ཞེས་གསུངས་སོ། །

			གཉིས་པ་སྒྲུབ་པའི་རྟགས་ལ་བརྟེན་པའི་རྗེས་དཔག་ཚད་མ་ཁས་བླངས་པ་ནི། 

			གཞན་སེམས་དག་ནི་རྟོགས་ཕྱིར་ཡང་། །

			ཚད་མ་ཉིད་ནི་གྲུབ་པ་ཡིན། །

			སྨྲ་སོགས་ལ་ནི་འཇུག་པའི་ཕྱིར། །

			དེ་ཡི་ངོ་བོའང་ངེས་པར་འགྲུབ། །

			བསླུ་མེད་ཕྱིར་དེ་ཚད་མ་ཉིད། །

			ཅེས་སྨོས་ཏེ། གཞན་ཡང་། ཚུ་རོལ་མཛེས་པ་བ་ཁྱོད་ལ་གསོང་པོར་སྨྲ་བ་དང་ལེན་པ་ལ་སོགས་པའི་རྟགས་ལས་སྐྱེས་བུ་གཞན་སེམས་དང་ལྡན་པ་དག་ཏུ་ནི་རྟོགས་པའི་ཚད་མ་ཁས་ལེན་པའི་ཕྱིར། ཡང་ཚད་མ་གཉིས་པ་རྗེས་སུ་དཔག་པའི་ཚད་མ་ནི་གྲུབ་པ་ཡིན་ནོ། །ཡང་གི་སྒྲ་ནི་རིམ་པ་གཞན་དུ་སྦྱར་བའམ་ངེས་པར་གཟུང་བའི་དོན་ཏོ། །ཞེས་ལྷ་དབང་བློ་གསུང་། གཏན་ཚིགས་མ་གྲུབ་པ་ཡང་མ་ཡིན་ཏེ། རྒྱང་འཕེན་རང་གི་བུ་ནི་སྨྲ་བ་དང་ལེན་པ་ལ་སོགས་པའི་ཐ་སྙད་ལ་ནི་འཇུག་པར་བྱེད་པའི་ཕྱིར། སེམས་དང་ལྡན་པ་དེ་ཡི་ངོ་བོར་ངེས་པར་གྲུབ་བོ། །

			སློབ་དཔོན་ལྷ་དབང་བློས། 

			བསླུ་མེད་ཕྱིར་གཞན་ཚད་མ་ཉིད། །ཅེས་འདོན་ནས་གཞན་ཤིང་ཤ་བ་དང་། དུ་བའི་ཁྱད་པར་དང་། ཆུ་བརྟེན་པ་ལ་སོགས་པའི་རྟགས་ལས་བསྒྲུབ་བྱ་ཤིང་དང་། མེ་དང་། ཆུའི་རྟེན་ལ་སོགས་པ་རྟོགས་པའི་བློ་དེའང་ཚད་མ་ཉིད་ཡིན་ཏེ། བདག་ཉིད་ཇི་ལྟ་བ་བཞིན་དུ་བསླུ་བ་མེད་པའི་ཕྱིར། 

			ཞེས་གསུངས་ལ། 

			རྒྱན་ནི། 

			བསླུ་མེད་ཕྱིར་དེ་ཚད་མ་ཉིད། །ཅེས་འདོན་ནས་ཚད་མའི་མཚན་ཉིད་མི་བསླུ་བ་ཡིན་ལ། དེ་རྗེས་སུ་དཔག་པ་ལ་(༡༦༩ན)ཡོད་པས་ན་ཚད་མ་ཉིད་དོ། །

			ཞེས་གསུང་ངོ་། །

			གསུམ་པ་རྟགས་ཐམས་ཅད་འཁྲུལ་པ་དགག་པ་ལ། སྒྲུབ་པའི་རྟགས་ལ་འཁྲུལ་པ་མེད་པ། དགག་པའི་རྟགས་ལ་འཁྲུལ་པ་མེད་པའོ། །

			དང་པོ་ལ། གཞན་དག་ན་རེ། 

			གལ་ཏེ་ལ་ལ་དག་ཏུ་ནི། །

			འཁྲུལ་ཕྱིར་ཡིད་བརྟན་མེད་ཅེ་ན། །

			ཞེས་སྨོས་ཏེ། ཚུ་རོལ་མཛེས་པ་བ་དག །གལ་ཏེ། ལམ་པོ་ཆེའི་སྐྱེས་བུ་ཆོས་ཅན། སྔོ་སངས་ཡིན་ཏེ། ལྷ་སྦྱིན་གྱི་བུ་ཡིན་པའི་ཕྱིར། ཞེས་པའི་རྟགས་ལ་ལ་དག་ཏུ་ནི་འཁྲུལ་པར་མཐོང་བའི་ཕྱིར། ཤ་བ་དང་། དུ་བ་དང་། ཆུ་བརྟེན་པའི་རྟགས་ལས་བསྒྲུབ་བྱ་ཤིང་དང་། མེ་དང་། ཆུའི་རྟེན་བསྒྲུབ་པའི་རྟགས་ཐམས་ཅད་ལ་ཡིད་བརྟན་དུ་བྱ་བ་མེད་དོ་ཞེ་ན། 

			བཤད་པ། 

			རྟགས་ལོག་མཐོང་ཕྱིར་དེ་དེ་འདྲ། །

			ཞེས་སྨོས་ཏེ། ཤ་བ་ཆོས་ཅན། ཤ་བ་དང་ལྡན་པའི་གཞིར་ཤིང་ཡོད་པར་བསྒྲུབ་པའི་རྟགས་འཁྲུལ་པ་མ་ཡིན་ཏེ། ཚུལ་གསུམ་ཚང་བའི་ཕྱིར་དང་། ལྷ་སྦྱིན་གྱི་བུ་ཡིན་པའི་རྟགས་ལས་ལམ་པོ་ཆེའི་སྐྱེས་བུ་སྔོ་སངས་སུ་བསྒྲུབ་པའི་རྟགས་ནི་རྟགས་ལོག་པ་ཡིན་ཏེ། གཏན་ཚིགས་ཡང་དག་མིན་ཀྱང་དེ་དང་ཅུང་ཟད་ཆོས་མཐུན་པ་ཙམ་གྱིས་རྟགས་ཡང་དག་ཏུ་ཞེན་ཅིང་། དེ་ལ་ཞུགས་པས་བསླུ་བར་མཐོང་བའི་ཕྱིར་དང་། ཁྱེད་ཅག་རྟགས་ཡང་དག་དེ་ཡང་འཁྲུལ་པ་དེ་འདྲ་བར་སྣང་བ་ཙམ་ཡིན་གྱི། རྟགས་ཡང་དག་དེ་ཙམ་གྱིས་འཁྲུལ་པར་མི་འགྱུར་རོ། །

			འོ་ན་རྟགས་ཡང་དག་ཇི་ལྟ་བུ་ཞེ་ན། 

			བཤད་པ། 

			གང་ལས་འགའ་ཚེ་དངོས་འགའ་ལ། །

			དེ་ཡི་རྟོགས་པ་གྲུབ་གྱུར་པ། །

			དེ་ནི་དེ་ལས་སྐྱེས་པའམ། །

			དེ་ཡི་ངོ་བོར་གདོན་མི་ཟ། །

			རང་གི་རྒྱུའམ་ངོ་བོ་དག །

			མེད་པར་དོན་ནི་སྲིད་མིན་པ། །

			དེ་དག་རང་བཞིན་མཐོང་གང་ཡིན། །

			དེ་(༡༦༩བ)ཉིད་གཞན་དུའང་མཚན་ཉིད་ཡིན། །

			ཅེས་སྨོས་ཏེ། འདི་ལྟར་གང་ཤ་བ་དང་། དུ་བ་ལ་སོགས་པའི་རྟགས་ལས་དུས་འགའ་ཞིག་གི་ཚེ་དུ་བ་དང་། ཤ་བ་ལ་སོགས་པ་དང་ལྡན་པའི་ལ་ལ་སོགས་པའི་དངོས་པོ་འགའ་ཞིག་ལ་མེ་དང་ཤིང་དེའི་རྟོགས་པ་སྐྱེས་བུ་འགའི་རྒྱུད་ལ་གྲུབ་པར་གྱུར་པ་ཡིན་ཏེ། རྟགས་ཆོས་ཅན་ལ་གྲུབ་པའི་ཕྱོགས་ཆོས་དང་དུ་བ་དེ་ནི་མེ་དེ་ལས་སྐྱེས་པས་དེ་བྱུང་དུ་འབྲེལ་བའམ། ཤ་བ་ནི་ཤིང་དེའི་ངོ་བོར་བདག་གཅིག་པའི་འབྲེལ་པ་གྲུབ་པར་གདོན་མི་ཟ་བའི་རྗེས་འགྲོ་དང་། དུ་བ་ནི་རང་གི་རྒྱུ་མེའམ་ཤ་བའི་ངོ་བོ་ཤིང་དག་མེད་པར་རྟགས་དུ་བ་དང་། ཤ་བའི་དོན་ནི་སྲིད་པ་མིན་པའི་ལྡོག་པ་སྟེ་ཚུལ་གསུམ་ཚང་བའི་ཕྱིར་དང་། ཚུལ་གསུམ་ཚང་བ་དེ་དག་འབྲས་རང་གི་གཏན་ཚིགས་ཀྱི་རང་བཞིན་ནམ་མཚན་ཉིད་དུ་མཐོང་བ་གང་ཡིན་པ་དེ་ཉིད་ཅི་རིགས་ནས་གཏན་ཚིགས་གཞན་དུའང་མཚན་ཉིད་ཡིན་པའི་ཕྱིར། དེས་ན་གཏན་ཚིགས་ཐམས་ཅད་ལ་ཡིད་བརྟན་དུ་མེད་པ་མ་ཡིན་ནོ། །ཞེས་ལྷ་རྒྱན་གཉིས་ཀའིའོ། །

			གཉིས་པ་དགག་པའི་རྟགས་ལ་འཁྲུལ་པ་མེད་པ་ནི། 

			བལྟར་རུང་རང་གི་ངོ་བོའམ། །

			རང་རྒྱུ་མཐོང་བའི་རྒྱུ་གཞན་དག །

			ཡོད་པར་སྣང་བ་མེད་ན་ནི། །

			དེ་དང་ལྡན་པའང་ཇི་ལྟར་ཡོད། །

			ཞེས་བྱ་བའི་མདོའི་དོན་རྒྱ་ཆེར་ལེགས་པར་བཤད་པ་ཡིན་ནོ། །

			གཉིས་པ་རབ་སྦྱོར་གྱི་ཚད་མ་སོགས་གྲངས་གཞན་དུ་འདོད་པ་དགག་པ་ལ། རྩོད་པ་དང་། ལན་གཉིས། 

			དང་པོ་ནི། 

			གཞལ་བྱ་དེས་ན་ཁ་དོག་ནི། །

			མི་རྟག་ཉིད་དུ་རྟོགས་མི་འགྱུར། །

			དེ་བློ་ཚད་མ་གཞན་འགྱུར་ཏེ། །

			རྟགས་མེད་པར་ནི་ཡོད་ཕྱིར་རོ། །

			ཁྱད་པར་མཐོང་ལ་རྟགས་དང་ནི། །

			འབྲེལ་བ་རྟོགས་པ་མེད་པའི་ཕྱིར། །

			དེ་ནི་ཚད་མ་གཞན་ཡིན་ནོ། །

			གཞལ་བྱ་མང་ཕྱིར་ཚད་མ་རྣམས། །

			མང་པོ་ཉིད་དང་གཅིག་ལ་ཡང་། །

			དུ་མ་ཉིད་ནི་འཇུག་ཕྱིར་ཏེ། །

			གཅིག་གསུམ་གྲངས་ཀྱང་སེལ་མི་འགྱུར། །

			དཔེར་ན་ཁྱད་པར་མཐོང་བ་བཞིན། །

			ཡུལ་ངེས་པ་ནི་མེད་ཕྱིར་དང་། །

			གཞལ་བྱ་གཞན་ནི་ཡོད་ཕྱིར་རོ། །

			ཅེས་སྨོས་ཏེ། གལ་ཏེ། གཞལ་བྱ་རང་སྤྱི་གཉིས་སུ་ངེས་པ་ཡིན་ན་སྔོན་པོ་ལ་སོགས་པའི་ཁ་དོག་ནི་མི་རྟག་པ་ཉིད་དུ་ཚད་མས་རྟོགས་པར་མི་འགྱུར་ཏེ། ཁ་དོག་ནི་རང་མཚན་ཡིན་ལ། མི་རྟག་པ་ནི་སྤྱི་མཚན་ཡིན་པའི་ཕྱིར་རོ། །ཁ་དོག་མི་རྟག་པ་དེ་རྟོགས་པའི་བློ་ནི་རང་མཚན་དང་། སྤྱི་མཚན་གཉིས་ཀའི་རང་བཞིན་རྟོགས་པའི་ཚད་མ་གཞན་དུ་འགྱུར་ཏེ། སྤྱི་མཚན་འཛིན་པས་མངོན་སུམ་མ་ཡིན་ལ། རྗེས་སུ་དཔག་པ་ནི་མ་ཡིན་ཏེ། རྟེན་རྟགས་མེད་པར་ནི་ཡོད་པའི་ཕྱིར་རོ། །ཡང་མེ་སྔར་མངོན་སུམ་གྱིས་མཐོང་བ་ན་ཁྱད་པར་མེ་དེ་ཉིད་ཕྱིས་མཐོང་བ་ལ་ཡང་ཁྱད་པར་མཐོང་བའི་བློ་དེ་ནི་མངོན་རྗེས་གཉིས་ལས་ཚད་མ་གཞན་ཡིན་ནོ། །ཅིའི་ཕྱིར་ཞེ་ན། རྟགས་དང་བསྒྲུབ་བྱའི་ཆོས་ནི་འབྲེལ་བ་རྟོགས་པ་མེད་པའི་ཕྱིར་རྗེས་སུ་དཔག་པའི་ཚད་(༡༧༡བ)མ་མ་ཡིན་ལ། མངོན་སུམ་ཡང་མ་ཡིན་པའི་ཕྱིར་རོ། །རང་སྤྱི་གཉིས་ལས་གཞལ་བྱ་མང་བ་ཡོད་པའི་ཕྱིར་ཚད་མ་རྣམས་ཀྱང་མངོན་རྗེས་གཉིས་ལས་མང་པོར་འགྱུར་བ་ཉིད་དམ། གཞལ་བྱ་གཅིག་ལ་ཡང་ཚད་མ་དུ་མ་ཉིད་ནི་འཇལ་བྱེད་དུ་འཇུག་པའི་ཕྱིར། ཚད་མ་གཅིག་གི་གྲངས་སེལ་བར་མི་ནུས་སོ། །དེའི་ཕྱིར་ཚད་མ་གཅིག་དང་གསུམ་གྱི་གྲངས་ཀྱང་སེལ་བར་མི་འགྱུར་ཏེ། དཔེར་ན། ཁྱད་པར་མཐོང་བའི་ཚད་མ་དེ་མངོན་སུམ་ཚད་མ་དང་ལྷན་ཅིག་ཏུ་རང་མཚན་གཅིག་ལ་འཇུག་པ་བཞིན་ནོ། །དེས་ན་ཚད་མ་གཅིག་ཁོ་ནར་ངེས་པ་སེལ་མི་ནུས་ཏེ། ཚད་མ་རྣམས་ཡུལ་སོ་སོར་ངེས་པ་ནི་མེད་པའི་ཕྱིར་དང་། ཚད་མ་གསུམ་སོགས་ཀྱི་གྲངས་ཀྱང་སེལ་མི་ནུས་ཏེ། གཞལ་བྱ་གཉིས་ལས་གཞན་རང་སྤྱི་འདྲེས་པ་ལ་སོགས་པ་ནི་མང་པོ་ཡོད་པའི་ཕྱིར་རོ། །

			ཀྱང་གི་སྒྲ་ནི་རིམ་པ་གཞན་དུ་སྦྱོར་བར་བྱའོ་ཞེས་ལྷ་དབང་བློས་གསུངས་སོ། །

			དེས་ན། 

			གཞལ་བྱ་གཉིས་ནི་མཐོང་བའི་ཕྱིར། །

			གསུམ་གཅིག་གྲངས་ནི་བསལ་བ་ཡིན། །

			ཞེས་བཤད་པ་མི་འཐད་དོ་ཞེ་ན། 

			གཉིས་པ་ལན་བཤད་པ་ལ། རབ་སྦྱོར་གྱི་ཚད་མ་དགག །ཡང་ཡང་ཤེས་པའི་ཚད་མ་དགག་པའོ། །

			དང་པོ་ལ། མདོར་བསྟན་པ། རྒྱས་པར་བཤད་པའོ། །

			དང་པོ་ནི། 

			སྐྱོན་འདིར་ཐལ་བར་མི་འགྱུར་ཏེ། །

			ཁ་དོག་སྤྱི་ལ་སྦྱོར་ཕྱིར་རོ། །

			ཞེས་སྨོས་ཏེ། འདི་ཡང་དོན་བྱེད་ནུས་དང་མི་ནུས་ཕྱིར་ཞེས་བྱ་བ་ལ་སོགས་པར་རྒྱ་ཆེར་བཤད་ཟིན་མོད་ཀྱི། འདིར་ཡང་བརྗོད་པར་བྱ་སྟེ། ཁ་དོག་མི་རྟག་པར་རྟོགས་པའི་རྟོགས་པ་ཚད་མ་ཆོས་ཅན། གཞལ་བྱ་གསུམ་པ་རང་སྤྱི་འདྲེས་པ་རྟོགས་པའི་སྐྱོན་འདིར་ཐལ་བར་མི་འགྱུར་ཏེ། ཁ་དོག་གི་(༡༧༢ན)སྤྱི་ལ་མི་རྟག་པའི་སྤྱི་ཙམ་སྦྱོར་ཞིང་གཞལ་བའི་ཚད་མ་ཡིན་པའི་ཕྱིར་རོ། །

			དེས་ན་ཁ་དོག་མི་རྟག་པར་རྟོགས་པའི་ཚད་མ་ལ་དངོས་སུ་སྣང་བའི་གཞལ་བྱ་ནི་སྤྱི་མཚན་གཅིག་པུ་ཉིད་ཡིན་གྱི། རང་སྤྱི་འདྲེས་པ་ནི་མ་ཡིན་ཏེ། 

			རྒྱན་ལས། 

			སྤྱིའི་ངོ་བོ་གཅིག་པུ་ཉིད་གཞལ་བྱ་ཡིན་གྱི། གཉིས་ཀའི་རང་བཞིན་ནི་མ་ཡིན་པས་ཉེས་པ་འདི་མེད། ཅེས་བཤད་དོ། །

			གཉིས་པ་རྒྱས་པར་བཤད་པ་ལ། མི་རྟག་པ་དངོས་མེད་དུ་ཐལ་བ་སྤང་། ཁ་དོག་མི་རྟག་པ་སྤྱི་མཚན་དུ་བསྟན་པའོ། །

			དང་པོ་ལ། དངོས་དང་། དེའི་རྒྱུ་མཚན་ནོ། །

			དང་པོ་ནི། འོ་ན་མི་རྟག་པ་དངོས་མེད་དུ་འགྱུར་ཏེ། ཁ་དོག་གི་སྤྱིའི་ཆོས་ཡིན་པའི་ཕྱིར་རོ་ཞེ་ན། 

བཤད་པ། 

			དངོས་མེད་ངོ་བོ་མིན་དེ་ཉིད། །

			དེ་ལྟར་གྲུབ་པས་བསྒྲུབ་ཕྱིར་རོ། །

			ཞེས་སྨོས་ཏེ། མི་རྟག་པ་ནི་དངོས་པོ་མེད་པའི་ངོ་བོ་མིན་ཏེ། མི་རྟག་པ་དེ་ཉིད་ཁ་དོག་མི་རྟག་པའི་རྣམ་པ་དེ་ལྟར་གྲུབ་པའི་ཚད་མས་ཁ་དོག་མི་རྟག་པའོ་ཞེས་བསྒྲུབ་ཅིང་འཇལ་བའི་ཕྱིར་རོ་ཞེས་ལྷའིའོ། །

			རྒྱན་ནི། མི་རྟག་པ་དེ་ཉིད་ཅི་ལྟར་ཡོད་པ་དེ་ལྟར་རང་མཚན་དུའང་གྲུབ་པས་བློའི་ངོར་ཡང་དེ་ལྟར་བསྒྲུབ་པའི་ཕྱིར་རོ་ཞེས་བཞེད་པ་ཡིན་ཏེ། 

			རྒྱན་ལས། 

			རྣམ་པར་རྟོག་པ་ལ་སྣང་བའི་ཁ་དོག་ལ་སོགས་པ་མི་རྟག་པ་ཉིད་ལ་སོགས་པ་གང་ཡིན་པ་དེ་ནི་རང་གི་མཚན་ཉིད་ལ་ཡང་ཡོད་པ་ཁོ་ན་ཡིན་ཏེ། རང་གིས་ཉམས་སུ་མྱོང་བ་ཉིད་ལས་དེའི་ངོ་བོའི་རྣམ་པར་རྟོག་པ་སྐྱེ་བའི་ཕྱིར་རོ། །

			ཞེས་སོ། །

			གཞན་ལས་གཞན་གྲུབ་མིན་ཅེ་ན། །

			ཞེས་སྨོས་ཏེ། འོ་ན་ཁ་དོག་མི་རྟག་པར་རྟོགས་པའི་ཚད་མས་རང་མཚན་ལས་གཞན་སྤྱི་མཚན་དུ་གྱུར་པའི་ཁ་དོག་མི་རྟག་པ་སྣང་བ་ལས་དེ་ལྟར་གྲུབ་པའི་ཕྱིར། (༡༧༢བ)གཞན་ཁ་དོག་མི་རྟག་པའི་རང་མཚན་གྲུབ་པ་མིན་པར་ཐལ་ལོ་ཞེ་ན། 

			བཤད་པ། 

			མིན་ཏེ་དེ་ཉིད་གྲུབ་ཕྱིར་རོ། །

			ཞེས་སྨོས་ཏེ། ཁ་དོག་མི་རྟག་པར་རྟོགས་པའི་རྗེས་དཔག་ཆོས་ཅན། ཕྱི་རོལ་ཁ་དོག་མི་རྟག་པ་མ་གྲུབ་པ་མིན་ཏེ། རང་ལ་དངོས་སུ་སྣང་བའི་ཁ་དོག་མི་རྟག་པའི་སྤྱི་དེ་ཉིད་ལ་ཕྱིར་རོལ་གྱི་ཁ་དོག་མི་རྟག་པ་གྲུབ་ཅིང་འཇལ་བའི་ཕྱིར་ཏེ། བརྒྱུད་ནས་འབྲེལ་བ་མི་བསླུ་བའི་ཕྱིར་རོ། །

			གཉིས་པ་དེའི་རྒྱུ་མཚན་བཤད་པ་ལ། སྒྲུབ་རྟགས་ཀྱི་འབྲེལ་པ་བཤད། དགག་པའི་རྟགས་ཀྱི་འབྲེལ་པ་བཤད་པའོ། །

			དང་པོ་ལ། དངོས་པོ་རྟོགས་པའི་རྗེས་དཔག་ཕྱི་རོལ་ལ་མི་བསླུ། མི་བསླུ་ཡང་འཁྲུལ་པར་བསྟན་པ། དོན་བསྡུ་བའོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་པོ་ནི། རྗེས་སུ་དཔག་པའི་ཚད་མ་འདི་སྒྲོ་བཏགས་པའི་སྤྱོད་ཡུལ་ཅན་ཡིན་ན། ཇི་ལྟར་འཇུག་ཡུལ་དངོས་པོ་ཐོབ་པར་འགྱུར་ཞེ་ན། བརྒྱུད་ནས་རྟགས་ཅན་གྱི་དངོས་པོ་ལ་འབྲེལ་བའི་ཕྱིར་ཏེ། འདི་ལྟར་རྟགས་ཅན་གྱི་བློ་རྗེས་སུ་དཔག་པ་ནི་རྟགས་འཛིན་པའི་སེམས་ལས་སྐྱེས་ཤིང་དེ་ཡང་རྟགས་ལས་སྐྱེ་ལ། རྟགས་བསྒྲུབ་བྱའི་ཆོས་ལ་མི་འཁྲུལ་པ་ཡིན་པའི་ཕྱིར་རོ། །དེ་ལ་རྟགས་ནི་གང་། རྟགས་ཅན་ནི་གང་ཞེ་ན། བསྒྲུབ་བྱའི་ཆོས་ནི་རྟགས་ཅན་ཡིན་ལ། དེའི་སྒྲུབ་བྱེད་ནི་རྟགས་སོ། །དེའང་སྒྲ་ཡི་མི་རྟག་པར་བསྒྲུབ་པ་ན་རྟོག་པ་ལ་སྣང་པའི་སྒྲ་ཙམ་ནི་ཆོས་ཅན་ཡིན་ལ། སྒྲ་དང་བུམ་པ་གཉིས་ཀ་ལ་ཁྱབ་པར་སྣང་བའི་མི་རྟག་པ་ཙམ་དང་། བྱས་པ་ཙམ་གྱི་སྤྱི་ནི་བསྒྲུབ་བྱའི་ཆོས་དང་རྟགས་སུ་གཟུང་བྱ་ཡིན་ནོ། །ཅིའི་ཕྱིར་ཞེ་ན། དེ་གསུམ་ལ་ཕྱི་རོལ་གྱི་སྒྲ་ལ་(༡༧༣ན)སོགས་པ་དེ་དང་དེར་ཞེན་ནས་དཔག་བྱ་དཔོག་བྱེད་ཀྱི་ཐ་སྙད་སྦྱོར་བའི་ཕྱིར་དང་། རྟགས་ཀྱིས་ཀྱང་ཆོས་ཅན་གྱི་སྤྱི་ལ་ཆོས་ཀྱི་སྤྱི་ཙམ་ཞིག་བསྒྲུབ་ཀྱི། ཁྱད་པར་མི་སྒྲུབ་པའི་ཕྱིར་དང་། རྟགས་ཀྱི་བསྒྲུབ་བྱ་གང་ཡིན་པ་དེ་འདིས་འགྲུབ་པའི་ཕྱིར་རོ། །

			རྒྱས་པ་ལས། 

			དཔག་བྱ་དཔོག་པར་བྱེད་པ་ཡི། །

			དོན་གྱི་ཐ་སྙད་གནས་པ་འདི། །

			ཤེས་པ་ལ་གྲུབ་ཐ་དད་ལ། །

			བརྟེན་ནས་རྣམ་པར་བཏགས་པ་ཡིན། །ཅེས་དང་། 

			དེ་ཚེ་ཆོས་ཀྱི་རྗེས་འགྲོ་བ། །

			སྤྱི་ཡི་ངོ་བོ་ཉིད་དུ་རྟོགས། །

			དེས་ན་ལྐོག་གྱུར་དོན་ཐམས་ཅད། །

			ཁྱད་པར་དུ་ནི་རྟོགས་མི་འགྱུར། །ཞེས་དང་། 

			ཚད་མ་འབྲིང་པོ་ལས་ཀྱང་། 

			དེ་མིན་རང་བཞིན་ལས་ལྡོག་པའི། །

			དངོས་པོ་ཙམ་ཞིག་རབ་བསྒྲུབ་ཕྱིར། །

			རྟགས་སྤྱིའི་ཡུལ་ཅན་དུ་བཤད་དེ། །

			ཁྱད་པར་གནས་པ་མེད་ཕྱིར་རོ། །

			ཞེས་གསུངས་པའི་ཕྱིར་རོ། །

དེ་ལྟར་ཡིན་ན། དོན་གྱི་དོན་རྟོགས་ཕྱིར་དོན་ལ། །ཞེས་སོགས་རྟགས་ཆོས་དོན་གྱི་ཆོས་སུ་བཤད་པ་དང་ཇི་ལྟར་མི་འགལ་ཅེ་ན། འདི་ལྟར་མི་རྟག་པ་ཙམ་དང་། བྱས་པ་ཙམ་ཡང་དོན་གྱི་ཆོས་མ་ཡིན་པ་མ་ཡིན་ཏེ། སྒྲ་སོགས་ཀྱི་དངོས་པོ་རྣམས་མ་བྱས་པ་སོགས་ལས་ལོག་པར་དོན་ལ་གནས་པའི་ཕྱིར་རོ། །

			དེ་ལྟར་ན། ཡང་བློའི་སྣང་ཡུལ་མི་རྟག་པ་སོགས་སུ་བསྒྲུབས་པས་ཕྱིའི་དོན་དེར་བསྒྲུབས་པར་ཅི་ལྟར་འགྱུར་ཞེ་ན། བློའི་སྣང་བ་དེ་ཉིད་ཕྱིའི་དོན་དེ་དང་དེར་ཞེན་ནས་དགག་སྒྲུབ་བྱེད་པའི་ཕྱིར་དང་། བློས་ཅི་ལྟར་ཞེན་པ་ལྟར་དུ་ཕྱིའི་དོན་ཀྱང་དེ་ལྟར་གནས་པའི་ཕྱིར་ཏེ། 

			ཇི་སྐད་དུ། 

			དེ་འདྲ་མེད་ནའང་ཆོས་ཅན་ནི། །

			དེ་དག་དང་ཡང་འབྲེལ་བར་སྣང་། །

			ཞེས་གསུངས་སོ། །

དེ་(༡༧༣བ)བས་ན་དངོས་པོ་ཀུན་རང་བཞིན་གྱིས་རང་རང་གི་ངོ་བོ་གཞན་དང་མ་འདྲེས་པར་གནས་པའི་ཕྱིར། དངོས་པོ་གཅིག་ཀྱང་རིགས་མཐུན་མི་མཐུན་ཀུན་ལས་ལོག་པར་གནས་པ་ས་བོན་དུ་བྱས་ནས་རྣམ་པར་རྟོག་པའི་བློས་དངོས་པོ་གཅིག་ཀྱང་ཆོས་ཆོས་ཅན། སྤྱི་དང་གཞི་མཐུན། བསྒྲུབ་བྱ་སྒྲུབ་བྱེད་སོགས་ལྡོག་པའི་ཆོས་དུ་མ་ཀུན་བཏགས་པ་ནི་ཀུན་རྫོབ་ཀྱི་བདེན་པ་ཡིན་པས། དཔྱད་ན་མ་གྲུབ་ཀྱང་སྐྱེས་བུ་རྣམས་ཀྱི་གནས་སྐབས་དང་མཐར་ཐུག་གི་འཇུག་ཡུལ་དོན་དམ་པའི་བདེན་པ་རྟོགས་པའི་ཐབས་དམ་པ་ཡིན་པས། མཁས་པ་རྣམས་ཀྱིས་བསྟན་བཅོས་སུ་རྣམ་གཞག་མཛད་པ་ཡིན་ཏེ། 

			རྒྱས་པ་ལས། 

			ཆོས་དང་ཆོས་ཅན་རྣམ་གཞག་དང་། །

			ཐ་དད་ཐ་དད་མིན་ཅི་འདྲ། །

			དེ་ཉིད་དོན་ནི་མ་བརྟགས་པར། །

			འཇིག་རྟེན་ཇི་ལྟར་གྲགས་དེ་ལ། །

			དེ་བཞིན་ཁོ་ནར་བརྟེན་ནས་ནི། །

			བསྒྲུབ་བྱ་བསྒྲུབ་པ་ཀུན་བཞག་པ། །

			དམ་པའི་དོན་ལ་འཇུག་བྱའི་ཕྱིར། །

			མཁས་པ་རྣམས་ཀྱིས་བྱས་པ་ཡིན། །

			ཅེས་གསུངས་སོ། །

དེ་བཞིན་དུ་དབུ་མའི་བསྟན་བཅོས་ལས་ཀྱང་། 

			ཐ་སྙད་ལ་ནི་མ་བརྟེན་པར། །

			དམ་པའི་དོན་ནི་རྟོགས་མི་འགྱུར། །

			དམ་པའི་དོན་ནི་མ་རྟོགས་པར། །

			མྱ་ངན་འདས་པ་ཐོབ་མི་འགྱུར། །

			ཅེས་གསུངས་སོ། །

དཔེར་ན། བཅོམ་ལྡན་འདས་ཀྱིས་འཇིག་རྟེན་པ་རྣམས་ལ་ཇི་ལྟར་གྲགས་པའི་ཀུན་རྫོབ་ཀྱི་བདེན་པ་རྒྱ་ཆེར་གསུངས་པ་ནི། གདུལ་བྱ་རྣམས་མྱ་ངན་ལས་འདས་པའི་གྲོང་ཁྱེར་དུ་བཀྲི་བའི་ཕྱིར་དོན་དམ་པའི་བདེན་པ་རྟོགས་པའི་ཐབས་སུ་བསྟན་པ་ལྟ་བུའོ། །གལ་ཏེ། རྟགས་སྤྱི་ཡིན་ན་རྟགས་ཀྱིས་རྟགས་འཛིན་པའི་སེམས་ཇི་ལྟར་བསྐྱེད་ཅེ་ན། (༡༧༤ན)གནས་ལུགས་ལ་དོན་ལ་གནས་པའི་བྱས་པ་དང་། དུ་བ་སོགས་རང་མཚན་གྱིས་རྟགས་འཛིན་པའི་སེམས་བསྐྱེད་པ་ཡིན་ཀྱང་། སྣང་བཏགས་སོ་སོར་མ་ཕྱེ་བར་གཅིག་ཏུ་ཞེན་ནས་རྟགས་ཀྱིས་རྟགས་འཛིན་པའི་སེམས་བསྐྱེད་དོ་ཞེས་བརྗོད་དོ། །

			རྟགས་འཛིན་པའི་སེམས་ཀྱི་ངོ་བོ་དེ་ཡང་ཇི་ལྟ་བུ་ཞེ་ན། སློབ་དཔོན་ཆོས་མཆོག་གིས་རྟགས་འཛིན་གཉིས་སུ་བཞེད་དེ། གཅིག་ནི་མཐུན་དཔེའི་སྟེང་དུ་རྟགས་ཆོས་ཀྱི་འབྲེལ་པ་སྤྱིར་འཛིན་པ་ཡིན་ལ། གཞན་ནི་ཆོས་ཅན་གྱི་སྟེང་དུ་རྟགས་ཆོས་ཀྱི་འབྲེལ་པ་འཛིན་པར་བྱེད་པའོ། །དང་པོ་ནི། རྟགས་ཅན་གྱི་བློའི་རྒྱུར་གྱུར་པ་ཡིན་ཅིང་། ཕྱི་མ་ནི་རྟགས་ཅན་རྗེས་དཔག་དངོས་ཡིན་ལ། གཉིས་ཀས་རྟགས་དང་རྟགས་ཅན་གཉིས་ཀ་འཛིན་ཏེ། རྟགས་དང་རྟགས་ཅན་གྱི་འབྲེལ་བ་འཛིན་པའི་ཕྱིར་རོ། །དེ་ལྟར་ན། ཡང་དང་པོས་རྟགས་གཙོ་བོར་འཛིན་ཅིང་རྟགས་ཅན་ཕལ་པའི་ཚུལ་དུ་འཛིན་ལ། ཕྱི་མས་རྟགས་ཅན་གཙོ་བོར་འཛིན་ཅིང་རྟགས་ཕལ་པར་འཛིན་པ་ཡིན་ནོ། །དེ་ལྟར་ན། དེ་དག་ལ་རིམ་པ་བཞིན་དུ་རྟགས་འཛིན་གྱི་བློ་དང་། རྟགས་ཅན་གྱི་བློ་ཞེས་བྱའོ་ཞེས་གསུང་ངོ་། །

			སློབ་དཔོན་རྒྱན་མཛད་པ་ནི། རྟགས་ཅན་གྱི་བློས་རྟགས་གཟུང་བ་ཡིན་ན་ཡང་རྟགས་འཛིན་གྱི་བློ་གཞན་དགོས་པས་རྟགས་འཛིན་ཐུག་པ་མེད་པར་འགྱུར་རོ། །ཞེས་སྔ་མ་ལ་དགག་པ་མཛད་ནས། རྒྱན་རང་གི་བཞེད་པ་ནི་དོན་དམ་པར་རང་བཞིན་གྱི་རྟགས་དང་རྟགས་ཅན་ཐ་མི་དད་པའི་ཕྱིར་རྟགས་ཅན་རྗེས་དཔག་ཉིད་རྟགས་འཛིན་ཡིན་ལ། ལ་ལ་དུ་བ་མཐོང་བའི་མངོན་སུམ་ནི་འབྲས་རྟགས་ཀྱི་རྟགས་འཛིན་དུ་བཞེད་དེ། 

			ཇི་སྐད་(༡༧༤བ)དུ་རྒྱན་ལས། 

			རང་བཞིན་གྱི་གཏན་ཚིགས་ལས་སྐྱེས་པའི་རྟགས་ཀྱི་བློ་ཉིད་དེ། དོན་དམ་པར་རྟགས་དང་རྟགས་ཅན་དག་ཐ་མི་དད་པའི་ཕྱིར་རོ། །འབྲས་བུའི་རྟགས་ཀྱི་རྟགས་ཅན་གྱི་བློ་སྟེ། ཡུལ་ནི་རྒྱུ་ཡིན་པས་དེར་ཐ་དད་པའི་ཕྱིར་དེ་རྟགས་ཀྱི་བློ་མ་ཡིན་ནོ། །ཤིན་ཏུ་གོམས་པ་ལས་དུ་བ་གློ་བུར་བས་རང་གི་མཚན་ཉིད་འཛིན་པའི་དུ་བའི་བློ་ལས་མེའི་བློ་མི་བསྐྱེད་པ་ཡང་མ་ཡིན་ནོ། །ཤིན་ཏུ་གོམས་པ་ལས་དེའི་རང་བཞིན་མཐོང་བ་ནི་མངོན་སུམ་ཐ་སྙད་ཀྱི་རྒྱུ་ཡིན་པའི་ཕྱིར་ཐུག་པ་མེད་པ་མ་ཡིན་ནོ། །དེའི་ཕྱིར། རང་གི་མཚན་ཉིད་འཛིན་པ་ཁོ་ན་རྟགས་རྟོགས་པ་ཡིན་ནོ། །ཞེས་གསུངས་སོ། །

			རང་གི་ལུགས་ནི། མདོ་དང་རྣམ་འགྲེལ་གཉིས་ཀ་ལས་རྟགས་འཛིན་དང་རྟགས་ཅན་གྱི་བློ་གཉིས་ཀ་རྟོག་པར་གསུངས་པ་ནི་གཙོ་ཆེ་བའི་དབང་དུ་བྱས་ཀྱི། རྟོག་པ་དང་མངོན་སུམ་གཉིས་ཀ་ཡོད་པར་སེམས་སོ། །

			གཉིས་པ་ཚིག་གི་དོན་བཤད་པ་ནི། འོ་ན་རྗེས་དཔག་དེ་བརྒྱུད་ནས་ཡུལ་ལ་ཇི་ལྟར་འབྲེལ་ཞེ་ན། 

			དངོས་གང་ཇི་ལྟ་བུར་གྱུར་པ། །

			དེ་འདྲ་དེ་ནི་རྟགས་སེམས་ཀྱི། །

			རྒྱུ་ཡིན་དེ་ལས་དེ་ལྟ་ཡི། །

			དངོས་ལ་དེ་བསྐྱེད་རྟགས་ཅན་བློ། །

			ཞེས་སྨོས་ཏེ། མེ་དང་མི་རྟག་པའི་དངོས་པོ་གང་དུ་བའི་རྒྱུ་དང་། བྱས་པའི་རང་བཞིན་ཇི་ལྟ་བུར་གྱུར་པ་དེ་འདྲ་བ་དེ་ནི་རང་གི་ཁྱབ་བྱར་གྱུར་པའི་རྟགས་དུ་བ་དང་། བྱས་པ་འཛིན་པའི་སེམས་ཀྱི་རྒྱུ་ཡིན་ཏེ། རང་རང་གི་རྟགས་འཛིན་པའི་སེམས་ལ་ཕན་འདོགས་པའི་ཕྱིར་རོ། །དེའི་ཕྱིར་རྟགས་དེ་ལས་རྟགས་དེ་ལྟ་བུའི་དངོས་པོ་ལ་དམིགས་པའི་བློ་དེ་བསྐྱེད་ལ། བློ་དེས་བསྐྱེད་པ་ནི་རྟགས་ཅན་གྱི་བློ་ཡིན་པ་དེའི་ཕྱིར་རྗེས་དཔག་བརྒྱུད་ནས་ཡུལ་རང་མཚན་ལ་འབྲེལ་བའི་(༡༧༥ན)ཚུལ་ནི་དེ་འདྲའོ། །

			རྒྱན་ལས་ཀྱང་། 

			རྒྱུ་དང་ཁྱབ་པར་བྱེད་པ་ཡང་འབྲས་བུ་དང་ཁྱབ་བྱའི་སེམས་ཀྱི་རྒྱུ་ཡིན་ལ། སེམས་དེ་ལས་ཀྱང་རྟགས་ཀྱི་བློ་སྐྱེ་བ་གང་ཡིན་པ་དེ་ནི་བརྒྱུད་ནས་དངོས་པོ་ལ་འབྲེལ་པ་ཡིན་ནོ། །ཞེས་གསུངས་སོ། །

			དེའི་གཞུང་འཛུགས་པའི་ཕྱིར། 

			དེ་ལྟར་རྟགས་དང་རྟགས་ཅན་བློ། །

			བརྒྱུད་པ་ཡིས་ནི་དངོས་པོ་ལ། །

			འབྲེལ་ཕྱིར་དེར་སྣང་བ་ཡིས་ནི། །

			སྟོང་ཡང་སླུ་བྱེད་ཉིད་མ་ཡིན། །

			ཅེས་སྨོས་ཏེ། རྟགས་དང་རྟགས་ཅན་གྱི་བློ་སྐྱེ་བའི་རིམ་པ་དེ་ལྟར་ན་རྟགས་འཛིན་པའི་སེམས་དང་རྟགས་ཅན་གྱི་བློ་གཉིས་བརྒྱུད་པ་ཡིས་ནི་རང་གི་གཞལ་བྱའི་དངོས་པོ་ལ་འབྲེལ་བའི་བློ་ཡིན་པའི་ཕྱིར། རང་གི་སྣང་ཡུལ་རང་མཚན་དེར་སྣང་བ་ཡིས་ནི་སྟོང་ཡང་ཡུལ་རང་མཚན་ལ་སླུ་བྱེད་ཉིད་མ་ཡིན་ནོ། །

			གཉིས་པ་མི་བསླུ་ཡང་འཁྲུལ་པར་བསྟན་པ་ནི། 

			དེ་ཡི་ངོ་བོས་སྟོང་དེ་དག །

			དེ་ཡི་ངོ་བོར་ཞེན་པའི་ཕྱིར། །

			དེ་དངོས་སླུ་བྱེད་ཉིད་མིན་ཀྱང་། །

			འཁྲུལ་བར་རྣམ་གཞག་བྱས་པ་ཡིན། །

			ཅེས་སྨོས་ཏེ། རང་གི་སྣང་བ་རང་མཚན་མ་ཡིན་བཞིན་དུ་རང་མཚན་ལྟར་སྣང་བ་དེ་ཉིད་རང་མཚན་དེའི་ངོ་བོས་སྟོང་ཡང་རང་གི་སྣང་བ་དེ་དག་ལ་རང་མཚན་དེའི་ངོ་བོར་ཞེན་ནས་ཞུགས་པས་འཇུག་ཡུལ་རང་མཚན་ཐོབ་པ་ལ་བསླུ་བ་མེད་པའི་ཕྱིར། རྟགས་དང་རྟགས་ཅན་གྱི་བློ་དེ་དག་འཇུག་ཡུལ་རང་མཚན་གྱི་དངོས་པོ་ལ་སླུ་བར་བྱེད་པ་ཉིད་མིན་ཀྱང་རང་མཚན་མ་ཡིན་པ་ཞིག་ལ་རང་མཚན་དུ་འཁྲུལ་པར་རྣམ་གཞག་བྱས་པ་ཡིན་ནོ། །

			གསུམ་པ་དོན་བསྡུ་བ་ནི། 

			དེ་ཕྱིར་དངོས་པོ་རྟོགས་བྱ་ལ། །

			ཁྱབ་བྱེད་དེ་ཡི་ངོ་བོའམ། །

			རྒྱུ་དག་ཁྱབ་པར་བྱ་སེམས་ཀྱི། །

			རྒྱུ་མཚན་དེ་ཡང་དེ་བློའི་ཡིན། །(༡༧༥བ)

			ཅེས་སྨོས་ཏེ། བསྒྲུབ་བྱའི་ཆོས་མེའམ་མི་རྟག་པ་ལ་སོགས་པའི་དངོས་པོ་དང་འབྲེལ་པ་གྲུབ་པའི་རྟགས་དུ་བ་དང་། བྱས་པ་ལ་སོགས་པ་གོ་བྱེད་ཡིན་པ་དེའི་ཕྱིར། ཆོས་ཅན་གྱི་སྟེང་དུ་མེ་དང་། མི་རྟག་པ་ལ་སོགས་པའི་དངོས་པོ་རྟོགས་པར་བྱ་བ་ལ་ཁྱབ་བྱེད་མི་རྟག་པའམ། མེ་ལ་སོགས་པ་དེ་ནི་བྱས་པའི་ངོ་བོའམ། དུ་བའི་རྒྱུ་དག་ཡིན་ཅིང་། ཁྱབ་པར་བྱ་བ་བྱས་པ་དང་། དུ་བ་ལ་སོགས་པའི་རྟགས་གང་ཡིན་པ་དེ་ཡང་རྟགས་འཛིན་པའི་སེམས་ཀྱི་རྒྱུ་མཚན་ཏེ་རྒྱུ་ཡིན་ལ། རྟགས་འཛིན་དེ་ཡང་རྟགས་ཅན་དེའི་བློ་རྗེས་དཔག་གི་རྒྱུ་ཡིན་ནོ། །

			གཉིས་པ་དགག་པའི་རྟགས་ཀྱི་འབྲེལ་པ་བཤད་པ་ལ། འབྲེལ་པ་དངོས་བཤད། འབྲེལ་པ་མེད་ན་དགག་རྟགས་སུ་མི་རུང་། དོན་བསྡུ་བའོ། །

			དང་པོ་ལ། དགག་པའི་རྟགས་ཐམས་ཅད་མི་དམིགས་པ་ལས་གྲུབ། འགལ་དམིགས་ཀྱི་སྦྱོར་བས་ཀྱང་མི་དམིགས་པ་བརྗོད། མ་བརྗོད་ན་ཧ་ཅང་ཐལ། དེས་ན་རང་སྒྲས་བརྗོད་ཀྱང་མི་དམིགས་པ་ལ་བརྟེན་པའོ། །

			དང་པོ་ནི། 

			དགག་པ་ཉིད་ནི་ཐམས་ཅད་དུ། །

			མི་དམིགས་པ་ལས་གྲུབ་པ་ཡིན། །

			ཚད་མས་གྲུབ་པར་སྨྲ་རྣམས་ཀྱི། །

			དོན་གྱི་བཟློག་པ་ཉིད་ལས་ཡིན། །

			ཅེས་སྨོས་ཏེ། དགག་བྱ་འགོག་པ་ཉིད་ཀྱི་རྟགས་ནི་ཐམས་ཅད་ཀྱིས་གཞི་འགའ་ཞིག་ཏུ་དགག་བྱའི་ཆོས་ཀྱི་རང་མཚན་མི་དམིགས་པ་ལས་གྲུབ་པ་ཡིན་ཏེ། ཆོས་ཅན་ལ་དགག་བྱའི་ཆོས་མེད་ངེས་བསྒྲུབས་པའི་གཏན་ཚིགས་ཡང་དག་པ་ཡིན་པའི་ཕྱིར། མ་ཁྱབ་བོ་ཞེ་ན། དགག་བྱའི་ཆོས་མི་དམིགས་པ་ལས་དགག་པ་བསྒྲུབ་དགོས་ཏེ། ཚད་མས་གྲུབ་པའི་རྟགས་ལས་ཡོད་ངེས་བསྒྲུབ་པར་སྨྲ་བ་རྣམས་ཀྱི་དམིགས་པའི་དོན་གྱི་བཟློག་པ་མ་(༡༧༦ན)དམིགས་པ་ཉིད་ལས་མེད་ངེས་བསྒྲུབ་དགོས་པའི་ཕྱིར། 

			ཇི་སྐད་དུ་ལྷའི་འགྲེལ་པ་ལས། 

			དེ་ལྟར་ན། ཚད་མ་ཡོད་པ་ཉིད་ཀྱིས་དོན་ཡོད་པ་ཉིད་གྲུབ་པ་ཡིན་ནོ་ཞེས་སྨྲ་བ་རྣམས་ཀྱི་དོན་ཉིད་ཚད་མ་བཟློག་པ་ལས་དོན་མེད་པ་ཉིད་གྲུབ་པ་ཡིན་ནོ། །

			ཞེས་སོ། །

			དེས་ན་དགག་བྱ་མི་དམིགས་པ་དང་མེད་ངེས་བདག་གཅིག་ཏུ་འབྲེལ་ལོ། །

			གཉིས་པ་འགལ་དམིགས་ཀྱི་སྦྱོར་བས་ཀྱང་མི་དམིགས་པ་བརྗོད་པ་ལ། གཞན་དག་ན་རེ། དགག་བྱ་འགོག་པ་ལ་མི་དམིགས་པ་མི་དགོས་ཏེ། མེ་ལ་སོགས་དམིགས་པ་བཀོད་པས་ཀྱང་གྲང་རེག་ལ་སོགས་པ་མེད་པར་བསྒྲུབ་བོ་ཞེ་ན། 

			དགག་ལ་དེའམ་དེ་རྒྱུ་དང་། །

			འགལ་བར་བརྗོད་པ་མཐོང་གང་ཡིན། །

			དེ་ཡང་དེ་ཡི་ཚད་མ་ཉིད། །

			མེད་པ་འཕེན་པར་བྱེད་པ་ཡིན། །

			ཅེས་སྨོས་ཏེ། ས་ཕྱོགས་སུ་གྲང་རེག་དགག་པ་ལ་གྲང་རེག་དེའམ། གྲང་བའི་འབྲས་བུ་སྤུ་ལོང་བྱེད་དེའི་རྒྱུ་དང་འགལ་བར་བརྗོད་པ་མཐོང་བ་གང་ཡིན་པའི་རྟགས་མེ་སྟོབས་ཆེན་དེ་ཡང་ཆོས་ཅན། ས་ཕྱོགས་སུ་གྲང་རེག་དེ་ལ་དམིགས་པའི་ཚད་མ་ཉིད་མེད་པར་འཕེན་པར་བྱེད་པ་ཡིན་ཏེ། ས་ཕྱོགས་སུ་གྲང་རེག་མེད་པར་བསྒྲུབ་པར་དགག་པའི་རྟགས་ཡང་དག་ཡིན་པའི་ཕྱིར་རོ། །

			གསུམ་པ་མ་བརྗོད་ན་ཧ་ཅང་ཐལ་བ་ནི། 

			གཞན་དུ་དངོས་གཅིག་ཡོད་བརྗོད་པས། །

			གཞན་མེད་དེ་ནི་གང་ལས་རྟོགས། །

			ཞེས་སྨོས་ཏེ། དེ་ལྟར་མ་ཡིན་པར་གྲང་རེག་ལ་དམིགས་པའི་ཚད་མ་བཀག་པ་ལས་གཞན་དུ་ཡིན་ན་དེའི་ཕྱིར་རྟགས་མེའི་དངོས་པོ་གཅིག་ཡོད་པར་བརྗོད་པས་ས་ཕྱོགས་སུ་གཞན་གྲང་རེག་མེད་ངེས་དེ་ནི་གང་ལས་རྟོགས་ཏེ་བསྒྲུབ་མི་ནུས་པར་འགྱུར་རོ། །

			དཔེར་ན། འདི་ན་གྲང་བའི་རེག་པ་མེད་དེ། གོང་བུ་ཡོད་པའི་ཕྱིར་ཞེས་པ་(༡༧༦བ)བཞིན་ནོ་ཞེས་ལྷའི་འོ། །

			གལ་ཏེ། དགག་བྱ་འགོག་པའི་རྟགས་ཐམས་ཅད་ཀྱིས་ས་ཕྱོགས་སུ་དགག་བྱའི་ཆོས་ཀྱི་རང་བཞིན་མི་དམིགས་པ་ལས་གྲུབ་པ་མ་ཡིན་ན་མེས་གྲང་བའི་རེག་པ་ཇི་ལྟར་ཁེགས་དྲིས་པ་ལ། 

			གཞན་དག་ན་རེ། 

			འགལ་ཕྱིར་ཞེ་ན་དེ་ཉིད་ཀྱང་། །

			ཅིས་འགྲུབ་ལྷན་ཅིག་མི་གནས་ཕྱིར། །

			ཞེ་ན་དེ་ཡང་གང་ལས་འདོད། །

			སྣང་བ་མཐོང་མེད་ཕྱིར་ཞེ་ན། །

			ཞེས་སྨོས་ཏེ། གལ་ཏེ། མེས་གྲང་བའི་རེག་པ་ཁེགས་ཏེ། དེ་གཉིས་འགལ་བའི་ཕྱིར་ཞེ་ན། འགལ་བ་དེ་ཉིད་ཀྱང་ཅིས་འགྲུབ། གལ་ཏེ། དེ་གཉིས་ལྷན་ཅིག་མི་གནས་པའི་ཕྱིར་ཞེ་ན། དེ་གཉིས་ལྷན་ཅིག་མི་གནས་པའི་འགལ་བ་དེ་ཡང་ཚད་མ་གང་ལས་གྲུབ་པར་འདོད། གལ་ཏེ། གྲང་བའི་རེག་པ་སྔར་ཡོད་པ་ལས་ཕྱིས་མེ་དང་ཉེ་བའི་སྟོབས་ཀྱིས་གྲང་བའི་རེག་པ་ཡོད་ན་སྣང་དུ་རུང་བ་ལས་ཚད་མས་མཐོང་བ་མེད་པའི་ཕྱིར། 

			རྒྱུ་མཚན་དེས་ན་མེ་དང་གྲང་བའི་རེག་པ་ལྷན་ཅིག་མི་གནས་པའི་འགལ་བར་གྲུབ་བོ་ཞེ་ན། 

			བཤད་པ། 

			དེ་ནི་ཚད་མ་ཉིད་མ་ཡིན། །

			ཅེས་སྨོས་ཏེ། དེ་ལྟར་ཡིན་ན་ཁས་བླངས་པ་དང་ཤིན་ཏུ་འགལ་ཏེ། ཚད་མས་མ་དམིགས་པ་དེ་ནི་མེད་པ་བསྒྲུབ་པ་ལ་སྒྲུབ་བྱེད་ཚད་མ་ཉིད་མ་ཡིན་པའི་ཕྱིར་རོ་ཞེས་པ་ལྷའིའོ། །

			བཞི་པ་རང་སྒྲས་བརྗོད་ཀྱང་མི་དམིགས་པ་ལ་བརྟེན་པ་ནི། 

			དེ་ཕྱིར་རང་སྒྲས་བརྗོད་ན་ཡང་། །

			དེ་ཉིད་མེད་པའི་སྒྲུབ་བྱེད་ཡིན། །

			གང་ལ་དེ་ནི་ཚད་མིན་དེས། །

			དགག་པ་རྣམ་ཀུན་བརྗོད་བྱ་མིན། །

			ཅེས་སྨོས་ཏེ། ཚད་མས་མ་དམིགས་པས་མེད་པ་བསྒྲུབ་དགོས་པ་དེའི་ཕྱིར། མེ་ལ་སོགས་པ་དམིགས་པའི་རང་སྒྲས་བརྗོད་པའི་དགག་རྟགས་ཡིན་ན་ཡང་ཚད་མས་མི་དམིགས་པ་དེ་ཉིད་མེད་པའི་(༡༧༧ན)སྒྲུབ་བྱེད་ཡང་དག་ཡིན་ནོ་ཞེས་རྒྱན་གྱིས་སོ། །

			སློབ་དཔོན་ལྷ་དབང་བློ་ནི། 

			ཡང་གི་སྒྲ་ནི་རིམ་པ་གཞན་དུ་སྦྱར་ཏེ། མི་དམིགས་པར་རང་སྒྲ་དང་ཡང་ནི་མི་དམིགས་པ་ཡང་གཏན་ཚིགས་སུ་བཀོད་པའི་དགག་པའི་གཏན་ཚིགས་ཀྱང་མི་དམིགས་པ་ལ་བརྟེན་པ་ཡིན་ནོ། །ཞེས་སོ། །

			དེས་ན་མེད་པར་བསྒྲུབ་པ་གང་ཡིན་པ་དེ་ལ་མི་དམིགས་པ་དེ་ནི་སྒྲུབ་བྱེད་ཚད་མ་མ་ཡིན་པར་འདོད་པའི་རྒོལ་བ་དེས་མེ་ཡོད་པའི་གཏན་ཚིགས་ཀྱིས་ས་ཕྱོགས་སུ་གྲང་བའི་རེག་པ་དགག་པ་ལ་རྣམ་པ་ཀུན་ཏུ་གཏན་ཚིགས་ཡང་དག་ཏུ་བརྗོད་པར་བྱ་བ་མ་ཡིན་པར་ཐལ། ས་ཕྱོགས་སུ་གྲང་བའི་རེག་པ་མ་དམིགས་པ་མ་ཡིན་པའི་ཕྱིར་རོ། །

			དེས་འབྲས་བུ་དམིགས་པ་སོགས་ལའང་མཚོན་ནུས་པས་དགག་པའི་གཏན་ཚིགས་ཐམས་ཅད་སྦྱོར་བ་འགོད་ཚུལ་ཐ་དད་ཀྱི་དོན་ལ་ཐ་དད་མེད་པར་བསྟན་པའི་ཕྱིར། 

			དེས་ན་དེ་དང་འགལ་དོན་གྱི། །

			འབྲས་བུ་བརྗོད་པ་བཤད་པ་ཡིན། །

			ཀུན་ལ་སྦྱོར་བ་ཐ་དད་ཉིད། །

			ཡིན་གྱི་དོན་ལ་ཐ་དད་མེད། །

			ཅེས་སྨོས་ཏེ། རང་བཞིན་འགལ་དམིགས་ཀྱི་ངག་གིས་མི་དམིགས་པ་འཕེན་པར་བསྟན་པ་དེས་ན་གྲང་བའི་རེག་པ་དེ་དང་འགལ་བའི་དོན་གྱི་འབྲས་བུ་དུ་བ་དམིགས་པ་རྟགས་སུ་བརྗོད་པ་ལ་སོགས་པ་ལའང་མི་དམིགས་པ་འཕེན་པར་བཤད་པ་ཡིན་ནོ། །དེས་ན་དགག་པའི་གཏན་ཚིགས་ཀུན་ལ་སྦྱོར་བ་འགོད་ཚུལ་གྱི་སྒོ་ནས་རང་བཞིན་འགལ་དམིགས་ལ་སོགས་པ་སྦྱོར་བ་ཐ་དད་པ་ཉིད་ཡིན་གྱི། དགག་བྱའི་ཆོས་ཀྱི་རང་བཞིན་མི་དམིགས་པར་དོན་ཐ་དད་མེད་པ་ཡིན་ནོ། །

			གཉིས་པ་འབྲེལ་པ་མེད་ན་དགག་རྟགས་སུ་མི་རུང་བ་ལ། དངོས་དང་། འགལ་བ་རྟགས་སུ་སྦྱོར་བའི་ཡུལ་བཤད་པའོ། །(༡༧༧བ)

			དང་པོ་ནི། 

			འགལ་དང་དེ་ནི་ཐབས་བཅས་པ། །

			གྲུབ་དང་བཀག་པ་མེད་པར་ནི། །

			དགག་ལ་ཚད་སྨྲ་གང་ཡིན་ཏེ། །

			རིགས་པའི་རྗེས་འབྲང་ཅན་མིན་ཏེ། །

			སྨྲ་ལ་སོགས་པས་ཀུན་མཁྱེན་དང་། །

			འཇིག་རྟེན་གཞན་སོགས་མེད་བསྒྲུབ་བཞིན། །

			དབང་པོ་ལས་འདས་དོན་རྣམས་དང་། །

			འགལ་བ་གྲུབ་པ་མེད་ཕྱིར་རོ། །

			ཞེས་སྨོས་ཏེ། གཏན་ཚིགས་གང་ཞིག་དགག་བྱའི་ཆོས་དང་འགལ་བར་མ་གྲུབ་པ་དང་། འགལ་བ་དེ་དག་གིས་ནི་ཐབས་དང་བཅས་པ་གྲུབ་པ་ཡང་མེད་པ་དང་། དགག་བྱའི་ཆོས་ཀྱི་ངོ་བོའམ་འབྲེལ་ཡུལ་བཀག་པ་མེད་པར་ནི་དགག་པའི་གཏན་ཚིགས་ལ་སྒྲུབ་བྱེད་ཚད་མར་སྨྲ་བའི་རྒོལ་བ་གང་ཡིན་པ་དེ་ནི་རིགས་པའི་རྗེས་སུ་འབྲང་བ་ཅན་མ་ཡིན་ཏེ། རྟགས་དང་དགག་བྱའི་ཆོས་ལ་འགལ་བ་མེད་ཅིང་། དེའི་འབྲེལ་ཡུལ་བཀག་པ་མེད་པའི་ཕྱིར་རོ། །དཔེར་ན། ངག་སྨྲ་བ་དང་། སྐྱེས་བུ་ཡིན་པ་དང་། དབང་པོ་ལྡན་པ་ལ་སོགས་པའི་རྟགས་ལས་སྐྱེས་བུ་ཕ་རོལ་པོ་ཀུན་མཁྱེན་མིན་པར་བསྒྲུབ་པ་དང་། འཇིག་རྟེན་འདི་ལས་གཞན་སྐྱེ་བ་སྔ་ཕྱི་དང་། སྔ་ན་མེད་པ་དང་། མཐོ་རིས་ལ་སོགས་པ་མེད་དེ། སྐྱེས་བུ་ཉིད་ཡིན་པའི་ཕྱིར་དང་། དབང་པོས་མ་མཐོང་བའི་ཕྱིར། དཔེར་ན། དགྲ་བཅོམ་པར་འདོད་པའི་སྐྱེས་བུ་བཞིན་ནོ་ཞེས་སྒྲུབ་བྱེད་དུ་བཀོད་པ་བཞིན་ནོ། །ངག་སྨྲ་བ་ལ་སོགས་པ་དང་། སྐྱེས་བུ་ཡིན་པ་ལ་སོགས་པ་ཆོས་ཅན། སྐྱེས་བུ་ཕ་རོལ་པོ་ཀུན་མཁྱེན་མ་ཡིན་པ་དང་། སྐྱེ་བ་སྔ་ཕྱི་སོགས་མེད་པར་བསྒྲུབ་པའི་གཏན་ཚིགས་ཡང་དག་མ་ཡིན་ཏེ། དགག་བྱའི་ཆོས་དབང་པོ་ལས་འདས་པའི་དོན་ཀུན་མཁྱེན་དང་། སྐྱེ་བ་སྔ་ཕྱི་ལ་སོགས་པ་རྣམས་དང་འགལ་བ་གྲུབ་པ་(༡༧༨ན)མེད་པའི་ཕྱིར་རོ། །

			ཅི་སྟེ། ངག་སྨྲ་བ་ལ་ཀུན་རིག་པ་མེད་པའི་ཕྱིར་འགལ་བར་གྲུབ་པ་ཁོ་ནའོ་ཞེ་ན། འོ་ན་སྨྲ་བ་པོ་ཐམས་ཅད་རྨོངས་པ་ཉིད་དུ་འགྱུར་རོ་ཞེས་རྒྱན་ལས་ཏེ། གལ་ཏེ། སྨྲ་བ་པོ་ཐམས་ཅད་མཁྱེན་པ་མ་ཡིན་པར་དམིགས་སོ་ཞེ་ན། སྨྲ་བ་པོ་རྨོངས་པར་མཐོང་བའི་ཕྱིར་ཐམས་ཅད་རྨོངས་པར་ཅི་སྟེ་མི་འགྱུར། སྨྲ་བ་པོ་མཁས་པ་མཐོང་བའི་ཕྱིར་ཞེ་ན། དེ་ཡང་དམིགས་པར་མི་འགྱུར་རོ་ཞེས་བྱ་བ་གང་ལས་ཤེས་གསུངས་སོ། །

			གལ་ཏེ། འགལ་བ་གྲུབ་པ་མེད་ཕྱིར་རོ། །ཞེས་པའི་གཏན་ཚིགས་མ་གྲུབ་བོ་ཞེ་ན། 

			བཤད་པ། 

			གལ་ཏེ་སྨྲ་པོ་རིག་ཡིན་ན། །

			གནོད་བྱ་གནོད་བྱེད་ངོ་བོ་གང་། །

			ཞེས་སྨོས་ཏེ། གལ་ཏེ། སྨྲ་བ་པོ་ལ་ལ་ཀུན་རིག་པ་ཡིན་སྲིད་པའི་ཕྱིར་ན། ཀུན་རིག་པ་དང་སྨྲ་བ་པོ་གཉིས་གནོད་བྱ་གནོད་བྱེད་ཀྱི་འགལ་བའི་ངོ་བོར་གནས་པ་གང་ལས་ཡིན་ཏེ་མ་ཡིན་ནོ། །

			ཅི་སྟེ། ཡང་སྨྲ་བ་པོ་ལ་ཀུན་རིག་པ་མི་སྲིད་པའི་ཕྱིར་མ་གྲུབ་བོ་ཞེ་ན། འོ་ན་སྨྲ་བ་པོ་ལ་སོགས་པས་ཤིན་ཏུ་བླུན་པོ་སྟོན་པར་བྱེད་པས་ཉེ་བར་དགོད་པས་ཅི་ཞིག་བྱ་ཞེས་ལྷའིའོ། །

			གཞན་དག་ན་རེ། 

			དེ་འདྲ་མི་དམིགས་ཕྱིར་ཞེ་ན། །

			ཞེས་སྨོས་ཏེ། སྐྱེས་བུ་ཕ་རོལ་པོ་ཆོས་ཅན། ཀུན་མཁྱེན་མེད་དེ། ཀུན་མཁྱེན་དེ་འདྲ་དབང་པོས་མི་དམིགས་པའི་ཕྱིར་ཞེ་ན། 

			བཤད་པ། 

			དེ་ཉིད་སྒྲུབ་བྱེད་ཡིན་པར་བརྗོད། །

			མི་དམིགས་པ་ནི་དེ་ལྟ་བུ། །

			ངེས་བྱེད་མིན་པར་རབ་ཏུ་བརྗོད། །

			དེ་ཕྱིར་ཤིན་ཏུ་ལྐོག་གྱུར་ལ། །

			ཡོད་མེད་ངེས་པ་ཡོད་མ་ཡིན། །

			ཅེས་སྨོས་ཏེ། ཁྱོད་ཀྱི་ཀུན་མཁྱེན་འགོག་པ་ལ་སྨྲ་སོགས་ཀྱི་རྟགས་དོན་མེད་པར་ཐལ། དབང་པོས་མི་དམིགས་པ་དེ་(༡༧༨བ)ཉིད་ཀུན་མཁྱེན་མེད་པའི་སྒྲུབ་བྱེད་ཡིན་པར་བརྗོད་པས་ཆོག་པའི་ཕྱིར་རོ། །གཞན་ཡང་དབང་པོས་མི་དམིགས་པ་དེ་ནི་ཆོས་ཅན། ཀུན་མཁྱེན་དེ་ལྟ་བུ་མེད་པར་ངེས་བྱེད་ཀྱི་རྟགས་ཡང་དག་མིན་པར་རབ་ཏུ་བརྗོད་དེ། ཐེ་ཚོམ་སྐྱེད་བྱེད་ཀྱི་རྟགས་ཡིན་པའི་ཕྱིར་རོ། །དེས་ན་ཀུན་མཁྱེན་སོགས་དབང་པོ་ལས་འདས་པ་དེའི་ཕྱིར། དབང་པོས་མ་དམིགས་པའི་རྟགས་ཀྱིས་ཀུན་མཁྱེན་ལ་སོགས་པ་ཤིན་ཏུ་ལྐོག་ཏུ་གྱུར་པའི་དོན་རྣམས་ལ་ཡོད་པ་དང་མེད་པའི་ངེས་པ་གང་ཡང་ཡོད་པ་མིན་ཏེ། དབང་པོས་མ་དམིགས་ཀྱང་ཡོད་སྲིད་པའི་ཕྱིར། 

			ཇི་སྐད་དུ་ལྷའི་འགྲེལ་པ་ལས། 

			འདི་ལྟར་མི་དམིགས་པ་ནི་འདི་འདྲ་བ་ཡང་འབྲས་བུ་ངེས་མེད་ཅན་ཐེ་ཚོམ་ཟ་བར་བྱེད་པ་སྔར་ཉིད་རབ་ཏུ་བརྗོད་དེ། ཇི་ལྟར་མི་སྣང་བ་མ་དམིགས་པ་ནི་དགག་པ་ལ་ནུས་པ་ཡོད་པ་མ་ཡིན་ཏེ། འཁྲུལ་པའི་ཕྱིར་རོ། །

			ཞེས་གསུངས་ལ། 

			རྒྱན་ལས་ཀྱང་། 

			ཐམས་ཅད་མཁྱེན་པ་དང་། འཇིག་རྟེན་ཕ་རོལ་མེད་པ་ལ་སོགས་པ་ཤིན་ཏུ་ལྐོག་ཏུ་གྱུར་པ་ནི་མི་དམིགས་པ་ཙམ་གྱིས་མེད་པར་མི་ངེས་པའི་ཕྱིར་རོ། །

			ཞེས་གསུངས་སོ། །

			གཉིས་པ་འགལ་བ་རྟགས་སུ་སྦྱོར་བའི་ཡུལ་བཤད་པ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་པོ་ལ། དགག་པའི་གཏན་ཚིགས་སྤྱིའི་མཚན་ཉིད་ནི་བསྒྲུབ་བྱའི་ཆོས་དགག་པ་སྒྲུབ་པ་ལ་ཚུལ་གསུམ་ཚང་བ་ཞེས་བྱའོ། །

			དེ་ལ་དབྱེ་ན། འབྲེལ་ཡུལ་བཀག་ནས་འབྲེལ་པ་པོ་འགོག་པ་འབྲེལ་ཟླ་མ་དམིགས་་པའི་གཏན་ཚིགས་དང་། གནོད་བྱེད་གྲུབ་ནས་གནོད་བྱ་འགོག་པ་འགལ་ཟླ་དམིགས་པའི་གཏན་ཚིགས་གཉིས་ལས། 

			དང་པོ་ལ་ཡང་། སྣང་རུང་གི་ཡུལ་ཅན་བཀག་ནས་མེད་(༡༧༩ན)པའི་དོན་དང་ཐ་སྙད་བསྒྲུབ་པ་སྣང་རུང་མ་དམིགས་པ་དང་། སྣང་མི་རུང་གི་ཡུལ་ཅན་བཀག་ནས་ཡོད་ངེས་ཀྱི་ཐ་སྙད་འགོག་པ་མི་སྣང་བ་མ་དམིགས་པའི་གཏན་ཚིགས་གཉིས་ཏེ། འོག་ནས་འཆད་པར་འགྱུར་རོ། །

			གཉིས་པ་གནོད་བྱེད་གྲུབ་ནས་གནོད་བྱ་འགོག་པ་འགལ་དམིགས་ཀྱི་གཏན་ཚིགས་ལ་ཡང་། རང་བཞིན་འགལ་དམིགས་བཞི། ཁྱབ་བྱ་འགལ་དམིགས་བཞི། འགལ་འབྲས་དམིགས་པ་བཞིའོ། །

			དང་པོ་བཞི་ནི། རིམ་པ་བཞིན་དུ་དགག་བྱའི་ཆོས་ཀྱི་འགལ་ཟླ་དངོས་རྟགས་སུ་བཀོད་པ། དཔེར་ན། མེ་སྟོབས་དང་ལྡན་པའི་གཞི་ཆོས་ཅན། གྲང་རེག་རྒྱུན་ཆགས་མེད་དེ། མེ་སྟོབས་ལྡན་ཡོད་པའི་ཕྱིར། ཞེས་པ་ནི་རང་བཞིན་དང་འགལ་བའི་རང་བཞིན་དམིགས་པའོ། །

			ཁྱབ་བྱེད་དང་འགལ་བའི་རང་བཞིན་དམིགས་པ་ནི། དགག་བྱའི་ཆོས་ཀྱི་ཁྱབ་བྱེད་ཀྱི་འགལ་ཟླ་རྟགས་སུ་བཀོད་པ་སྟེ། དཔེར་ན། མེ་སྟོབས་དང་ལྡན་པའི་གཞི་ཆོས་ཅན། ཁ་བའི་རེག་པ་རྒྱུན་ཆགས་མེད་དེ། མེ་སྟོབས་ལྡན་ཡོད་པའི་ཕྱིར། ཞེས་པ་ལྟ་བུའོ། །

			རྒྱུ་དང་འགལ་བའི་རང་བཞིན་དམིགས་པ་ནི། དགག་བྱའི་ཆོས་ཀྱི་རྒྱུའི་འགལ་ཟླ་རྟགས་སུ་བཀོད་པ་སྟེ། དཔེར་ན། མེ་སྟོབས་དང་ལྡན་པའི་གཞི་ཆོས་ཅན། གྲང་འབྲས་སྤུ་ལོང་བྱེད་མེད་དེ། མེ་སྟོབས་ལྡན་ཡོད་པའི་ཕྱིར། ཞེས་པ་ལྟ་བུའོ། །

			འབྲས་བུ་དང་འགལ་བའི་རང་བཞིན་དམིགས་པ་ནི། དགག་བྱའི་ཆོས་ཀྱི་འབྲས་བུའི་འགལ་ཟླ་རྟགས་སུ་བཀོད་པ་སྟེ། དཔེར་ན། མེ་སྟོབས་དང་ལྡན་པའི་གཞི་ཆོས་ཅན། གྲང་རྒྱུ་ནུས་པ་ཐོགས་མེད་མེད་དེ། མེ་སྟོབས་ལྡན་ཡོད་པའི་ཕྱིར། ཞེས་པ་ལྟ་བུའོ། །

			གཉིས་པ་ཁྱབ་བྱ་འགལ་དམིགས་བཞི་ལས། (༡༧༩བ)རང་བཞིན་དང་འགལ་བའི་ཁྱབ་བྱ་དམིགས་པ་ནི། དགག་བྱའི་ཆོས་ཀྱི་འགལ་ཟླའི་ཁྱབ་བྱ་རྟགས་སུ་བཀོད་པ་སྟེ། དཔེར་ན། ཙནྡན་གྱི་མེ་སྟོབས་དང་ལྡན་པའི་གཞི་ཆོས་ཅན། གྲང་རེག་མེད་དེ། ཙནྡན་གྱི་མེ་སྟོབས་ལྡན་ཡོད་པའི་ཕྱིར། ཞེས་པ་ལྟ་བུའོ། །

			ཁྱབ་བྱེད་དང་འགལ་བའི་ཁྱབ་བྱ་དམིགས་པ་ནི། དགག་བྱའི་ཆོས་ཀྱི་ཁྱབ་བྱེད་དང་འགལ་བའི་ཁྱབ་བྱ་རྟགས་སུ་བཀོད་པ་སྟེ། དཔེར་ན། དེ་ཆོས་ཅན། ཁ་བའི་རེག་པ་རྒྱུན་ཆགས་མེད་དེ། ཙནྡན་གྱི་མེ་སྟོབས་ལྡན་ཡོད་པའི་ཕྱིར། ཞེས་པ་ལྟ་བུའོ། །

			རྒྱུ་དང་འགལ་བའི་ཁྱབ་བྱ་དམིགས་པ་ནི། དགག་བྱའི་ཆོས་ཀྱི་རྒྱུ་དང་འགལ་བའི་ཁྱབ་བྱ་རྟགས་སུ་བཀོད་པ་སྟེ། དཔེར་ན། དེ་ཆོས་ཅན། གྲང་འབྲས་སྤུ་ལོང་བྱེད་མེད་དེ། ཙནྡན་གྱི་མེ་སྟོབས་ལྡན་ཡོད་པའི་ཕྱིར། ཞེས་པ་ལྟ་བུའོ། །

			འབྲས་བུ་དང་འགལ་བའི་ཁྱབ་བྱ་དམིགས་པ་ནི། དགག་བྱའི་ཆོས་ཀྱི་འབྲས་བུ་དང་འགལ་བའི་ཁྱབ་བྱ་རྟགས་སུ་བཀོད་པ་སྟེ། དཔེར་ན། དེ་ཆོས་ཅན། གྲང་རྒྱུ་ནུས་པ་ཐོགས་མེད་མེད་དེ། ཙནྡན་གྱི་མེ་སྟོབས་ལྡན་ཡོད་པའི་ཕྱིར། ཞེས་པ་ལྟ་བུའོ། །

			གསུམ་པ་འགལ་འབྲས་དམིགས་པ་བཞི་ལས། རང་བཞིན་དང་འགལ་བའི་འབྲས་བུ་དམིགས་པ་ནི། དགག་བྱའི་ཆོས་དང་འགལ་བའི་འབྲས་བུ་རྟགས་སུ་བཀོད་པ་སྟེ། དཔེར་ན། དུ་བ་དྲག་ཏུ་ཕྱུར་བཞིན་པ་དང་ལྡན་པའི་གཞི་ཆོས་ཅན། གྲང་རེག་རྒྱུན་ཆགས་མེད་དེ། དུ་བ་དྲག་ཏུ་ཕྱུར་བཞིན་པ་ཡིན་པའི་ཕྱིར། ཞེས་པ་ལྟ་བུའོ། །

			ཁྱབ་བྱེད་དང་འགལ་བའི་འབྲས་བུ་དམིགས་པ་ནི། དགག་བྱའི་ཆོས་ཀྱི་ཁྱབ་བྱེད་དང་འགལ་བའི་འབྲས་བུ་རྟགས་སུ་བཀོད་པ་སྟེ། དཔེར་ན། དེ་ཆོས་ཅན། ཁ་བའི་རེག་པ་རྒྱུན་ཆགས་མེད་དེ། དུ་བ་དྲག་ཏུ་ཕྱུར་བཞིན་པ་ཡིན་པའི་(༡༨༠ན)ཕྱིར་ཞེས་པ་ལྟ་བུའོ། །

			རྒྱུ་དང་འགལ་བའི་འབྲས་བུ་དམིགས་པ་ནི། དགག་བྱའི་ཆོས་ཀྱི་རྒྱུ་དང་འགལ་བའི་འབྲས་བུ་རྟགས་སུ་བཀོད་པ་སྟེ། དཔེར་ན། དེ་ཆོས་ཅན། གྲང་འབྲས་སྤུ་ལོང་བྱེད་མེད་དེ། དུ་བ་དྲག་ཏུ་ཕྱུར་བཞིན་པ་ཡིན་པའི་ཕྱིར། ཞེས་པ་ལྟ་བུའོ། །

			འབྲས་བུ་དང་འགལ་བའི་འབྲས་བུ་དམིགས་པ་ནི། དགག་བྱའི་ཆོས་ཀྱི་འབྲས་བུ་དང་འགལ་བའི་འབྲས་བུ་རྟགས་སུ་བཀོད་པ་སྟེ། དཔེར་ན། དེ་ཆོས་ཅན། གྲང་རྒྱུ་ནུས་པ་ཐོགས་མེད་མེད་དེ། དུ་བ་དྲག་ཏུ་ཕྱུར་བཞིན་པ་ཡིན་པའི་ཕྱིར། ཞེས་པ་ལྟ་བུའོ། །

			གཉིས་པ་ཚིག་གི་དོན་བཤད་པ་ནི། 

			འགལ་དེ་ཆོས་ནི་ཐ་དད་དམ། །

			ཐ་དད་མེད་ལ་རབ་སྦྱོར་ཏེ། །

			ཁ་བ་མེད་པར་བསྒྲུབ་པ་ལ། །

			མེ་དང་སྐྱེ་ལ་ཡོད་གནོད་བཞིན། །

			ཞེས་སྨོས་ཏེ། འགལ་ཟླ་འགོག་པའི་རྟགས་ཀྱི་སྦྱོར་བ་དེ་ལ་འགོད་ཚུལ་གཉིས་ཡོད་དེ། དགག་བྱའི་ཆོས་རྣམས་དང་ཐ་དད་པ་ནི་རྟགས་སུ་སྦྱར་བ་ཉིད་དམ། དགག་བྱའི་ཆོས་དང་ཐ་དད་མེད་པ་ལ་རྟགས་རབ་ཏུ་སྦྱོར་བ་གཉིས་ཡོད་པའི་ཕྱིར་རོ། །དཔེར་ན། ས་ཕྱོགས་སུ་ཁ་བའི་རེག་པ་མེད་པར་བསྒྲུབ་པ་ལ། མེ་སྟོབས་ལྡན་རྟགས་སུ་བཀོད་པ་དང་། མྱུ་གུ་བདག་ལས་སྐྱེ་བ་ལ་ཡོད་པ་གནོད་བྱེད་དུ་བརྗོད་པ་བཞིན་ནོ། །

			རྟགས་དང་དགག་བྱའི་ཆོས་ཐ་དད་མ་ཡིན་ན་དེ་དེ་ལ་ཇི་ལྟར་གནོད་བྱེད་ཡིན་ཅེ་ན། བདེན་མོད་ཀྱི། གྲངས་ཅན་གྱི་ཁས་བླངས་ལ་བལྟོས་ནས་དེ་ལྟར་བཤད་པ་ཡིན་གྱི། ཡོད་པ་དང་སྐྱེ་བ་གཉིས་ཕན་ཚུན་སྤངས་པའི་ཐ་དད་པ་ཡིན་ཏེ། 

			ཇི་སྐད་དུ་རྒྱན་ལས། 

			ཡོད་པ་སྐྱེ་བ་དག་ནི་ཕན་ཚུན་སྤངས་པའི་མཚན་ཉིད་ཀྱིས་ཐ་དད་པ་ཡིན་ནོ། །སྐྱེ་བ་ནི་ཡོད་པ་ལས་ཐ་དད་པ་མ་ཡིན་ལ་འགལ་བ་ཡང་མིན་ནོ། །(༡༨༠བ)ཡོད་པ་ནི་སྐྱེ་བ་མ་ཡིན་ཏེ། ཆ་མེད་པར་ཐམས་ཅད་ཡོད་པ་ནི་སྐྱེ་བ་དོན་མེད་དོ། །ཐ་དད་པ་མེད་པ་དེ་དག་ཕན་ཚུན་འགལ་བ་ཇི་ལྟར་འགྱུར་ཞེ་ན། གཞན་གྱིས་ཐ་མི་དད་པར་ཁས་བླངས་པའི་ཕྱིར་དེ་སྐད་བརྗོད་པ་ཡིན། 

			ཅེས་གསུངས་སོ། །

			གསུམ་པ་དོན་བསྡུ་བ་ལ། འབྲེལ་པ་གྲུབ་ན་རྗེས་སུ་འགྲོ་ལྡོག་གྲུབ། ཁྱབ་བྱེད་ལྡོག་པ་གོ་བྱེད་ཡིན་པའོ། །

			དང་པོ་ནི། 

			ཇི་ལྟར་དངོས་ཉིད་བསྒྲུབ་པ་ལ། །

			དངོས་པོ་རྣམས་ཀྱི་སྒྲུབ་བྱེད་འདོད། །

			དེ་བཞིན་དངོས་ཉིད་རང་ལྡོག་ན། །

			དངོས་རྣམས་ལྡོག་པར་བྱེད་པ་ཡིན། །

			ཅེས་སྨོས་ཏེ། དཔེ་ཇི་ལྟར་ན་མེ་ལ་སོགས་པའི་དངོས་པོ་ཉིད་བསྒྲུབ་པ་ལ་དུ་བ་ལ་སོགས་པའི་དངོས་པོ་རྣམས་ཀྱི་རྟགས་སྒྲུབ་བྱེད་དུ་འདོད་པ་དེ་བཞིན་དུ་རྒྱུ་དང་ཁྱབ་བྱེད་ཀྱི་དངོས་པོ་ཉིད་རང་ལྡོག་ན་འབྲས་བུ་དང་ཁྱབ་བྱའི་དངོས་པོ་རྣམས་ལྡོག་པར་བྱེད་པ་ཡིན་ནོ། །

			རིགས་པ་དེས་འབྲེལ་མེད་རྟགས་སུ་མི་རུང་བར་བསྟན་པའི་ཕྱིར། 

			དེས་ནི་རྟོག་པས་སྦྱར་བའི་ཆོས། །

			ཕྱོགས་དང་མཐུན་པའི་ཕྱོགས་དག་ལས། །

			གང་རུང་ཉིད་སོགས་བསལ་ཡིན་ཏེ། །

			ཅི་ཡང་རུང་ལ་སྲིད་ཕྱིར་རོ། །

			ཞེས་སྨོས་ཏེ། རྟགས་ཆོས་ལ་འབྲེལ་པ་དགོས་པའི་རིགས་པ་དེས་ནི་འབྲེལ་པ་མེད་ཀྱང་གཏན་ཚིགས་སུ་རྟོག་པས་སྦྱར་ཞིང་སྒྲོ་བཏགས་པའི་ཆོས། དཔེར་ན། སྒྲ་ཆོས་ཅན། རྟག་སྟེ། སྒྲ་རྟག་པར་བསྒྲུབ་པའི་ཕྱོགས་དང་མཐུན་པའི་ཕྱོགས་དག་ལས་གང་ཡང་རུང་བ་ཉིད་ཡིན་པའི་ཕྱིར་དང་། རྟག་པར་ལུང་ལས་བཤད་པའི་ཕྱིར་ཞེས་བྱ་བ་ལ་སོགས་པ་འབྲེལ་མེད་ཀྱི་གཏན་ཚིགས་རྣམས་ཡང་དག་ཡིན་པ་བསལ་བ་ཡིན་ཏེ། གཏན་ཚིགས་དེ་ནི་རྟག་པ་དང་མི་རྟག་པ་ཅི་ཡང་རུང་བ་ལ་སྲིད་པའི་ཕྱིར་རོ། །

			གཉིས་པ་ཁྱབ་(༡༨༡ན)བྱེད་ལྡོག་པ་གོ་བྱེད་ཡིན་པ་ནི། 

			དེ་ལའང་ཁྱབ་པར་བྱེད་པའི་ཆོས། །

			ཁྱབ་བྱ་ལྡོག་པའི་གོ་བྱེད་འདོད། །

			གལ་ཏེ་རང་གི་ལྡོག་པ་ནི། །

			རྣམ་འགར་ཡོངས་སུ་བཅད་ནའོ། །

			ཞེས་སྨོས་ཏེ། གོང་དུ། དེ་བཞིན་དངོས་ཉིད་རང་ལྡོག་ན། །ཞེས་བསྟན་པ་དེ་ལའང་ཁྱབ་པར་བྱེད་པའི་ཆོས་ཤིག་ཡིན་ན། རང་ལྡོག་པའི་རྟགས་དེ་ཁྱབ་བྱ་ལྡོག་པའི་གོ་བྱེད་དུ་འདོད་པ་ཡིན་གྱི། འབྲེལ་པ་མེད་པ་ལོག་པས་ནི་གོ་བྱེད་མ་ཡིན་ནོ། །འདི་ནི་རྒྱུ་དང་ཁྱབ་བྱེད་མ་དམིགས་པའི་དབང་དུ་བྱས་པའོ། །རྒྱུ་དང་ཁྱབ་བྱེད་མ་དམིགས་པ་དེ་ལའང་། གལ་ཏེ། འབྲེལ་པ་ཅན་གྱི་མེ་དང་ཤིང་ཙམ་ལྡོག་ན་རང་གི་འབྲས་བུ་དང་། ཁྱབ་བྱ་དུ་བ་དང་ཤ་བ་ལྡོག་པ་ནི་རྣམ་པ་འགར་ཡོངས་སུ་བཅད་ཅིང་ངེས་ན་དེའི་ཚེ་གོ་བྱེད་དུ་འགྱུར་བའོ། །

			འོ་ན་རང་བཞིན་མ་དམིགས་པ་ལ་ཇི་ལྟར་ཞེ་ན། 

			བཤད་པ། 

			མེད་པ་ལ་ནི་དེ་ཉིད་ཀྱི། །

			ཚད་མེད་རྟགས་སུ་བརྗོད་གང་ཡིན། །

			དེ་ནི་ཤིན་ཏུ་རྨོངས་དོན་ཏེ། །

			གནག་རྫི་མོ་བར་གྲགས་ཕྱིར་རོ། །

			ཞེས་སྨོས་ཏེ། ས་ཕྱོགས་སུ་སྣང་རུང་བུམ་པ་མེད་པར་བསྒྲུབ་པ་ལ་ནི་སྣང་རུང་བུམ་པ་དེ་ཉིད་ཀྱི་དམིགས་བྱེད་ཚད་མ་མེད་པ་རྟགས་སུ་བརྗོད་པ་གང་ཡིན་པ་དེ་ནི་དོན་ལ་མ་དམིགས་ཀྱང་ཡོད་ངེས་སོ་སྙམ་པའི་རྒོལ་བ་ཤིན་ཏུ་རྨོངས་པའི་ངོར་ཐ་སྙད་བསྒྲུབ་པའི་དོན་དུ་བཀོད་པ་ཙམ་ཡིན་ཏེ། དོན་ནི་མཁས་པ་ནས་གནག་རྫི་མོའི་བར་ལ་གྲགས་པས་གྲུབ་པའི་ཕྱིར་རོ། །

			དེ་ལྟར་ན་མི་དམིགས་པའི་རྟགས་ནི་རྒྱུ་ཁྱབ་བྱེད་རང་བཞིན་མ་དམིགས་པ་གསུམ་དུ་བསྡུ་བའི་ཕྱིར། 

			མི་དམིགས་པ་ནི་འདི་ཙམ་ཞིག །

			མེད་ལ་ངེས་པའི་འབྲས་ཅན་ཡིན། །

			དེ་ཡང་སྣང་བར་འདོད་པ་ཡི། །

			རྒྱུའམ་རང་བཞིན་སྣང་(༡༨༡བ)མེད་ཉིད། །

			ཅེས་སྨོས་ཏེ། མི་དམིགས་པའི་གཏན་ཚིགས་ནི་རྒྱུ་ཁྱབ་བྱེད་རང་བཞིན་མ་དམིགས་པ་གསུམ་པོ་འདི་ཙམ་ཞིག་ཏུ་མ་འདུས་པ་མེད་དེ། ཆོས་ཅན་གྱི་སྟེང་དུ་དགག་བྱའི་ཆོས་མེད་པ་ལ་ངེས་པའི་ཤེས་པ་བསྐྱེད་ནུས་ཀྱི་འབྲས་བུ་ཅན་གྱི་གཏན་ཚིགས་ནི་གསུམ་པོ་འདི་ཙམ་ཡིན་པའི་ཕྱིར། རྒྱུ་ཁྱབ་བྱེད་རང་བཞིན་མ་དམིགས་པ་རྟགས་སུ་འགྱུར་བ་དེའང་ཡོད་ན་སྣང་བར་འདོད་པའི་རྒྱུའམ། ཁྱབ་བྱེད་དམ་རང་བཞིན་སྣང་བ་མེད་པ་ཉིད་གོ་བྱེད་ཡིན་གྱི། སྣང་བར་མི་འདོད་པའི་མ་དམིགས་པ་ཙམ་ནི་མ་ཡིན་ནོ། །དེ་དག་ནི་ཞར་ལས་འོངས་པའོ་ཞེས་ལྷའིའོ། །

			གཉིས་པ་ཁ་དོག་མི་རྟག་པ་སྤྱི་མཚན་དུ་བསྟན་པ་ལ། རྗེས་སུ་དཔག་པས་མི་རྟག་པ་རྟོགས་པའི་ཚུལ། སྡེ་པ་གཞན་གྱི་མི་རྟག་པ་བརྗོད། རིག་པ་ཅན་པའི་མི་རྟག་པ་དགག་པའོ། །

			དང་པོ་ལ། རྟོགས་ཚུལ་དངོས། རྗེས་དཔག་དགོས་པ་དང་མི་དགོས་པའི་ཁྱད་པར། མཐོང་ཡང་མ་ངེས་པའི་རྒྱུ། མ་ངེས་པའི་དཔེ། དེ་ལ་རྩོད་པ་སྤང་བའོ། །

			དང་པོ་ལ། གཞན་དག་ན་རེ། ཁ་དོག་མི་རྟག་པའོ་ཞེས་རང་གི་མཚན་ཉིད་ལ་མི་རྟག་པ་ཉིད་མ་ཡིན་ནམ། དེས་ན། ཁ་དོག་སྤྱི་ལ་སྦྱོར་ཕྱིར་རོ། །ཞེས་བྱ་བ་ལ་སོགས་པ་ཇི་ལྟར་ཞེ་ན། དེ་ནི་མ་ཡིན་ཏེ། 

			རྗེས་སུ་དཔག་པས་མི་རྟག་སོགས། །

			འཛིན་པ་ལ་ནི་ཚུལ་འདིར་འདོད། །

			ཅེས་སྨོས་ཏེ། ཁ་དོག་མི་རྟག་པར་རྟོགས་པའི་རྗེས་དཔག་ལ་ཁ་དོག་མི་རྟག་པར་སྣང་བ་ནི་སྤྱི་མཚན་ཡིན་ཏེ། ཁ་དོག་གི་སྤྱི་ལ་མི་རྟག་པར་ཡིད་ཀྱིས་སྦྱར་ནས་འཛིན་པ་ཡིན་པའི་ཕྱིར་ཏེ། ཁ་དོག་མི་རྟག་པར་རྟོགས་པའི་རྗེས་སུ་དཔག་པས་ཁ་དོག་མི་རྟག་པ་ལ་སོགས་པར་འཛིན་པ་ལ་ནི་ཁ་དོག་གི་སྤྱི་ལ་མི་རྟག་པ་ཡིད་ཀྱིས་སྦྱར་ནས་འཛིན་(༡༨༢ན)པའི་ཚུལ་འདིར་སློབ་དཔོན་ཕྱོགས་ཀྱི་གླང་པོ་འདོད་པའི་ཕྱིར་ཏེ། 

			མདོའི་འགྲེལ་པ་ལས། 

			ཁ་དོག་ལ་སོགས་པ་གཟུང་ནས་སྤྱིའི་མཚན་ཉིད་ནི་ཁ་དོག་ལ་སོགས་པ་མི་རྟག་གོ་ཞེས་མི་རྟག་པ་ཉིད་ལ་སོགས་པ་ཡིད་ཀྱིས་རབ་ཏུ་སྦྱོར་བར་བྱེད། 

			ཅེས་སོ། །

			རྗེས་སུ་དཔག་པས་གཞལ་བ་ལས་གཞན་དུ་མངོན་སུམ་གྱིས་རྗེས་སུ་འཛིན་ན་ཚད་མ་མ་ཡིན་པར་བསྟན་པའི་ཕྱིར། 

			གཞན་དུ་གཟུང་བ་འཛིན་པའི་ཕྱིར། །

			ཚད་མ་ཉིད་དུ་འདོད་མ་ཡིན། །

			དངོས་ལས་མི་རྟག་གཞན་དུ་མེད། །

			དེ་ཡང་དབང་པོ་ལས་སྔར་གྲུབ། །

			ཅེས་སྨོས་ཏེ། རྗེས་སུ་དཔག་པས་ཁ་དོག་མི་རྟག་པར་གཞལ་བ་ལས་གཞན་དུ་ཁ་དོག་རྒྱུན་ཆད་ཀ་མ་མངོན་སུམ་གྱིས་མཐོང་བའི་རྗེས་སུ་ཁ་དོག་མི་རྟག་པར་ངེས་པའི་རྟོགས་པ་ནི་རང་གི་ཉེར་ལེན་ཚད་མ་སྔ་མས་གཟུང་བའི་དོན་འཛིན་པའི་ཕྱིར། ཚད་མ་ཉིད་དུ་འདོད་པ་མ་ཡིན་ནོ། །ཁ་དོག་འཛིན་པའི་མངོན་སུམ་གྱིས་ཁ་དོག་གི་མི་རྟག་པ་མ་གྲུབ་པའི་ཕྱིར། གཟུང་བ་འཛིན་པ་ཇི་ལྟར་ཞེ་ན། ཁ་དོག་གི་དངོས་པོ་ལས་དེའི་མི་རྟག་པ་ཡང་དག་པར་ན་གཞན་དུ་མེད་པས་ཁ་དོག་གི་མི་རྟག་པ་དེ་ཡང་ཁ་དོག་མཐོང་བའི་དབང་པོའི་མངོན་སུམ་ལས་སྔར་གྲུབ་ཟིན་པའི་ཕྱིར་རོ། །

			གལ་ཏེ། ཁ་དོག་གི་མི་རྟག་པ་ཞེས་དྲུག་པའི་སྒྲས་ཐ་དད་དུ་བརྗོད་པའི་ཕྱིར། ཁ་དོག་དང་མི་རྟག་པ་ཐ་དད་མ་ཡིན་ནམ་ཞེ་ན། 

			བཤད་པ། 

			དུ་མའི་དངོས་དེ་བརྗོད་བྱ་མིན། །

			རྟོག་པས་བསྐྱེད་ཆོས་བརྗོད་བྱ་ཡིན། །

			ཅེས་སྨོས་ཏེ། ཁ་དོག་གི་མི་རྟག་པ་ཞེས་པའི་སྒྲ་ཆོས་ཅན། ཁ་དོག་ལས་ཐ་དད་པའི་མི་རྟག་པ་ལ་སོགས་པ་དུ་མའི་དངོས་པོ་དེ་ཉིད་བརྗོད་བྱར་བྱེད་པ་མིན་ཏེ། ཁ་དོག་དང་དེའི་མི་རྟག་པ་ཡང་དག་པར་ན་གཅིག་ཀྱང་ཁ་དོག་(༡༨༢བ)ལས་མི་རྟག་པ་ཐ་དད་པར་རྟོག་པས་བསྐྱེད་ཅིང་བཏགས་པའི་ཆོས་བརྗོད་པར་བྱ་བ་ཡིན་པའི་ཕྱིར་རོ། །

			རྒྱན་ལས། 

			རང་གི་མཚན་ཉིད་ཀྱི་བདག་ཉིད་དུ་དངོས་པོ་དེ་ནི་བརྗོད་པར་བྱ་བ་མ་ཡིན་ཏེ། ཐ་དད་པ་ནི་ཐོག་མ་མེད་པའི་བག་ཆགས་ཀྱི་མཐུ་ལས་བྱུང་བའི་རྣམ་པར་རྟོག་པ་ཙམ་གྱིས་སྦྱོར་བ་ཡིན་ནོ། །ཞེས་སོ། །

			གཉིས་པ་རྗེས་དཔག་དགོས་པ་དང་མི་དགོས་པའི་ཁྱད་པར་ནི། 

			སྤྱི་ཡི་རྟེན་ནི་གྲུབ་པ་ན། །

			སྤྱི་དེ་ཉིད་ནི་གྲུབ་པ་ཡིན། །

			དེ་མ་གྲུབ་ན་དེ་ལྟར་དེ། །

			རབ་ཏུ་གྲུབ་ཕྱིར་རྗེས་དཔོག་ཡིན། །

			ཅེས་སྨོས་ཏེ། དེའི་ཕྱིར། སྐབས་འགའ་ཞིག་ཏུ་སྤྱི་མི་རྟག་པའི་རྟེན་ཁ་དོག་ནི་མངོན་སུམ་གྱིས་གྲུབ་ཅིང་ངེས་པ་འདྲེན་ནུས་པ་ན་ཁ་དོག་མི་རྟག་པར་རྟོགས་པའི་ཐབས་རྟེན་གཏན་ཚིགས་འགོད་མི་དགོས་ཏེ། སྤྱི་མི་རྟག་པ་དེ་ཉིད་ནི་ཁ་དོག་ལ་མངོན་སུམ་གྱིས་གྲུབ་ཅིང་ངེས་པ་འདྲེན་ནུས་པ་ཡིན་པའི་ཕྱིར་རོ། །མངོན་སུམ་གྱིས་ངེས་པ་འདྲེན་མ་ནུས་ན་རྟེན་གཏན་ཚིགས་འགོད་དགོས་ཏེ། ཁ་དོག་མངོན་སུམ་གྱིས་གྲུབ་ཀྱང་མི་རྟག་པ་དེ་མ་གྲུབ་ན་ཁ་དོག་མི་རྟག་པ་ཡིན་པ་དེ་ལྟར་དུ་ངེས་པའི་ཤེས་པ་དེ་རབ་ཏུ་གྲུབ་པར་བྱ་བའི་ཕྱིར་དུ་རྗེས་སུ་དཔོག་དགོས་པའི་ཕྱིར་རོ། །

			སྤྱི་ཞེས་པ་ནི་མི་རྟག་པ་ལ་གཞན་གྱིས་ཐ་སྙད་དུ་བྱས་པ་སྟེ། 

			རྒྱན་ལས། 

			སྤྱི་ནི་ཐ་སྙད་ཙམ་ཡིན་ལ། ཐ་སྙད་ཀྱང་ཐ་སྙད་ཀྱི་ཡུལ་རབ་ཏུ་གྲུབ་པ་ན་ངེས་པའམ་གཞི་མཐུན་པ་ཉིད་དུ་རབ་ཏུ་གྲུབ་པར་འགྱུར་རོ། །ཞེས་སོ། །

			གསུམ་པ་མཐོང་ཡང་མ་ངེས་པའི་རྒྱུ་བཤད་པ་ལ། གལ་ཏེ། མངོན་སུམ་གྱིས་ཁ་དོག་མཐོང་བ་ན་དེའི་དངོས་པོའི་བདག་ཉིད་མི་རྟག་པ་ལ་སོགས་པ་ཐམས་ཅད་གཟུང་བ་མ་ཡིན་ནམ། ཁ་དོག་མི་རྟག་པར་བསྒྲུབ་པ་ལ་རྟགས་དང་རྗེས་དཔག་ཇི་ལྟར་འགྱུར་(༡༨༣ན)ཞེ་ན། 

			འདྲ་བ་གཞན་ནི་ཡོད་པའི་ཕྱིར། །

			ལ་ལར་ཡོངས་སུ་མི་ཤེས་ཏེ། །

			འཁྲུལ་ཕྱིར་སྒོང་གི་ཐ་དད་བཞིན། །

			ཐ་དད་མཐོང་བ་མེད་ཕྱིར་རོ། །

			ཞེས་སྨོས་ཏེ། ཁ་དོག་གི་རྒྱུན་གྱི་མཐའ་མ་མ་མཐོང་ཞིང་ཁ་དོག་རྒྱུན་ཆགས་མཐོང་བའི་གནས་སྐབས་ལ་ལར་མངོན་སུམ་གྱིས་ཁ་དོག་མི་རྟག་པར་མཐོང་ཡང་ཡོངས་སུ་ངེས་པའི་སྒོ་ནས་མི་ཤེས་ཏེ། མི་ངེས་པའི་རྒྱུ་ཁ་དོག་གི་སྐད་ཅིག་སྔ་ཕྱི་འདྲ་བ་གཞན་འབྱུང་ནི་ཡོད་པའི་ཕྱིར་དང་། དེའི་དབང་གིས་རྟོག་པས་སྐད་ཅིག་སྔ་ཕྱི་གཅིག་ཏུ་བཟུང་ནས་རྟག་པར་འཁྲུལ་པའི་ཕྱིར་དང་། ཁ་དོག་གི་སྐད་ཅིག་སྔ་ཕྱིའི་ཐ་དད་དེ་རྟོག་པས་མཐོང་བ་མེད་པའི་ཕྱིར་རོ། །དཔེར་ན། སྒོང་གི་སྔ་ཕྱི་ཐ་དད་དུ་ཡོད་ཀྱང་རྟོག་པས་གཅིག་ཏུ་འཛིན་པ་བཞིན་ནོ། །

			གལ་ཏེ། སྒོང་གི་ཐ་དད་པ་ནི་ཞིབ་མོ་དག་གིས་དཔྱད་ན་ཐ་དད་དུ་རྟོགས་ནུས་ཀྱི། སྐད་ཅིག་མ་ཉིད་ནི་དེ་ལྟར་མ་ཡིན་ནོ་ཞེ་ན། དེའང་མི་བདེན་ཏེ། 

			འདི་ལྟར་རྟགས་མེད་བྱིས་བར་གྱི། །

			སྐྱེ་བོས་ཕྱིས་འབྱུང་བ་དང་ནི། །

			འབྲེལ་མེད་མར་མེ་ལ་སོགས་ཀྱི། །

			འཇིག་པ་མཐོང་བས་ཡོངས་གཅོད་ཉིད། །

			ཅེས་སྨོས་ཏེ། སྐད་ཅིག་མ་ངེས་ནུས་པ་འདི་ལྟར་རྟགས་ལ་བརྟེན་པ་མེད་པར་ཡང་མཁས་པ་ནས་བྱིས་པའི་བར་གྱི་སྐྱེ་བོས་རིགས་འདྲ་ཕྱིས་འབྱུང་བ་དང་ནི་འབྲེལ་པ་མེད་པའི་མར་མེ་དང་དུང་སྒྲ་ལ་སོགས་པ་རྒྱུན་ཆད་ཀ་མ་རྣམས་ཀྱི་འཇིག་པ་མངོན་སུམ་གྱིས་མཐོང་བས་མངོན་སུམ་ལ་སྣང་བ་ལྟར་ཡིད་ཡོངས་སུ་གཏད་ན་གཅོད་ཅིང་ངེས་ནུས་པ་ཉིད་ཡིན་ནོ། །དེས་ན་འདྲ་བ་གཞན་འབྱུང་རྟག་པར་འཁྲུལ་བའི་རྒྱུ་ཡིན་ནོ། །

			བཞི་པ་མ་ངེས་པའི་དཔེ་བཤད་པ་ནི། 

			ནུས་པ་དངོས་པོའི་རང་(༡༨༣བ)བཞིན་དུ། །

			གྱུར་ཀྱང་དེ་མ་ཐག་མེད་པས། །

			འབྲས་བུ་མཐོང་བ་མེད་པའི་ཕྱིར། །

			རྨོངས་འགྱུར་ངེས་གསལ་མེད་ཕྱིར་རོ། །

			ཞེས་སྨོས་ཏེ། འཇིག་པ་མངོན་སུམ་གྱིས་གཟུང་ཡང་མ་ངེས་པ་དཔེར་ན་ས་བོན་མངོན་སུམ་གྱིས་འཛིན་པའི་ཚེ་ས་བོན་གྱི་ནུས་པ་ས་བོན་གྱི་དངོས་པོའི་རང་བཞིན་དུ་གྱུར་པས་མངོན་སུམ་གྱིས་འཛིན་ཀྱང་ས་བོན་གྱི་ཕྱི་ལོགས་དེ་མ་ཐག་ཏུ་མྱུ་གུ་མེད་པས་འབྲས་བུ་དེ་མ་ཐག་ཏུ་མཐོང་བ་མེད་པའི་ཕྱིར་ས་བོན་གྱི་མྱུ་གུ་བསྐྱེད་པའི་ནུས་པ་ལ་ངེས་པ་མ་ཐོབ་པས་རྨོངས་པར་འགྱུར་ཏེ། དེའི་ཚེ་ས་བོན་གྱིས་མྱུ་གུ་བསྐྱེད་པའི་ནུས་པ་ངེས་པར་བྱེད་པའི་ངེས་ཤེས་གསལ་པོ་མེད་པའི་ཕྱིར་རོ། །

			དེས་ན་ཁ་དོག་མི་རྟག་པར་རྟོགས་པའི་རྗེས་དཔག་དོན་ཡོད་པར་བསྟན་པའི་ཕྱིར། 

			དེ་ཉིད་ཟློག་པའི་ཆེད་དུ་ནི། །

			རྗེས་སུ་དཔག་པ་བརྗོད་པ་ཡིན། །

			ཅེས་སྨོས་ཏེ། དེ་ལྟར་ན། ཁ་དོག་མི་རྟག་པ་མངོན་སུམ་ལ་སྣང་ཡང་ཁ་དོག་རྟག་པར་སྒྲོ་འདོགས་པ་དེ་ཉིད་བཟློག་པའི་ཆེད་དུ་ནི་ཁ་དོག་མི་རྟག་པར་རྟོགས་པའི་རྗེས་སུ་དཔག་པ་བརྗོད་པ་ཡིན་ནོ། །

			རྟག་པར་སྒྲོ་འདོགས་པས་དབེན་པ་ལ་ནི་རྗེས་དཔག་མི་དགོས་པ་བསྟན་པའི་ཕྱིར། 

			བློ་གྲོས་ཆེན་པོས་མཐོང་ཉིད་ལས། །

			རྣམ་པ་ཐམས་ཅད་ངེས་པར་བྱེད། །

			ཅེས་སྨོས་ཏེ། གོམས་པ་གསལ་ཞིང་རྟག་པར་སྒྲོ་འདོགས་པ་མེད་པའི་བློ་གྲོས་ཆེན་པོ་མངོན་སུམ་གྱིས་ནི་ཁ་དོག་མཐོང་བ་ཉིད་ལས་མི་རྟག་པ་ལ་སོགས་པའི་རྣམ་པ་ཐམས་ཅད་ངེས་པར་བྱེད་པའི་ཤེས་པ་ཐོབ་ནུས་པའི་ཕྱིར། ཁ་དོག་མི་རྟག་པར་འཇལ་བའི་རྗེས་དཔག་མི་དགོས་སོ། །ཞེས་པ་རྒྱན་གྱིས་སོ། །

			སློབ་དཔོན་ལྷ་དབང་བློས། 

			ཇི་ལྟར་མཐོང་བ་བཞིན་དུ་དངོས་པོའི་དེ་ཁོ་ན་ཉིད་ཐམས་ཅད་ལའང་(༡༨༤ན)སྒྲོ་བཏགས་པས་ངེས་པ་ལ་གེགས་མེད་པ་དེའི་ཚེ་རྗེས་སུ་དཔག་པས་ཅི་བྱ། བློ་གྲོས་ཆེན་པོ་སྒྲོ་བཏགས་པས་མཆོད་པ་གང་ཡིན་པ་བློ་གྲོས་ཆེན་པོ་བློ་ཡངས་པ་ཅན་དེ་དག་གིས་མཐོང་ཉིད་ལས་ཏེ། གཟིགས་པ་དེ་ཉིད་ཀྱི་ཕྱིར་དངོས་པོའི་ནུས་པ་རྣམ་པ་ཐམས་ཅད་ངེས་པར་བྱེད་དོ་ངེས་པར་མཛད་པར་འགྱུར་རོ། །

			ཞེས་གསུངས་པས་རྣལ་འབྱོར་མངོན་སུམ་ལ་བཞེད་དོ། །

			ལྔ་པ་དེ་ལ་རྩོད་པ་སྤང་བ་ལ། གལ་ཏེ། རྗེས་སུ་སྐྱེས་པའི་ངེས་ཤེས་ཀྱིས་དོན་གཅིག་ལ་ལྡོག་པ་དུ་མར་ངེས་པར་མི་འགྱུར་ཏེ། ཡང་དག་པར་ན་ཡུལ་ལ་ལྡོག་པ་ཐ་དད་མེད་པའི་གཅིག་ཡིན་པའི་ཕྱིར་ཞེ་ན། 

			ཐམས་ཅད་ལས་ནི་ཟློག་པ་ཡིས། །

			ཐ་དད་མེད་དོན་དེ་ལ་ནི། །

			ལྡོག་པའི་རྒྱུ་མཚན་ཅན་བློ་དང་། །

			ཇི་ལྟར་བརྡར་བཏགས་པ་ཡི་སྒྲ། །

			ཐ་དད་རྟེན་ཅན་བཞིན་འཇུག་འགྱུར། །

			ཞེས་སྨོས་ཏེ། ཁ་དོག་མི་རྟག་པར་ངེས་པའི་བློ་ཆོས་ཅན། མ་བྱས་རྟག་སོགས་ཐམས་ཅད་ལས་ནི་ཟློག་པའི་ངོ་བོ་ཐ་དད་མེད་པའི་དོན་ཁ་དོག་དེ་ལ་ནི་རྟག་པ་ལ་སོགས་པ་ལོག་པའི་ཡུལ་ཐ་དད་པ་ལ་བརྟེན་པ་ཅན་བཞིན་དུ་འཇུག་པར་འགྱུར་ཏེ། ཁ་དོག་དེ་རྟག་པ་ལ་སོགས་པ་ལོག་པ་ཐ་དད་ལས་ལྡོག་པའི་རྒྱུ་མཚན་ཅན་གྱི་བློ་ཡིན་པའི་ཕྱིར་དང་། ཇི་ལྟར་སྒྲ་དུ་མ་ཡང་ལྡོག་པ་ཐ་དད་པ་ལ་བརྡར་བཏགས་པའི་རྒྱུ་མཚན་གྱིས་སྒྲ་འཇུག་པའི་ཕྱིར་རོ། །དེའི་ཕྱིར། ཁ་དོག་གི་མི་རྟག་པ་ཞེས་སྒྲས་ཐ་དད་པར་བརྗོད་པ་ཙམ་གྱིས་དོན་ཐ་དད་པར་མི་འགྱུར་རོ་ཞེས་ལྷ་རྒྱན་གཉིས་ཀའིའོ། །

			གཞན་ཡང་། 

			འཁྲུལ་རྒྱུ་མེད་ན་དེ་ཡིས་ནི། །

			ངོ་བོ་ཉིད་ཀྱིས་རང་དང་ནི། །

			རྗེས་སུ་མཐུན་པའི་བློ་སྐྱེད་བྱེད། །

			ཅེས་སྨོས་ཏེ། ཁ་དོག་ལ་རྟག་པར་འཁྲུལ་པའི་རྒྱུ་(༡༨༤བ)འདྲ་བ་གཞན་འབྱུང་དང་། ཡོད་པ་བར་མ་ཆད་སོགས་མེད་ན་ཁ་དོག་མི་རྟག་པ་དེ་ཡིས་ནི་ངོ་བོ་ཉིད་ཀྱིས་ཁ་དོག་མི་རྟག་པ་རང་ཇི་ལྟར་གནས་པ་དང་ནི་རྗེས་སུ་མཐུན་པར་ཁ་དོག་མི་རྟག་པར་ངེས་པའི་བློ་སྐྱེད་པར་བྱེད་པ་ཡིན་ནོ། །

			གཉིས་པ་སྡེ་པ་གཞན་གྱི་མི་རྟག་པ་བརྗོད་པ་ནི། 

			ཡང་ན་འདིར་ཡང་མི་དམིགས་པའི། །

			རྟགས་ལས་འཇིག་པ་གྲུབ་པ་ཡིན། །

			སྔར་བྱུང་དངོས་པོ་མེད་གྱུར་པ། །

			མི་རྟག་ཅེས་ནི་བརྗོད་པ་ཡིན། །

			ཅེས་སྨོས་ཏེ། ཡང་ན། རང་གི་སྡེ་པ་ཁ་ཅིགའཇིག་པ་ནི་མངོན་སུམ་གྱིས་གྲུབ་པ་ཡིན་ཏེ། དངོས་པོ་རྒྱུན་ཆད་ཀ་མའི་མཐའ་མ་མཐོང་བ་ན་འདིར་ཡང་མི་དམིགས་པའི་རྟགས་ལས་འཇིག་པ་གྲུབ་དགོས་པ་ཡིན་པའི་ཕྱིར། དེ་ཡང་སྔར་བྱུང་བའི་དངོས་པོ་ཕྱིས་མེད་པར་གྱུར་པ་ལ་མི་རྟག་ཅེས་ནི་བརྗོད་པ་ཡིན་གྱི། དངོས་པོ་ཉིད་ནི་མི་རྟག་པ་མ་ཡིན་ཏེ། དཔེར་ན། མར་མེ་ལ་སོགས་པའི་དངོས་པོ་ཞིག་པ་བཞིན་ནོ། །ཞེས་ཟེར་རོ། །འདི་ནི། དངོས་ལས་མི་རྟག་གཞན་དུ་མེད། །ཅེས་པའི་ཞར་ལ་བཀོད་པ་ཙམ་དུ་ཟད་དོ། །

			གསུམ་པ་རིག་པ་ཅན་གྱི་མི་རྟག་པ་དགག་པ་ལ། འགོག་བྱེད་ཀྱི་རིགས་པ་དངོས། དེའི་ལན་དགག །དོན་བསྡུ་བའོ། །

			དང་པོ་ནི། 

			གང་གི་མཐའ་གཉིས་ཆོད་ཡོད་པའམ། །

			འབྲེལ་པ་བརྗོད་པའི་ངང་ཚུལ་ཅན། །

			མི་རྟག་ཉིད་ཀྱི་སྒྲ་ཡིན་པ། །

			ཞེས་སྨོས་ཏེ། རིག་པ་ཅན་པ་གང་གི་ལུགས་ལ་དངོས་པོ་ཡོད་ཙམ་མི་རྟག་པ་མ་ཡིན་ཏེ། བདག་ལ་སོགས་པ་ཡང་མི་རྟག་པར་ཐལ་བའི་ཕྱིར་རོ། །དེ་བཞིན་དུ་དངོས་པོ་ཞིག་པ་ཡང་མི་རྟག་པ་མ་ཡིན་ཏེ། དངོས་པོ་ཞེས་འབྲེལ་པ་མེད་པའི་ཕྱིར་རོ། །

			དེས་ན་མཐའ་གཉིས་ཀྱིས་ཆོད་ཅིང་མཐའ་གཉིས་ཀྱི་དབུས་ན་གནས་(༡༨༥ན)པའི་ཡོད་པ་ཉིད་དེ་མི་རྟག་པ་ཡིན་པའམ། ཡང་ན། ཡོད་པ་ཉིད་ཀྱི་སྤྱི་དང་འཕྲོད་པ་འདུ་བའི་འབྲེལ་པ་བརྗོད་པའི་ངང་ཚུལ་ཅན་གང་ཡིན་པ་དེ་ལ་མི་རྟག་པ་ཉིད་ཀྱི་སྒྲས་བརྗོད་པར་བྱ་བ་ཡིན་པར་འདོད་ཅེ་ན། བཤད་པ། 

			དེ་མཐའ་དེ་དག་གང་ལ་བརྗོད། །

			ཁྱོད་འདོད་པའི་དབུས་ན་ཡོད་པ་དེའི་མཐའ་གཉིས་པོ་དེ་དག་གང་ལ་བརྗོད་ཅེས་དྲིས་པའོ། །

			གལ་ཏེ་སྔ་ཕྱིར་མེད་ཡིན་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། སྔ་ན་མེད་པ་སྔ་མའི་མཐའ་དང་ཕྱི་མར་མེད་པ་ཕྱི་མའི་མཐའ་ཡིན་ཅེ་ན། 

བཤད་པ། 

			དེ་ཉིད་མི་རྟག་ཅིས་མ་ཡིན། །

			འོ་ན་ཁྱེད་མཐའ་ཡིན་པར་འདོད་པའི་སྔ་ཕྱི་མེད་པ་དེ་ཉིད་མི་རྟག་པ་ཅིས་མ་ཡིན་ཏེ་ཡིན་པའི་ཕྱིར། རྒྱུ་མཚན་གང་གིས་ན་ཁྱེད་ཞིག་ནས་མེད་པ་མི་རྟག་པར་འདོད་པ་དགག་པ་ལ་བརྩོན་པར་བྱེད། 

			གཞན་དག་ན་རེ། 

			དྲུག་པ་སོགས་སྦྱོར་མི་རུང་ཕྱིར། །

			ཞེ་ན། 

			གལ་ཏེ། སྔ་ཕྱིར་མེད་པའི་མཐའ་གཉིས་པོ་དེ་དངོས་པོའི་མི་རྟག་པ་མ་ཡིན་ཏེ། དངོས་པོ་དང་། སྦྱོར་བ་དང་། འདུ་བའི་འབྲེལ་པ་མེད་པའི་ཕྱིར། ཁྱབ་སྟེ། འབྲེལ་པ་མེད་པ་ལ་དངོས་པོའི་མི་རྟག་ཅེས་རྣམ་དབྱེ་དྲུག་པའི་སྒྲ་དང་། བདུན་པ་ཁྱད་པར་དང་ཁྱད་པར་ཅན་སྦྱར་བ་གནས་གཞིའི་སྒྲ་སོགས་སྦྱོར་དུ་མི་རུང་བའི་ཕྱིར་ཞེ་ན། 

བཤད་པ། 

			མཐའ་ལ་དེ་ཇི་ལྟར། །

			ཞེས་སྨོས་ཏེ། དེ་ལྟར་ཡིན་ན་སྔ་ཕྱིར་མེད་པའི་མཐའ་གཉིས་ལ་ཆོས་ཅན། མཐའ་གཉིས་ཀྱི་ཡོད་པ་ཞེས་དངོས་པོའི་སྒྲ་དང་། ཡོད་པ་ཉིད་ནི་མཐའི་མཚམས་ཅན་ནོ་ཞེས་དྲུག་པའི་སྒྲ་དང་། དེའི་ཁྱད་པར་ཅན་ནོ་ཞེས་ཁྱད་པར་དང་ཁྱད་པར་ཅན་གྱི་སྒྲ་ཇི་ལྟར་འཐད་དེ་མི་འཐད་པར་ཐལ། དངོས་པོར་མེད་པས་དངོས་པོ་དང་། སྦྱོར་(༡༨༥བ)བ་དང་། འདུ་བ་སོགས་ཀྱི་འབྲེལ་པ་མེད་པའི་ཕྱིར་རོ་ཞེས་རྒྱན་གྱིའོ། །

			ལྷ་ཤཱཀ་གཉིས་ནི། 

			དངོས་པོ་ལས་མཐའ་གཉིས་རྫས་ཐ་དད་པའི་དྲུག་པའི་སྒྲ་མི་རུང་ན་མཐའ་གཉིས་ལས་དངོས་པོ་ཐ་དད་པའི་དྲུག་སྒྲ་མི་རུང་བ་མཚུངས་ཏེ། ཁྱད་པར་མེད་པའི་ཕྱིར་རོ། །ཞེས་གསུངས་སོ། །

			གཞན་ཡང་། 

			ཡོད་ཉིད་དང་འབྲེལ་རྟག་པའི་ཕྱིར། །

			མཐའ་ཡི་ཁྱད་པར་འགྱུར་མ་ཡིན། །

			ཅེས་སྨོས་ཏེ། ཡོད་པ་ཉིད་རྟག་པ་ཡིན་ན། ཡོད་པ་ཉིད་དང་འབྲེལ་པ་ཆོས་ཅན། རྟག་པའི་ཕྱིར། སྔ་ན་མེད་པ་དང་ཕྱི་ན་མེད་པའི་མཐའི་ཁྱད་པར་ཅན་དུ་འགྱུར་བ་མ་ཡིན་པར་ཐལ་ལོ་ཞེས་ལྷའིའོ། །

			རྒྱན་ནི། 

			མཐའ་གཉིས་ཀྱིས་བཅད་པའི་ཡོད་པ་ཉིད་དང་། དེའི་འདུ་བའི་མཚན་ཉིད་ཅན་གྱི་འབྲེལ་པ་གཉིས་ཆོས་ཅན། ཞེས་བཞེད་དོ། །

			གཉིས་པ་དེའི་ལན་དགག་པ་ནི། 

			གལ་ཏེ་རྒྱུ་འབྲས་མཐའ་ཡིན་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། རྒྱུ་དང་འབྲས་བུ་དག་དང་དངོས་པོའི་འབྲེལ་པ་ནི་རྒྱུ་དང་འབྲས་བུ་ཡིན་ལ། ཡོད་པ་ཉིད་དང་དངོས་པོའི་འབྲེལ་པ་ནི་འདུ་བའི་མཚན་ཉིད་ཡིན་ནོ། །

			དེས་ན་རྒྱུ་ནི་སྔ་མའི་མཐའ་ཡིན་ལ། འབྲས་བུ་ནི་ཕྱི་མའི་མཐའ་ཡིན་ཅེ་ན། 

			བཤད་པ། 

			ཁྱད་པར་མེད་པ་ཉིད་འགྱུར་ཏེ། །

			འབྲེལ་མེད་ཕྱིར་རོ་དེ་ཡིས་ནི། །

			དངོས་པོ་སྔར་མེད་འདོད་མིན་པ། །

			དེ་ལ་དེ་ཡི་ཁྱད་པར་ཅན། །

			བརྗོད་པ་དེ་ཡང་མི་འགྲུབ་ཕྱིར། །

			ཞེས་སྨོས་ཏེ། དངོས་པོ་དེ་ཉིད་ཆོས་ཅན། སྔ་ན་མེད་པས་ཁྱད་པར་བྱས་པའི་རྒྱུ་འབྲས་མེད་པ་ཉིད་དུ་འགྱུར་ཏེ། སྔ་ན་མེད་པ་དང་འབྲེལ་པ་མེད་པའི་ཕྱིར། རྟགས་ཁྱོད་ཀྱིས་ཁས་བླངས་ཏེ། རིག་པ་ཅན་པ་དེ་ཡིས་ནི་དངོས་པོ་སྔར་མེད་འདོད་པ་ཡིན་པས་སོ་ཞེས་རྒྱན་(༡༨༦ན)གྱིས་སོ། །

			སློབ་དཔོན་ལྷ་དབང་བློས་ནི། 

			སྦྱོར་བ་ནི་གང་ཞིག་གང་དང་། ལྷན་ཅིག་འབྲེལ་པ་ཡོད་པ་མ་ཡིན་པ་དེ་ནི་དེའི་ཞེས་བྱ་བའི་དོན་དམ་པའི་འབྲེལ་པའི་ཐ་སྙད་རིགས་པ་མ་ཡིན་ཏེ། དཔེར་ན། ནམ་མཁའ་དང་དུས་ལྟ་བུའོ། །དངོས་པོ་དང་སྔ་ན་མེད་པ་ཡང་འབྲེལ་པ་ཡོད་པ་མ་ཡིན་ནོ། །

			ཞེས་གསུངས་པས། དངོས་པོ་ལ་དོན་དམ་པར་སྔར་མེད་དང་འབྲེལ་པ་གྲུབ་པས་ཁྱད་པར་དུ་བྱས་པའི་རྒྱུ་འབྲས་མེད་པ་ཉིད་དུ་འགྱུར་ཏེ། དངོས་པོ་ལ་སྔར་མེད་དང་འབྲེལ་པ་མེད་པའི་ཕྱིར་རོ་ཞེས་བཞེད་དོ། །

			དེས་ན་དངོས་པོ་དེ་ལ་ཆོས་ཅན། སྔ་ན་མེད་པ་དེ་ཡིས་ནི་ཁྱད་པར་ཅན་གྱིས་རྒྱུ་འབྲས་བརྗོད་པ་དེ་ཡང་མ་འགྲུབ་པར་ཐལ། དངོས་པོ་སྔར་མེད་གསར་བྱུང་མེད་ན་འབྲས་བུ་མེད་ལ། འབྲས་བུ་མེད་ན་རྒྱུ་ཡང་མེད་དགོས་པའི་ཕྱིར་རོ། །

			གལ་ཏེ། 

			ཡོད་པ་ཉིད་དང་རང་རྒྱུ་དང་། །

			འབྲེལ་བྱེད་ཕྱིར་ན་རྒྱུ་ཞེས་གྲགས། །

			ཞེས་སྨོས་ཏེ། གཞན་དག་ན་རེ། འབྲས་བུར་ཡོད་པ་ཉིད་དང་། འབྲེལ་བར་བྱེད་པ་འཕྲོ་འདུའི་འབྲེལ་པ་དང་། འབྲས་བུ་རང་གི་རྒྱུ་དང་འབྲེལ་བར་བྱེད་པ་ནི་འདུ་བ་ཅན་གྱི་རྒྱུ་ཡིན་ནོ་ཞེས་གྲགས་སོ། །

			དེའང་མི་བདེན་ཏེ

			ཡོད་ཉིད་དེ་དང་འབྲེལ་དེ་ཡང་། །

			རྟག་ན་འོ་ན་འདི་འབྲས་གང་། །

			ཞེས་སྨོས་ཏེ། འོ་ན་འབྲས་བུར་ཡོད་པ་ཉིད་དེ་དང་། འབྲས་བུ་རང་གི་རྒྱུ་དང་། འདུ་བ་ཅན་གྱི་འབྲེལ་པ་གཉིས་པོ་འདི་འབྲས་བུ་གང་ལས་ཡིན་ཏེ་མ་ཡིན་པར་ཐལ། འབྲེལ་པ་གཉིས་པོ་དེ་ཡང་རྟག་པ་ཡིན་པའི་ཕྱིར་ནའོ། །དེས་ན་ཡོད་པ་ཉིད་དང་འབྲེལ་པ་འབྲས་བུ་མ་ཡིན་ནོ། །

			གལ་ཏེ་ཡང་། 

			གང་ཞིག་མེད་པ་དེ་བྱེད་ན། །

			ཞེས་སྨོས་ཏེ། འབྲས་བུ་གང་ཞིག་སྔ་ན་(༡༨༦བ)མེད་པ་དེ་བྱེད་པ་ཡིན་ནོ་ཞེ་ན། 

			བཤད་པ། 

			དངོས་པོ་སྔར་མེད་ལྡན་མིན་ཏེ། །

			འབྲེལ་བ་ཁས་ལེན་མེད་ཕྱིར་རོ། །

			ཞེས་སྨོས་ཏེ། དངོས་པོ་ཆོས་ཅན་དངོས་པོ་སྔར་མེད་དང་ལྡན་པའི་འབྲས་བུ་ཡོད་པ་མིན་ཏེ། སྔ་ན་མེད་པའི་འབྲས་བུ་ཡོད་ན་དངོས་པོ་སྔར་མེད་གསར་བྱུང་དང་འབྲེལ་དགོས་པ་ལས། ཁྱེད་ཀྱི་ལུགས་ལ་དངོས་པོ་སྔར་མེད་གསར་བྱུང་དང་འབྲེལ་པ་ཁས་ལེན་པ་མེད་པའི་ཕྱིར་རོ། །

			གཞན་ཡང་། 

			དེ་ཕྱིར་རིལ་འདི་རྟག་པར་འགྱུར། །

			ཞེས་སྨོས་ཏེ། འབྲས་བུ་མ་ཡིན་པ་དེའི་ཕྱིར་དངོས་པོ་རིལ་པོ་འདི་རྟག་པར་འགྱུར་རོ། །

			གསུམ་པ་དོན་བསྡུ་བ་ནི། 

			དེ་ཕྱིར་མེད་དོན་སྒྲོ་འདོགས་པ། །

			བརྗོད་བྱ་ཐ་དད་ཅན་བློ་ནི། །

			ཐ་དད་མེད་དོན་མངོན་འདོད་ཅན། །

			སྒྲ་ལའང་ལྡོག་པའི་རྟེན་ཡིན་ནོ། །

			ཞེས་སྨོས་ཏེ། རྒྱུ་མཚན་དེ་ཉིད་ཀྱི་ཕྱིར་དངོས་པོ་དང་སྔ་ན་མེད་པ་ལ་དོན་དམ་པར་འབྲེལ་པ་མེད། འབྲེལ་པའི་དོན་ནི་རྟོག་པས་སྒྲོ་འདོགས་པ་འབའ་ཞིག་ཏུ་ཟད་ཀྱི། རྒྱུ་དང་འབྲས་བུར་བརྗོད་པར་བྱ་བ་གང་ཡིན་པ་དེ་དོན་དམ་པར་ཐ་དད་པ་ཅན་ཡིན་ན་འབྲེལ་པ་མེད་དགོས་པའི་ཕྱིར་དང་། འབྲེལ་པ་མེད་ན་རྒྱུ་འབྲས་སུ་མི་རུང་བའི་ཕྱིར་རོ། །དེས་ན་རྒྱུ་འབྲས་ཐ་དད་དུ་བློ་ལ་སྣང་བ་ནི་ཡང་དག་པར་ཐ་དད་པ་མེད་བཞིན་དུ་ཐ་དད་པའི་དོན་དུ་མངོན་པར་འདོད་པར་རྟོག་པས་སྤྲུལ་པ་ཙམ་ཡིན་གྱི། དོན་དམ་པར་ནི་མ་ཡིན་ནོ། །དེའི་ཕྱིར། སྒྲ་དང་རྟོག་པ་ལ་རྣམ་པར་སྣང་བ་ལྟར་བཏགས་པའི་འབྲེལ་པ་ནི་ལྡོག་པར་སྣང་བའི་རྟེན་ཡིན་ནོ་ཞེས་རྒྱན་གྱིས་ཏེ་ཤིན་ཏུ་ལེགས་སོ། །

			འང་ཞེས་པའི་སྒྲས་ངོ་བོ་ཐ་དད་པའི་འབྲེལ་པ་ཡང་བཀག་པའོ་ཞེས་རྒྱལ་བ་ཅན་གསུང་ངོ་། །

			དེ་ལྟར་ན་གཞལ་བྱ་ངེས་ན་ཞེས་བྱ་བ་ལ་སོགས་པ་ནས་བརྩམས་(༡༨༧ན)ཏེ། སྒྲ་ལའང་ལྡོག་པའི་རྟེན་ཡིན་ནོ་ཞེས་བྱ་བའི་མཐར་ཐུག་པས་ནི། དེ་ལ་རབ་སྦྱོར་ཞེས་བྱ་བ་ལ་སོགས་པའི་མདོའི་དོན་རྒྱ་ཆེར་ལེགས་པར་བཤད་པ་ཡིན་ནོ། །

			གཉིས་པ་ཡང་ཡང་ངོ་ཤེས་པའི་ཚད་མ་དགག་པ་ལ། ཁྱད་པར་སྣང་བ་མི་འཐད། སྔ་མ་དཔེར་འདོད་པ་མི་འཐད། དེ་དྲན་པར་བསྟན་པའོ། །

			དང་པོ་ལ། གལ་ཏེ། ཁྱད་པར་མཐོང་བའི་རྗེས་སུ་ཁྱད་པར་ཁོ་ན་ངོ་ཤེས་པར་བྱེད་པ་མ་ཡིན་ནམ་ཞེ་ན། དེའང་མི་རིགས་ཏེ། 

			སྐད་ཅིག་སོ་སོར་ཐ་དད་ཕྱིར། །

			ཁྱད་པར་ངོ་ཤེས་མ་ཡིན་ནོ། །

			ཞེས་སྨོས་ཏེ། སྔར་མངོན་སུམ་གྱིས་མཐོང་བའི་མེ་ཕྱིས་རྟགས་ཀྱིས་སད་པར་བྱས་པའི་བློ་དེ་ནི་སྔར་གྱི་མངོན་སུམ་གྱི་ཡུལ་དུ་གྱུར་པའི་མེའི་རང་མཚན་ནམ་ཁྱད་པར་ཇི་ལྟ་བ་བཞིན་དུ་ངོ་ཤེས་པའི་ཚད་མ་མ་ཡིན་ནོ། །ཅིའི་ཕྱིར་ཞེ་ན། སྔར་གྱི་མེ་རང་མཚན་ནི་སྐད་ཅིག་སོ་སོར་ཐ་དད་ཡིན་པས་ཕྱིས་ཀྱི་མེ་ལ་སྔར་གྱི་མེར་སྒྲོ་འདོགས་པའི་ཕྱིར་རོ། །

			གལ་ཏེ། སྔར་མཐོང་བའི་མེའི་ཁྱད་པར་འཛིན་པ་མ་ཡིན་གྱི། སྔར་མཐོང་བའི་མེའི་སྤྱི་འཛིན་པ་ཡིན་ནོ་ཞེ་ན། 

			མཐོང་དང་མཚུངས་པར་དེ་འཛིན་ཕྱིར། །

			ཁྱད་པར་ཡུལ་ཅན་ཉིད་ཀྱང་མིན། །

			ཅེས་སྨོས་ཏེ། སྔར་མངོན་སུམ་གྱིས་མཐོང་བའི་མེའི་ཁྱད་པར་ཕྱིས་རྟགས་ཀྱིས་སད་པར་བྱས་པའི་བློ་དེས་སྔར་མཐོང་བའི་མེ་ལ་མཚུངས་པར་རྗེས་སུ་འགྲོ་བའི་མེའི་སྤྱི་དེ་ཙམ་འཛིན་པའི་ཕྱིར། སྔར་མངོན་སུམ་གྱིས་བཟུང་བའི་མེའི་ཁྱད་པར་ཡུལ་དུ་བྱེད་པ་ཅན་ཉིད་ཀྱང་མ་ཡིན་ནོ། །

			གཉིས་པ་སྔ་མ་དཔེར་འདོད་པ་མི་འཐད་པ་ནི། 

			གལ་ཏེ་དེ་ཉིད་དཔེ་ཡིན་པའི། །

			ཕྱིར་ན་སྤྱི་འཛིན་མིན་ཞེ་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། སྔར་མངོན་སུམ་གྱིས་མཐོང་བའི་མེ་དེ་(༡༨༧བ)ཉིད་ཕྱིས་ཀྱི་མེ་རྟོགས་པའི་དཔེ་ཡིན་པའི་ཕྱིར་ན། བློ་དེ་ཉིད་ཀྱིས་སྔར་གྱི་མེའི་སྤྱི་འཛིན་པ་མིན་ཅེ་ན། 

			བཤད་པ། 

			དཔེ་ཉིད་ཡིན་ཕྱིར་གྲུབ་དེ་ལ། །

			ཚད་མ་གཞན་གྱིས་ཅི་ཞིག་བྱ། །

			ཞེས་སྨོས་ཏེ། སྔར་གྱི་མེ་དེ་ཕྱིས་ཀྱི་མེ་རྟོགས་པའི་མཐུན་དཔེ་ཡང་དག་ཡིན་པའི་ཕྱིར། བློ་དེས་སྔར་གྱི་མེ་དེ་ཉིད་གྲུབ་ཟིན་མ་བརྗེད་པར་འགྱུར་ལ། འདོད་པའོ་ཞེ་ན། འོ་ན་སྔར་གྱི་མེ་གྲུབ་ཟིན་མ་བརྗེད་པ་དེ་ལ་ཕྱིས་ཁྱད་པར་ངོ་ཤེས་ཀྱི་ཚད་མ་གཞན་གྱིས་གཞལ་བར་ཅི་ཞིག་བྱ་སྟེ་ཚད་མ་སྔ་མས་གྲུབ་ཟིན་མ་བརྗེད་པའི་ཕྱིར་རོ། །

			གལ་ཏེ་བརྗེད་ཕྱིར་སྐྱོན་མེད་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། གཏན་ཚིགས་མ་གྲུབ་སྟེ། སྔར་གྲུབ་ཟིན་ཀྱང་ཕྱིས་བརྗེད་པའི་ཕྱིར་སྐྱོན་མེད་ཅེ་ན། 

			བཤད་པ། 

			དེ་ཉིད་ཕྱིར་ན་དཔེ་མ་ཡིན། །

			ཅེས་སྨོས་ཏེ། འོ་ན་སྔར་མེ་དེ་ཕྱིས་བརྗེད་ཅིང་ཚད་མས་མ་གྲུབ་པ་དེ་ཉིད་ཀྱི་ཕྱིར་ན། ཕྱིས་མེ་རྟོགས་པའི་མཐུན་དཔེ་ཡང་དག་མ་ཡིན་པར་འགྱུར་རོ། །

			གལ་ཏེ་མཐོང་ལ་དེ་དངོས་ཀྱི། །

			ཚད་མས་གྲུབ་ན། 

			གལ་ཏེ། གཞན་དག་ན་རེ། ཕྱིས་མེ་རང་མཚན་མཐོང་བ་ལ་སྔར་མངོན་སུམ་གྱིས་མཐོང་བའི་མེ་དེའི་དངོས་པོ་ནི་ཁྱད་པར་ངོ་ཤེས་ཀྱི་ཚད་མས་གྲུབ་པ་ཡིན་ནོ་ཞེ་ན། 

			བཤད་པ། 

			དངོས་གཞན་ལ། །

			དེ་ཉིད་སྒྲོ་འདོགས་ཕྱིན་ཅི་ལོག །

			དེས་གྲུབ་ཚད་ཅན་ཉིད་མ་ཡིན། །

			ཅེས་སྨོས་ཏེ། འོ་ན་ཁྱད་པར་ངོ་ཤེས་ཀྱི་བློ་དེས་དངོས་པོ་གཞན་ཕྱིས་ཀྱི་མེ་ལ་སྔར་གྱི་མེ་ཉིད་དུ་སྒྲོ་འདོགས་པའི་ཕྱིར། བློ་ཕྱིན་ཅི་ལོག་ཏུ་འགྱུར་རོ། །དེས་ན་རང་གི་ཚད་མ་སྔ་མ་དེས་གྲུབ་ཟིན་མ་བརྗེད་པའི་ཕྱིར་ཁྱད་པར་ངོ་ཤེས་ཀྱི་བློ་དེ་ནི་སྔར་གྱི་མེ་འཇལ་བའི་ཚད་མ་ཅན་ཉིད་མ་ཡིན་ནོ་ཞེས་རྒྱན་གྱིས་(༡༨༨ན)སོ། །

			སློབ་དཔོན་ལྷ་དབང་བློ་ནི། དེ་གྲུབ་ཕྱིར་ན་མཚན་ཉིད་མིན་ཅེས་གཞན་དུ་འཆད་དོ། །

			གལ་ཏེ། སྔར་མངོན་སུམ་གྱིས་གྲུབ་པའི་མེ་སྔ་མ་དང་ཕྱིས་ཀྱི་ངོ་ཤེས་ཀྱི་སྣང་ཡུལ་མེ་གཉིས་གཅིག་ཡིན་པས་སྐྱོན་མེད་དོ་ཞེ་ན། 

			བཤད་པ། 

			མངོན་སུམ་གཅིག་ཤོས་གཅིག་ཡིན་ཕྱིར། །

			གཅིག་གྲུབ་པ་ན་གཉིས་ཀའང་གྲུབ། །

			ཅེས་སྨོས་ཏེ། སྔར་མངོན་སུམ་གྱིས་གྲུབ་པའི་སྔར་མེ་དང་། གཅིག་ཤོས་ཕྱིས་ངོ་ཤེས་ཀྱི་སྣང་ཡུལ་མེ་ཕྱི་མ་གཉིས་གཅིག་ཡིན་པའི་ཕྱིར། སྔར་གྱི་མེ་འཇལ་བའི་མངོན་སུམ་གྱིས་གཅིག་སྔར་གྱི་མེ་གྲུབ་པ་ན་ཕྱིས་ཀྱི་ངོ་ཤེས་ཀྱི་སྣང་ཡུལ་མེ་དང་གཉིས་ཀ་གྲུབ་པར་འགྱུར་རོ་ཞེས་རྒྱན་གྱིའོ། །

			གསུམ་པ་དེ་དྲན་པར་བསྟན་པ་ནི། 

			གཞན་དང་མཚམས་ནི་སྦྱོར་བ་ཡི། །

			ཞེན་པ་མཁས་པས་དྲན་པར་ཤེས། །

			ཞེས་སྨོས་ཏེ། དེས་ན་སྔར་གྱི་མེ་དེ་ནི་འདིའོ་ཞེས་ཕྱིས་ཀྱི་མེ་གཞན་དང་མཚམས་ནི་སྦྱོར་བའི་ཞེན་པ་ཡིན་པའི་ཕྱིར་ན། ཁྱད་པར་ངོ་ཤེས་ཀྱི་བློ་ཞེས་བྱ་བ་ནི་མཁས་པས་དྲན་པ་ཡིན་པར་ཤེས་པར་བྱའོ། །

			གལ་ཏེ་དེ་རྟགས་ལ་བལྟོས་ཕྱིར། །

			དྲན་མིན། 

			ཅེས་སྨོས་ཏེ། གལ་ཏེ། གཞན་དག་ན་རེ། ངོ་ཤེས་ཀྱི་བློ་དེ་རྟགས་ལ་བལྟོས་པའི་ཕྱིར་དྲན་པ་མིན་ནོ་ཞེ་ན། 

			བཤད་པ། 

			མ་ཡིན་འཁྲུལ་ཕྱིར་རོ། །

			ཞེས་སྨོས་ཏེ། ཁྱད་པར་ངོ་ཤེས་ཀྱི་བློ་ཆོས་ཅན། རྟགས་ཡང་དག་ལ་བལྟོས་པ་མ་ཡིན་ཏེ། ཁྱོད་ཀྱི་རྟགས་དེ་རྟགས་འཁྲུལ་པའི་ཕྱིར་ཏེ། དུ་བ་ཙམ་ལ་མེའི་ཁྱད་པར་རྗེས་སུ་འགྲོ་བ་མེད་པའི་ཕྱིར་རོ། །

			དེ་ལྟར་ན། སྐད་ཅིག་སོ་སོར་ཞེས་བྱ་བ་ལ་སོགས་པ་ནས་བརྩམས་ནས། འཁྲུལ་ཕྱིར་རོ་ཞེས་བྱ་བའི་མཐར་ཐུག་པས་ནི། ཡང་(༡༨༨བ)ཡང་ཤེས་པའང་མ་ཡིན་ཏེ། ཞེས་བྱ་བ་ལ་སོགས་པའི་མདོའི་དོན་ལེགས་པར་བཤད་པ་ཡིན་ནོ། །

			གཉིས་པ་དབང་པོ་འབྲིང་པོའི་དོན་དུ་རྣམ་པར་ངེས་པས་ཅུང་ཟད་བསྡུས་ཏེ་བཤད་པ་ལ། ཚད་མ་གཉིས་སུ་ངེས་པར་དམ་བཅའ་བའི་སྒོ་ནས་མདོར་བསྟན་པ། གྲངས་གཞན་བཀག་སྟེ་སྒྲུབ་བྱེད་དགོད་པའི་སྒོ་ནས་རྒྱས་པར་བཤད་པའོ། །

			དང་པོ་ནི། ཡང་དག་པའི། ཞེས་པ་ལ་སོགས་པ་སྟེ། འཇིག་རྟེན་དང་འཇིག་རྟེན་ལས་འདས་པའི་ཕན་པ་ཐོབ་པ་དང་མི་ཕན་པ་སྤོང་བའི་སྔོན་དུ་ཡང་དག་པའི་ཤེས་པ་ངེས་པར་འགྲོ་དགོས་ན་ཡང་དག་པའི་ཤེས་པ་དེ་རང་གང་ཞེ་ན། གཞལ་བྱ་ཡང་དག་པའི་དོན་ཐོབ་པ་ལ་བསླུ་བ་མེད་པའི་ཤེས་པ་དེ་ནི་རྣམ་པ་གཉིས་ཁོ་ན་ཡིན་ཏེ། དོན་རང་གི་མཚན་ཉིད་རྣམ་པར་སྣང་བའི་མངོན་སུམ་དང་ནི་དོན་རང་མཚན་རྟགས་ཀྱིས་རྗེས་སུ་དཔག་པ་ལ་བརྟེན་ནས་དེ་དང་རྗེས་སུ་མཐུན་པར་འབྲེལ་པའི་སྟོབས་ཀྱིས་དཔག་བྱ་གོ་བའི་ཚད་མ་གཉིས་ཡོད་པའི་ཕྱིར་ཞེས་བྱ་བའོ། །

			ཅིའི་ཕྱིར་འདི་གཉིས་ཚད་མར་བཞག་ཅེ་ན། ཚད་མ་གཉིས་པོ་འདི་དག་གིས་གཞལ་བྱའི་དོན་ཡོངས་སུ་བཅད་ནས་འབྲས་བུ་དོན་གཉེར་གྱི་སྐྱེས་བུ་དགོས་དོན་ཐོབ་ཕྱིར་དུ་འཇུག་པ་ན། འཇུག་ཡུལ་ལམ་དགོས་དོན་ཐོབ་པའི་དོན་བྱ་བ་ལ་བསླུ་བ་མེད་པ་ནི་མངོན་སུམ་དང་རྗེས་སུ་དཔག་པའི་ཚད་མ་སྔོན་དུ་སོང་བ་ལས་ཡིན་པའི་ཕྱིར་རོ། །

			འཐད་ལྡན་ལས། 

			མི་བསླུའོ་ཞེས་བྱ་བ་ནི་བསླུ་བྱ་མེད་དོ་ཞེས་བྱ་བའོ། །ཞེས་བཤད། 

			གཉིས་པ་གྲངས་གཞན་བཀག་སྟེ་སྒྲུབ་བྱེད་དགོད་པའི་སྒོ་ནས་རྒྱས་པར་བཤད་པ་ལ། ཚད་མ་གཉིས་ལས་གྲངས་མང་བར་འདོད་པ་དགགཚད་མ་མངོན་སུམ་གཅིག་པུར་འདོད་པ་དགག་པའོ། །(༡༨༩ན)

			དང་པོ་ལ། རྩོད་པ་དང་། ལན་གཉིས་སོ། །

			དང་པོ་ནི། གལ་ཏེ། ཞེས་པ་ལ་སོགས་པ་སྟེ། གལ་ཏེ། གཞན་སྡེ་ཕལ་མོ་ཆེ་དག་ན་རེ། སྒྲ་ལས་བྱུང་བ་དང་། དཔེ་དང་། ཉེ་བར་འཇལ་བ་དང་། དོན་གོ་བའི་ཚད་མ་ལ་སོགས་པ་ཚད་མ་གཞན་ཡང་ཡོད་པ་མ་ཡིན་ནམ་སྟེ་ཡོད་པའི་ཕྱིར། ཇི་ལྟར་ཚད་མ་གཉིས་ཁོ་ནར་བཞག་ཅེ་ན། 

			གཉིས་པ་ལན་བཤད་པ་ལ། རྟགས་དགོད་པ་། ཚུལ་བསྒྲུབ་པའོ། །

			དང་པོ་ནི། ཚད་མ། ཞེས་པ་ལ་སོགས་པ་སྟེ། སྒྲ་ལས་བྱུང་བ་ལ་སོགས་པ་དེ་དག་གི་ནང་ན་ཡང་ཚད་མ་ཡིན་པ་ཡོད་ན་ནི་མངོན་སུམ་དང་རྗེས་སུ་དཔག་པའི་ཚད་མ་འདི་གཉིས་ཁོ་ནར་འདུས་ཏེ། ཚད་མའི་གཞལ་བྱ་ཡིན་པ་དེ་དག་ཐམས་ཅད་ནི་མངོན་སུམ་དང་རྗེས་སུ་དཔག་པའི་གཞལ་བྱ་གཉིས་ཁོ་ནར་འདུས་པའི་ཕྱིར་རོ་ཞེས་གཏན་ཚིགས་འགོད་པའོ། །དེའི་ཕྱིར་ཚད་མ་ཐམས་ཅད་མངོན་སུམ་དང་རྗེས་སུ་དཔག་པ་གཉིས་ཁོ་ན་སྟེ་ཚད་མ་གཞན་མེད་དོ་ཞེས་དམ་བཅས་པའོ། །

			གཉིས་པ་ཚུལ་བསྒྲུབ་པ་ལ། ཁྱབ་པའི་ཚུལ་བསྒྲུབ་པ། ཕྱོགས་ཆོས་ཀྱི་ཚུལ་བསྒྲུབ་པའོ། །

			དང་པོ་ནི། འབྲེལ་པ། ཞེས་པ་ལ་སོགས་པ་སྟེ། དེའང་རྟགས་ཆོས་ཀྱི་འབྲེལ་པ་ནི་འདི་ལྟར། གཞལ་བྱ་གཉིས་སུ་ངེས་ན་ཚད་མའང་གཉིས་སུ་ངེས་པས་ཁྱབ་སྟེ། མངོན་སུམ་གྱི་དོན་རང་མཚན་གཞན་དང་མ་འདྲེས་པར་མི་འདྲ་བའི་ཚུལ་གྱིས་རྟོགས་ལ། རྗེས་དཔག་གིས་དོན་རང་མཚན་མངོན་སུམ་དུ་མཐོང་བ་མ་ཡིན་པར་གཞན་རྟགས་ལས་འདྲ་བ་ཐུན་མོང་བའི་བདག་ཉིད་དུ་རྟོགས་པའི་ཕྱིར་དང་། ཚད་མས་གཞལ་བྱ་རྟོགས་པའི་ཚུལ་དེ་ལས་གཞན་མེད་པའི་ཕྱིར་རོ། །

			ཇི་སྐད་དུ་སློབ་དཔོན་ཡེ་ཤེས་དཔལ་བཟང་པོས། 

			དོན་(༡༨༩བ)ལས་དངོས་སུ་སྐྱེས་པ་མངོན་སུམ་དང་། དོན་དང་འབྲེལ་པ་ལྟར་མངོན་སུམ་མིན་པ་རྗེས་སུ་དཔག་པ་ཡང་དོན་དང་འབྲེལ་པའི་རང་བཞིན་གྱིས་རྟགས་ཀྱིས་དོན་རབ་ཏུ་རྟོགས་པའི་ཕྱིར་རོ། །ཞེས་གསུངས་སོ། །

			དེས་ན་གཞལ་བྱ་གཉིས་སུ་ངེས་ན་ཚད་མའང་གཉིས་སུ་ངེས་པས་ཁྱབ་བོ། །

			ཇི་སྐད་དུ་འཐད་ལྡན་ལས། 

			ཡུལ་ལ་བལྟོས་པ་ཁོ་ནས་དབྱེ་བར་བྱ་བ་ཡིན་ནོ། །དེའི་ཕྱིར་ཚད་མའི་དབྱེ་བའི་ཆ་རྒྱུ་མཚན་ནི་ཡུལ་གྱིས་དབྱེ་བ་ཅན་ཡིན་པའི་ཕྱིར། དེའི་དབྱེ་བས་ཁྱབ་པ་ཡིན་ནོ། །ཞེས་སོ། །

			གཉིས་པ་ཕྱོགས་ཆོས་ཀྱི་ཚུལ་བསྒྲུབ་པ་ལ། མདོར་བསྟན་པ་དང་། རྒྱས་པར་བཤད་པའོ། །

			དང་པོ་ནི། དོན་ནི། ཞེས་པ་ལ་སོགས་པ་སྟེ། གཞལ་བྱའི་དོན་ནི་རྣམ་པ་གཉིས་ཉིད་དུ་འདུས་པ་ཡིན་ཏེ། གཉིས་གང་ཞེ་ན། མངོན་སུམ་དུ་གྱུར་པའི་གཞལ་བྱ་དང་ལྐོག་ཏུ་གྱུར་པའི་གཞལ་བྱ་གཉིས་སུ་འདུས་པའི་ཕྱིར་ཞེས་པའོ། །

			གཉིས་པ་རྒྱས་པར་བཤད་པ་ལ། མངོན་སུམ་གྱི་ཡུལ་རང་མཚན་དུ་བསྟན་པ། རྗེས་དཔག་གི་ཡུལ་སྤྱི་མཚན་དུ་བསྟན་པ། ཞར་ལ་སྒྲ་བྱུང་གི་ཚད་མ་ལ་དཔྱད་པའོ། །

			དང་པོ་ནི། དེ་ལ། ཞེས་པ་ལ་སོགས་པ་སྟེ། ཚད་མའི་ཡུལ་མངོན་ལྐོག་གཉིས་སུ་འདུས་པ་དེ་ལ་མངོན་འགྱུར་ནི་གང་ཞིག་ཤེས་པ་མ་འཁྲུལ་བའི་སྣང་བ་གང་ཡིན་པ་དེ་ཡུལ་བདག་ཉིད་ཡོད་མེད་ཀྱི་རྗེས་སུ་འགྲོ་བ་དང་ལྡོག་པའི་རྗེས་སུ་མཐུན་པར་རྟོགས་པར་བྱ་བའི་དོན་དེ་ནི་མངོན་སུམ་དུ་གྱུར་པའི་གཞལ་བྱ་ཡིན་ཏེ། དེ་ནི་རང་གི་ངོ་བོ་གཞན་དང་མ་འདྲེས་པར་གནས་པས་ཐུན་མོང་མ་ཡིན་པའི་དངོས་པོའི་རང་བཞིན་ཡིན་པའི་ཕྱིར་ཏེ། རང་གི་མཚན་ཉིད་དུ་གྲུབ་པའི་ཕྱིར་རོ། །

			སྣང་བ་སྨོས་པའི་དགོས་པ་ནི་མངོན་སུམ་རྣམས་བདག་རྐྱེན་དབང་པོ་(༡༩༠ན)ཡོད་མེད་ཀྱི་རྗེས་སུ་འགྲོ་ལྡོག་བྱེད་ཀྱང་དབང་པོ་རྣམས་མངོན་སུམ་ལ་མི་སྣང་བས་མངོན་འགྱུར་བ་མིན་པར་ཤེས་པའི་དོན་དུ་ཡིན་ཏེ། 

			འཐད་ལྡན་ལས། 

			སྣང་བ་སྨོས་པ་ནི་ཤེས་པའི་རྒྱུ་ཐམས་ཅད་མངོན་སུམ་ཡིན་པ་བཟློག་པའི་དོན་དུའོ། །སྣང་བ་མ་སྨོས་ན་ནི་ཤེས་པ་གང་གི་རྗེས་སུ་འགྲོ་བ་དང་ལྡོག་པའི་རྗེས་སུ་འཇུག་པ་དེ་མངོན་སུམ་ཡིན་པའི་ཕྱིར། དབང་པོ་ལ་སོགས་པ་མངོན་སུམ་ཉིད་དུ་ཐལ་བར་འགྱུར་རོ། །ཞེས་གསུངས་སོ། །

			གཉིས་པ་རྗེས་དཔག་གི་ཡུལ་སྤྱི་མཚན་དུ་བསྟན་པ་ལ། རྗེས་དཔག་ལ་རང་མཚན་མི་སྣང་བར་བསྟན་པ། འབྲེལ་པ་ལས་སྤྱིའི་ཚུལ་དུ་རྟོགས་པའོ། །

			དང་པོ་ནི། གཞན་ནི། ཞེས་པ་ལ་སོགས་པ་སྟེ། ཐུན་མོང་མ་ཡིན་པའི་རང་བཞིན་དང་བྲལ་བ་གཞན་ལྐོག་ཏུ་གྱུར་པའི་དོན་ནི་རྗེས་སུ་དཔག་པའི་བློ་ལ་དངོས་སུ་རང་གི་མཚན་ཉིད་ཀྱི་ངོ་བོ་སྣང་ཞིང་འཇོག་པའི་ནུས་པས་སྟོང་པའི་ཕྱིར། རྗེས་དཔག་གིས་རང་མཚན་སྣང་ནས་རྟོགས་པར་མི་འཐད་པ་ཉིད་དོ། །

			གཉིས་པ་འབྲེལ་པ་ལས་སྤྱིའི་ཚུལ་དུ་རྟོགས་པ་ནི། གཞན་མཐོང་། གལ་ཏེ། རྗེས་དཔག་ལ་རང་མཚན་མི་སྣང་བར་སྤྱི་སྣང་བའི་ཚུལ་གྱིས་རང་མཚན་རྟོགས་པ་ཡིན་ན་མེའི་སྤྱི་སྣང་བའི་ཚེ་མི་སྣང་བའི་ཆུ་ལ་སོགས་པ་ཡང་རྟོགས་པར་འགྱུར་ཏེ། རྒྱུ་མཚན་མཚུངས་པའི་ཕྱིར་ཞེ་ན། རྗེས་དཔག་གིས་གཞན་མེའི་སྤྱི་མཐོང་བ་སྟེ་སྣང་བ་ན། གཞན་ཆུ་ལ་སོགས་པ་རྟོགས་པ་ནི་རིགས་པ་མ་ཡིན་ཏེ། དེ་ལྟར་ཡིན་ན་ཆོས་གཅིག་རྟོགས་པས་ཆོས་ཐམས་ཅད་རྟོགས་པར་ཧ་ཅང་ཐལ་བར་འགྱུར་བའི་ཕྱིར་རོ། །

			འོ་ན་དུ་བ་མཐོང་བ་ལས་ལྐོག་ཏུ་གྱུར་པའི་མེ་རྟོགས་པར་མི་འཐད་དོ་ཞེ་ན། དུ་བ་དེའང་མེ་མེད་ན་མི་འབྱུང་བའི་རྒྱུ་འབྲས་སུ་གྲུབ་པ་ཉིད་ཡིན་ན་ནི་དུ་བ་མཐོང་བ་ལས་མ་མཐོང་བའི་མེ་ཡོད་(༡༩༠བ)པར་གོ་བའམ་རྟོགས་ནུས་པར་འགྱུར་རོ། །དེའི་ཕྱིར་དུ་བ་དེ་ནི་བཙོ་བསྲེག་ལ་སོགས་པའི་དོན་བྱེད་པ་ཇི་ལྟ་བུའི་རྣམ་པ་དང་། རྒྱུ་འབྲས་ཀྱི་རང་བཞིན་དུ་འབྲེལ་པ་གྲུབ་པ་དེ་ལྟ་བུའི་རྣམ་པ་ནི་མཐུན་དཔེ་ཚང་བང་གི་སྟེང་དུ་མཐོང་བ་ལས་ས་ཕྱོགས་གཞན་དུ་ཡང་དུ་བ་མཐོང་བ་ལས་མེ་ཉེ་བར་ཡོད་པ་ཉིད་དུ་གོ་བར་བྱེད་ནུས་ལ། དེའང་མེ་དུ་རྒྱུ་འབྲས་སུ་འབྲེལ་པ་མི་བསླུ་བ་ལས་དུ་བ་དང་ལྡན་པའི་གཞི་འགའ་ཞིག་ཏུ་མེ་ཡོད་པར་དོན་སྤྱིའི་ཚུལ་དུ་རྟོགས་པ་ཡིན་ནོ། །དེ་ལྟར་རྟོགས་པའི་ཚད་མ་དེའང་རྗེས་སུ་དཔག་པའི་ཚད་མ་ཡིན་ལ། རང་མཚན་སྣང་ནས་རྟོགས་པ་ནི་མངོན་སུམ་གྱི་ཚད་མ་ཡིན་པའི་ཕྱིར། ཚད་མ་གཉིས་ཁོ་ན་ལས་གཞན་མེད་དེ། ཚད་མས་གཞལ་བྱ་རྟོགས་པའི་ཚུལ་གཉིས་པོ་དེ་ལས་གཞན་དུ་རྟོགས་པར་མི་འཐད་པའི་ཕྱིར་རོ། །

			གསུམ་པ་ཞར་ལ་སྒྲ་བྱུང་གི་ཚད་མ་ལ་དཔྱད་པ་ལ། རྩོད་པ་དང་། ལན་གཉིས་ལས་། 

			དང་པོ་ནི། དེའི་འབྲེལ་པ། ཞེས་པ་ལ་སོགས་པ་སྟེ། གཞན་དག་ན་རེ། རྗེས་སུ་དཔག་པ་ནི་ཚུལ་གསུམ་པའི་རྟགས་ལ་བརྟེན་པ་ཡིན་གྱི། བརྗོད་བྱའི་དོན་ཡོད་མེད་ཀྱི་རྗེས་སུ་འགྲོ་ལྡོག་བྱེད་པའི་སྒྲ་ལས་ལྐོག་ཏུ་གྱུར་པའི་དོན་འཁྲུལ་པ་མེད་པར་རྟོགས་པ་ནི་ལྐོག་ཏུ་གྱུར་པའི་ཡུལ་ཅན་ཡིན་ཅིང་། ཚུལ་གསུམ་པའི་རྟགས་ལ་མ་བརྟེན་པས་ཚད་མ་གཞན་ཡིན་ནོ་སྙམ་ནས་མ་བཟོད་དེ། དེའི་ཞེས་པ་ནི་ཀྭ་ཡེ་ཞེས་ཡིད་མ་རངས་པའི་ཚིག་ཕྱུང་སྟེ། མེད་ན་མི་འབྱུང་བའི་འབྲེལ་པ་ཁོ་ནས་ནི་རྟགས་ཀྱི་མཚན་ཉིད་ཚང་བ་མ་ཡིན་གྱི། འོན་ཀྱང་དེར་མ་ཟད་བསྒྲུབ་པ་དང་སྒྲུབ་བྱེད་ཀྱི་རྟེན་དུ་གཟུང་བའི་ཆོས་དང་ལྡན་པའི་ཤེས་འདོད་ཆོས་ཅན་ལ་རྟགས་ཡོད་པ་ཉིད་དུ་(༡༩༡ན)ཚད་མས་མཐོང་བའི་ཕྱོགས་ཆོས་ཀྱང་རྟགས་ཀྱི་མཚན་ཉིད་ཡིན་ལ། དེ་ལྟར་ཚུལ་གསུམ་ལས་ཕྱོགས་ཆོས་དེ་ནི་རྗོད་བྱེད་ཀྱི་སྒྲ་ལས་ལྐོག་ཏུ་གྱུར་པའི་བརྗོད་དོན་རྟོགས་པ་ལ་ཡོད་པ་མ་ཡིན་པའི་ཕྱིར། དེ་རྟགས་ལ་བརྟེན་པའི་རྗེས་དཔག་མ་ཡིན་ལ། ལྐོག་ཏུ་གྱུར་པའི་ཡུལ་ཅན་ཡིན་པས་མངོན་སུམ་ཡང་མ་ཡིན་ནོ། །དེའི་ཕྱིར་རྗོད་བྱེད་ཀྱི་སྒྲ་ལས་བརྗོད་བྱ་རྟོགས་པ་ནི་ཇི་ལྟར་ན་མངོན་རྗེས་གཉིས་ལས་ཚད་མ་གཞན་མ་ཡིན་ཅེ་ན། 

			གཉིས་པ་ལན་བཤད་པ་ལ། གཞན་སྡེ་འདོད་པའི་སྒྲ་བྱུང་ཚད་མ་ཡིན་པ་དགག །སློབ་དཔོན་བཞེད་པའི་སྒྲ་བྱུང་རྗེས་དཔག་ཏུ་བསྟན་པའོ། །

			དང་པོ་ནི། དེ་དག ཅེས་པ་ལ་སོགས་པ་སྟེ། རྗོད་བྱེད་ཀྱི་སྒྲ་དེ་དག་གཟུང་བར་བྱ་བའི་ཆོས་ཅན་དེ་ལ་ཡོད་པར་ཚད་མས་མ་མཐོང་ན། འོ་ན་རྗོད་བྱེད་ཀྱི་སྒྲ་དེས་བརྗོད་བྱའི་དོན་ཅི་ཞིག་བསྒྲུབ་པའམ་མི་འདོད་པ་འགོག་པར་བྱེད་དེ། དགག་སྒྲུབ་གང་ཡང་བྱེད་མི་ནུས་པར་འགྱུར་རོ། །

གལ་ཏེ། དོན་གང་ཞིག་སྔར་མངོན་སུམ་གྱིས་མཐོང་བའི་དོན་དེ་ལ་ཕྱིས་སྒྲས་དྲན་པ་སྐྱེད་པར་བྱེད་དོ་ཞེ་ན། དེ་ཙམ་གྱིས་སྒྲུབ་བྱེད་དུ་མི་འགྱུར་ཏེ། སྒྲས་བརྗོད་པ་དང་། རྟགས་ལ་བརྟེན་པ་མེད་པར་ཡང་དོན་དེ་རང་ཉིད་ལ་ཡིད་གཏད་པ་ཙམ་གྱིས་ཅི་ཞིག་ལྟར་ཡང་དྲན་པར་མི་འགྱུར་རམ་སྟེ་འགྱུར་རོ། །

གལ་ཏེ། སྒྲས་བརྗོད་པ་དང་། ཡིད་གཏད་པའི་དྲན་པ་དག་ལ་ཁྱད་པར་ཡོད་ཅེ་ན། ཅི་སྒྲས་བརྗོད་པ་དང་། ཡིད་གཏད་པའི་གནས་སྐབས་ཀྱི་དྲན་པ་འདི་གཉིས་ལ་ཚད་མ་ཡིན་པ་དང་། མ་ཡིན་པའི་ཁྱད་པར་རམ་བྱེ་བྲག་ཀྱང་ཡོད་དམ་སྟེ་མེད་དོ། །

གང་གི་ཕྱིར། རྗོད་བྱེད་ཀྱི་སྒྲ་ཆོས་ཅན་ལ་མ་གྲུབ་པ་དེའི་ཕྱིར། སྒྲ་འདིས་ས་ཕྱོགས་(༡༩༡བ)འགའ་ཞིག་ཏུ་མ་གྲུབ་པའི་བརྗོད་བྱ་འགའ་ཞིག་བསྒྲུབ་པའམ་མི་འདོད་པ་འགོག་པར་མི་བྱེད་པའི་ཕྱིར། ཇི་ལྟར་ན་ས་ཕྱོགས་སུ་བརྗོད་དོན་འགའ་ཞིག་སྒྲུབ་པར་བྱེད་ནུས་པ་ཡིན། 

གཞན་ཡང་རྗོད་བྱེད་ཀྱི་སྒྲ་དེ་དག་ལས་ས་ཕྱོགས་འགའ་ཞིག་ཏུ་བརྗོད་དོན་འགྲུབ་པ་ཡང་མ་ཡིན་ཏེ། སྒྲ་དེ་དག་བརྗོད་དོན་དེར་མེད་ན་མི་འབྱུང་བའི་འབྲེལ་པ་མ་གྲུབ་པའི་ཕྱིར་ཏེ། ས་ཕྱོགས་ན་སྒྲ་ཡོད་ཀྱང་བརྗོད་དོན་མེད་པ་མཐོང་བའི་ཕྱིར་དང་། བརྗོད་བྱ་ཡོད་ཀྱང་རྗོད་བྱེད་མེད་པ་ཡང་མཐོང་བའི་ཕྱིར་རོ་ཞེས་སློབ་དཔོན་ཡེ་ཤེས་བཟང་པོ་གསུང་ངོ་། །

			གཉིས་པ་སློབ་དཔོན་བཞེད་པའི་སྒྲ་བྱུང་རྗེས་དཔག་ཏུ་བསྟན་པ་ལ། དངོས་དང་། དེ་ལ་རྩོད་པ་སྤང་བའོ། །

			དང་པོ་ནི། ཁྱེད་འདོད་པའི་སྒྲ་བྱུང་གི་ཚད་མ་དེ་གང་། དེ་རྗེས་སུ་དཔག་པའི་ཚད་མར་ཇི་ལྟར་འདུ་ཞེ་ན། སྨྲ་བ། ཞེས་པ་ལ་སོགས་པ་སྟེ། བུམ་པ་ཁྱེར་ལ་ཤོག་ཅེས་པའི་སྒྲ་ཆོས་ཅན། རང་སྨྲ་བ་པོའི་རྒྱུད་ལ་བསམ་པ་ཡོད་པར་བསྒྲུབ་པའི་གཏན་ཚིགས་ཡང་དག་ཡིན་ཏེ། རང་སྨྲ་བ་པོའི་མངོན་པར་འདོད་པའི་དོན་བུམ་པ་གོ་བར་རུང་བའི་ངག་ཡིན་པའི་ཕྱིར་རོ། །དེ་ལྟར་སྨྲ་བ་པོའི་རྒྱུད་ལ་བསམ་པ་ཡོད་པར་རྟོགས་པར་བྱ་བའི་རྟེན་གཞི་གཏན་ཚིགས་ནི་རྗོད་བྱེད་ཀྱི་སྒྲ་དེ་ཉིད་ཡིན་ནོ། །དེའི་ཕྱིར། སྒྲ་རྣམས་སྨྲ་བ་པོའི་རྒྱུད་ལ་བསམ་པ་ཡོད་པར་བསྒྲུབ་པ་ལ་བལྟོས་ནས་སྒྲུབ་བྱེད་ཚད་མ་ཡིན་པས་དེ་ལྟ་བུའི་སྒྲ་བྱུང་གི་ཚད་མ་ནི་རྗེས་སུ་དཔག་པར་འདུས་ལ། དེའི་ཕྱིར་སྒྲ་རྣམས་བརྗོད་བྱ་ལ་བལྟོས་ནས་སྒྲུབ་བྱེད་ཚད་མ་ཡིན་ནོ་ཞེས་སློབ་དཔོན་ཆེན་པོ་ཆོས་མཆོག་གིས་གསུང་ངོ་། །

			གཉིས་པ་དེ་ལ་རྩོད་པ་སྤང་བ་ལ། རྩོད་པ་དང་། དེའི་ལན་བསྟན་པའོ། །(༡༩༢ན)

			དང་པོ་ལ། དེ་ལྟར་སྒྲ་བྱུང་གི་ཚད་མ་ལ་དཔྱད་པ་ན། རིགས་པ་དང་། མི་དམིགས་པའི་ཚད་མ་ལ་སོགས་པ་གཞན་ཡང་ཡོད་པས་ཚད་མ་གཉིས་སུ་ངེས་པ་ལ་གནོད་པར་འདོད་ནས། འོ་ན། ཞེས་པ་ལ་སོགས་པ་སྟེ། གཞན་དག་ན་རེ། འབྲས་བུ་དུ་བ་དེ་ཡོད་ན་རྒྱུ་མེ་ཡོད་པའི་གཏན་ཚིགས་དང་། བུམ་པ་མི་དམིགས་པ་ན་བུམ་པ་མེད་པའི་གཏན་ཚིགས་གཉིས་ལས་གོ་རིམ་བཞིན་དུ་རབ་ཏུ་སྐྱེ་བ་འབྲས་བུའི་གཏན་ཚིགས་དང་། བུམ་པ་མེད་པ་བསྒྲུབ་པ་ལ་མི་དམིགས་པ་དེ་ལྟ་བུའི་རྟགས་ལ་བརྟེན་པའི་རིགས་པའི་ཚད་མ་དང་། མི་དམིགས་པའི་ཚད་མ་ནི་མངོན་སུམ་མ་ཡིན་ཏེ། གཏན་ཚིགས་ལ་བལྟོས་ནས་ཡུལ་རྟོགས་པའི་ཕྱིར་དང་། རྗེས་སུ་དཔག་པ་ཡང་མ་ཡིན་ཏེ། རྟེན་གཏན་ཚིགས་ཀྱི་རྗེས་སུ་འགྲོ་བ་གཏན་ལ་འབེབས་པའི་མཐུན་དཔེ་མེད་པའི་ཕྱིར་རོ། །འདིའི་རྗེས་འགྲོ་ལ་མཐུན་དཔེ་ཡོད་པ་མ་ཡིན་ཏེ། འབྲས་བུ་ཡོད་པའི་ཕྱིར་ཞེས་བྱ་བ་དང་། མི་དམིགས་པའི་ཕྱིར་ཞེས་བྱ་བའི་གཏན་ཚིགས་གཉིས་ལས་ཁྱད་པར་དུ་གྱུར་པའི་སྒྲུབ་པར་བྱེད་པ་གཞན་མེད་པའི་ཕྱིར་དང་། དེ་ཉིད་ལ་ཡང་རྗེས་འགྲོ་སྒྲུབ་པར་བྱེད་པའི་དཔེ་གཞན་ཡོད་པ་ཡིན་ན་དེ་ལ་ཡང་སྒྲུབ་པར་བྱེད་པའི་དཔེ་གཞན་ཞིག་དགོས་པས་རྗེས་འགྲོ་སྒྲུབ་བྱེད་ཀྱི་དཔེ་ཐུག་པ་མེད་པར་ཐལ་བར་འགྱུར་པའི་ཕྱིར་རོ་ཞེ་ན། 

			གཉིས་པ་དེའི་ལན་བསྟན་པ་ལ། ལན་དངོས། དེ་དག་གིས་གྲུབ་པའི་དོན་བསྡུ་བའོ། །

			དང་པོ་ནི། མ་ཡིན། ཅེས་པ་ལ་སོགས་པ་སྟེ། འབྲས་བུའི་གཏན་ཚིགས་དང་མི་དམིགས་པའི་གཏན་ཚིགས་གཉིས་ལ་བརྟེན་པའི་རྟགས་ཅན་གྱི་བློ་ཆོས་ཅན། རྗེས་སུ་དཔག་པའི་ཚད་མར་མ་འདུས་པ་མ་ཡིན་ཏེ། དུ་(༡༩༢བ)བ་ཡོད་པའམ་བུམ་པས་དབེན་པའི་ས་ཕྱོགས་དེ་ལ་དུ་བ་ཡོད་པའམ་བུམ་པ་མ་དམིགས་པའི་ཡུལ་མཐོང་བ་ན་མེ་ཡོད་པའམ། བུམ་པ་མེད་པའི་ཐ་སྙད་བསྟན་པས་དུ་བ་ཡོད་པ་དང་བུམ་པ་མི་དམིགས་པའི་གཏན་ཚིགས་གཉིས་ལས་མེ་ཡོད་པ་དང་བུམ་པ་མེད་པའི་ཐ་སྙད་ཞུགས་པའི་ཡུལ་ཅན་གྱི་རྟགས་དང་རྟགས་ཅན་འབྲེལ་པར་དྲན་པ་ལས་རྗེས་སུ་འཇུག་པའི་ཕྱིར་རོ། །རྗེས་སུ་འགྲོ་བའི་མཐུན་དཔེ་ཡང་མངོན་སུམ་གྱིས་གྲུབ་སྟེ། རྒྱུ་མེ་དང་འབྲས་བུ་དུ་བ་དག་གིས་རྗེས་སུ་འགྲོ་ལྡོག་གི་ཚུལ་དེའི་ངོ་བོ་ཉིད་ནི་མཐུན་དཔེ་ཚང་བང་གི་སྟེང་དུ་མེ་ཡོད་མེད་ཀྱི་རྗེས་སུ་དུ་བ་འགྲོ་བ་དང་ལྡོག་པར་མཐོང་བ་དག་ལས་མཐུན་དཔེ་གཞན་དགོས་པ་མ་ཡིན་པའི་ཕྱིར་རོ། །མཐུན་དཔེ་ཚང་བང་གི་སྟེང་དུ་མེ་དུའི་རྗེས་སུ་འགྲོ་ལྡོག་གི་འབྲེལ་པ་ངེས་པ་དེ་བཞིན་དུ་བུམ་པས་དབེན་པའི་ས་ཕྱོགས་སུ་བུམ་པ་ཡོད་ན་དམིགས་པར་རིགས་པ་ལས་མི་དམིགས་པའི་ཕྱིར་ན་བུམ་པ་མེད་དོ། །དཔེར་ན། སྔོན་གནས་ཁང་ན་སྦྲུལ་ཡོད་ན་དམིགས་པར་རིགས་པ་ལས་མ་དམིགས་པ་བཞིན་ནོ་ཞེས་བརྗོད་པ་ལྟ་བུ་དེ། དེ་ནི་བུམ་པ་མེད་པའི་ཐ་སྙད་བསྒྲུབ་པ་ལ་མཐུན་དཔེར་འགྱུར་བ་དེའི་ཕྱིར། གྲངས་ཅན་གྱིས་འཇིམ་པའི་དུས་ན་བུམ་པ་མེད་པའི་དོན་གྲུབ་ཀྱང་། རང་གི་གྲུབ་མཐའ་ངན་པ་ལ་ཞེན་པའི་དབང་གིས་འཇིམ་པའི་དུས་ན་བུམ་པ་མེད་པའི་ཐ་སྙད་མ་གྲུབ་པ་དེ་ལ་འཇིམ་པའི་དུས་ན་བུམ་པ་མི་དམིགས་ན་བུམ་པ་མེད་དོ་ཞེས་རྒྱུ་མཚན་ཉེ་བར་བསྟན་པའི་སྒོ་ནས་འཇིམ་པའི་དུས་ན་བུམ་པ་མེད་པའི་ཐ་སྙད་ལ་རྨོངས་པའི་གྲངས་ཅན་ལ་བུམ་པ་མེད་པའི་ཐ་སྙད་ཙམ་སྒྲུབ་པར་བྱེད་དེ། དཔེར་ན། བུ་སྐྱེད་པར་བྱེད་པར་བརྗོད་ཅིང་ཁས་ལེན་པ་(༡༩༣ན)ལ་ཕའི་དོན་གྲུབ་ཀྱང་། ཐ་སྙད་མ་གྲུབ་པ་ལ་བུ་སྐྱེད་པར་བྱེད་པའི་ཕྱིར་ཕ་ཉིད་ཡིན་ནོ་ཞེས་ཕའི་ཐ་སྙད་བསྟན་པ་བཞིན་ནོ། །

			དེ་བཞིན་དུ་མི་སྣང་བ་མི་དམིགས་པའི་གཏན་ཚིགས་ལ་ཡང་ཤེས་པར་བྱ་སྟེ། མདུན་གྱི་གཞི་འདིར་ཤ་ཟ་ཡོད་པར་ངེས་པའི་རྒྱུ་མཚན་མེད་པའི་ཕྱིར། ཤ་ཟ་སྣང་མི་རུང་མ་དམིགས་པས་ཤ་ཟ་ཡོད་པའི་ཐ་སྙད་ཙམ་འགོག་པ་ལ་རྟགས་སུ་འགྱུར་བ་ཡིན་ཏེ། དཔེར་ན། བུ་སྐྱེད་པར་བྱེད་པ་མ་ཡིན་པར་བརྗོད་ཅིང་ཁས་ལེན་པ་ལ་ཕ་ཉིད་ཀྱི་ཐ་སྙད་འབྱུང་བ་མ་ཡིན་པ་བཞིན་ནོ་ཞེས་སློབ་དཔོན་ཡེ་ཤེས་དཔལ་བཟང་པོ་གསུང་ངོ་། །

			གཉིས་པ་དེ་དག་གིས་གྲུབ་པའི་དོན་བསྡུ་བ་ནི། དེའི་ཕྱིར། ཞེས་པ་ལ་སོགས་པ་སྟེ། གང་གི་ཕྱིར་འབྲས་བུ་དང་མི་དམིགས་པའི་རྟགས་ནི་དེ་ལྟ་བུ་ཡིན་པ་དེའི་ཕྱིར། རང་གིས་ཚད་མས་ངེས་པར་གྲུབ་པར་མ་ཡིན་པའི་ལྐོག་གྱུར་གྱི་གོ་བྱ་ཐམས་ཅད་ནི་གོ་བྱ་བདག་ཉིད་དང་འབྲེལ་པའི་སྒྲུབ་པར་བྱེད་པ་མི་འཁྲུལ་པ་གཞན་ལ་བལྟོས་ནས་གོ་དགོས་པའི་ཕྱིར། མངོན་སུམ་གྱི་ཡུལ་དུ་གྱུར་པ་མ་ཡིན་པའི་ལྐོག་གྱུར་སྒྲུབ་བྱེད་ཀྱི་ཚད་མ་ནི་རྗེས་སུ་དཔག་པའི་ཚད་མ་ལས་གཞན་དུ་ཡོད་པ་མ་ཡིན་ནོ། །

			གཉིས་པ་ཚད་མ་མངོན་སུམ་གཅིག་པུར་འདོད་པ་དགག་པ་ལ། རྩོད་པ་དང་། དེའི་ལན་བཤད་པའོ། །

			དང་པོ་ནི། གཞན་དག ཅེས་པ་ལ་སོགས་པ་སྟེ། གཞན་ཚུ་རོལ་མཛེས་པ་བ་དག་ཚད་མ་གསུམ་ལ་སོགས་པའི་གྲངས་མི་འཐད་པ་རིགས་པ་དང་ལྡན་པར་བསམས་ནས་མངོན་སུམ་མ་ཡིན་པའི་རྗེས་སུ་དཔག་པ་ཞེས་བྱ་བའི་ཚད་མ་མེད་དེ། ཁྱོད་འདོད་པའི་རྗེས་དཔག་དེ་ནི་སྤྱི་མཚན་ལ་རང་མཚན་དུ་ཕྱིན་ཅི་ལོག་ཏུ་འཛིན་པའི་ཕྱིར་དང་། དེ་བཞིན་དུ་(༡༩༣བ)འབྲས་བུའི་གཏན་ཚིགས་འགའ་ཞིག་ཀྱང་དོན་ལ་མི་གནས་པར་མཐོང་སྟེ། ཨུཏྤལ་འགའ་ཞིག་བ་ལང་གི་ལྕི་བ་ལས་ཀྱང་སྐྱེ་བར་མཐོང་བའི་ཕྱིར་ཞེ་ན། 

			གཉིས་པ་དེའི་ལན་བཤད་པ་ལ། གཞན་གྱི་ཁས་བླངས་ལ་བརྟེན་ནས་རྗེས་དཔག་ཚད་མར་བསྒྲུབ། ཚད་མའི་མཚན་ཉིད་ཚང་བར་མཚུངས་པས་རྗེས་དཔག་ཚད་མར་བསྒྲུབ་པ1འོ། །ས་བཅད་འདིའི་གཞུང་འགྲེལ་བཅད་མཚམས་གསལ་པོར་མི་སྣང་བས་དཔྱད་པར་ཞུ།

			དང་པོ་ལ། མདོར་བསྟན་པ་དང་། རྒྱས་པར་བཤད་པའོ། །

			དང་པོ་ནི། ཞེས་ཟེར་བ། ཞེས་པ་ལ་སོགས་པ་སྟེ། རྗེས་སུ་དཔག་པ་ཚད་མ་མ་ཡིན་ནོ་ཞེས་ཟེར་བ་དེ་ནི་རིགས་པ་མ་ཡིན་ཏེ། གང་གི་ཕྱིར་ཚད་མ་དང་། གཅིག་ཤོས་ཚད་མ་མ་ཡིན་པའི་སྤྱི་དང་བྱེ་བྲག་རྣམ་པར་བཞག་པ་ཁས་བླངས་པས་བྱེ་བྲག་བསྒྲུབ་པས་སྤྱི་འགྲུབ་པའི་རང་བཞིན་གྱི་གཏན་ཚིགས་དང་། ངག་སྨྲ་བ་ལ་སོགས་པའི་རྟགས་ལས་གཞན་རྒྱུད་ཀྱི་བློ་རྟོགས་པར་བྱེད་པའི་འབྲས་བུའི་གཏན་ཚིགས་ཁས་ལེན་པའི་ཕྱིར་དང་། མ་མཐོང་བའི་རྟགས་ལས་འཇིག་རྟེན་ཕ་རོལ་སོགས་འགའ་ཞིག་འགོག་པར་བྱེད་པ་མ་དམིགས་པའི་གཏན་ཚིགས་ཁས་ལེན་པའི་ཕྱིར། ཚད་མ་གཞན་རྗེས་སུ་དཔག་པ་ནི་སྲིད་པ་ཉིད་དུ་ཁས་ལེན་དགོས་སོ། །

			གཉིས་པ་རྒྱས་པར་བཤད་པ་ལ། གཏན་ཚིགས་ལ་བརྟེན་ནས་རྗེས་དཔག་ཚད་མར་བསྒྲུབ། མངོན་སུམ་དང་མཚུངས་པས་རྗེས་དཔག་ཚད་མར་བསྒྲུབ་པའོ། །

			དང་པོ་ལ། གཏན་ཚིགས་དང་པོ་རྒྱས་པར་བཤད་པ། གཏན་ཚིགས་ཕྱི་མ་གཉིས་རྒྱས་པར་བཤད་པའོ། །

			དང་པོ་ནི། དེ་ཤེས་པའི། ཞེས་པ་ལ་སོགས་པ་སྟེ། ཚུ་རོལ་མཛེས་པ་བ་དེ་ཡིད་ཀྱི་ཤེས་པའི་གསལ་བའམ་བྱེ་བྲག་འགའ་ཞིག་རང་གི་ཡུལ་ལ་འཇུག་པ་ལ་བསླུ་བས་ཚད་མ་མ་ཡིན་པ་དང་། དབང་(༡༩༤ན)པོ་ལ་བརྟེན་པའི་ཤེས་པ་འགའ་ཞིག་ཡུལ་ལ་མི་བསླུ་བས་ཚད་མ་དག་ཏུ་དམིགས་ཤིང་ཤེས་ནས་ཇི་ལྟར་ཉེ་བར་བསྟན་པའི་ཡུལ་ལ་འཇུག་པ་མི་འཁྲུལ་པར་བྱ་བའི་ཕྱིར་དུ་མངོན་སུམ་ཁོ་ན་ཚད་མ་ཡིན་གྱི། རྗེས་སུ་དཔག་པ་ནི་ཚད་མ་མ་ཡིན་ནོ་ཞེས་ཚད་མ་དེའི་མཚན་ཉིད་མི་བསླུ་བས་མངོན་སུམ་ཁོ་ན་ལ་ཁྱབ་པར་སྨྲ་བ་ནི་ཁས་བླངས་དང་འགལ་ཏེ། མི་བསླུ་བར་ཆོས་མཐུན་པར་མཐོང་བ་ལས་ཇི་ལྟར་མི་བསླུ་བའི་རྟགས་ལས་མངོན་སུམ་ཁོ་ན་ཚད་མ་ཡིན་པ་དེ་ལྟར་དུ་བསྒྲུབས་པ་དེ་ནི་རྗེས་སུ་དཔག་པར་བྱ་བ་ལས་མ་འདས་པའི་ཕྱིར་དང་། རྗེས་སུ་དཔག་པར་བྱ་བ་ཡང་རྗེས་སུ་དཔག་པའི་ཡུལ་ཡིན་པའི་ཕྱིར་རོ། །དེས་ན་རྗེས་སུ་དཔག་པ་ཚད་མ་མ་ཡིན་ན་ཚད་མ་མ་ཡིན་པའི་ཡུལ་དུ་བྱས་པ་གང་ཡིན་པ་ཐམས་ཅད་མི་བདེན་པས། མི་བསླུ་བའི་རྟགས་ལས་མངོན་སུམ་ཚད་མར་བསྒྲུབས་པས་ཅི་བྱ་ཞེས་སློབ་དཔོན་ཆོས་མཆོག་གསུང་ངོ་། །

			རྗེས་སུ་དཔག་པ་ཚད་མ་ཡིན་པ་དེ་ཡང་ཚུ་རོལ་མཛེས་པ་བ་ཁྱོད་ལ་མ་གྲུབ་པའི་ཕྱིར། ཡུལ་ཅན་གང་གིས་དོན་ཐོབ་པ་དང་གོམས་པའི་དབང་གིས་ཡུལ་ཉམས་སུ་མྱོང་བའི་ཤེས་པའི་བྱེ་བྲག་གམ་གསལ་བ་རྣམས་ཁོ་ན་ཚད་མའམ་ཚད་མ་མ་ཡིན་པར་འགྱུར་གྱི། དེ་ལས་མ་གཏོགས་པར་སྐྱེས་བུ་གཞན་གྱི་མངོན་སུམ་ལ་བསྟན་དུ་མེད་པའི་ཤེས་པའི་བྱེ་བྲག་ཅུང་ཟད་ཀྱང་ཚད་མའམ་ཚད་མ་ཡིན་པར་མི་འགྱུར་ལ། གཞན་དང་རང་གི་རྒྱུད་ལ་ཡོད་པའི་ཤེས་པའི་བྱེ་བྲག་དེ་ཚད་མ་དང་ཚད་མ་མ་ཡིན་པའི་རྗེས་སུ་འགྲོ་བ་དང་ལྡོག་པ་མེད་པའི་ཕྱིར། ཚད་མ་དང་ཚད་མ་མ་ཡིན་པར་མཚོན་པར་བྱ་བ་མ་ཡིན་པར་འགྱུར་རོ། །འདོད་པ་ཁོ་ནའོ་ཞེ་ན། རྒྱང་(༡༩༤བ)འཕེན་དེ་དག་གིས་ཀྱང་རྗེས་སུ་དཔག་པ་ཚད་མ་མ་ཡིན་པའི་དོན་དེ་གཞན་ལ་སྟོན་པའི་ཐ་སྙད་དུ་བྱེད་པར་མི་དབང་བར་འགྱུར་ཏེ། རྗེས་དཔག་ཚད་མ་མ་ཡིན་པའི་ཐ་སྙད་མངོན་སུམ་གྱིས་མ་གྲུབ་ཅིང་། དེ་རྟོགས་པའི་ཐབས་རྗེས་སུ་དཔག་པ་མེད་པའི་ཕྱིར་རོ། །དེའི་ཕྱིར། གཞན་ཚད་མ་དང་ཚད་མ་མ་ཡིན་པ་ཤེས་པ་ལ་འཇུག་པའི་ཡན་ལག་ཏུ་ཚད་མ་དང་ཚད་མ་མ་ཡིན་པ་ཉེ་བར་སྟོན་པའི་བསྟན་བཅོས་བྱ་བར་རིགས་པ་མ་ཡིན་པ་ཉིད་དོ། །གལ་ཏེ། ཚད་མ་དང་ཚད་མ་མ་ཡིན་པ་ཉེ་བར་སྟོན་པའི་བསྟན་བཅོས་བྱེད་པར་ཁས་ལེན་ན་ཡང་འགལ་ཏེ། རྒྱང་འཕེན་རང་གིས་ཚད་མ་དང་ཚད་མ་མ་ཡིན་པ་ཉེ་བར་སྟོན་པའི་བསྟན་བཅོས་ཀྱི་འཇུག་པ་ལ་རང་ཚིག་གིས་ཅོ་འདྲི་བར་བྱེད་པ་ཡིན་ཏེ། མངོན་སུམ་ཚད་མ་ཡིན་ལ། རྗེས་སུ་དཔག་པ་ཚད་མ་མ་ཡིན་པར་གཞན་གྱིས་ཁོང་དུ་ཆུད་པར་བྱ་བའི་དོན་དུ་ཚད་མ་དང་ཚད་མ་མ་ཡིན་པར་སྟོན་པའི་བསྟན་བཅོས་ཀྱང་བྱེད་ལ་རྗེས་སུ་དཔག་པ་ཡང་འདོར་རོ་ཞེས་བྱ་བ་འདི་ནི་མི་རིགས་པའི་ཕྱིར་ཏེ། རྗེས་སུ་དཔག་པ་དེ་སྤོང་ན་ཚད་མ་དང་ཚད་མ་མ་ཡིན་པ་ཉེ་བར་སྟོན་པའི་བསྟན་བཅོས་ལ་འཇུག་པ་འབྲས་བུ་མེད་པར་འགྱུར་བའི་ཕྱིར་རོ། །དེ་དག་གིས་ནི་ཚད་མ་དང་། གཅིག་ཤོས་སྤྱི་བཞག་དང་ཞེས་པའི་གཏན་ཚིགས་དང་པོའི་གཞུང་བཙུགས་པ་ཡིན་ནོ་ཞེས་ཆོས་མཆོག་གིས་སོ། །

			གཉིས་པ་གཏན་ཚིགས་ཕྱི་མ་གཉིས་ཀྱི་དོན་རྒྱས་པར་བཤད་པ་ལ། གཏན་ཚིགས་གཉིས་པའི་དོན་བཤད་པ། གཏན་ཚིགས་གསུམ་པའི་དོན་བཤད་པའོ། །

			དང་པོ་ནི། ལུས་ཉིད། ཅེས་པ་ལ་སོགས་པ་སྟེ། གལ་ཏེ། ལུས་ཉིད་བློ་ཡིན་པས་ལུས་མངོན་སུམ་གྱིས་རྟོགས་པ་ན་བློ་ཡང་མངོན་(༡༩༥ན)སུམ་གྱིས་རྟོགས་ནུས་པས་སྐྱོན་མེད་ཅེ་ན། ལུས་ཉིད་ནི་བློ་དང་དབྱེར་མེད་མ་ཡིན་ཏེ། ལུས་དེ་མངོན་སུམ་གྱིས་གྲུབ་ཀྱང་འདོད་ཆགས་ལ་སོགས་པའི་བློའི་རྣམ་པར་བརྟགས་པ་ལ་བློ་གཞན་ནམ་མ་ཡིན་ཅེས་ཐེ་ཚོམ་ཟ་བའི་ཕྱིར་རོ། །དེས་ན་ཐེ་ཚོམ་དུ་གྱུར་པའི་བློའི་རྣམ་པར་བརྟགས་པ་དེ་སྐྱེས་བུ་གཞན་གྱི་རྒྱུད་དང་འབྲེལ་པ་ནི་ཐ་མལ་པའི་སྐྱེས་བུ་ཙམ་གྱིས་མངོན་སུམ་དུ་མི་རྟོགས་སོ། །སྐྱེས་བུ་ཁྱད་པར་དུ་འཕགས་པ་འགའ་ཞིག་གིས་གཞན་གྱི་ལུས་སེམས་གཉིས་ལ་གཟུང་བའི་ཚེའང་ལུས་སེམས་ཐ་དད་དུ་མཐོང་བ་ཡིན་ནོ། །དེས་ནི་གཞན་བློ་དག་ནི་རྟོགས་ཕྱིར་ཡང་ཞེས་པའི་གཏན་ཚིགས་གཉིས་པའི་གཞུང་བཙུགས་པ་ཡིན་ནོ་ཞེས་ཆོས་མཆོག་གིས་སོ། །

			གཉིས་པ་གཏན་ཚིགས་གསུམ་པའི་དོན་བཤད་པ་ནི། འདི། ཞེས་པ་ལ་སོགས་པ་སྟེ། ཚུ་རོལ་མཛེས་པ་བ་འདི་མ་མཐོང་བའི་གནས་སྐབས་འགའ་ཞིག་ཏུ་འཇིག་རྟེན་ཕ་རོལ་ལ་སོགས་དགག་པའི་ཐ་སྙད་བྱེད་པ་ཡང་མངོན་སུམ་གྱིས་ནི་བྱ་བར་འོས་པ་མ་ཡིན་ཏེ། དབང་པོའི་མངོན་སུམ་ནི་གཟུང་དོན་གྱི་ནུས་པས་བསྐྱེད་པ་ལ་བལྟོས་པས་ཁྱོད་མེད་པར་འདོད་པའི་འཇིག་རྟེན་ཕ་རོལ་ལ་སོགས་པ་ནི་དབང་པོའི་མངོན་སུམ་དེའི་ཡུལ་ཉིད་དུ་འགལ་བའི་ཕྱིར་ཏེ། དབང་པོའི་མངོན་སུམ་གཟུང་དོན་གྱི་ནུས་པ་ལ་མི་བལྟོས་པར་འདོད་ན་ནི་བར་ཆོད་པ་དང་ཐག་རིང་པོ་ལ་སོགས་པ་ན་གནས་པའི་དངོས་པོ་ལས་ཀྱང་སྐྱེ་བར་ཐལ་ཏེ། དངོས་པོར་ཁྱད་པར་མེད་པའི་ཕྱིར་རོ། །དེའི་ཕྱིར་གཏན་ཚིགས་ལས་དགག་པ་རྟོགས་པ་ནི་རྗེས་སུ་དཔག་པ་ཡིན་ནོ་ཞེས་ཆོས་མཆོག་གིས་སོ། །

			གལ་ཏེ། འཇིག་རྟེན་ཕ་རོལ་ལ་སོགས་པ་མཐོང་བའི་མངོན་སུམ་ལོག་པ་ལས་(༡༩༥བ)མངོན་སུམ་དེ་ཉིད་ཀྱིས་འཇིག་རྟེན་ཕ་རོལ་ལ་སོགས་པའི་དངོས་པོ་མེད་པར་ངེས་པ་ཡིན་ནོ་ཞེ་ན། མངོན་སུམ་དེ་ལོག་པས་མེད་པ་ཡང་ཡིན་ལ། མངོན་སུམ་དེས་འཇིག་རྟེན་ཕ་རོལ་ལ་སོགས་པ་མེད་པར་རྟོགས་སོ་ཞེས་ཀྱང་བྱ་བ་འདི་ནི་རང་ཚིག་སྔ་མས་ཕྱི་མ་ཉམས་པར་བྱས་སོ། །མངོན་སུམ་དེ་ལོག་ན་ནི་ཡང་ཚད་མ་གང་ལས་འཇིག་རྟེན་ཕ་རོལ་སོགས་མེད་དོ་ཞེས་བྱ་བར་འགྱུར་ཏེ། ཚད་མ་གང་གིས་ཀྱང་འཇིག་རྟེན་ཕ་རོལ་སོགས་མེད་པར་ངེས་པ་མེད་པའི་ཕྱིར་རོ། །ཅི་སྟེ་ཡང་ངེས་པ་ཡོད་ཅེ་ན། འཇིག་རྟེན་ཕ་རོལ་སོགས་མེད་པར་ངེས་པ་ཡོད་ན་ཡང་ངེས་པ་དེ་ཉིད་ལ་མི་འཁྲུལ་པའི་མི་དམིགས་པས་གཏན་ལ་ཕབ་པ་ལས་ཡིན་པའི་ཕྱིར། ངེས་པ་དེ་ནི་དེ་ཉིད་ལས་མི་འཁྲུལ་པའི་མི་དམིགས་པ་དེས་འཇིག་རྟེན་ཕ་རོལ་ལ་སོགས་པའི་དངོས་པོ་མེད་པར་བསྒྲུབ་པའི་རྟགས་ཉིད་ལས་ཡིན་གྱི། མངོན་སུམ་གྱིས་ནི་མ་ཡིན་ནོ། །དེས་ན་རྟགས་ཁས་ལེན་པ་ཁྱོད་ཀྱིས་རྗེས་སུ་དཔག་པ་ཡང་ཁས་བླང་བར་བྱའོ་ཞེས་ཆོས་མཆོག་གིས་སོ། །

			གལ་ཏེ། ལྷ་སྦྱིན་གྱི་བུས་སྔོ་སངས་བསྒྲུབ་པ་ལུས་རྟགས་འགའ་ཞིག་ལས་མངོན་པར་འདོད་པའི་དོན་ཐོབ་པས་མི་བསླུ་བ་ཡིན་ཀྱང་། ཚུལ་གསུམ་དེའི་རང་བཞིན་ཅན་གྱིས་རྟགས་ལས་སྐྱེས་པའི་མི་བསླུ་བ་ཡང་འཁྲུལ་པ་མཐོང་བའི་ཕྱིར་རྟགས་ཐམས་ཅད་ཡིད་བརྟན་དུ་རུང་བ་མེད་ལ། འོན་ཀྱང་འགའ་ཞིག་ཞུགས་པ་ན་ཐོབ་པའི་མི་བསླུ་བ་གང་ཡིན་པ་དེ་ནི་བྱ་རོག་དང་ཏ་ལའི་ཚུལ་དུ་རྒྱུ་མཚན་འགའ་ཞིག་ལས་མི་བསླུ་བ་ཡིན་གྱི། གནས་ལ་ཡིད་བརྟན་དུ་མེད་པ་ཉིད་དོ་ཞེ་ན། ལྷ་སྦྱིན་གྱི་བུས་སྔོ་སངས་བསྒྲུབ་པ་ལ་ཚུལ་གསུམ་ཚང་ཡང་བསྒྲུབ་བྱའི་ཆོས་ལ་འཁྲུལ་པའི་རྒྱུ་མཚན་གྱིས་(༡༩༦ན)རྟགས་ཐམས་ཅད་ལ་ཡིད་བརྟན་དུ་མེད་པ་དེ་ནི་མ་ཡིན་ཏེ། ལྷ་སྦྱིན་གྱི་བུ་ཡིན་པས་སྔོ་སངས་དེའི་རང་བཞིན་མ་མཚོན་པའི་ཕྱིར་ཏེ། དེ་ལྟར་བསྒྲུབ་པ་ལ་ཚུལ་གསུམ་མ་ཚང་བའི་ཕྱིར། དེའང་ཕྱོགས་ཆོས་གྲུབ་ཅིང་རྟགས་བསྒྲུབ་བྱའི་ཆོས་དང་བདག་གཅིག་པའམ། དེ་ལས་བྱུང་བའི་རང་བཞིན་དུ་འབྲེལ་པའི་ཚུལ་གསུམ་ཚང་བ་ནི་ཡང་དག་པའི་རྟགས་ཀྱི་མཚན་ཉིད་ཡིན་ལ། ཚུལ་གསུམ་ཚང་བའི་རྟགས་དེ་ལ་ནི་བསྒྲུབ་བྱ་བསྒྲུབ་པ་ལ་འཁྲུལ་པ་ཡོད་པ་མ་ཡིན་ཏེ། རྟགས་དང་རྟགས་ཅན་འབྲེལ་བས་རྟགས་ཅན་དེ་མེད་ན་རྟགས་རང་གི་ངོ་བོ་མེད་པར་འགྱུར་དགོས་པའི་ཕྱིར་རོ། །དེས་ནི་འགའ་ཞིག་འགོག་པར་བྱེད་ཕྱིར་ཡང་ཞེས་བཤད་པའི་གཏན་ཚིགས་གསུམ་པའི་གཞུང་བཙུགས་པ་ཡིན་ནོ་ཞེས་ཆོས་མཆོག་གིས་སོ། །

			གཉིས་པ་མངོན་སུམ་དང་མཚུངས་པས་རྗེས་དཔག་ཚད་མར་བསྒྲུབ་པ་ལ། མདོར་བསྟན་པ་དང་། རྒྱས་པར་བཤད་པའོ། །

			དང་པོ་ལ། རྩ་བ་དང་། འགྲེལ་པའོ། །

			དང་པོ་ནི། འདི་ལྟར། ཞེས་པ་ལ་སོགས་པ་སྟེ། མངོན་སུམ་དང་ཚད་མར་ཁས་ལེན་པ་ནི་རྗེས་སུ་དཔག་པ་ཡང་ཚད་མར་ཁས་བླངས་པར་རིགས་པ་ཡིན་ཏེ། འདི་ལྟར་དབང་པོའི་མངོན་སུམ་ཡང་ནི་འཇུག་ཡུལ་གྱི་དོན་མེད་ན་མི་འབྱུང་བ་ལས་འཇུག་ཡུལ་ཐོབ་པར་གནས་པ་ན་ཚད་མ་ཉིད་དུ་བརྗོད་པ་ཡིན་ལ། དེ་བཞིན་དུ་བསྒྲུབ་བྱའི་ཆོས་དང་འབྲེལ་པ་ཡི་ནི་རང་བཞིན་ཅན་གྱི་རྟགས་དེ་རྗེས་སུ་དཔག་པ་དེའི་རྒྱུ་མཚན་ཡིན་པས་ནི་མངོན་སུམ་དང་རྗེས་སུ་དཔག་པ་གཉིས་ཀ་ཡང་འཇུག་ཡུལ་ཐོབ་པའི་ཚད་མར་མཚུངས་སོ། །

			གཉིས་པ་འགྲེལ་པ་ནི། མངོན་སུམ། ཞེས་པ་ལ་སོགས་པ་སྟེ། དབང་པོའི་མངོན་སུམ་ཡང་འཇུག་(༡༩༦བ)ཡུལ་གྱི་དོན་ལ་མི་བསླུ་བ་ཉིད་ལས་ཚད་མར་བཞག་པ་ཡིན་ཏེ། འཇུག་ཡུལ་ལ་མི་བསླུ་བ་ཡང་དབང་པོའི་མངོན་སུམ་དེ་ལས་འཇུག་ཡུལ་རང་གི་བདག་ཉིད་ཐོབ་པའི་ཕྱིར་ཏེ། གཟུགས་ལས་གཞན་སྒྲ་ལས་བྱུང་བའི་མངོན་སུམ་ནི་གཟུགས་ལས་མ་བྱུང་བའི་བདག་ཉིད་དུ་ཡོད་པའི་མངོན་སུམ་དེ་ནི་གཟུགས་དེ་ལ་ངེས་པར་མི་བསླུ་བ་མི་རིགས་པའི་ཕྱིར་རོ། །

			གཉིས་པ་རྒྱས་པར་བཤད་པ་ལ། རྩོད་པ་དང་། དེའི་ལན་གཉིས་སོ། །

			དང་པོ་ནི། གལ་ཏེ། ཞེས་པ་ལ་སོགས་པ་སྟེ། གལ་ཏེ། གཞན་དག་ན་རེ། མངོན་སུམ་གྱིས་འཇུག་ཡུལ་གྱི་དོན་ལ་མི་བསླུ་བ་ནི་འཇུག་ཡུལ་གྱི་དོན་མེད་ན་མི་འབྱུང་བ་ལས་མ་ཡིན་གྱི། འོན་ཀྱང་འཇུག་ཡུལ་གྱི་དོན་མཐོང་བ་ལས་ཡིན་ནོ། །རྗེས་སུ་དཔག་པ་ནི་དོན་ཅུང་ཟད་ཀྱང་མ་མཐོང་བའི་ཕྱིར་དོན་ཐོབ་བྱེད་མ་ཡིན་ལ། དེའི་ཕྱིར་རྗེས་སུ་དཔག་པ་ཚད་མ་མ་ཡིན་ནོ་ཞེ་ན། 

			གཉིས་པ་དེའི་ལན་བཤད་པ་ལ། ལན་དངོས། དེ་དག་གིས་གྲུབ་པའི་དོན་བསྡུ་བའོ། །

			དང་པོ་ནི། དོན་མཐོང་། ཞེས་པ་ལ་སོགས་པ་སྟེ། དོན་མཐོང་ཞེས་པ་དེ་ཡང་དོན་ལ་ཡོད་པའི་རང་བཞིན་ཡིན་ནམ། ཤེས་པ་ལ་ཡོད་པའི་རང་བཞིན་ཡིན། ཕྱོགས་དང་པོ་ལྟར་དོན་ལ་ཡོད་པའི་རང་བཞིན་ཡིན་ནོ་ཞེ་ན། དོན་ཐམས་ཅད་མཐོང་བའི་རང་བཞིན་ཡིན་པའི་ཕྱིར། མངོན་སུམ་དུ་འགྱུར་ལ། དེ་ལྟར་ན་དོན་ཐམས་ཅད་མངོན་སུམ་ཡིན་པའི་ཕྱིར། དོན་ཐམས་ཅད་དོན་ཐམས་ཅད་ཀྱིས་མཐོང་བར་འགྱུར་རོ། །ཕྱོགས་གཉིས་པ་ལྟར་ཤེས་པ་ལ་ཡོད་པའི་རང་བཞིན་ཡིན་ནོ་ཞེ་ན། དོན་དང་ཤེས་པ་འབྲེལ་པ་མེད་པར་ཁྱོད་འདོད་པས། ཇི་ལྟར་ན་མཐོང་བ་ཞེས་བྱ་བའི་མངོན་སུམ་(༡༩༧ན)གཞན་ཡོད་ན་དེ་དང་འབྲེལ་པ་མེད་པའི་དོན་གཞན་ངེས་པར་འགྱུར་ཏེ་མི་འགྱུར་རོ། །ཅི་སྟེ་ཡང་མངོན་སུམ་གྱིས་དོན་མཐོང་བའི་ཕྱིར་དོན་ཡོད་པར་གྲུབ་བོ་ཞེ་ན། གང་དུ་མཐོང་བ་ཞེས་བྱ་བ་འདི་དོན་དང་ཤེས་པ་ཅི་ཞིག་གི་རང་བཞིན་ཡིན་ཅེས་དེ་ཉིད་ལ་བརྒལ་ཞིང་བརྟག་པར་བྱེད་བཞིན་པ་མ་ཡིན་ནམ་སྟེ་ཡིན་ནོ། །

			གཉིས་པ་དེ་དག་གིས་གྲུབ་པའི་དོན་བསྡུ་བ་ནི། དེའི་ཕྱིར། ཞེས་པ་ལ་སོགས་པ་སྟེ། མངོན་སུམ་དང་དོན་མེད་ན་མི་འབྱུང་བར་འབྲེལ་པ་ལས་དོན་ལ་ཚད་མར་འགྱུར་བ་དེའི་ཕྱིར། མངོན་སུམ་གྱི་ཤེས་པ་ཡོད་པ་ལས་དོན་ཡོད་པར་འདོད་པས་མངོན་སུམ་གྱི་ཤེས་པ་དོན་དེ་དང་འབྲེལ་པར་བརྗོད་པར་བྱ་བ་ཡིན་ལ། ཡུལ་དང་ཡུལ་ཅན་མེད་ན་མི་འབྱུང་བའི་འབྲེལ་པ་དེ་ནི་འབྲས་བུའི་རྟགས་དང་། རང་བཞིན་གྱི་རྟགས་དག་གིས་བསྐྱེད་པའི་རྗེས་སུ་དཔག་པ་ལ་ཡང་མཚུངས་པའི་ཕྱིར། རྗེས་སུ་དཔག་པ་ནི་ཚད་མ་སྤྱིའི་མཚན་ཉིད་མི་བསླུ་བ་དང་ལྡན་པ་ཡིན་ནོ། །དེའི་ཕྱིར་རྗེས་སུ་དཔག་པ་ཚད་མར་གྲུབ་བོ། །ཞེས་སློབ་དཔོན་ཡེ་ཤེས་དཔལ་བཟང་པོའིའོ། །

			གསུམ་པ་དབང་པོ་རྣོན་པོའི་དོན་དུ་རིགས་པའི་ཐིགས་པས་ཤིན་ཏུ་བསྡུས་ཏེ་བཤད་པ་ནི། ཡང་དག ཅེས་པ་ལ་སོགས་པ་སྟེ། ཚད་མའི་གྲངས་ལ་ལོག་པར་རྟོག་པ་བསལ་བའི་ཆེད་དུ་གཞལ་བྱ་ཡང་དག་པའི་དོན་ཐོབ་པ་ལ་བསླུ་བ་མེད་པ་ཅན་གྱི་ཤེས་པའི་བྱེ་བྲག་གམ། གསལ་བའི་དབྱེ་བ་ནི་རྣམ་པ་གཉིས་ཏེ། རང་གི་གཞལ་བྱ་གསལ་བར་འཇལ་བའི་མངོན་སུམ་དང་རྟགས་བཟུང་ཞིང་འབྲེལ་པ་དྲན་པའི་རྗེས་སུ་དོན་དཔག་པའི་ཚད་མ་གཉིས་ཡོད་པའི་ཕྱིར་རོ། །

			དེ་ལྟར་དབྱེ་བ་བསྟན་པའི་དགོས་པ་ནི། གསལ་བའི་དབྱེ་བ་བསྟན་ན་ཡང་དག་པའི་ཤེས་པའི་མཚན་ཉིད་བསྟན་པར་ནུས་ཀྱི། དེའི་དབྱེ་བ་མ་བསྟན་ན་གསལ་བ་མཐའ་དག་ལ་(༡༩༧བ)ཁྱབ་པའི་ཚད་མའི་མཚན་ཉིད་མི་བསླུ་བ་དེ་གསལ་བ་སོ་སོ་ལ་ཡོད་པར་སྨྲ་མི་ནུས་སོ། །དེའི་ཕྱིར་གྲངས་ཀྱི་དབྱེ་བ་བསྟན་པ་ནི་མཚན་ཉིད་བསྟན་པའི་ཡན་ལག་ཁོ་ན་ཡིན་ནོ། །དང་ཞེས་པའི་སྒྲ་ནི་མངོན་སུམ་དང་རྗེས་དཔག་མཐུ་མཚུངས་པར་སྡུད་པ་ཡིན་ཏེ། མངོན་སུམ་ནི་དོན་མེད་ན་མི་འབྱུང་བའི་ཕྱིར། དོན་དང་ཕྲད་པར་བྱེད་པས་ཚད་མ་ཡིན་པ་དེ་བཞིན་དུ་རྗེས་སུ་དཔག་པ་ཡང་དོན་མེད་ན་མི་འབྱུང་བའི་ཕྱིར། ཡོངས་སུ་གཅོད་པའི་དོན་དང་ཕྲད་པར་བྱེད་པས་ཚད་མ་ཡིན་ནོ་ཞེས་བསྟན་པའི་ཕྱིར་རོ་ཞེས་སློབ་དཔོན་ཆོས་མཆོག་གསུང་ངོ་། །

			དེ་ལྟར་ན་རྒྱས་པ་དང་། འབྲིང་དང་། མདོར་བསྡུས་པ་གསུམ་གྱི་ཚད་མའི་གྲངས་དང་སྤྱོད་ཡུལ་ལ་ལོག་པར་རྟོག་པ་དགག་པ་བཤད་ཟིན་ཏོ། །

			གསུམ་པ་མངོན་སུམ་དང་འབྲས་བུ་ལ་ལོག་པར་རྟོག་པ་དགག་པ་ལ། མངོན་སུམ་དང་དེའི་གོལ་ས་བཤད་པ། མངོན་སུམ་གྱི་འབྲས་བུ་བཤད་པ། གཞན་འདོད་པའི་མངོན་སུམ་དགག་པའོ། །

			དང་པོ་ལ། མངོན་སུམ་ཡང་དག་བཤད་པ། མངོན་སུམ་ལྟར་སྣང་བཤད་པའོ། །

			དང་པོ་ལ། མཚན་ཉིད་བཤད་པ། མཚན་གཞིའི་དབྱེ་བ་བཤད་པ། བྲལ་བྱ་རྟོག་པའང་ངོ་བོ་ལ་རང་རིག་པར་བསྟན་པའོ། །

			དང་པོ་ལ། བཤད་བྱའི་མདོ་འགོད་པ། སྡེ་བདུན་མཛད་པས་མདོའི་དོན་ཇི་ལྟར་འཆད་པའི་ཚུལ་ལོ། །

			དང་པོ་ནི། 

			མིང་དང་རིགས་སོགས་སྦྱོར་བ་ཡི། །

			རྟོག་པ་དང་བྲལ་མངོན་སུམ་མོ། །

			ཞེས་བྱ་བ་གསུངས་ཏེ། རྟོག་པ་དང་བྲལ་ཞིང་འཁྲུལ་པ་མེད་པའི་ཤེས་པ་ནི་མངོན་སུམ་མོ་ཞེས་བྱའོ། །རྟོག་པ་ཇི་ལྟ་བུ་དང་བྲལ་ཅེ་ན། ལྷ་སྦྱིན་ཅེས་པ་ལྟ་བུ་འདོད་རྒྱལ་བའི་མིང་དང་། བ་ལང་ཞེས་པ་ལྟ་བུ་རིགས་བརྗོད་པའི་སྒྲ་དང་། བ་ལང་དཀར་པོ་ཞེས་པ་ལྟ་བུ་ཡོན་ཏན་བརྗོད་པའི་སྒྲ་དང་། འཚེད་པ་ཞེས་པ་ལྟ་བུ་བྱ་བའི་སྒྲ་དང་། སྐྱེས་བུ་དབྱུག་པ་ཅན་ཞེས་པ་ལྟ་བུ་རྫས་བརྗོད་པ་ལ་(༡༩༨ན)སོགས་པའི་སྒྲ་རྣམས་ལས་རང་རང་གི་བརྗོད་བྱའི་དོན་ལ་བརྡ་སྦྱོར་ཞིང་སྦྱར་བ་ལྟར་སྒྲ་དོན་འདྲེས་རུང་དུ་འཛིན་པའི་རྟོག་པ་དང་བྲལ་བའོ་ཞེས་སློབ་དཔོན་ཕྱོགས་ཀྱི་གླང་པོས་མངོན་སུམ་རྟོག་པ་དང་བྲལ་བའི་དམ་བཅའ་ཙམ་གསུངས་སོ། །

			གཉིས་པ་སྡེ་བདུན་མཛད་པས་དོན་ཇི་ལྟར་འཆད་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད། མདོར་བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པའོ། །

			དང་པོ་ལ། སྤྱིའི་དོན་དང་། ཚིག་གི་དོན་ནོ། །

			དང་པོ་ནི། དེ་ལ་མངོན་སུམ་གྱི་མཚན་ཉིད་གང་ཞེ་ན། རྟོག་པ་དང་བྲལ་ཞིང་མ་འཁྲུལ་པའི་ཤེས་པའོ། །དེ་ལ་རྟོག་བྲལ་གྱིས་རྗེས་དཔག་ལ་སོགས་པ་རྟོག་པ་མངོན་སུམ་ལྟར་སྣང་གི་ཚོགས་རྣམས་སེལ་བར་བྱེད་ལ། མ་འཁྲུལ་པས་ནི་སྐྲ་ཤད་འཛག་སྣང་སོགས་འཁྲུལ་རྒྱུ་བཞིས་བསྐྱེད་པའི་རྟོག་མེད་མངོན་སུམ་ལྟར་སྣང་རྣམས་སེལ་བར་བྱེད་དོ། །རྟོག་པ་ཐམས་ཅད་འཁྲུལ་པ་ཡིན་པའི་ཕྱིར་མ་འཁྲུལ་པ་སྨོས་པ་ཉིད་ཀྱིས་རྟོག་པ་བསལ་བ་མ་ཡིན་ནམ། རྟོག་པ་ལ་སྨོས་པས་ཅི་བྱ་ཞེ་ན། བདེན་མོད་ཀྱི། འོན་ཀྱང་བྱེ་བྲག་པ་དང་རིགས་པ་ཅན་པ་ལ་སོགས་པ་དབང་པོའི་མངོན་སུམ་རྣམས་རིགས་སོགས་རྫས་ལ་སྦྱར་ནས་འཛིན་པའམ། མིང་དང་དོན་བསྲེས་ནས་འཛིན་པར་སྨྲ་བ་བསལ་བའི་ཕྱིར་རྟོག་བྲལ་སྨོས་པར་མཛད་དེ། 

			ཇི་སྐད་དུ། 

			མིང་དང་རིགས་སོགས་སྦྱོར་བ་ཡི། །

			རྟོག་པ་དང་བྲལ་མངོན་སུམ་མོ། །

			ཞེས་གསུངས་པའི་ཕྱིར་རོ། །

གལ་ཏེ། ཇི་སྐད་བཤད་པའི་ལོག་རྟོག་བསལ་བར་བཞེད་ནས་མཚན་ཉིད་འདི་མཛད་པ་མ་ཡིན་ན་ནི། མིང་དང་རིགས་སོགས་སྦྱོར་བའི་རྟོག་པ་དང་བྲལ་བ་ཙམ་མངོན་སུམ་དུ་བརྗོད་པར་མི་རིགས་ཏེ། བརྡ་ལ་མ་(༡༩༨བ)བྱང་བའི་བྱིས་པའི་རྟོག་པ་ཡང་མངོན་སུམ་དུ་ཐལ་བར་འགྱུར་བའི་ཕྱིར་ཏེ། མིང་དང་རིགས་སོགས་སྦྱོར་བའི་ནུས་པ་མེད་པའི་ཕྱིར་རོ། །ཅིའི་ཕྱིར་སྐྱོན་འདིར་འགྱུར་ཞེ་ན། བྱེ་བྲག་པ་ལ་སོགས་པ་གཞན་དག་རིགས་རྫས་ལ་སྦྱར་ནས་འཛིན་པ་རྟོག་པའི་མཚན་ཉིད་དུ་འདོད་ཅིང་། དབང་ཤེས་ཀྱང་དེའི་མཚན་ཉིད་ཅན་གྱི་རྟོག་པར་སྨྲ་བ་བསལ་བར་བཞེད་ནས་མིང་དང་རིགས་སོགས་སྦྱོར་བ་རྟོག་པའི་མཚན་ཉིད་དུ་གཞན་ངོར་ཁས་བླངས་ནས་མངོན་སུམ་དེ་ལྟ་བུའི་རྟོག་པ་དང་བྲལ་བར་བཤད་པའི་ཕྱིར་རོ། །འོ་ན་ཀུན་ལས་བཏུས་ནས་བཤད་པའི་མཚན་ཉིད་འདི་བརྡ་ལ་མ་བྱང་བའི་རྟོག་པ་ལ་ཁྱབ་ཆེས་པར་ཅི་ལྟར་མི་འགྱུར་ཞེ་ན། ཁོ་བོ་ཅག་ལྟར་ན་ཤུགས་ལ་སྨོས་པའི་མ་འཁྲུལ་པས་སེལ་བའམ། ཡང་ན་དངོས་སུ་རིགས་སོགས་སྦྱོར་མི་ནུས་ཀྱང་དེའི་རིགས་ཅན་ཡིན་པས་རྟོག་བྲལ་ཉིད་ཀྱིས་སེལ་བས་ཉེས་པ་འདི་མེད་དོ། །

			དེ་ལྟ་མོད་ཀྱི་མ་འཁྲུལ་པ་སྨོས་པས་བསལ་བྱ་གང་ཞིག་སེལ་བར་བྱེད་ཅེ་ན། མ་འཁྲུལ་པ་སྨོས་པའི་བསལ་བྱའི་གཙོ་བོ་ནི་རྟོག་མེད་འཁྲུལ་ཤེས་རྣམས་ཡིན་ཏེ། 

			རྣམ་ངེས་ལས། 

			རབ་རིབ་དང་། མྱུར་དུ་བསྐོར་བ་དང་། གྲུར་ཞུགས་པ་དང་། འཁྲུགས་པ་ལ་སོགས་པས་འཁྲུལ་པར་མ་བསྐྱེད་ཅིང་། ཞེས་དང་། 

			མདོ་ལས། 

			མངོན་སུམ་ལྟར་སྣང་རབ་རིབ་བཅས། །

			ཞེས་སོགས་དངོས་སུ་བསལ་བྱ་རབ་རིབ་སོགས་ཀྱིས་བསྐྱེད་པའི་རྟོག་མེད་མངོན་སུམ་ལྟར་སྣང་རྣམས་བསྟན་ནས་ཤུགས་ལ་སེལ་བྱེད་མ་འཁྲུལ་པ་བསྟན་པའི་ཕྱིར་རོ། །

			འོ་ན་མངོན་སུམ་གྱི་མཚན་ཉིད་འདི་མདོ་སྡེ་པ་ཁོ་ནའི་དབང་དུ་བྱས་པའམ། རྣམ་པར་ཤེས་པ་སྨྲ་བའི་ལུགས་ལའང་རྗེས་སུ་འགྲོ་བའི་མཚན་ཉིད་ཅན་ཡིན་ཅེ་ན། 

			སློབ་དཔོན་ཆོས་མཆོག་ན་རེ། 

			རྣམ་པར་ཤེས་པ་སྨྲ་བ་ལ་ནི་བག་ཆགས་བརྟན་པ་དང་མི་བརྟན་པ་དག་གིས་རྣམ་པར་འཇོག་པ་(༡༩༩ན)མཐོང་ལ། འདིར་དོན་མེད་ན་མི་འབྱུང་བ་ལས་ཞེས་དེ་ལྟ་བུ་ལ་སོགས་པ་གསུངས་པ་ནི་ཕྱི་རོལ་གྱི་དོན་གྱི་ཚུལ་ཉིད་བཞེད་པ་ཡིན་ནོ། །

			ཞེས་རྟོག་བྲལ་ནི་གཉིས་ཀའི་སྐབས་སུ་ཡང་མངོན་སུམ་ལ་རྗེས་སུ་འགྲོ་བར་བཞེད་ཅིང་། མངོན་སུམ་རྟོག་བྲལ་མ་འཁྲུལ་པ་ཞེས་པའི་མ་འཁྲུལ་པའི་དོན་ནི་གཟུང་དོན་གྱི་དངོས་པོ་ཇི་བཞིན་སྣང་བ་ཡིན་ལ། དེ་རྣམ་པར་ཤེས་པ་སྨྲ་བའི་ཚུལ་ལ་མི་འཐད་པས། གཞུང་འདིས་མདོ་སྡེ་པ་ཁོ་ནའི་དབང་དུ་བྱས་པའི་མཚན་ཉིད་བསྟན་ལ། རྣམ་པར་ཤེས་པ་སྨྲ་བའི་ལུགས་ལ་བག་ཆགས་བརྟན་པ་ལས་བྱུང་བ་ཙམ་མ་འཁྲུལ་པའི་དོན་དུ་འདོད་དེ། 

			ཇི་སྐད་དུ། 

			བག་ཆགས་བརྟན་པའི་ཕྱིར་འཁོར་བ་ཇི་སྲིད་བར་མི་འབྲལ་བར་རྗེས་སུ་འབྲེལ་བ་ནི་ཐ་སྙད་ལ་མི་བསླུ་བ་ལ་བལྟོས་ནས་འདིར་ཚད་མ་ཡིན་ནོ་ཞེས་གསུངས་པས་སོ། །ཞེས་བཞེད་དོ། །

			རང་གི་ལུགས་ནི། རྣམ་པར་ཤེས་པ་སྨྲ་བའི་ལུགས་ལ་ཡང་རྟོག་པ་དང་བྲལ་ཞིང་མ་འཁྲུལ་པའི་ཤེས་པ་མངོན་སུམ་གྱི་མཚན་ཉིད་ཡིན་ནོ། །

			གལ་ཏེ། རྣམ་པར་ཤེས་པ་སྨྲ་བའི་གཞུང་ལས། 

			ཡང་དག་མ་ཡིན་ཀུན་རྟོག་ནི། །

			སེམས་དང་སེམས་བྱུང་ཁམས་གསུམ་པ། །ཞེས་དང་། 

			མཆོག་མཐོང་བ་མ་ཡིན་པ་འཁྲུལ་པའི་ཕྱིར་རོ། །ཞེས་བཤད་པ་མ་ཡིན་ནམ། དེ་དག་གི་ལུགས་ལ་ཚུ་རོལ་མཐོང་བའི་ཤེས་པ་རྟོག་བྲལ་མ་འཁྲུལ་པ་ཇི་ལྟར་ཡིན་ཅེ་ན། སྐྱོན་མེད་དེ། འདིར་རྟོག་བྲལ་སྨོས་པ་གཉིས་སྣང་གི་ཡང་དག་པ་མ་ཡིན་པའི་ཀུན་ཏུ་རྟོག་པ་སེལ་བ་མ་ཡིན་གྱི། ཇི་སྐད་བཤད་པའི་སྒྲ་དོན་འདྲེས་རུང་གི་རྟོག་པ་སེལ་བའི་ཕྱིར་དང་། རྣམ་པར་ཤེས་པ་སྨྲ་བས་ཀྱང་དབང་ཤེས་ལ་སོགས་པ་སྒྲ་དོན་འདྲེས་རུང་དུ་འཛིན་པའི་རྟོག་པས་དབེན་པར་འདོད་པའི་ཕྱིར་རོ། །(༡༩༩བ)མ་འཁྲུལ་པའི་དོན་ཡང་རབ་རིབ་ལ་སོགས་པའི་འཁྲུལ་རྒྱུས་མ་བསྐྱེད་པ་ཙམ་ལ་རིགས་པའི་དབང་ཕྱུག་དག་གིས་བཤད་ལ། དེ་ཙམ་གྱི་མ་འཁྲུལ་པ་ནི་རྣམ་པར་ཤེས་པ་སྨྲ་བ་དག་གིས་ཀྱང་དབང་པོའི་ཤེས་པ་ལ་འདོད་པའི་ཕྱིར་དང་། དོན་དམ་པར་གཞན་དབང་ཐམས་ཅད་འཁྲུལ་པར་བསམས་ནས་མཆོག་མཐོང་བ་མ་ཡིན་པ་ཐམས་ཅད་འཁྲུལ་པར་བཤད་པའི་ཕྱིར་རོ། །

			གཉིས་པ་ཚིག་གི་དོན་བཤད་པ་ལ། མངོན་སུམ་རྟོག་པ་དང་བྲལ་བའི་སྒྲུབ་བྱེད་དགོད། མངོན་སུམ་རྟོག་པ་ཡིན་པ་ལ་གནོད་བྱེད་བསྟན་པའོ། །

			དང་པོ་ལ། རང་རིག་ལ་བརྟེན་ནས་མངོན་སུམ་རྟོག་བྲལ་དུ་བསྒྲུབ། རང་མཚན་སྣང་བས་རྟོག་བྲལ་དུ་བསྒྲུབ་པའོ། །

			དང་པོ་ནི། 

			མངོན་སུམ་རྟོགས་དང་བྲལ་བར་ནི། །

			མངོན་སུམ་ཉིད་ཀྱིས་འགྲུབ་པར་འགྱུར། །

			ཀུན་གྱི་རྣམ་རྟོག་ཡིད་བརྟེན་ཅན། །

			སོ་སོ་རང་གིས་རིག་བྱ་ཡིན། །

			ཅེས་སྨོས་ཏེ། ཀུན་ལས་བཏུས་ལས་མངོན་སུམ་རྟོག་པ་དང་བྲལ་བའི་དམ་བཅའ་ཞིག་བསྟན་ནས་རྟོག་བྲལ་གྱི་སྒྲུབ་བྱེད་མ་གསུངས་པའི་ཕྱིར། སྒྲུབ་བྱེད་མེད་པ་ཁོ་ནའོ་ཞེ་ན། མངོན་སུམ་ཆོས་ཅན། རྟོག་པ་དང་བྲལ་བ་ནི་རང་རིག་མངོན་སུམ་ཉིད་ཀྱིས་འགྲུབ་པར་འགྱུར་ཏེ། སྒྲ་དོན་འདྲེས་རུང་མི་རུང་མི་སྣང་བའི་ཤེས་པར་རང་རིག་གིས་ཉམས་སུ་མྱོང་བའི་ཕྱིར་ཏེ། སྐྱེ་བོ་ཀུན་གྱི་རྣམ་པར་རྟོག་པ་ནི་མིང་དོན་འདྲེས་རུང་དུ་འཛིན་པ་ལ་བརྟེན་པ་ཅན་དུ་རྟོག་པ་སོ་སོར་མྱོང་བྱེད་ཀྱི་རང་རིག་གིས་རིག་པར་བྱ་བ་ཡིན་པའི་ཕྱིར་རོ། །

			མངོན་སུམ་དང་རྟོག་པ་གཅིག་ཁོ་ན་མ་ཡིན་ནམ་ཞེ་ན། 

			བཤད་པ། 

			ཐམས་ཅད་ལས་ནི་སེམས་བསྡུས་ནས། །

			ནང་གི་བདག་ཉིད་གཡོ་མེད་པར། །

			གནས་ནའང་མིག་གིས་གཟུགས་དག་ནི། །

			མཐོང་བའི་བློ་དེ་དབང་སྐྱེས་ཡིན། །

			ཅེས་སྨོས་ཏེ། ཡུལ་ཐམས་(༢༠༠ན)ཅད་ལས་ནི་སེམས་ཕྱིར་འཕྲོ་བ་བསྡུས་ནས་སེམས་ནང་གི་བདག་ཉིད་དུ་གཡོ་བ་མེད་པར་གནས་ནའང་མིག་གི་དབང་པོ་ལ་བརྟེན་ནས་གཟུགས་དག་ནི་མཐོང་བའི་དབང་བློ་ནི་ཆོས་ཅན། རྟོག་པ་མ་ཡིན་ཏེ། རྟོག་པ་ཡུལ་ལ་མི་འཇུག་པའི་ཚེ་ན་རང་མཚན་གསལ་བར་སྣང་བ་ཅན་གྱི་བདག་རྐྱེན་དབང་པོ་ལས་སྐྱེས་པའི་ཤེས་པ་ཡིན་པའི་ཕྱིར། 

			ཅི་སྟེ། ཐམས་ཅད་ལ་སེམས་འཕྲོ་བ་བསྡུས་པ་ན་མིག་ཤེས་ལ་རྟོག་པ་མེད་པ་མ་ཡིན་ཏེ། མིག་ཤེས་ལ་རྟོག་པ་མེད་དོ་སྙམ་པའི་རྟོག་པ་སྐྱེ་བའི་ཕྱིར་ཞེ་ན། 

			བཤད་པ། 

			སླར་ཡང་ཅུང་ཟད་རྣམ་རྟོག་ན། །

			ཁོ་བོའི་རྣམ་རྟོག་འདི་འདྲར་གྱུར། །

			ཅེས་རིག་སྔར་བཤད་གནས་སྐབས་ཀྱི། །

			དབང་པོའི་རྟོགས་པ་ལ་མེད་དོ། །

			ཞེས་སྨོས་ཏེ། རྟོག་པ་ནང་དུ་བསྡུས་པ་ལས་ཕྱིས་སླར་ཡང་ཡུལ་ཅུང་ཟད་རྣམ་པར་རྟོག་པ་སྐྱེས་པ་ན་ཁོ་བོའི་རྣམ་པར་རྟོག་པ་འདི་འདྲར་གྱུར་ཅེས་རིག་དགོས་པ་ལས་སྔར་བཤད་པའི་རྟོག་པ་ནང་དུ་བསྡུས་པའི་གནས་སྐབས་ཀྱི་དབང་པོའི་རྟོགས་པ་ལ་རྟོག་པ་མེད་པའི་ཕྱིར། དབང་ཤེས་ལ་རྟོག་པ་མེད་དོ་སྙམ་དུ་དགོངས་ནས་ཀུན་ལས་བཏུས་པར་རྟོག་པ་དང་བྲལ་བའི་སྒྲུབ་བྱེད་མ་གསུངས་སོ་ཞེས་ལྷའིའོ། །རྒྱན་ནི་གཞན་དུ་འཆད་དོ། །

			གཉིས་པ་རང་མཚན་སྣང་བས་རྟོག་བྲལ་དུ་བསྒྲུབ་པ་ལ། སྒྲུབ་བྱེད་ཀྱི་རིགས་པ། རང་མཚན་ལ་སྒྲ་མི་འཇུག་པ། བརྡའི་ཡུལ་དབང་ཤེས་ལ་མི་སྣང་བ། རང་མཚན་ལ་བརྡ་སྦྱོར་བ་དགག་པའོ། །

			དང་པོ་ནི། 

			གཅིག་ཏུ་མཐོང་བའི་ཁྱད་པར་ནི། །

			གཞན་འགའ་ཞིག་ཏུ་མཐོང་མི་འགྱུར། །

			དེ་ལས་སྤྱི་གཞན་ཐ་དད་པ། །

			ཡོད་མིན་ཐ་དད་བློ་མེད་ཕྱིར། །

			ཅེས་སྨོས་ཏེ། དབང་ཤེས་ཀྱི་ཡུལ་ནི་བརྡའི་ཡུལ་མིན་ཏེ། ཡུལ་གཅིག་ཏུ་མཐོང་བའི་ཁྱད་པར་རང་མཚན་ནི་ཡུལ་གཞན་(༢༠༠བ)འགའ་ཞིག་ཏུ་རང་མཚན་མཐོང་བའི་རྗེས་སུ་འགྲོ་བར་མི་འགྱུར་ཞིང་། གཞན་དང་མ་འདྲེས་པར་གནས་པའི་ཕྱིར་དང་། དབང་ཤེས་ཀྱི་ཡུལ་དེ་ལ་སྤྱི་རྫས་གཞན་ཐ་དད་པ་ཡོད་པ་མིན་པའི་ཕྱིར་ཏེ། སྤྱི་རྫས་ཐ་དད་པ་དམིགས་པའི་བློ་མེད་པའི་ཕྱིར་རོ། །དེས་ན་རང་མཚན་ནི་སྤྱི་དང་རྫས་གཅིག་པ་དང་ཐ་དད་པ་གང་དུའང་མ་གྲུབ་བོ། །

			དེ་དག་གི་དོན་བསྡུས་ཏེ་བསྟན་པའི་ཕྱིར། 

			དེ་ཕྱིར་དབང་པོ་ལས་སྐྱེས་བློ། །

			ཐམས་ཅད་ཁྱད་པར་ཡུལ་ཅན་ཡིན། །

			ཅེས་སྨོས་ཏེ། ཡང་དག་པར་ན་སྤྱི་མེད་པ་དང་། རང་མཚན་བརྡའི་དངོས་ཡུལ་མིན་པ་དང་། དབང་ཤེས་ཀྱིས་རང་མཚན་མིང་དང་མ་འདྲེས་པར་མཐོང་བ་དེའི་ཕྱིར། དབང་པོ་ལས་སྐྱེས་པའི་བློ་མ་འཁྲུལ་པ་ཐམས་ཅད་ཆོས་ཅན། སྤྱིའི་ཡུལ་ཅན་གྱི་རྟོག་པ་མིན་ཏེ། བརྡ་དངོས་སུ་སྦྱར་མི་ནུས་པའི་ཁྱད་པར་རང་མཚན་གྱི་ཡུལ་ཅན་ཡིན་པའི་ཕྱིར། དེ་ཅིའི་ཕྱིར་ཞེ་ན། 

			གཉིས་པ་རང་མཚན་ལ་སྒྲ་མི་འཇུག་པ་ནི། 

			ཁྱད་པར་རྣམས་ལ་སྒྲ་དག་ནི། །

			འཇུག་པ་སྲིད་པ་ཡོད་མིན་ཏེ། །

			ཁྱད་པར་རྗེས་འགྲོ་མེད་པས་ན། །

			བརྡ་འཇུག་པ་ནི་མེད་ཕྱིར་རོ། །

			ཞེས་སྨོས་ཏེ། ཁྱད་པར་རང་མཚན་རྣམས་ལ་སྒྲ་དག་ནི་དངོས་སུ་འཇུག་པ་སྲིད་པ་ཡོད་པ་མིན་ཏེ། བརྡ་དུས་ཀྱི་ཁྱད་པར་རང་མཚན་ནི་རང་གི་ངོ་བོ་གཞན་དང་མ་འདྲེས་པར་གནས་ཤིང་། གཞན་གྱི་རྗེས་སུ་འགྲོ་བ་མེད་པས་ན། དངོས་སུ་བརྡ་འཇུག་ནུས་པ་ནི་མེད་པའི་ཕྱིར་ཏེ། བརྡ་དུས་ཀྱི་རང་མཚན་ཐ་སྙད་ཀྱི་དུས་སུ་འགགས་ནས་མེད་པའི་ཕྱིར་རོ། །

			འོ་ན་བརྡའི་དངོས་ཡུལ་མེད་པར་འགྱུར་རོ་ཞེ་ན། 

			བཤད་པ། 

			སྒྲ་རྣམས་ཡུལ་ཡང་གང་དེ་ཉིད། །

			དེ་རྣམས་ཉིད་ནི་སྦྱོར་བར་བྱེད། །

			ཅེས་སྨོས་ཏེ། བརྡ་དངོས་སུ་སྦྱར་བའི་ཡུལ་ཡོད་དེ། སྒྲ་རྣམས་བརྡ་སྦྱོར་བའི་ཡུལ་ཡང་བརྡ་སྦྱོར་བ་པོའི་རྟོག་(༢༠༡ན)པ་ལ་སྣང་བ་གང་ཡིན་པ་དེ་ཉིད་ལ་བརྡ་དེ་རྣམས་ཉིད་ནི་དངོས་སུ་སྦྱོར་བར་བྱེད་པའི་ཕྱིར་རོ། །

			གསུམ་པ་བརྡ་ཡི་ཡུལ་དབང་ཤེས་ལ་མི་སྣང་བ་ནི། 

			དེའི་འདི་ཞེས་ནི་འབྲེལ་པ་ལ། །

			དོན་སྣང་བ་ནི་གང་ཡིན་པ། །

			དེ་དག་ཉིད་ནི་འབྲེལ་ཡིན་ན། །

			དེ་ནི་དབང་པོའི་སྤྱོད་ཡུལ་མིན། །

			ཅེས་སྨོས་ཏེ། དོན་དེའི་མིང་ནི་འདིའོ་ཞེས་བརྡ་འབྲེལ་བྱེད་པ་པོའི་རྟོག་པ་ལ་དོན་དུ་སྣང་བ་ནི་གང་ཡིན་པ་དེ་དག་ཉིད་ལ་ནི་མིང་དོན་གྱི་བརྡ་འབྲེལ་སྦྱོར་བ་ཡིན་པའི་ཕྱིར་ན། བརྡའི་དངོས་ཡུལ་དེ་ནི་དབང་པོའི་རྣམ་པར་ཤེས་པའི་སྤྱོད་ཡུལ་མིན་ནོ། །

			དེ་ཡི་གཞུང་འཛུགས་པའི་ཕྱིར། 

			དེ་ཚེ་གསལ་བར་སྣང་བ་ཡིན། །

			དོན་སྣང་བ་ནི་མེད་ཕྱིར་རོ། །

			ཤེས་སྣང་ཐ་དད་པ་ཡིས་ནི། །

			དོན་རྣམས་ཁྱད་པར་བྱེད་པ་ཡིན། །

			ཅེས་སྨོས་ཏེ། རྟོག་པ་ལ་དོན་དུ་སྣང་བ་གང་ཡིན་པ་དེ་ལ་བརྡ་སྦྱར་བ་དེའི་ཚེ་བརྡ་སྦྱོར་རྟོག་པ་ལ་དབང་ཤེས་ཀྱི་ཡུལ་སྣང་བ་མིན་ཏེ། དེ་ལ་གསལ་བར་སྣང་བའི་དོན་སྣང་བ་ནི་མེད་པའི་ཕྱིར་ཏེ། ཤེས་པ་ལ་གསལ་བར་སྣང་བ་དང་མི་གསལ་བར་སྣང་བ་ཐ་དད་པ་ཡིས་ནི་དོན་རྣམས་ཐ་དད་པའི་ཁྱད་པར་བྱེད་པ་ཡིན་པའི་ཕྱིར་རོ། །

			བཞི་པ་རང་མཚན་ལ་བརྡ་སྦྱོར་བ་དགག་པ་ལ། གཞན་དག་ན་རེ། རང་མཚན་མ་མཐོང་བར་དེ་ལ་བརྡ་མི་སྦྱར་བ་བདེན་མོད། རང་མཚན་མིག་གིས་མཐོང་བ་ལ་བརྡ་སྦྱར་བ་ན་དབང་ཤེས་ཀྱི་ཡུལ་ཉིད་ལ་བརྡ་སྦྱར་བ་ཅི་སྟེ་མིན་ཅེ་ན། 

			བཤད་པ། 

			མིག་ལ་དོན་སྣང་བ་ན་ཡང་། །

			འདི་ཞེས་གཞན་གྱིས་བསྟན་པ་གང་། །

			དེ་ཉིད་སྒྲ་ཡི་སྦྱོར་བྱེད་ཀྱི། །

			དབང་པོའི་སྤྱོད་ཡུལ་མ་ཡིན་ནོ། །

			དབང་པོའི་བྱ་བ་མེད་པ་ལ། །

			གཞན་ངག་ཙམ་གྱིས་སྣང་མེད་ཕྱིར། །

			ཞེས་སྨོས་ཏེ། མིག་ཤེས་ལ་དོན་གཟུགས་སྣང་བ་ན་ཡང་དོན་འདིའི་མིང་འདིའོ་ཞེས་བརྡ་(༢༠༡བ)སྟོན་པ་པོ་གཞན་གྱིས་བསྟན་པའི་སྣང་ཡུལ་གང་ཡིན་པ་དེ་ཉིད་ལ་སྒྲ་ཡིས་བརྡ་སྦྱོར་བར་བྱེད་ཀྱི་དབང་པོའི་སྤྱོད་ཡུལ་ལ་བརྡ་སྦྱོར་བ་མ་ཡིན་ནོ། །ཅིའི་ཕྱིར་ཞེ་ན། དབང་པོའི་རྣམ་པར་ཤེས་པ་ཡུལ་ལ་འཇུག་པའི་བྱ་བ་མེད་པའི་སྐྱེས་བུ་ལ་གཞན་གྱི་ངག་ཙམ་གྱིས་རང་མཚན་གོ་བཞིན་དུའང་རང་མཚན་སྣང་བ་མེད་པའི་ཕྱིར་རོ། །

			ཅི་སྟེ་ཡང་དབང་ཤེས་ཀྱི་ཡུལ་ལ་བརྡ་མ་སྦྱར་ཀྱང་དབང་ཤེས་ཀྱིས་བརྡའི་ཡུལ་ཤེས་པར་འགྱུར་ཏེ། མིང་དོན་རང་བཞིན་གྱིས་འདྲེས་པ་འཛིན་པའི་ཕྱིར་ཞེ་ན། 

			བཤད་པ། 

			འབྲེལ་པ་མ་བྱས་ཅན་མིན་ཏེ། །

			རང་ཉིད་ཤེས་པར་ཐལ་ཕྱིར་རོ། །

			ཞེས་སྨོས་ཏེ། བརྡ་སྦྱོར་མཁན་པོས་བརྡ་དོན་གྱི་འབྲེལ་བ་སྦྱར་བར་མ་བྱས་ན་དབང་ཤེས་ཀྱིས་བརྡའི་ཡུལ་ཤེས་པར་འགྱུར་བ་ཅན་མིན་ཏེ། གཞན་དུ་ན་བརྡ་ལ་མ་བྱང་བས་ཀྱང་བུམ་པ་ཞེས་པའི་བརྡ་ལ་མ་བལྟོས་པར་བུམ་པ་རང་ཉིད་གོ་ཞིང་ཤེས་པར་ཐལ་བའི་ཕྱིར་རོ། །

			གཉིས་པ་ཞར་ལ་མངོན་སུམ་རྟོག་པ་དང་གཅིག་ཡིན་པ་དགག་པ་ལ། རྟོག་པ་དང་རྟོག་མེད་ཅིག་ཅར་འཇུག་པ་ལ་འཁྲུལ་པའི་རྒྱུ་མི་སྲིད་པའི་ཐལ་བ་སྤང་བ་དང་། མཐོང་བ་རྒྱུན་ཆད་དུ་ཐལ་བ་སྤང་བའོ། །

			དང་པོ་ལ། གཞན་དག་ན་རེ། ཐག་ཁྲ་ལ་འདི་ནི་སྦྲུལ་ལོ་སྙམ་པ་ན་དབང་ཤེས་ཉིད་ཀྱིས་སྦྲུལ་དུ་རྟོག་པ་ཡིན་ལ། དེ་ལྟར་མ་ཡིན་པར་ཁྱེད་འདོད་པ་ལྟར་རྟོག་མེད་ཡིན་ན་རྟོག་པ་དང་རྟོག་མེད་ཀྱི་ཤེས་པ་རྣམས་བར་ཆད་དང་བཅས་པར་འགྱུར་ཏེ། ཤེས་པ་དུ་མ་ལྷན་ཅིག་ཏུ་འཇུག་པ་མི་སྲིད་ཅིང་། ཁྱེད་ལྟར་ན་མཐོང་བ་དང་རྟོག་པ་དུ་མ་ཡོད་པའི་ཕྱིར་ཞེ་ན། 

			བཤད་པ། 

			རྟོག་བཅས་རྟོག་པ་མེད་པའི་ཡིད། །

			ཅིག་ཅར་དུ་ནི་འཇུག་ཕྱིར་རམ། །

			འཇུག་པ་མྱུར་ཕྱིར་བླུན་པོ་དག །

			དེ་དག་ལ་ནི་གཅིག་ཏུ་ཞེན། །

			ཅེས་སྨོས་(༢༠༢ན)ཏེ། དེ་ནི་རིགས་པ་མིན་ཏེ། རྟོག་པ་དང་བཅས་པ་དང་རྟོག་པ་མེད་པའི་ཡིད་གཉིས་ཀ་ཡང་ངེད་སངས་རྒྱས་པ་ལྟར་ན་ཡུལ་ལ་ཅིག་ཅར་དུ་ནི་འཇུག་པར་འདོད་པའི་ཕྱིར་རམ། ཁྱེད་འདོད་པ་ལྟར་རིམ་གྱིས་འཇུག་ཀྱང་འཇུག་པ་མྱུར་བས་ཅིག་ཏུ་འཁྲུལ་པའི་ཕྱིར་རོ། །དེས་ན་རྟོག་པ་དང་རྟོག་པ་མེད་པའི་རྣམ་དབྱེ་ལ་མི་མཁས་པའི་བླུན་པོ་དག་རྟོག་པ་དང་རྟོག་མེད་དེ་དག་ལ་ནི་ཐ་དད་ཀྱང་གཅིག་ཏུ་འཁྲུལ་ཏེ་ཞེན་པ་ཙམ་ཡིན་གྱི་ལྷན་ཅིག་ཏུ་འཇུག་མི་སྲིད་པ་མ་ཡིན་ནོ། །དེའི་ཕྱིར་མཐོང་བ་དང་རྟོག་པ་ཐ་དད་ཀྱང་ཅིག་ཅར་དུ་འཇུག་པ་ཡིན་ནོ། །

			གཉིས་པ་མཐོང་བ་རྒྱུན་ཆད་དུ་ཐལ་བ་སྤང་བ་ལ། རྒྱུ་མཚན་མཚུངས་པས་དགག །ཧ་ཅང་ཐལ་བས་དགག །བར་བཅས་དང་བར་མེད་མི་འཐད་པར་ཐལ་བ། ཡུལ་ཉེ་ཡང་ཤེས་པ་མི་སྐྱེ་བའི་རྒྱུ། དཔེ་དགག་པའོ། །

			དང་པོ་ནི། 

			གལ་ཏེ་རྣམ་རྟོག་གིས་བཅད་པས། །

			མཐོང་བ་རྒྱུན་ཆད་འགྱུར་ཞེ་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། གཟུགས་མཐོང་བ་ལ་རྣམ་རྟོག་གིས་བཅད་ཅིང་སྐྱེ་དགོས་པས་མཐོང་བ་རྒྱུན་ཆད་པར་འགྱུར་ཏེ། ཤེས་པ་དུ་མ་ལྷན་ཅིག་ཏུ་མི་སྐྱེ་ལ། གཟུགས་མཐོང་བ་ན་རྟོག་པ་སྐྱེ་བའི་ཕྱིར་རོ། །

			དེས་ན་དབང་ཤེས་ཉིད་རྟོག་པ་ཡིན་ནོ་ཞེ་ན། 

			བཤད་པ། 

			གཞན་གྱིའང་རིགས་ནི་ཐ་དད་པའི། །

			རྣམ་པར་རྟོག་ཚེ་ཇི་ལྟར་མིན། །

			ཅེས་སྨོས་ཏེ། དབང་ཤེས་རྟོག་པར་སྨྲ་བ་གཞན་གྱི་ལུགས་ལའང་རིགས་ནི་ཐ་དད་པའི་འདས་མ་འོངས་ཀྱི་སྒྲ་ལ་རྣམ་པར་རྟོག་པ་སྐྱེ་བའི་ཚེའང་གཟུགས་འཛིན་པ་བར་ཆད་དང་བཅས་པ་ཇི་ལྟར་མིན་ཏེ། བར་ཆད་དང་བཅས་པར་ཐལ། རྒྱུ་མཚན་དེ་ཉིད་མཚུངས་པའི་ཕྱིར་ཞེས་བརྗོད་ན་ཁྱེད་ཀྱིས་ཀྱང་ལན་འདོན་དགོས་སོ། །

			ཅི་སྟེ་ཡང་། (༢༠༢བ)

			གལ་ཏེ་མགལ་མེ་མཐོང་བ་བཞིན། །

			དངོས་ཕྱོགས་སྟོབས་དང་ལྡན་འདོད་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། དངོས་པོ་ད་ལྟར་བ་འཛིན་པའི་དབང་ཤེས་ནི་རིགས་ཐ་དད་ལ་རྟོག་པས་བར་དུ་བཅད་ཀྱང་བར་ཆད་མེད་པར་སྣང་བ་ཡིན་ཏེ། འཇུག་པ་མགྱོགས་པའི་ཕྱིར། དེ་ཡང་དངོས་པོ་ད་ལྟར་བ་འཛིན་པའི་ཕྱོགས་སྟོབས་དང་ལྡན་པའི་མཐོང་བ་སྐད་ཅིག་མ་གཉིས་ཀྱི་བར་དུ་ཡོད་པའི་མ་མཐོང་བ་སྐད་ཅིག་མ་གཅིག་པུ་དེ་ལ་གནོད་པ་བྱས་པས་དེའི་མཚམས་སྦྱོར་བའི་བར་ཆད་བྱེད་པའི་ཕྱིར་ཏེ། དཔེར་ན། མགལ་མེ་ལ་འཁོར་ལོའི་ཆ་ཤས་ཡུལ་སྔ་མ་སྤོང་ཞིང་ཕྱི་མ་ཕྱི་མར་འཇུག་པ་ཅན་གྱི་འཁོར་ལོ་སྣང་བ་དེར་ཡུལ་མ་ལུས་པར་ཁྱབ་པ་ཡིན་ནའང་། དབང་ཤེས་ཀྱིས་འཁོར་ལོའི་རྣམ་པར་གཅིག་ཏུ་མཚམས་སྦྱོར་བ་མཐོང་བ་བཞིན་དུ་འདོད་ཅེ་ན། 

			བཤད་པ། 

			དེ་ནི་གཞན་ལའང་མཚུངས་པ་ཡིན། །

			ཅེས་སྨོས་ཏེ། ཁྱོད་ཀྱིས་བཀོད་པའི་བར་མ་ཆད་ཀྱི་རྒྱུ་མཚན་འཇུག་པ་མྱུར་བ་ལ་སོགས་པ་དེ་ནི་གཞན་དབང་ཤེས་རྟོག་མེད་དུ་སྨྲ་བ་ལའང་དབང་ཤེས་བར་དང་བཅས་པ་མ་ཡིན་པར་མཚུངས་སོ་ཞེས་ཁས་བླངས་ནས་བརྗོད་པ་ཡིན་ནོ། །

			གཉིས་པ་ཧ་ཅང་ཐལ་བས་དགག་པ་ནི། 

			ཡི་གེའང་ཅིག་ཅར་ཐོས་པར་འགྱུར། །

			འདིར་དོན་ཀུན་དང་ཅིག་ཅར་དུ། །

			འདུས་ཅན་དབང་རྣམས་ཡོད་པ་ན། །

			ལྔ་པོ་རྣམས་ཀྱིས་ཆོད་ན་ཡང་། །

			ཆོད་མེད་བཞིན་དུ་སྣང་བའི་བློ། །

			གང་དེ་མིང་གི་མཐར་ཐུག་པའི། །

			ཤེས་པ་སྐད་ཅིག་དང་འདྲེས་ཕྱིར། །

			ཆོད་པར་སྣང་བ་དེ་ངོ་མཚར། །

			དེ་ཕྱིར་བློ་ནི་ཅིག་ཅར་འགྱུར། །

			ཞེས་སྨོས་ཏེ། ཡི་གེ་སཿར་དང་ར་ས་ཞེས་པའང་ཆོས་ཅན། ཅིག་ཅར་ཐོས་པར་འགྱུར་ཏེ། འཇུག་པ་མགྱོགས་པའི་ཕྱིར། འདོད་ན། རོ་ཞེས་པ་དང་མཚོ་ཞེས་(༢༠༣ན)པའི་རྗོད་བྱེད་ཀྱི་སྒྲ་ཐ་དད་མེད་པར་འགྱུར་རོ། །གཞན་ཡང་ཤེས་པ་དུ་མ་ཅིག་ཅར་སྐྱེ་བར་མི་འདོད་པ་འདིར་ཡང་གཟུགས་སོགས་དོན་ལྔ་པོ་ཀུན་དང་ཅིག་ཅར་དུ་འདུས་ཤིང་ཕྲད་པ་ཅན་གྱི་དབང་པོ་དྲུག་པོ་རྣམས་ཡོད་ཅིང་། རྟོག་པས་ཀྱང་འཛིན་པ་ན་གཟུགས་འཛིན་པའི་དབང་ཤེས་རྒྱུན་ཆགས་པ་དེས་ཤེས་པ་ལྔས་བར་ཆོད་པ་འཛིན་པའི་ཕྱིར་བར་ཆོད་དང་བཅས་པར་འགྱུར་རོ། །རྟགས་ཁས་བླངས་སོ། །དེས་ན་ཤེས་པ་ལྔ་པོ་རྣམས་ཀྱིས་བར་ཆོད་ནའང་བར་ཆོད་མེད་པ་བཞིན་དུ་སྣང་བའི་བློ་གང་ཡིན་པ་དེ་དང་། མིང་གི་མཐར་ཐུག་པའི་ཡི་གེ་སཿར་དང་ར་ས་གཉིས་འཛིན་པའི་ཤེས་པ་ནི་སྐད་ཅིག་དང་འདྲེས་པར་སྣང་བའི་ཕྱིར། སྐད་ཅིག་རྒྱུན་མ་ཆད་པར་སྐྱེ་བ་ཡིན་ཀྱང་ཅིག་ཅར་མི་སྣང་བར་བར་ཆོད་པར་སྣང་བ་ཡིན་ནོ་ཞེས་འགལ་བ་དེ་ལྟ་བུ་ཁས་ལེན་པ་ངོ་མཚར་ཆེ་བ་སྟེ་མི་འཐད་དོ། །དེ་ཉིད་ཀྱི་ཕྱིར། རྟོག་པ་དང་རྟོག་པ་མེད་པའི་བློ་གཉིས་ནི་ཅིག་ཅར་སྐྱེ་བར་འགྱུར་རོ། །

			དེས་ན། 

			རྟོག་བཅས་རྟོག་པ་མེད་པའི་ཡིད། །

			ཅིག་ཅར་དུ་ནི་འཇུག་ཕྱིར་རམ། །

			ཞེས་བྱ་བ་འདི་འཐད་པ་ཡིན་ནོ་ཞེས་རྒྱན་གྱིས་སོ། །

			གསུམ་པ་བར་བཅས་དང་བར་མེད་མི་འཐད་པར་ཐལ་བ་ནི། 

			སྣང་བ་ལ་ཡང་ཁྱད་མེད་ན། །

			བར་བཅས་བར་མེད་ཇི་ལྟར་ཡིན། །

			ཡིད་ཀྱི་རྟོག་པ་འབའ་ཞིག་ལའང་། །

			རིམ་དུ་འཛིན་པར་མི་འགྱུར་རོ། །

			ཞེས་སྨོས་ཏེ། སྒོ་ལྔའི་ཤེས་པ་ལྔ་ཅར་འཇུག་པའི་མིག་ཤེས་དང་། མིག་ཤེས་གཅིག་པུ་འཇུག་པའི་གནས་སྐབས་ཀྱི་མིག་ཤེས་རྒྱུན་ཆགས་གཉིས་པོ་ལ་གཟུགས་བར་མ་ཆད་སྣང་བ་ལ་ཡང་ཁྱད་པར་མེད་པའི་ཕྱིར་ན། བར་ཆད་དང་བཅས་པ་དང་བར་ཆད་མེད་པར་གཟུགས་འཛིན་པའི་ཁྱད་པར་ཇི་ལྟར་ཡིན། དེས་ན་དོན་ལྔ་པོ་ཅིག་ཅར་སྣང་བ་(༢༠༣བ)ན་དབང་ཤེས་ལྔས་བར་ཆད་དང་བཅས་ནས་འཛིན་ལ། མིག་ཤེས་གཅིག་པུ་འཇུག་པ་ན་བར་ཆད་མེད་པར་འཛིན་པ་མི་འཐད་དོ། །གཞན་ཡང་ཡིད་ཀྱི་རྟོག་པ་འབའ་ཞིག་ཡུལ་ལ་འཇུག་པ་དེ་ལའང་རིམ་ཅན་དུ་འཛིན་པར་མི་འགྱུར་བར་ཅིག་ཅར་དུ་འཛིན་པར་འགྱུར་རོ། །ཅིའི་ཕྱིར་ཞེ་ན། དེའི་ཚེ་ཤེས་པ་གཞན་གྱིས་བར་མ་ཆོད་ཅིང་འཇུག་པ་མགྱོགས་པའི་ཕྱིར་རོ། །

			བཞི་པ་ཡུལ་ཉེ་ཡང་ཤེས་པ་མི་སྐྱེ་བའི་རྒྱུ་མཚན་ལ། གཞན་དག་ན་རེ། ཤེས་པ་དུ་མ་ཅིག་ཅར་སྐྱེ་བར་འདོད་པ་ཁྱོད་ལ་དོན་ལྔ་ཅིག་ཅར་ཉེ་བ་ནའང་གཟུགས་འཛིན་ལ་སྒྲ་སོགས་མི་འཛིན་པ་མི་སྲིད་པར་ཐལ། ཡུལ་ལྔ་ཅར་ཉེ་བ་ལ་ཁྱད་པར་མེད་པའི་ཕྱིར། ཁོ་བོ་ཅག་གི་ལུགས་ལ་ཤེས་པ་དུ་མ་ཅིག་ཅར་མི་སྐྱེ་བས་སྐྱོན་དེ་ཡོད་པ་མ་ཡིན་ནོ་ཞེ་ན། 

			བཤད་པ། 

			ལ་ལར་ཀུན་ཏུ་ཆགས་སེམས་ཅན། །

			དོན་ཉེ་བ་ལའང་འཛིན་མེད་གང་། །

			ཆགས་པས་གཞན་བསྐྱེད་ནུས་ཉམས་ཕྱིར། །

			གཉིས་ཀ་ལ་ཡང་རྩོད་འདི་ཡོད། །

			ཅེས་སྨོས་ཏེ། གནས་སྐབས་ལ་ལར་གཟུགས་མཛེས་པ་ལ་ཀུན་ཏུ་ཆགས་པའི་སེམས་ཅན་ནི་གཟུགས་མཛེས་ལ་ལྷག་པར་ཆགས་པའི་ཚེ་སྒྲ་སོགས་དོན་ཉེ་བར་ཡོད་པ་ལའང་སྒྲ་སོགས་འཛིན་པའི་ཤེས་པ་མེད་དེ། སྒྲ་སོགས་ཉེ་བར་ཡོད་ཀྱང་དེ་མ་ཐག་རྐྱེན་གང་ཡིན་པ་དེ་ནི་གཟུགས་མཛེས་ལ་ཆགས་པས་གཞན་སྒྲ་སོགས་འཛིན་པར་བསྐྱེད་པའི་ནུས་པ་ཉམས་པར་བྱས་པའི་ཕྱིར། དེས་ན་དེ་མ་ཐག་རྐྱེན་མ་ཚང་ན་ཡུལ་ཉེ་བ་ཙམ་གྱིས་ཤེས་པ་སྐྱེ་བར་ག་ལ་འགྱུར། དེའི་ཕྱིར་ཡུལ་ཉེ་བ་ཙམ་གྱིས་ཤེས་པ་སྐྱེ་ན་ཤེས་པ་རེ་རེ་ནས་སྐྱེ་བར་འདོད་པ་ཁྱོད་དང་གཉིས་ཀ་ལ་ཡང་ཤེས་པ་དུ་མ་ཅིག་ཅར་སྐྱེ་བར་ཐལ། ཡུལ་དུ་མ་ཅིག་ཅར་ཉེ་བར་ཡོད་པའི་ཕྱིར་ཞེས་པའི་རྩོད་པ་འདི་མཚུངས་པར་ཡོད་དོ། །(༢༠༤ན)

			ལྔ་པ་དཔེ་དགག་པ་ནི། 

			མགལ་མེ་ལ་སོགས་མྱུར་འཇུག་པའི། །

			རྗེས་སུ་འགྲོ་བས་གནོད་པ་ཅན། །

			མིག་ལས་འཁོར་ལོར་འཁྲུལ་སྐྱེ་ཡི། །

			དེ་མཐོང་མཚམས་སྦྱོར་ལས་མ་ཡིན། །

			ཅེས་སྨོས་ཏེ། མགལ་མེ་ལ་སོགས་པ་མྱུར་དུ་འཇུག་པའི་རྗེས་སུ་འགྲོ་བས་གནོད་པ་ཅན་གྱི་མིག་དབང་གིས་བདག་རྐྱེན་བྱས་པ་ལས་རང་ཡུལ་འཁོར་ལོའི་རྣམ་པར་འཁྲུལ་པའི་དབང་ཤེས་སྐྱེ་ཡི། མགལ་མེ་མྱུར་དུ་འཁོར་བ་ལས་རང་ཡུལ་འཁོར་ལོའི་རྣམ་པ་དེ་མཐོང་བའི་དབང་ཤེས་ནི་མགལ་མེ་སྔ་ཕྱི་གཅིག་ཏུ་མཚམས་སྦྱོར་བ་ལས་བྱུང་བའི་རྟོག་པ་མ་ཡིན་ནོ། །དེ་ལྟར་ན། མངོན་སུམ་རྟོག་དང་ཞེས་བྱ་བ་ལ་སོགས་པ་ནས། དེ་མཐོང་མཚམས་སྦྱོར་ལས་མ་ཡིན་ཅེས་པའི་མཐར་ཐུག་པས་ནི་མིང་དང་རིགས་སོགས་ཤེས་བྱ་བ་ལ་སོགས་པའི་རྐང་པ་གཉིས་ཀྱིས་མདོའི་དོན་རྒྱ་ཆེར་ལེགས་པར་བཤད་པ་ཡིན་ནོ། །

			གཉིས་པ་དབང་པོ་འབྲིང་པོའི་དོན་དུ་རྣམ་ངེས་ཀྱིས་ཅུང་ཟད་བསྡུས་ཏེ་བསྟན་པ་ལ། རྩ་བས་མདོར་བསྟན་པ། འགྲེལ་པས་རྒྱས་པར་བཤད་པའོ། །

			དང་པོ་ནི། དེ་ལ། ཞེས་པ་ལ་སོགས་པ་སྟེ། ཡང་དག་པའི་ཤེས་པ་ནི་རྣམ་པ་གཉིས་ཏེ་ཞེས་ཚད་མའི་དབྱེ་བ་གཉིས་བཤད་པ་དེ་ལ་མངོན་སུམ་བྱེ་བྲག་ཏུ་བཤད་པ་ནི་མིང་དང་རིགས་སོགས་སྦྱོར་བའི་རྟོག་པ་དང་བྲལ་ཞིང་འཕྲལ་གྱི་འཁྲུལ་རྒྱུས་བསླད་པའི་དབང་གིས་མ་འཁྲུལ་པའི་རིག་པ་ནི་མངོན་སུམ་ཞེས་བྱའོ། །

			དེ་ཡང་རྟོག་བྲལ་སྨོས་པ་ནི་ཕྱི་རོལ་པ་རྣམས་མངོན་སུམ་རྟོག་པར་འདོད་པ་བསལ་བའི་དོན་དུ་ཡིན་ལ། མ་འཁྲུལ་པ་སྨོས་པས་ནི་གཙོ་བོར་རྟོག་མེད་ལོག་ཤེས་རྣམས་བསལ་ཞིང་། གཉིས་ཀས་ཀྱང་རྗེས་དཔག་བསལ་བ་ཡིན་ཏེ། 

			ཇི་སྐད་དུ་འཐད་ལྡན་ལས། 

			དེ་བཞིན་དུ་རྗེས་སུ་དཔག་(༢༠༤བ)པ་ཡང་དེ་མ་ཡིན་ལ་དེར་འཛིན་པའི་འཁྲུལ་པ་ཡིན་པ་དེའི་ཕྱིར་མ་འཁྲུལ་པ་སྨོས་པས་རྗེས་སུ་དཔག་པ་བསལ་མོད་ཀྱི། རྟོག་པ་དང་བྲལ་བ་ཉིད་ནི་ལོག་པར་རྟོག་པ་བསལ་བའི་ཕྱིར་རོ། །དེས་ན་མཚན་ཉིད་རེ་རེས་རྗེས་སུ་དཔག་པ་རྣམས་གཅོད་པར་གྲུབ་མོད། གཉིས་ཀ་སྨོས་པ་ནི་ལོག་པ་རྟོག་པ་བསལ་བའི་དོན་དུའོ་ཞེས་གསུངས་སོ། །

			དེས་ནི་རྗེས་དཔག་འཁྲུལ་ཤེས་སུ་བཞེད་པར་མངོན་ནོ། །མ་འཁྲུལ་པ་འདིར་དངོས་སུ་སྨོས་པ་ནི་མདོའི་གོ་རིམ་མིན་ཀྱང་འཇུག་པ་བདེ་བའི་དབང་དུ་བྱས་པ་ཡིན་ནོ། །

			སློབ་དཔོན་ཡེ་ཤེས་དཔལ་བཟང་པོས། 

			མདོའི་གོ་རིམ་མ་ཡིན་ཀྱང་བརྗོད་པ་ཉུང་བའི་ཕྱིར་འདིར་མ་འཁྲུལ་པ་སྔར་བཤད་དོ། །ཞེས་གསུངས་སོ། །

			གཉིས་པ་འགྲེལ་པས་རྒྱས་པར་བཤད་པ་ལ། བསལ་བྱ་ངོས་གཟུང་བའི་སྒོ་ནས་མཚན་ཉིད་སྤྱིར་བསྟན་པ། བྲལ་བྱ་རྟོག་པ་བྱེ་བྲག་ཏུ་བཤད་པའོ། །

			དང་པོ་ནི། རབ་རིབ། ཅེས་པ་ལ་སོགས་པ་སྟེ། དབང་པོ་ཉམས་པར་བྱེད་པའི་རྒྱུ་རབ་རིབ་དང་། འཁྲུལ་རྒྱུ་ཡུལ་ལ་ཡོད་པའི་ཁྱད་པར་མགལ་མེ་མྱུར་དུ་བསྐོར་བ་ལྟ་བུ་དང་། གྲུར་ཞུགས་ཏེ་འདུག་པ་ན་འཁྲུལ་རྒྱུ་རྟེན་ལ་གནས་པའི་དབང་གིས་དབང་པོ་འགྱུར་ཞིང་འཁྲུགས་པ་དང་། དེ་བཞིན་དུ་རྟའི་བཞོན་པ་དང་། རླུང་དང་ཚ་བའི་ནད་དང་། སྐོར་གར་ལ་སོགས་པ་འཁྲུལ་རྒྱུ་རྟེན་ལ་གནས་པས་འཁྲུལ་པར་མ་བསྐྱེད་ཅིང་རྣམ་པར་རྟོག་པ་མེད་པའི་ཤེས་པ་ནི་མངོན་སུམ་མོ། །

			གཉིས་པ་བྲལ་བྱ་རྟོག་པ་བྱེ་བྲག་ཏུ་བཤད་པ་ལ། དྲི་བས་མཚམས་སྦྱར། ལན་གྱིས་རྟོག་པ་ངོས་བཟུང་བའོ། །

			དང་པོ་ནི། རྟོག་པ། ཞེས་པ་སྟེ། རྟོག་པ་དང་བྲལ་བ་མངོན་སུམ་མོ་ཞེས་བཤད་པ་ན། བྲལ་བར་བྱ་བའི་རྟོག་པ་དེ་ཡང་གང་ཡིན་ཅེས་འདྲི་ན། 

			གཉིས་པ་ལན་(༢༠༥ན)གྱིས་རྟོག་པ་ངོས་བཟུང་བ་ལ། རྩ་བ་དང་། འགྲེལ་པའོ། །

			དང་པོ་ནི། རྟོག་པ། ཞེས་པ་དང་། 

			གཉིས་པ་ནི། རྟོག་པ་ནི། ཞེས་པ་ལ་སོགས་པ་སྟེ། རྩ་འགྲེལ་གཉིས་ཀའི་ཚིག་དོན་སྟབས་སུ་བཤད་ན། མངོན་སུམ་གྱི་བྲལ་བྱའི་རྟོག་པ་ནི་བརྗོད་དོན་མངོན་པར་བརྗོད་པ་ཅན་གྱི་སྒྲ་དང་དོན་གི་རྣམ་པ་འདྲེས་རུང་བ་སྣང་བའི་ཤེས་པ་ནི་རྟོག་པ་སྟེ་དེ་དང་བྲལ་བའོ། །

			གསུམ་པ་དབང་པོ་རྣོན་པོའི་དོན་དུ་རིགས་པའི་ཐིགས་པས་ཤིན་ཏུ་བསྡུས་ཏེ་བཤད་པ་ནི། དེ་ལ། ཞེས་པ་ལ་སོགས་པ་སྟེ། ཚད་མ་མངོན་རྗེས་གཉིས་སུ་ངེས་པ་དེ་ལ་མངོན་སུམ་དམིགས་ཀྱིས་བཀར་ནས་བཤད་པ་ནི། ཕྱི་རོལ་པ་དང་སངས་རྒྱས་པ་གཉིས་ཀ་ལ་དོན་མངོན་སུམ་དུ་བྱེད་པའི་ཤེས་པར་གྲགས་པ་གང་ཡིན་པ་དེ་ནི་རྟོག་པ་དང་བྲལ་ཞིང་། དོན་ཕྱིན་ཅི་མ་ལོག་པར་རྟོགས་པའི་མ་འཁྲུལ་པ་ཡིན་ནོ་ཞེས་རྟོག་བྲལ་མ་འཁྲུལ་པར་བསྒྲུབ་པའོ། །

			བྲལ་བར་བྱ་བའི་རྟོག་པ་ནི་གང་། དེ་ཇི་ལྟར་ན་མ་འཁྲུལ་ཅེ་ན། བཤད་པ། རྟོག་པ། ཞེས་པ་ལ་སོགས་པ་སྟེ། རྟོག་པ་ནི་སྨྲ་ཞིང་རྗོད་པར་བྱེད་པའི་སྒྲ་དང་བརྗོད་པར་བྱ་བའི་དོན་གྱི་རྣམ་པ་གཉིས་འདྲེས་པར་སྣང་བའམ་འདྲེར་རུང་བར་སྣང་བའི་རྟོག་པ་སྟེ། རྣམ་པར་རྟོག་པ་དེའི་ངོ་བོ་དེ་འབྲེལ་བའོ། །

			མ་འཁྲུལ་པ་ནི་འཁྲུལ་རྒྱུ་དབང་པོ་ལ་ཡོད་པ་རབ་རིབ་དང་། ཡུལ་ལ་ཡོད་པ་མྱུར་དུ་བསྐོར་བ་དང་། ཕྱི་རོལ་གྱིས་རྟེན་ལ་ཡོད་པ་གྲུར་ཞུགས་པ་དང་། ནང་ལ་ཡོད་པ་རླུང་མཁྲིས་བད་ཀན་ལ་སོགས་པས་འཁྲུགས་པ་ལ་སོགས་པའི་འཁྲུལ་རྒྱུ་དེ་ལྟ་བུ་དག་གིས་འཁྲུལ་པར་མ་བསྐྱེད་པའི་ཤེས་པ་ནི་མངོན་སུམ་སྟེ། མདོར་ན་རྟོག་པ་དང་བྲལ་ཞིང་མ་འཁྲུལ་པའི་རིག་པ་མངོན་སུམ་མོ་ཞེས་པའི་དོན་ཏོ། །

			རྣམ་ངེས་དང་འཐད་ལྡན་ལས། (༢༠༥བ)

			རབ་རིབ་སོགས་འཁྲུལ་རྒྱུས་དབང་པོ་འཁྲུགས་པར་བྱས་པ་ལས་འཁྲུལ་པར་མ་བསྐྱེད། ཅེས་བཤད་ལ། 

			རིགས་ཐིགས་དང་རྒྱ་ཆེར་འགྲེལ་ལས། འཁྲུགས་པ་ནི་རླུང་མཁྲིས་བད་ཀན་སོགས་ནང་ལ་ཡོད་པའི་འཁྲུལ་རྒྱུར་བཤད་ཅིང་། རྟོག་བྲལ་དང་མ་འཁྲུལ་པ་སོ་སོར་འཆད་པའི་གོ་རིམ་མི་མཐུན་པ་ཙམ་མ་གཏོགས་པ་བསལ་བྱ་ལོག་རྟོག་སེལ་ཚུལ་ལ་སོགས་པའི་ཚིག་དོན་གཅིག་ཏུ་སྣང་ངོ་། །

			གཉིས་པ་མཚན་གཞིའི་དབྱེ་བ་བཤད་པ་ལ། དབང་མངོན། ཡིད་མངོན། རང་རིགརྣལ་འབྱོར་མངོན་སུམ་བཤད་པའོ། །

			དང་པོ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འཆད་པའི་ཚུལ་ལོ། །

			དང་པོ་ལ། བཅོམ་ལྡན་འདས་ཀྱིས་མདོ་ལས། 

			དགེ་སློང་དག་གཟུགས་ཤེས་པ་ནི་རྣམ་པ་གཉིས་ཏེ། མིག་དང་ཡིད་ལ་བརྟེན་པའོ། །

			ཞེས་གསུངས་པས་དེའི་དོན་གང་ཡིན་ཅེ་ན། མདོ་འདིས་དབང་མངོན་དང་ཡིད་མངོན་གཉིས་བསྟན་པ་ལས། དབང་མངོན་གྱི་དབང་དུ་བྱས་ནས་བདག་རྐྱེན་གྱི་སྒོ་ནས་ཐ་སྙད་འདོགས་པའི་རྒྱུ་མཚན། དབང་ཤེས་རྟོག་བྲལ་ལ་རྩོད་པ་སྤང་བའོ། །

			དང་པོ་ནི། རྐྱེན་གསུམ་ཀ་དབང་ཤེས་ཀྱི་རྒྱུ་ཡིན་ན་ཡུལ་དང་ཡིད་ལ་བྱེད་པའི་སྒོ་ནས་ཐ་སྙད་མི་འདོགས་པར་བདག་རྐྱེན་གྱི་སྒོ་ནས་དབང་ཤེས་ཀྱི་ཐ་སྙད་འདོགས་པ་ཇི་ལྟར་ཡིན་ཅེ་ན། 

			བཤད་པ། 

			ཐུན་མོང་མིན་པའི་རྒྱུ་ཡི་ཕྱིར། །

			དེ་ཡི་ཐ་སྙད་དབང་པོས་བྱས། །

			ཞེས་བྱ་བ་གསུངས་སོ། །

འདི་ལྟར་ཡུལ་གཟུགས་ལ་སོགས་པ་ནི་མིག་གི་དབང་པོ་སོགས་ལ་བརྟེན་པའི་ཤེས་པ་དང་། ཡིད་ཀྱི་རྣམ་པར་ཤེས་པ་ཀུན་གྱི་ཐུན་མོང་གི་ཡུལ་ཡིན་པས་ཡུལ་གཟུགས་སོགས་ཀྱི་སྒོ་ནས་ཐ་སྙད་བྱས་ན་མིག་དབང་སོགས་ལ་བརྟེན་པའི་ཤེས་པ་ལ་ཐུན་མོང་མ་ཡིན་པར་གོ་མི་ནུས་ལ། མིག་གི་(༢༠༦ན)དབང་པོ་ལ་སོགས་པས་ནི་མིག་ཤེས་ལ་སོགས་པས་ཡུལ་གཟུགས་ཁོ་ན་ཐུན་མོང་མིན་པར་འཛིན་ནུས་སུ་བསྐྱེད་པའི་རྒྱུ་ཡིན་པའི་ཕྱིར། མིག་ཤེས་ལ་སོགས་པ་དེའི་ཐ་སྙད་ནི་མིག་གི་དབང་པོ་ལ་སོགས་པ་ཐུན་མོང་མིན་པའི་བདག་རྐྱེན་གྱི་སྒོ་ནས་བྱས་པ་ཡིན་ཏེ། དཔེར་ན། རྔ་དང་སྐྱེ་བུའི་རྩོལ་བ་དང་དབྱུག་གུ་རྣམས་ཚོགས་པ་ལས་སྒྲ་བྱུང་ཡང་གཞན་གྱི་མ་ཡིན་པར་རྔའི་སྒྲ་ཞེས་པ་དང་ནས་ཀྱི་མྱུ་གུ་ཞེས་པ་བཞིན་ནོ། །

			གཉིས་པ་དབང་ཤེས་རྟོག་བྲལ་ལ་རྩོད་པ་སྤང་བ་ལ། གཞན་དག་ན་རེ། སྒོ་ལྔའི་རྣམ་པར་ཤེས་པ་རྣམས་རྡུལ་ཕྲན་དུ་མ་འདུས་པ་ལ་དམིགས་པ་མ་ཡིན་པར་ཐལ། སྤྱིའི་སྤྱོད་ཡུལ་ཅན་གྱི་རྟོག་པ་མ་ཡིན་པའི་ཕྱིར། འདོད་ན། ཁྱེད་རང་གི་སློབ་དཔོན་དབྱིག་གཉེན་གྱིས། གང་ཡང་སྐྱེ་མཆེད་ཀྱི་རང་གི་མཚན་ཉིད་ཀྱི་ཡུལ་ཅན་ཡིན་གྱི། རྫས་རྫས་ཀྱི་རང་གི་མཚན་ཉིད་ལ་ནི་མ་ཡིན་ནོ། །ཞེས་གསུངས་པ་དང་འགལ་ལོ་ཞེ་ན། 

			བཤད་པ། 

			དེ་དོན་དུ་མས་བསྐྱེད་པའི་ཕྱིར། །

			རང་དོན་སྤྱི་ཡི་སྤྱོད་ཡུལ་ཅན། །

			དུ་མའི་ངོ་བོའི་ཆོས་ཅན་ནི། །

			དབང་པོ་ལས་རྟོག་སྲིད་མ་ཡིན། །

			རང་རང་རིག་བྱ་ཐ་སྙད་ཀྱིས། །

			བསྟན་བྱ་ཡིན་ན་དབང་པོའི་ཡུལ། །

			ཞེས་གསུངས་སོ། །

སློབ་དཔོན་དབྱིག་གཉེན་གྱི་གཞུང་དེར་གང་ཡང་ཞེས་བྱ་བ་ལ་སོགས་པ་གསུངས་པ་ནི། དབང་ཤེས་རྣམས་རྡུལ་ཕྲན་དུ་མ་ཚོགས་པའི་ཡུལ་ཅན་ཡིན་ཏེ། དོན་རྡུལ་ཕྲན་དུ་མ་ཚོགས་པས་བསྐྱེད་པའི་ཕྱིར་སྙམ་དུ་དགོངས་ནས་རང་མཚན་དུ་གྲུབ་པའི་དོན་རྡུལ་ཕྲན་ཚོགས་པའི་སྤྱིའི་སྤྱོད་ཡུལ་ཅན་དུ་བརྗོད་ཀྱི། ཚོགས་པའི་རྡུལ་ཕྲན་རྣམས་གཅིག་ཏུ་འཛིན་པའི་རྒྱུ་མཚན་གྱིས་སྤྱིའི་སྤྱོད་ཡུལ་ཅན་དུ་བཤད་པ་མ་ཡིན་ནོ། །དེས་ན་རྟོག་པ་ལ་ལྟོ་(༢༠༦བ)ལྡིར་བ་དང་བུམ་པ་ཐ་དད་དུ་མའི་ངོ་བོར་སྣང་བའི་ལྡོག་པའི་ཆོས་གང་ཡིན་པ་དེ་ཉིད་ཆོས་ཅན་བུམ་པ་ལ་ཡོད་པར་ནི་དབང་པོའི་མངོན་སུམ་ལས་རྟོགས་པ་སྲིད་པ་མ་ཡིན་ཏེ། མངོན་སུམ་རང་རང་གི་རིག་བྱར་གྱུར་པའི་ལྟོ་ལྡིར་བ་རང་མཚན་ནི་ཐ་སྙད་ཀྱིས་བསྟན་བྱ་མིན་པས་ན་དབང་པོའི་མངོན་སུམ་གྱི་སྣང་ཡུལ་ཡིན་པའི་ཕྱིར་དང་། ལྟོ་ལྡིར་བ་དང་བུམ་པ་ཐ་དད་པར་དབང་ཤེས་ལ་མི་སྣང་བའི་ཕྱིར་རོ། །དེས་ན་སྒོ་ལྔའི་རྣམ་པར་ཤེས་པ་ཐམས་ཅད་ནི་རྟོག་པ་མེད་པ་འབའ་ཞིག་གོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འཆད་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད། བསྡུས་པ་ལ་དགའ་བ་ལ་རིགས་པའི་ཐིགས་པས་ཤིན་ཏུ་བསྡུས་ཏེ་བཤད་པའོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་པོ་ལ། སྒྲ་བཤད་པ་དང་། རང་བཞིན་གཏན་ལ་ཕབ་པའོ། །

			དང་པོ་ནི། པྲ་ཏི་ཨཀྵའི་སྒྲ་ལས་དྲངས་ན། པྲ་ཏི་སོ་སོ་དང་། ཨཀྵ་དབང་པོ་ཡིན་ལ། དེའང་སྒྲའི་མདོ་ལས་རིམ་པ་ལས་མ་འདས་པར་ཕྲལ་བར་བྱའོ་ཞེས་པས་ཏིའི་ཨི་ཡིག་སོ་སོར་ཕྲལ། ཨི་ནི་ཨ་དང་ཡའོ་ཞེས་པས་ཨི་ཡིག་ཨ་དང་ཡ་གཉིས་སུ་བསྒྱུར་བས། ཨ་བརྗོད་པའི་དོན་ཏོ་ཞེས་པས་ཕྱིས། གསལ་བྱེད་དབྱངས་མེད་པ་ཕ་རོལ་གྱི་ཡི་གེར་དྲང་ངོ་ཞེས་པས་ཏ་དང་ཡ་ཨའི་སྟེང་དུ་དྲངས་པས་པྲཏྱཀྵ་ཞེས་པ་དབང་པོ་སོ་སོ་ལ་བརྟེན་པ་ཞེས་པར་འགྱུར་ལ། དེའང་འཇུག་པ་ནི་དོན་རང་མཚན་འཛིན་པའི་ཤེས་པ་ཐམས་ཅད་ལ་འཇུག་གོ། །དེའང་དབང་མངོན་དང་ཡིད་མངོན་གཉིས་ལ་བཤད་འཇུག་གཉིས་ཀ་ཡོད་ཅིང་། རང་རིག་མངོན་སུམ་དང་རྣལ་འབྱོར་མངོན་སུམ་གཉིས་ལ་འཇུག་པ་ཁོ་ན་(༢༠༧ན)ཡོད་ལ། ཟླ་བ་གཉིས་སྣང་གི་དབང་ཤེས་སོགས་ལ་བཤད་པ་འབའ་ཞིག་ཡོད་དོ། །

			གཉིས་པ་རང་བཞིན་གཏན་ལ་ཕབ་པ་ནི། རིགས་པའི་གཏེར་ལས། 

			མངོན་སུམ་བཞི་པོ་མདོ་སྡེའི་ལུགས། །

			བྱེ་བྲག་སྨྲ་གསུམ་རྣམ་རིག་གཉིས། །

			ཞེས་པས་མངོན་སུམ་གྱི་གྲངས་ངེས་པ་ནི་མདོ་སྡེ་པའི་ལུགས་ལ་བརྟེན་ནས་ཕྱི་རོལ་གྱི་དོན་ཞལ་གྱིས་བཞེས་པའི་ཚེ་ཡུལ་གྱི་སྒོ་ནས་བཞིར་ཕྱེ་སྟེ་ཞེས་དང་། བྱེ་བྲག་སྨྲ་བ་རང་རིག་མི་འདོད་པས་མངོན་སུམ་གསུམ་ཡིན་ནོ། །རྣམ་རིག་པའི་ལུགས་ལྟར་ན་རང་རིག་པ་དང་རྣལ་འབྱོར་གྱི་མངོན་སུམ་གཉིས་ལས་གཞན་མི་སྲིད་པ་དཔལ་ལྡན་གྲགས་པའི་དགོངས་པ་ཡིན་ནོ་ཞེས་གསུངས་ཀྱང་། བྱེ་བྲག་སྨྲ་བ་རྣམས་ཡིད་ཀྱི་མངོན་སུམ་ཀྱང་འདོད་པའི་ངེས་པ་མེད་དེ། མཛོད་ལ་སོགས་པ་དེ་དག་གི་གཞུང་གི་ཆ་གང་དུའང་ཡིད་མངོན་གྱི་རྣམ་གཞག་མ་བཤད་ལ། དངོས་སྟོབས་ཀྱི་རིགས་པས་ཀྱང་མི་འགྲུབ་སྟེ། གཞལ་བྱ་ཤིན་ཏུ་ལྐོག་གྱུར་ལ་ལུང་སྒྲུབ་བྱེད་དུ་འཇུག་གི། དངོས་པོ་སྟོབས་ཞུགས་ཀྱི་རིགས་པ་སྒྲུབ་བྱེད་དུ་མི་འཇུག་པ་ཕྱོགས་གླང་གྲགས་པ་གཉིས་ཀྱི་དགོངས་པ་ཡིན་པའི་ཕྱིར་རོ། །

			རྣམ་པར་ཤེས་པ་སྨྲ་བའི་ལུགས་ལ་ཐ་སྙད་དུ་དབང་པོའི་མངོན་སུམ་མི་འདོད་ན། བག་ཆགས་བརྟན་པའི་དབང་ཤེས་དང་། འཁྲུལ་རྒྱུས་བསྐྱེད་པའི་དབང་ཤེས་གཉིས་ལ་ཚད་མ་ཡིན་པ་དང་ཚད་མ་མ་ཡིན་པའི་རྣམ་དབྱེ་མཛད་མི་རིགས་པ་ལས་དེ་ལྟ་བུའི་རྣམ་དབྱེ་མཛད་པའི་ཕྱིར་ཏེ། 

			ཇི་སྐད་དུ་རྣམ་ངེས་ལས། 

			ཉེ་བར་བསླད་པའི་བག་ཆགས་ཀྱི་མཚམས་སྦྱོར་བ་མེད་པའི་སྐྱོན་གྱིས་མི་མཁས་པས་ཐ་སྙད་ལ་ཡིད་བརྟན་དུ་མེད་པར་མཐོང་བས་གཅིག་ནི་ཚད་མ་མ་ཡིན་པར་བརྗོད་ལ། གཞན་བག་ཆགས་བརྟན་(༢༠༧བ)པའི་ཕྱིར་འཁོར་བ་ཇི་སྲིད་པར་མི་འབྲལ་བར་རྗེས་སུ་འབྲང་བ་ནི་ཐ་སྙད་ལ་མི་བསླུ་བ་ལ་བལྟོས་ནས་འདིར་ཚད་མ་ཡིན་ནོ། །ཞེས་གསུངས་སོ། །

			དེས་ན་སྒྲ་དོན་འདྲེས་རུང་དུ་འཛིན་པའི་རྟོག་པ་དང་བྲལ་ཞིང་འཁྲུལ་རྒྱུ་བཞིས་འཁྲུལ་པར་མ་བསྐྱེད་པའི་དབང་ཤེས་ནི་རྣམ་པར་ཤེས་པ་སྨྲ་བའི་ལུགས་ལ་ཡང་ཐ་སྙད་དུ་ཚད་མ་ཡིན་ཏེ། དེ་ལྟར་མིན་ན་རྗེས་དཔག་ཀྱང་ཚད་མ་མ་ཡིན་པར་མཚུངས་པའི་ཕྱིར་དང་། བཤད་མ་ཐག་པའི་རྣམ་ངེས་ཀྱིས་གནོད་པའི་ཕྱིར་རོ། །དེ་བཞིན་དུ་ཡིད་ཀྱི་མངོན་སུམ་ཡོད་པ་ལ་ཡང་འགལ་བ་མེད་དེ། འདིའི་རྣམ་གཞག་ནི་དབང་མངོན་གྱི་རྗེས་སུ་འབྲང་བའི་ཕྱིར་དང་། དབང་མངོན་ཡང་བསྒྲུབས་ཟིན་པའི་ཕྱིར་རོ། །

			དེས་ན་མདོ་སེམས་གཉིས་ཀའི་སྐབས་སུ་མངོན་སུམ་བཞིར་འཐད་པར་གཟིགས་ནས་བཞིར་དབྱེ་བ་མཛད་དོ། །

			མངོན་སུམ་བཞི་པོ་དེ་དག་ཀྱང་བསྡུ་ན། རྟེན་གྱི་གང་ཟག་འཕགས་པ་དང་སོ་སོ་སྐྱེ་བོའི་བྱེ་བྲག་གིས་དོན་དམ་པ་དང་ཐ་སྙད་པའི་མངོན་སུམ་གཉིས་སུ་འགྱུར་ཏེ། འདི་ལྟར་གཉིས་སུ་མེད་པའི་དེ་ཁོ་ན་གོམས་པའི་མིག་སྨན་གྱིས་མ་རིག་པའི་ལིང་ཐོག་བསལ་བའི་འཕགས་པ་དག་ལ་གཉིས་སུ་མེད་པའི་དེ་ཁོ་ན་ཉིད་མངོན་སུམ་དུ་རྟོགས་པ་ཡང་དག་པའི་ཡེ་ཤེས་ཁོ་ན་མངོན་སུམ་ཡིན་ཏེ། དེ་ཁོ་ན་ཉིད་གཟིགས་པའི་འཕགས་པ་དག་གིས་དབང་པོའི་མངོན་སུམ་ལ་སོགས་པ་གཉིས་སྣང་གི་བློ་ཐམས་ཅད་སྒྱུ་མའི་བློ་བཞིན་དུ་འཁྲུལ་པས་ཡིད་བརྟན་དུ་མི་རུང་བར་ཐུགས་སུ་ཆུད་པའི་ཕྱིར་རོ། །

			དེའི་ཕྱིར་འཕགས་པའི་གཟིགས་པ་ལ་བལྟོས་ནས་དབང་པོའི་མངོན་སུམ་ལ་སོགས་པ་ཚད་མ་མ་ཡིན་ཏེ། 

			ཇི་སྐད་དུ་འཕགས་པ་ཏིང་ངེ་འཛིན་རྒྱལ་པོ་ལས། 

			མིག་དང་རྣ་བ་སྣ་ཡང་ཚད་མ་མིན། །

			ལྕེ་དང་ལུས་དང་ཡིད་ཀྱང་ཚད་མ་མིན། །

			གལ་ཏེ་མིག་(༢༠༨ན)སོགས་འདི་དག་ཚད་ཡིན་ན། །

			འཕགས་པའི་ལམ་གྱིས་གཞན་ལ་ཅི་ཞིག་བྱ། །

			འདི་ལྟར་དབང་པོ་འདི་དག་ཚད་མིན་ཅིང་། །

			བེམ་པོ་ངོ་བོ་ཉིད་ཀྱིས་ལུང་མ་བསྟན། །

			དེ་ཕྱིར་མྱ་ངན་འདས་པའི་ལམ་འདོད་པ། །

			དེས་ནི་འཕགས་པའི་ལམ་གྱི་བྱ་བ་བྱོས། །

			ཞེས་གསུངས་པའི་ཕྱིར་རོ། །

བྱིས་པ་སོ་སོའི་སྐྱེ་བོ་དག་ལ་ཇི་སྲིད་གནས་མ་གྱུར་གྱི་བར་དུ་མི་བསླུ་བར་ཉམས་སུ་མྱོང་བའི་རྣམ་པས་འཇུག་པའི་དབང་ཤེས་ལ་སོགས་པ་འབའ་ཞིག་མངོན་སུམ་ཡིན་ནོ། །དེའི་ཕྱིར་འཕགས་པ་དང་སོ་སོ་སྐྱེ་བོའི་བྱེ་བྲག་གིས་མངོན་སུམ་ནི་གཉིས་སུ་འགྱུར་རོ། །ཐ་སྙད་པའི་མངོན་སུམ་དེའང་ཡུལ་གྱི་བྱེ་བྲག་གིས་དོན་རིག་པ་དང་རང་རིག་པ་གཉིས་སུ་འགྱུར་ཏེ། དོན་དང་ཤེས་པ་ལས་མ་གཏོགས་པའི་མངོན་སུམ་གྱི་ཡུལ་མེད་པའི་ཕྱིར་རོ། །དོན་རིག་པ་དེའང་དབང་པོ་དང་ཡིད་ལ་བརྟེན་པའི་བྱེ་བྲག་གིས་དབང་མངོན་དང་ཡིད་མངོན་གཉིས་སུ་འགྱུར་རོ། །དེའི་ཕྱིར་དབང་པོའི་མངོན་སུམ་གྱི་མཚན་ཉིད་ནི་རང་གི་ཐུན་མོང་མིན་པའི་བདག་རྐྱེན་དབང་པོ་གཟུགས་ཅན་པ་ལས་བྱུང་བའི་མ་འཁྲུལ་པའི་རིག་པའོ། །

			དེ་ལ་དབྱེ་ན། མིག་གི་དབང་པོའི་མངོན་སུམ་ནས་ལུས་ཀྱི་དབང་པོའི་མངོན་སུམ་གྱི་བར་དུ་ལྔ་ཡིན་ལ། སོ་སོའི་མཚན་ཉིད་ཀྱང་རང་གི་བདག་རྐྱེན་མིག་གི་དབང་པོ་ལ་བརྟེན་ནས་ཞེས་སོགས་པས། འདི་དག་ཀྱང་རྐྱེན་གསུམ་གྱི་སྒོ་ནས་བཤད་པར་བྱ་སྟེ། དེ་ལ་མཚུངས་པ་དེ་མ་ཐག་པའི་རྐྱེན་གང་ཞེ་ན། རྣམ་ཤེས་རིགས་མཐུན་གཞན་གྱིས་བར་མ་ཆོད་པའི་རང་གི་སྔ་ལོགས་ཀྱི་ཤེས་པ་གང་རང་ཉིད་སིམ་གདུང་སོགས་མྱོང་བའི་ངོ་བོར་བསྐྱེད། དེའང་ཤེས་པའི་ཐུན་མོང་མིན་པའི་ངོ་བོ་སིམ་གདུང་སོགས་འཛིན་པའི་ཆ་གང་ཡིན་པ་དེ་ནི་རྐྱེན་གསུམ་གྱི་ནང་ནས་བཤད་མ་ཐག་(༢༠༨བ)པའི་མཚན་ཉིད་ཅན་གྱི་དེ་མ་ཐག་རྐྱེན་འབའ་ཞིག་གིས་བྱས་པ་ཡིན་ཏེ། དབང་ཤེས་རྣམས་ལ་སིམ་གདུང་སོགས་འཛིན་པའི་ཆ་འདི་དམིགས་ཤིང་། དེ་རྒྱུ་མེད་དུ་འབྱུང་བ་ཡང་མི་རིགས་ལ། རྒྱུད་གཅིག་ཏུ་རྟོགས་པའི་ཤེས་པ་སྔ་མ་ལས་གཞན་ཡང་འདིའི་དེ་མ་ཐག་རྐྱེན་དུ་མི་འཐད་པའི་ཕྱིར་རོ། །དེའང་མིག་སོགས་དབང་པོ་རྣམས་དང་གཟུགས་སོགས་ཡུལ་རྣམས་ལ་ཤེས་པ་མྱོང་བའི་ངོ་བོར་བསྐྱེད་པའི་མཐུ་མེད་དེ། རང་ལ་མྱོང་བའི་ཆོས་མེད་པའི་ཕྱིར་དང་། རྒྱུས་རང་དང་རྗེས་སུ་མཐུན་པའི་འབྲས་བུ་བསྐྱེད་པའི་ཕྱིར་རོ། །གལ་ཏེ། ཤེས་པ་སྔ་མ་ལ་བལྟོས་མེད་དུ་ཤེས་པ་མྱོང་བའི་ངོ་བོར་བསྐྱེད་པའི་ནུས་པ་ཡོད་ན་དེ་དག་གིས་རང་གི་རིགས་འདྲ་ཕྱི་མ་རྣམས་ཀྱང་མྱོང་བའི་ངོ་བོར་བསྐྱེད་པར་འགྱུར་བས། ཕྱི་ནང་གི་སྐྱེ་མཆེད་ཐམས་ཅད་ཤེས་པར་ཐལ་བར་འགྱུར་རོ། །དེའི་ཕྱིར། རྒྱུད་གཅིག་ཏུ་གཏོགས་པའི་རིགས་མཐུན་གྱི་ཤེས་པ་གཞན་གྱིས་བར་མ་ཆོད་པའི་ཤེས་པ་སྔ་མ་གང་ཡིན་པ་དེ་ཉིད་ཤེས་པ་ཕྱི་མ་མྱོང་བའི་ངོ་བོར་བསྐྱེད་པའི་རྐྱེན་ཡིན་ཏེ། དཔེར་ན། ལྷ་སྦྱིན་དང་མཆོད་སྦྱིན་གྱི་ཁང་པའི་བར་ན་ཤིང་དང་ཆུ་ལ་སོགས་པས་བར་ཆོད་ཀྱང་ཁང་པའི་རིགས་མཐུན་གཞན་གྱིས་བར་མ་ཆོད་པས་ལྷ་སྦྱིན་གྱི་ཁང་པའི་དེ་མ་ཐག་ན་མཆོད་སྦྱིན་གྱི་ཁང་པ་ཡོད་དོ་ཞེས་འཇིག་རྟེན་ན་ཐ་སྙད་འདོགས་པ་བཞིན་དུ་ཤེས་པ་སྔ་ཕྱིའི་བར་དུ་རིགས་མཐུན་གྱི་ཤེས་པ་སྐད་ཅིག་གཞན་གྱིས་བར་མ་ཆོད་པས་དེ་མ་ཐག་པ་ཞེས་བྱའོ། །སྐད་ཅིག་མང་པོས་བར་ཆོད་པའི་ཤེས་པ་སྔ་མ་ཡང་ཤེས་པ་ཕྱི་མའི་དེ་མ་ཐག་པའི་རྒྱུ་ཇི་ལྟར་ཡིན་ཅེ་ན། གཉིད་མཐུག་པོ་ལོག་པ་དང་བརྒྱལ་བའི་གནས་སྐབས་ན་དབང་ཤེས་དང་ཡིད་ཤེས་གང་ཡང་མེད་ལ། དེ་ལས་སད་མ་ཐག་པའི་ཤེས་པའི་དེ་མ་ཐག་པའི་རྐྱེན་ནི་སྔར་(༢༠༩ན)གཉིད་དུ་འགྲོ་ཀ་མ་དང་བརྒྱལ་ཀ་མའི་ཤེས་པ་ལས་འོས་མེད་པའི་ཕྱིར་དང་། དབང་པོ་དང་ཡུལ་ནི་དེ་མ་ཐག་རྐྱེན་དུ་མི་རིགས་པར་སྔར་བཤད་ཟིན་པའི་ཕྱིར་རོ། །

			གཉིད་མཐུག་པོ་དང་བརྒྱལ་བའི་གནས་སྐབས་ན་སེམས་མེད་དེ། 

			ཇི་སྐད་དུ་སུམ་ཅུ་པར། 

			ཡིད་ཀྱི་རྣམ་ཤེས་འབྱུང་བ་ནི། །

			རྟག་ཏུའོ་འདུ་ཤེས་མེད་པ་དང་། །

			སྙོམས་པར་འཇུག་པ་རྣམ་གཉིས་དང་། །

			སེམས་མེད་གཉིད་དང་བརྒྱལ་མ་གཏོགས། །

			ཞེས་སེམས་ཅན་འདུ་ཤེས་མེད་པ་དང་། འདུ་ཤེས་མེད་པའི་སྙོམས་འཇུག་དང་། འགོག་པའི་སྙོམས་འཇུག་དང་། སེམས་མེད་པའི་གཉིད་དང་། བརྒྱལ་བའི་གནས་སྐབས་ལྔར་ཡིད་ཤེས་མི་འབྱུང་བར་བཤད་པའི་ཕྱིར་རོ། །

			དེ་བཞིན་དུ་གཟུགས་མེད་ཁམས་ནས་འདིར་སྐྱེས་མ་ཐག་པའི་དབང་པོ་ལྔའི་ཉེར་ལེན་ཀྱང་སྔར་གཟུགས་མེད་དུ་འཇུག་ཀ་མའི་མིག་སོགས་དབང་པོ་ལྔ་ཡིན་པར་རིགས་ཏེ། 

			རྒྱས་པ་ལས། 

			ཚེ་འདི་ཉིད་ཀྱི་སྐྱེ་མཆེད་ལྔ། །

			ལུས་གཞན་བསྐྱེད་པའི་རྒྱུ་ཉིད་ཡིན། །

			ཅེས་གསུངས་པའི་ཕྱིར་དང་། གཟུགས་མེད་ནས་འདིར་འཇུག་ཀའི་སེམས་ཀྱང་དབང་སོགས་ཀྱི་ཉེར་ལེན་དུ་མི་རིགས་ཏེ། 

			དེ་ཉིད་ལས། 

			གང་གིས་རྣམ་པར་ཤེས་པ་ནི། །

			མི་ཤེས་པ་ཡི་ཉེར་ལེན་རྒྱུ། །

			ཞེས་ཤེས་པས་བེམ་པོའི་ཉེར་ལེན་བྱེད་པའང་བཀག་པའི་ཕྱིར་རོ། །

			ཅི་སྟེ་ཡང་དབང་པོ་ལྔའི་བག་ཆགས་སོ་ཞེ་ན། དེའང་མི་རིགས་ཏེ། 

			རྣམ་ཤེས་སྔ་མས་བསྒོས་པ་ཡི། །

			ནུས་པ་བག་ཆགས་ཡིན་པར་འདོད། །

			ཅེས་བག་ཆགས་ནི་རྣམ་ཤེས་ཀྱི་ནུས་པར་བཤད་ལ། ནུས་པ་ཡང་ནུས་པ་ཅན་ལས་གཞན་མ་ཡིན་ཏེ། ཡིན་ན་ནུས་པ་ཐུག་མེད་དུ་ཐལ་བའི་ཕྱིར་རོ། །དེས་ན་འདི་རྒྱུ་མེད་དུ་མི་རིགས་ཤིང་ཉེར་ལེན་གཞན་ཡང་མེད་པས་ན་སྔར་གྱི་དབང་(༢༠༩བ)པོ་ཉིད་ཉེར་ལེན་དུ་རིགས་པས་ལེགས་པར་གྲུབ་པ་ཡིན་ནོ། །

			བདག་པོའི་རྐྱེན་གང་ཞེ་ན། སྤྱིར་དབང་པོའི་སྒྲ་དོན་ནི་ཡུལ་ལ་དབང་བསྒྱུར་ཞིང་ལོངས་སྤྱོད་པས་ན་དབང་པོ་ཡིན་ལ། དབང་པོ་རྣམས་ཀྱི་མཐུ་ལས་རྣམ་ཤེས་རྣམས་ཡུལ་སོ་སོར་འཛིན་པར་བྱེད་པ་སྟེ། དེ་ཡང་མིག་གི་རྣམ་ཤེས་ཀྱིས་གཟུགས་འབའ་ཞིག་འཛིན་གྱི། གཞན་སྒྲ་སོགས་མི་འཛིན་པ་ནི་མིག་དབང་ཁོ་ནའི་མཐུ་ཡིན་ཏེ། དམིགས་རྐྱེན་དང་དེ་མ་ཐག་རྐྱེན་ལ་དེའི་མཐུ་མེད་པའི་ཕྱིར་ཏེ། དེ་མ་ཐག་རྐྱེན་གྱིས་མིག་ཤེས་གཟུགས་ཁོ་ན་འཛིན་ནུས་སུ་བསྐྱེད་པ་མ་ཡིན་ཏེ། མིག་ཤེས་ཀྱི་དེ་མ་ཐག་རྐྱེན་ནི་ཡིད་ཤེས་ཀྱིས་ཀྱང་བྱེད་ལ། དེའི་ཡུལ་ནི་གཟུགས་ཁོ་ནར་མ་ངེས་པའི་ཕྱིར་རོ། །དེས་ན་མིག་ཤེས་གཟུགས་ཁོ་ནའི་ཡུལ་ཅན་དུ་ངེས་བྱེད་མིག་དབང་གིས་མ་བྱས་ན་མིག་ཤེས་ཀྱི་སྒྲ་ལ་སོགས་པ་ཡང་འཛིན་པར་འགྱུར་ཏེ། གཟུགས་འཛིན་ལ་སྒྲ་སོགས་མི་འཛིན་པར་བྱེད་པའི་བྱེད་རྒྱུ་གཞན་ཅུང་ཟད་ཀྱང་མེད་པའི་ཕྱིར་རོ། །

			དེའང་དབང་པོ་རྣམས་ཀྱི་ནང་ནས་མིག་དབང་ནི་དོན་རྣམས་ཀྱི་ནང་ནས་གཟུགས་འབའ་ཞིག་ལ་ལོངས་སྤྱོད་པ་ཡིན་ཏེ། སེམས་ཅན་རྣམས་ཀྱི་ལས་ཀྱི་དབང་གིས་ནང་དུ་མིག་སོགས་དབང་པོ་ལྔ་གྲུབ་པ་ན་ཕྱི་རོལ་དུའང་གཟུགས་སོགས་དོན་ལྔ་རང་དབང་དུ་འབྱུང་བས་ན་གཟུགས་ནི་གཙོ་བོར་མིག་དབང་གི་སྤྱོད་ཡུལ་ཡིན་པའི་ཕྱིར་རོ། །དེའི་ཕྱིར་མིག་གི་རྣམ་པར་ཤེས་པ་ནི་མིག་དབང་ལ་གནས་བཅས་པའི་དབང་གིས་མིག་དབང་གི་ཡུལ་གཟུགས་ལ་ལོངས་སྤྱོད་པར་ནུས་པ་ཡིན་གྱི། རང་དབང་དུ་ནི་མ་ཡིན་ཏེ། དཔེར་ན། རྒྱལ་པོ་ནི་རང་གི་མངའ་འབངས་ལ་རང་གི་ལས་ཀྱི་དབང་གིས་གཞན་ལ་བལྟོས་མེད་དུ་རང་དབང་དུ་ལོངས་སྤྱོད་ལ། དེ་ལ་བརྟེན་པའི་བློན་པོ་ནི་རྒྱལ་པོ་ལ་བརྟེན་པའི་དབང་གིས་དེའི་མངའ་(༢༡༠ན)འབངས་ལ་ལོངས་སྤྱོད་པར་ནུས་ཀྱི། རང་དབང་དུ་ནི་མ་ཡིན་པ་བཞིན་ནོ། །ཇི་ལྟར་ན། མིག་གི་དབང་པོས་གཟུགས་ཁོ་ན་ལ་ལོངས་སྤྱོད་ཅེ་ན། མིག་མེད་པ་དག་ལ་གཟུགས་ལ་ལོངས་སྤྱོད་པའི་མཐུ་མེད་པའི་ཕྱིར་དང་། མིག་ཡོད་པ་དག་གིས་ཐ་ན་མུན་པ་ཡང་མཐོང་བའི་ཕྱིར་དང་། མིག་དང་ལྡན་ཀྱང་རྣ་བ་ལ་སོགས་པའི་དབང་པོ་གཞན་མེད་ན་སྒྲ་ལ་སོགས་པའི་དོན་གཞན་རྣམས་སྤྱོད་པའི་མཐུ་མེད་པའི་ཕྱིར་དང་། དབང་པོ་སོ་སོའི་དབང་གིས་ཡུལ་སོ་སོར་གྲུབ་པ་ཡང་རིགས་པ་དེ་ཉིད་ཀྱིས་གྲུབ་པའི་ཕྱིར་རོ། །

			མིག་གི་དབང་པོ་དེའང་གང་ཞེ་ན། གང་གི་དབང་གིས་མིག་ཤེས་ཀྱི་གཟུགས་འཛིན་པར་འགྱུར་བ་དེ་ནི་མིག་གི་དབང་པོ་ཡིན་ནོ། །ཅིའི་ཕྱིར། མིག་དང་གཟུགས་དང་ཡིད་བྱེད་གསུམ་ལས་སྐྱེས་པའི་ཤེས་པ་ལ་ཡུལ་དང་ཡིད་ལ་བྱེད་པའི་སྒོ་ནས་མ་ཡིན་པར་མིག་གིས་ཤེས་པ་ཞེས་དབང་པོའི་སྒོ་ནས་ཐ་སྙད་འདོགས་ཤེ་ན། སྤྱིར་དོན་རྣམས་ལ་མིང་གི་བརྡ་བྱས་པ་ནི་ཐ་སྙད་ལ་འཇུག་པ་ན་མིང་དེ་ལས་དོན་དེ་བདེ་བླག་ཏུ་གོ་བའི་ཆེད་ཡིན་ལ། དེ་ལྟ་བུའི་བརྡའི་དགོས་པ་ཡང་མིག་ཤེས་ཤེས་པའི་ཐ་སྙད་འདི་ལ་ཡོད་པ་ཡིན་ཏེ། འདི་ལས་གཟུགས་གསལ་བར་སྣང་བའི་ཤེས་པ་འཁྲུལ་མེད་དུ་གོ་བར་འགྱུར་བའི་ཕྱིར་ཏེ། མིག་ནི་གཟུགས་གསལ་བར་སྣང་བའི་ཤེས་པ་ཁོ་ནའི་ཐུན་མོང་མ་ཡིན་པའི་བདག་རྐྱེན་ཡིན་པས་གཞན་ལ་མི་འཁྲུལ་པའི་ཕྱིར་རོ། །

			དེའི་ཕྱིར་མདོ་ལས། 

			ཐུན་མོང་མིན་པའི་རྒྱུ་ཡི་ཕྱིར། །

			དེ་ཡི་ཐ་སྙད་དབང་པོས་བྱས། །

			ཞེས་གསུངས་པའི་ཕྱིར་རོ། །

དེས་ན་ཤེས་པ་ཀུན་དེ་མ་ཐག་རྐྱེན་ལས་བྱུང་བའི་ཕྱིར་དེ་མ་ཐག་རྐྱེན་གྱི་ཤེས་པ་ཞེས་པས་ཀྱང་གཟུགས་ཤེས་གོ་བར་མི་འགྱུར་ལ། གཟུགས་ཤེས་ཤེས་(༢༡༠བ)པས་ཀྱང་མ་ཡིན་ཏེ། ཡིད་ཤེས་ཀྱིས་ཀྱང་གཟུགས་ཤེས་པའི་ཕྱིར་དང་། གཟུགས་ནི་མིག་དབང་བཞིན་དུ་མིག་ཤེས་ཀྱི་ཐུན་མོང་མ་ཡིན་པའི་རྒྱུ་ཡང་མ་ཡིན་ཏེ། གཟུགས་གཅིག་ཉིད་ཀྱང་སྐྱེས་བུ་དུ་མའི་མིག་ཤེས་ཀྱི་རྒྱུར་འགྱུར་ལ། དབང་པོ་རྣམས་རྒྱུད་སོ་སོར་ངེས་པས་རང་རང་གི་རྒྱུད་ཀྱི་ཤེས་པ་བསྐྱེད་ཀྱི། ཤེས་པ་ཐུན་མོང་བ་བསྐྱེད་པ་མི་སྲིད་པའི་ཕྱིར་རོ། །དེ་ལྟར་ན། མིག་ཤེས་ཀྱི་བདག་རྐྱེན་ཇི་སྐད་བཤད་པའི་རྗེས་སུ་དཔགས་ནས་དབང་ཤེས་གཞན་རྣམས་ཀྱི་བདག་རྐྱེན་ཡང་ཤེས་པར་བྱ་ལ། མིག་གི་དབང་པོ་ཇི་སྐད་བཤད་པའི་ཚུལ་གྱིས་དབང་པོ་གཞན་རྣམས་ཀྱང་ཤེས་པར་བྱའོ། །

			དམིགས་པའི་རྐྱེན་གང་ཞེ་ན། དོན་གང་ཤེས་པ་རང་དང་འདྲ་བར་སྐྱེད་པར་བྱེད་པ་སྟེ། 

			ཇི་སྐད་དུ། 

			རིགས་པ་ཤེས་པ་ཡིས། །

			ཤེས་པའི་རྣམ་པ་འཇོག་ནུས་པའི། །

			རྒྱུ་ཉིད་ལ་ནི་གཟུང་བར་ཤེས། །

			ཞེས་གསུངས་པས་སོ། །

དོན་གྱི་ཤེས་པ་རང་དང་འདྲ་བར་བསྐྱེད་དོ་ཞེས་བྱ་བ་འདི་གང་། རྡུལ་ཕྲན་རྣམས་ཀྱིས་སམ། འོན་ཏེ་རགས་པས་བསྐྱེད། དང་པོ་ལྟར་ན་རྡུལ་ཕྲན་རྣམས་ནི་མ་འདྲེས་པར་སིལ་བུར་གནས་པའི་ཕྱིར། ཤེས་པ་ཡང་དེ་ལྟར་སྣང་བར་རིགས་ན། དེའང་མ་ཡིན་ཏེ། ལིངས་པོ་གཅིག་གི་རྣམ་པར་སྣང་བའི་ཕྱིར་རོ། །གཉིས་པ་ལྟར་ན་ཡང་དབང་པོའི་ཤེས་པ་རྣམས་ཀུན་རྫོབ་པའི་ཡུལ་ཅན་དུ་འགྱུར་བའམ། ཡང་ན་རགས་པ་རྫས་སུ་གྲུབ་པར་འགྱུར་རོ། །དེའི་ཕྱིར། ཤེས་པ་དོན་དང་འདྲ་བ་ཞེས་བྱ་བ་འདི་ནི་དཔྱད་མི་བཟོད་པས་མི་རིགས་སོ་ཞེ་ན། ཇི་སྐད་བཤད་པའི་སྐྱོན་དུ་འགྱུར་བའི་ཕྱིར་རགས་པས་ཤེས་པའི་རྣམ་པ་བསྐྱེད་དོ་ཞེས་ནི་མི་སྨྲ་ལ། འོན་ཀྱང་རིགས་མཐུན་པའི་རྡུལ་ཕྲན་ཡུལ་འདབ་འབྱོར་དུ་གནས་པ་རྣམས་ཀྱིས་དབང་པོའི་ཤེས་པ་རྣམས་ཡུལ་(༢༡༡ན)གྱི་རྣམ་ལྡན་དུ་བསྐྱེད་པའི་ཕྱིར། དོན་གྱི་ཤེས་པ་རང་དང་འདྲ་བར་མ་བསྐྱེད་པའི་ཉེས་པ་མེད་དོ། །

			དེས་ན་དབང་ཤེས་རྣམས་ལ་རྡུལ་ཕྲན་རྣམས་མ་འདྲེས་པའི་རྣམ་པར་སྣང་གི་རགས་པ་གཅིག་གི་རྣམ་པར་སྣང་བ་ནི་མ་ཡིན་ཏེ། ཡུལ་རྡུལ་ཕྲན་རྣམས་ཕྱོགས་ཀྱི་ཆ་དང་བཅས་པར་སྣང་བའི་ཕྱིར་རོ། །གལ་ཏེ། དབང་ཤེས་ཀྱི་གཟུང་རྣམ་དུ་མར་འགྱུར་ཏེ། ཕྱོགས་ཆ་དང་བཅས་པར་སྣང་བའི་ཕྱིར་རོ་ཞེ་ན། ཐ་སྙད་དུ་ནི་ཕྱོགས་ཀྱི་ཆ་དང་བཅས་ཀྱང་དུ་མར་མི་འགྱུར་ཏེ། དཔེར་ན། ཕྱོགས་ཀྱི་ཆ་དང་བཅས་པའི་ཁང་བཟང་ལའང་ཁང་བཟང་གཅིག་གི་ཐ་སྙད་འཇུག་པ་བཞིན་ནོ། །རིགས་པས་དཔྱད་པ་ན་ཤེས་པའི་གཟུང་རྣམ་ཆ་དང་བཅས་པར་མ་གྲུབ་སྟེ། ཕྱོགས་དེ་ནི་ཡུལ་བེམ་པོའི་ཆོས་ཡིན་པའི་ཕྱིར། གཟུང་རྣམ་བེམ་པོར་ཐལ་བའི་ཕྱིར་རོ། །འོ་ན་དབང་པོའི་ཤེས་པ་རྣམས་རིགས་པས་དཔྱད་ན་འཁྲུལ་པར་འགྱུར་ཏེ། རང་གིས་གཟུང་རྣམ་ལ་ཕྱོགས་ཆ་མེད་བཞིན་དུ་དེར་སྣང་བའི་ཕྱིར་ཞེ་ན། དེ་ནི་བདེན་མོད་ཀྱི། འོན་ཀྱང་ཕྱི་རོལ་གྱི་དོན་སྨྲ་བ་དག་ནི་དེ་ལྟ་བུའི་དཔྱད་པ་ཞིབ་མོ་བོར་ནས་དབང་ཤེས་རྣམས་རང་གི་གཟུང་དོན་གྱི་རྣམ་པ་ཇི་ལྟ་བ་བཞིན་སྣང་བ་ཙམ་ལ་མ་འཁྲུལ་པར་ཐ་སྙད་བྱེད་པ་ཡིན་ནོ། །དེའི་དབང་ཤེས་རྣམས་ལ་རང་གི་གཟུང་དོན་རྡུལ་ཕྲན་རྣམས་མ་འདྲེས་པར་སིལ་བུར་སྣང་ཡང་རྗེས་སུ་སྐྱེས་པའི་རྟོག་པས་དེ་དག་གི་སྤུ་རིས་མི་ཕྱེད་པས་ལིངས་པོ་གཅིག་ཏུ་ཞེན་ནས་གཟུགས་གཅིག་གོ་སྒྲ་གཅིག་གོ་ཞེས་ཐ་སྙད་བྱེད་དོ། །

			གལ་ཏེ། དོན་དང་ཤེས་པ་དུས་མཉམ་མམ་མི་མཉམ། དུས་མཉམ་ན་དབང་ཤེས་ཀྱིས་དོན་མི་འཛིན་པར་ཐལ། དོན་གྱིས་དབང་ཤེས་ལ་ཕན་པའི་ཁྱད་པར་ཅུང་ཟད་ཀྱང་མ་བྱས་པའི་ཕྱིར། མ་ཁྱབ་ན་ཐམས་ཅད་ཐམས་ཅད་ཀྱི་ཡུལ་(༢༡༡བ)དུ་ཧ་ཅང་ཐལ་བར་འགྱུར་རོ། །ཅི་སྟེ་དུས་མི་མཉམ་ནའང་དབང་ཤེས་ཀྱིས་དོན་འཛིན་པར་མི་རིགས་ཏེ། དབང་ཤེས་སྐྱེས་པ་ན་དོན་འགགས་ཟིན་པས་མ་གྲུབ་པའི་ཕྱིར་དང་། མེད་པར་ཡང་འཛིན་ན་འདས་པ་སོགས་འཛིན་པའི་རྟོག་པ་བཞིན་དུ་དབང་ཤེས་དངོས་མེད་ཀྱི་ཡུལ་ཅན་དུ་འགྱུར་བའི་ཕྱིར་རོ། །དོན་མ་འགགས་པའི་ཚེ་དབང་ཤེས་ཀྱིས་དོན་འཛིན་པར་ཡང་མི་རུང་སྟེ། མ་སྐྱེས་ནས་མེད་པའི་ཕྱིར་རོ་ཞེ་ན། དེ་ལྟར་རིགས་པས་ལེགས་པར་དཔྱད་པ་ན་དབང་ཤེས་ཀྱིས་དོན་མི་འཛིན་པ་ནི་ཁོ་བོ་ཅག་ཀྱང་འདོད་པ་ཡིན་ཏེ། དབང་ཤེས་ཀྱིས་དོན་འཛིན་པ་ལ་སོགས་པ་ཡུལ་དང་ཡུལ་ཅན་གྱི་རྣམ་གཞག་ཐམས་ཅད་བྱ་བྱེད་ལ་བལྟོས་པ་ཅན་ཡིན་པའི་ཕྱིར་དང་། དངོས་པོ་སྐད་ཅིག་མར་སྨྲ་བ་དག་ལ་བྱ་བྱེད་བདེན་པར་མ་གྲུབ་པའི་ཕྱིར་རོ། །

			དེ་ལྟར་ན་ཡང་ཤེས་པས་དོན་འཛིན་ཞེས་བྱ་བ་འདི་ནི་འཇིག་རྟེན་གྱི་ཐ་སྙད་དང་མཐུན་པར་རྣམ་གཞག་བྱས་པ་ཡིན་ཏེ། དཔེར་ན། ཕའི་བྱད་གཟུགས་དང་འདྲ་བའི་བུ་ལ་ཕའི་གཟུགས་འཛིན་ནོ་ཞེས་འཇིག་རྟེན་ན་ཐ་སྙད་འདོགས་པ་བཞིན་དུ་ཤེས་པའི་དོན་ཇི་ལྟ་བའི་རྣམ་པའི་རྗེས་སུ་བྱེད་པར་སྐྱེས་པ་ན་ཤེས་པས་དོན་འཛིན་ནོ་ཞེས་བྱ་བ་འདི་ནི་འཇིག་རྟེན་གྱི་ཐ་སྙད་ཙམ་སྟེ། 

			རྒྱས་པ་ལས། 

			བདག་ཉིད་བྱེད་པོ་མིན་ན་ཡང་། །

			དེ་ཡི་དབང་གིས་དེར་བཞག་ཕྱིར། །

			དཔེར་ན་འབྲས་བུ་རྒྱུ་རྣམས་ཀྱི། །

			བདག་ཉིད་འདྲ་བར་འབྱུང་བའི་ཕྱིར། །

			བྱ་བ་ལྡན་པ་མ་ཡིན་ཀྱང་། །

			འཇིག་རྟེན་རྒྱུ་གཟུགས་འཛིན་ཅེས་བརྗོད། །

			ཅེས་གསུངས་པའི་ཕྱིར་རོ། །

མདོར་ན་དབང་ཤེས་རྣམས་ཀྱི་གཟུགས་རྣམ་འདི་རྐྱེན་གསུམ་གྱི་ནང་ནས་དོན་ཁོ་ནས་བྱས་པ་ཡིན་ཏེ། དབང་ཡིད་ཡོད་ཀྱང་སྔོན་པོ་མེད་ན་སྔོན་པོའི་རྣམ་པ་ཅན་གྱི་བློ་མི་སྐྱེ་ཞིང་། སྔོན་པོ་ཡོད་པ་ན་འབྱུང་བའི་ཕྱིར་རོ། །གལ་ཏེ། རྐྱེན་གསུམ་གྱི་ནང་ནས་སྔོན་(༢༡༢ན)པོའི་རྣམ་པ་དེ་སྔོན་པོའི་དབང་གིས་འབྱུང་བ་མ་ཡིན་ན། ཤེས་པ་སྔོན་པོའི་རྣམ་པ་ཅན་དུ་འབྱུང་བ་སྔོན་པོ་ལ་བལྟོས་པར་མི་འགྱུར་ཏེ། སྔོན་པོའི་རྣམ་པ་དེ་སྔོན་པོའི་དབང་གིས་འབྱུང་བ་མ་ཡིན་པའི་ཕྱིར་རོ། །

			དེ་བཞིན་དུ་ཚད་མ་རྒྱ་མཚོ་མཐའ་ཡས་ལས་གསུངས་ཏེ། སེམས་དང་སེམས་ལས་བྱུང་བའི་གཞི་སྒོ་ལྔའི་རྣམ་ཤེས་དང་། དེའི་འཁོར་གྱི་སེམས་ལས་བྱུང་བ་རྣམས་གཟུགས་ལ་སོགས་པའི་ཡུལ་ལྔ་ལ་དམིགས་ཏེ། ཡུལ་ལྔ་མཐོང་བ་མེད་ཀྱང་མིའི་བཞིན་གྱིས་མེ་ལོང་ལ་རང་གི་རྣམ་པ་གཏོད་པ་ལྟར་ཡུལ་གྱིས་སྐད་ཅིག་གཉིས་པ་ལ་རང་འདྲའི་རྣམ་པ་གཏོད་པའི་དབང་གིས་ཤེས་པ་ལ་དོན་གྱི་རྣམ་པ་ཤར་ནས་འདྲ་བ་ཉམས་སུ་མྱོང་བ་ལ་དོན་རྟོགས་སོ་ཞེས་ཐ་སྙད་འདོགས་ཏེ། 

			ཤེས་པ་རྣམ་བཅས་ཕྱོགས་ལ་ནི། །

			དངོས་སུ་དེ་གཉིས་ཐ་དད་ཀྱང་། །

			དེ་དང་གཟུགས་བརྙན་འདྲ་བ་ན། །

			བཏགས་པ་ཙམ་ཞིག་ཚོར་བར་རུང་། །

			ཞེས་བཤད་པ་ཡིན་ནོ། །

དོན་རིག་པ་ནི་ཡུལ་ལ་དམིགས་པས་དོན་རིག་པར་བཏགས་པ་ཡིན་ལ། ཤེས་པ་རྣམས་སྐད་ཅིག་མ་དེ་ཉིད་རང་རིག་ཅིང་གསལ་བར་མྱོང་བ་ན། བདག་ཉིད་མྱོང་བས་རིག་པ་མཚན་ཉིད་པ་སྟེ། 

			བདག་ཉིད་གསལ་བར་མྱོང་བ་ཡིན། །

			འདྲ་བར་སྣང་བ་དམིགས་པ་ཡིན། །

			དེས་ན་ཤེས་པ་ཐམས་ཅད་ཀྱི། །

			དམིགས་མྱོང་དག་ནི་ཐ་དད་གནས། །ཞེས་བཤད་པ་ཡིན་ནོ། །

			ཟླ་བ་གཉིས་སྣང་ལ་སོགས་པ་ནི་ཤེས་པ་ལ་ཟླ་བ་གཉིས་ཀྱི་རྣམ་པར་ཤར་ཡང་ཕྱི་རོལ་ན་རྣམ་པ་གཏོད་པ་པོ་ཟླ་བ་གཉིས་མེད་པས་འཁྲུལ་པ་ཞེས་བྱ་སྟེ། ཡུལ་བརྫུན་པས་ནི་འཁྲུལ་པ་ཡིན་ནོ་ཞེས་མདོ་སྡེ་པ་སྨྲའོ་ཞེས་གསུངས་སོ། །

			མདོར་ན་དབང་པོའི་ཤེས་པ་རྣམས་ལ་རྐྱེན་གསུམ་ལས་གཞན་པའི་རྒྱུ་མ་དམིགས་པའི་ཕྱིར། རྟོག་པ་དང་བྲལ་ཞིང་མ་འཁྲུལ་པའི་ཤེས་པ་(༢༡༢བ)གང་ཇི་སྐད་བཤད་པའི་རྐྱེན་གསུམ་ལས་སྐྱེས་པའི་ཤེས་པ་ནི་དབང་པོའི་མངོན་སུམ་ཡིན་ནོ། །རྣམ་པར་ཤེས་པ་སྨྲ་བའི་ལུགས་ཀྱི་རྐྱེན་གསུམ་གྱི་རྣམ་གཞག་ནི་འོག་ནས་འཆད་པར་འགྱུར་རོ། །

			གཉིས་པ་ཚིག་གི་དོན་བཤད་པ་ལ། དབང་ཤེས་རྟོགས་བྲལ་དུ་རིགས་པས་བསྒྲུབ། དབང་ཤེས་ཀྱི་ཐ་སྙད་འཇུག་པའི་རྒྱུ། རྟོག་བྲལ་ལ་ལུང་འགལ་སྤང་། དུ་མའི་ངོ་བོ་དབང་ཤེས་ཀྱི་ཡུལ་མིན་པ། སྤྱི་དབང་ཤེས་ཀྱི་ཡུལ་མིན་པར་བསྟན་པའོ། །

			དང་པོ་ལ། གཞན་གྱི་རྟོག་བྲལ་གྱི་སྒྲུབ་བྱེད་དགག །རང་ལུགས་ཀྱི་སྒྲུབ་བྱེད་དངོས་བསྟན་པའོ། །

			དང་པོ་ལ། འདོད་པ་བརྗོད། དེ་དགག་པའོ། །

			དང་པོ་ནི། 

			ལ་ལ་དབང་སྐྱེས་ལ་སོགས་ཕྱིར། །

			བྱིས་པའི་བློ་བཞིན་རྟོག་མེད་དང་། །

			བྱིས་པའི་རྟོག་མེད་ཉིད་ཀྱི་རྒྱུ། །

			བརྡ་ཉམས་པ་ཉིད་ཡིན་སྨྲ་བ། །

			ཞེས་སྨོས་ཏེ། ཀུན་ལས་བཏུས་ཀྱི་འགྲེལ་བྱེད་པཎྜི་ཏ་སྲིད་པའི་བདག་པོ་ལ་སོགས་པ་ལ་ལ་ན་རེ། དབང་པོའི་མངོན་སུམ་ནི་དབང་པོ་ལས་སྐྱེས་པའི་ཕྱིར་དང་། ཉམས་སུ་མྱོང་བའི་རྣམ་པས་འཇུག་པའི་ཕྱིར་དང་། ཡིད་མ་ཡིན་པ་ལ་སོགས་པའི་ཕྱིར། རྟོག་པ་མེད་པ་ཡིན་ཏེ། དཔེར་ན། བྱིས་པའི་བློ་བཞིན་ནོ། །དཔེ་བསྒྲུབ་པ་ནི་བྱིས་པའི་བློ་རྟོག་མེད་ཡིན་པ་ཉིད་ཀྱི་རྒྱུ་མཚན་ཀྱང་བརྡ་འཛིན་པའི་ནུས་པ་ཉམས་པ་ཉིད་ཡིན་པའི་ཕྱིར་རོ་ཞེས་སྨྲ་བའོ། །

			གཉིས་པ་དེ་དགག་པ་ནི། 

			དེ་དག་གི་ནི་རྟོག་མེད་ཕྱིར། །

			བྱིས་པའི་མངོན་སུམ་ཉིད་དུ་འགྱུར། །

			བརྡ་ཡི་རྒྱུ་དང་བྲལ་བའི་ཕྱིར། །

			དེ་ནི་ཕྱིས་ཀྱང་མི་འགྱུར་རོ། །

			ཞེས་སྨོས་ཏེ། རྒོལ་བ་དེ་དག་གི་ལུགས་ལ་བྱིས་པའི་བློ་ཐམས་ཅད་ནི་རྟོག་མེད་ཡིན་པའི་ཕྱིར། དཔྱད་པར་བྱེད་པ་ཅུང་ཟད་ཀྱང་མེད་པ་བྱིས་པའི་མངོན་སུམ་ཉིད་དུ་འགྱུར་རོ། །(༢༡༣ན)འདོད་པར་མི་ནུས་ཏེ། སྐྱེས་མ་ཐག་ཏུ་ཟས་འདོད་པ་ལ་སོགས་པ་མཐོང་བའི་ཕྱིར་རོ། །གཞན་ཡང་བརྡ་སྦྱོར་བའི་རྒྱུ་རྟོག་པ་དང་བྲལ་ཞིང་རྟོག་པ་སྔོན་དུ་མ་སོང་བའི་ཕྱིར། བྱིས་པ་དེ་ནི་ཕྱིས་ཀྱང་བརྡ་སྦྱོར་བའི་རྟོག་པ་ཡོད་པར་མི་འགྱུར་རོ། །

			དེ་ལ། 

			གལ་ཏེ་བརྡ་ལ་མ་བྱང་བའི། །

			ཡིད་ཡོད་དེས་ན་དེ་འདོད་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། བྱིས་པ་དེ་སྔར་བརྡ་ལ་མ་བྱང་བའི་གནས་སྐབས་སུ་ཡིད་དཔྱོད་པར་བྱེད་པའི་བདག་ཉིད་ཡོད་པ་དེས་ན་ཕྱིས་བརྡ་དེ་འཛིན་པར་འདོད་དོ་ཞེ་ན། 

			བཤད་པ། 

			དེ་བཞིན་དབང་སྐྱེས་ལ་ཡང་འགྱུར། །

			འདི་འདྲ་འདི་ཡང་ལྷག་ལྡན་ཡིན། །

			ཅེས་སྨོས་ཏེ། བྱིས་པ་དེ་སྔར་བརྡ་ལ་མ་བྱང་བའི་སྐབས་སུ་ཡིད་དཔྱོད་པའི་བདག་ཉིད་ཡིན་པས་ཕྱིས་བརྡ་འཛིན་པ་དེ་བཞིན་དུ་དབང་པོ་ལས་སྐྱེས་པའི་ཤེས་པ་རྟོག་བྲལ་དུ་བསྒྲུབ་པ་ལའང་མཐུན་དཔེ་ཡང་དག་ཏུ་འགྱུར་བ་མ་ཡིན་པར་ཐལ། ངེས་ཤེས་ཡིན་པ་མ་ཁེགས་ཤིང་རྟོག་པར་དོགས་པར་འགྱུར་བའི་ཕྱིར་རོ། །དེས་ན་དཔེ་མ་གྲུབ་པས་རྟགས་ཀྱང་མ་ངེས་ཏེ། དབང་པོ་ལས་སྐྱེས་པའི་ཕྱིར་ཞེས་བྱ་བ་ལ་སོགས་པའི་རྟགས་འདི་འདྲ་བ་འདི་ཡང་ཆོས་ཅན། དབང་ཤེས་རྟོག་བྲལ་དུ་བསྒྲུབ་པ་ལ་ལྷག་མ་དང་ལྡན་པའི་གཏན་ཚིགས་ཡིན་ཏེ། དེ་ལྟར་བསྒྲུབ་པའི་བསྒྲུབ་བྱའི་ཆོས་དང་འབྲེལ་བ་མེད་ཅིང་། དགག་བྱའི་ཆོས་དང་འགལ་བ་མེད་པའི་ཕྱིར་རོ་ཞེས་ལྷའིའོ། །

			ཅི་སྟེ། ཡང་བྱིས་པའི་བློ་སྔ་ཕྱི་གཅིག་ཏུ་འཛིན་པས་སྟོང་པ་དང་མངོན་དུ་བྱེད་པ་འཇུག་པ་ལ་སོགས་པ་རྟགས་གཞན་གྱིས་རྟོག་མེད་དུ་གྲུབ་བོ་ཞེ་ན། 

			བཤད་པ། 

			བྱིས་ལ་སྒྲུབ་པར་བྱེད་གང་ཡིན། །

			དེ་ཉིད་འདིར་ཡང་བརྗོད་བྱ་སྟེ། །

			དབང་པོའི་(༢༡༣བ)བློར་ནི་མཚུངས་ཕྱིར་རོ། །

			འདིས་ནི་མྱོང་སོགས་བཤད་པ་ཡིན། །

			ཞེས་སྨོས་ཏེ། བྱིས་པའི་བློ་རྟོག་མེད་ལ་སྒྲུབ་པར་བྱེད་པ་ཉིད་དུ་བཀོད་པའི་སྔ་ཕྱི་གཅིག་ཏུ་འཛིན་པས་སྟོང་པ་དང་མངོན་དུ་བྱེད་པས་འཇུག་པའི་རྟགས་གང་ཡིན་པ་དེ་ཉིད་དབང་ཤེས་རྟོག་མེད་དུ་བསྒྲུབ་པའི་སྐབས་འདིར་ཡང་བརྗོད་པར་བྱ་རིགས་ཏེ། བྱིས་པའི་དབང་ཤེས་དང་། དབང་ཤེས་ཙམ་རྟོག་བྲལ་དུ་མ་ངེས་ཤིང་རྟོག་པར་དོགས་པའི་དབང་པོའི་བློར་ནི་མཚུངས་པའི་ཕྱིར་རོ། །གཞན་ཡང་དཔེ་མ་གྲུབ་པར་བཤད་པའི་རིགས་པ་འདིས་ནི་མྱོང་བའི་རྣམ་པས་འཇུག་པའི་ཕྱིར་དང་། ཡིད་ལས་བྱུང་བ་མ་ཡིན་པའི་རྟགས་ལ་སོགས་པ་དཔེ་བསྒྲུབ་བྱའི་ཆོས་ཀྱིས་སྟོང་པས་ཁྱབ་པ་མ་ངེས་པར་བཤད་པ་ཡིན་ནོ། །

			གཉིས་པ་རང་ལུགས་ཀྱི་སྒྲུབ་བྱེད་བཤད་པ་ལ། དོན་སྦྱོར་རྟོག་པར་འདོད་པ་དགག །མིང་སྦྱོར་རྟོག་པར་འདོད་པ་དགག་པའོ། །

			དང་པོ་ལ། འགོག་བྱེད་ཀྱི་རྟགས་དགོད། རིགས་སོགས་མངོན་སུམ་གྱིས་གྲུབ་པ་དགག །རྗེས་དཔག་གིས་གྲུབ་པ་དགག །རྩོད་པ་སྤང་། དོན་བསྡུ་བའོ། །

			དང་པོ་ནི། 

			ཁྱད་པར་དང་ནི་ཁྱད་པར་གཞི། །

			འབྲེལ་དང་འཇིག་རྟེན་གཞུང་ལུགས་ནི། །

			བཟུང་ནས་དེ་དག་སྡོམ་བྱས་ཏེ། །

			དེ་ལྟར་རྟོགས་ཀྱི་གཞན་དུ་མིན། །

			དཔེར་དབྱུག་ཅན་བཞིན་རིགས་སོགས་ཀྱི། །

			བྱེ་བྲག་རྟོགས་པ་མེད་པའི་ཕྱིར། །

			དེ་ལྡན་སྦྱོར་བ་ཡོད་མིན་པ། །

			དེས་ན་འདི་ལ་རྟོགས་པའང་མེད། །

			ཅེས་སྨོས་ཏེ། དབང་ཤེས་ནི་རིགས་སོགས་སྦྱོར་བའི་རྟོག་པ་མ་ཡིན་ཅིང་། གང་དོན་སྦྱོར་གྱི་རྟོག་པ་ཡིན་ན་ནི་ཁྱད་པར་དང་ནི་ཁྱད་པར་ཅན་ཞེས་ཁྱད་པར་གྱི་གཞི་འདི་ལ་ཁྱད་པར་འདི་ལྡན་ནོ་ཞེས་པའི་འབྲེལ་བ་དང་། འདི་ནི་ཁྱད་པར་ཅན་ཡིན་ནོ། །འདི་ནི་ཁྱད་པར་རོ། །(༢༡༤ན)འདི་འདི་ལ་ལྡན་ནོ། །ཞེས་འཇིག་རྟེན་གྱི་གཞུང་ལུགས་མིང་དང་ཐ་སྙད་སོ་སོར་ནི་བཟུང་ནས་དེ་དག་གཅིག་ཏུ་སྡོམ་པར་བྱས་ཏེ་ཁྱད་པར་ཅན་ལ་ཁྱད་པར་སྦྱར་ནས་དེ་ལྟར་རྟོགས་ཀྱི། སོ་སོར་གཟུང་བ་ལས་གཞན་དུ་མ་བཟུང་ན་སྦྱར་ནས་འཛིན་པ་མིན་ཏེ། དཔེར་ན། སྐྱེས་བུ་དབྱུག་པ་ཅན་ཞེས་འཛིན་པ་བཞིན་ནོ་ཞེས་སྤྱིར་བསྟན་ནས། བྱེ་བྲག་ཏུ་དབང་ཤེས་འདི་ལ་དོན་སྦྱོར་ཀྱི་རྟོག་པ་མེད་དེ། བ་ལང་གི་རིགས་སོགས་ཀྱི་བྱེ་བྲག་རྟོགས་པ་མེད་པའི་ཕྱིར། བ་ལང་གི་རིགས་སོགས་དེ་བ་ལང་གི་རྫས་དང་ལྡན་པར་སྦྱར་བའི་དོན་སྦྱོར་རྟོག་པ་ཡོད་པ་མིན་པ་དང་། བ་ལང་གི་རིགས་སོགས་རྫས་ལ་སྦྱོར་བའི་རྟོག་པ་མེད་པ་དེས་ནའི་ཕྱིར་རོ། །འང་ཞེས་པ་སྒྲའི་རྟོག་པ་འབའ་ཞིག་ལུས་པར་གྱུར་པ་དེའང་ཇི་སྐད་བཤད་པའི་རིགས་པས་ཡོད་པ་མ་ཡིན་ནོ་ཞེས་ལྷའིའོ། །

			གཉིས་པ་རིགས་སོགས་མངོན་སུམ་གྱིས་གྲུབ་པ་དགག་པ་ལ། སྤྱི་མངོན་སུམ་གྱིས་གྲུབ་པ་དགག །འཕྲོ་འདུ་མངོན་སུམ་གྱིས་གྲུབ་པ་དགག །སྒྲ་བཏགས་མིང་དང་ཐལ་བ་སྤང་བའོ། །

			དང་པོ་ལ། ཁ་ཅིག་ན་རེ། གསལ་བ་རྣམས་ལ་སྤྱི་དངོས་པོར་ཡོད་དེ། རྗེས་འགྲོ་ཅན་སྤྱི་འཛིན་གྱི་རྣམ་ཤེས་ཀྱིས་དམིགས་པའི་ཕྱིར་ཞེ་ན། 

			བཤད་པ། 

			རྗེས་འགྲོ་ཅན་གྱི་རྣམ་ཤེས་གང་། །

			དེ་ཡང་སྒྲ་དང་གསལ་བར་སྣང་། །

			ཁ་དོག་དབྱིབས་ཡིག་རྣམ་པ་ཡིས། །

			སྟོང་པ་བ་ལང་ཉིད་དུ་བརྗོད། །

			ཅེས་སྨོས་ཏེ། བ་ལང་གི་གསལ་བ་ལ་རྗེས་སུ་འགྲོ་བ་ཅན་གྱི་སྤྱི་འཛིན་རྣམ་ཤེས་གང་ཡིན་པ་དེས་ནི་སྤྱི་དངོས་པོ་བ་སྣང་ནས་འཛིན་པ་མ་ཡིན་ཏེ། དེའང་སྒྲའི་མིང་དང་གསལ་བའི་དབྱིབས་དང་ཁ་དོག་ལ་སོགས་པའི་རྣམ་པར་སྣང་བའི་ཕྱིར་རོ། །ཁྱབ་པ་ཁྱོད་ཀྱིས་ཁས་བླངས་ཏེ། ཁ་དོག་དང་དབྱིབས་དང་(༢༡༤བ)མིང་ངམ་ཡི་གེའི་རྣམ་པ་ཡིས་སྟོང་པ་གཅིག་ལ་བ་ལང་གི་སྤྱི་ཉིད་དུ་ཁྱོད་ཀྱིས་བརྗོད་པའི་ཕྱིར་རོ། །

			གཞན་དག་ན་རེ། སྤྱི་འཛིན་དབྱིབས་སོགས་སུ་སྣང་བ་དེ་ཉིད་གསལ་བ་ལ་མཚུངས་པར་རྗེས་སུ་འགྲོ་བའི་སྤྱི་ཡིན་ནོ་ཞེ་ན། 

			བཤད་པ། 

			དེ་ཉིད་མཚུངས་པ་ཉིད་ཡིན་ཀྱང་། །

			མིག་གིས་ཡུལ་ལ་མཐོང་མེད་དེ། །

			སྣང་བ་གཉིས་ནི་མེད་ཕྱིར་རོ། །

			བློ་ཐ་དད་པའང་རྙེད་པར་དཀའ། །

			ཞེས་སྨོས་ཏེ། སྤྱི་འཛིན་ལ་དབྱིབས་སོགས་སུ་སྣང་བ་དེ་ཉིད་དོན་དམ་པར་མཚུངས་པ་ཉིད་ཀྱི་སྤྱི་ཡིན་ན་ཡང་མིག་གིས་ཡུལ་ལ་འཛིན་པའི་དབང་ཤེས་ཆོས་ཅན། གསལ་བས་ཁྱད་པར་དུ་བྱས་པའི་ཁ་དོག་ལ་སོགས་པའི་རྣམ་པ་ཅན་གྱི་སྤྱི་མཐོང་བ་མེད་དེ། མིག་གིས་ཡུལ་ལ་གསལ་བར་སྣང་བ་དང་མི་གསལ་བར་སྣང་བ་གཉིས་ནི་མེད་པའི་ཕྱིར་རོ་ཞེས་རྒྱན་གྱིའོ། །

			དེས་ན་དབང་བློ་ཆོས་ཅན། གསལ་བ་ལས་ཐ་དད་པའི་སྤྱི་དེའང་རྙེད་པར་དཀའ་སྟེ། ཡུལ་གསལ་བར་སྣང་གི་མི་གསལ་བར་མི་སྣང་བའི་ཕྱིར་ཡང་ངོ་ཞེས། 

			སྣང་བ་གཉིས་ནི་མེད་ཕྱིར་ཡང་། །

			བློ་ཡི་ཐ་དད་རྙེད་པར་དཀའ། །ཞེས་ལྷ་དབང་བློས་འདོན་ཏོ། །

			གཉིས་པ་འཕྲོ་འདུ་མངོན་སུམ་གྱིས་གྲུབ་པ་དགག་པ་ལ། མངོན་སུམ་གྱིས་མི་འགྲུབ། གྲགས་པས་མི་འགྲུབ། དེ་ལ་རྩོད་པ་སྤང་བའོ། །

			དང་པོ་ལ། གལ་ཏེ། རིགས་སོགས་རྫས་ལས་ཐ་དད་དུ་ཡོད་ཀྱང་། འཕྲོད་འདུའི་འབྲེལ་བའི་དབང་གིས་རིགས་སོགས་ཐ་དད་དུ་མ་དམིགས་པ་ཡིན་པས། དེས་ན་འཕྲོ་འདུ་དབང་པོས་འཛིན་པ་ཁོ་ནས་སོ་ཞེ་ན། 

			བཤད་པ། 

			དབང་པོས་འཕྲོ་འདུ་འཛིན་མེད་ཕྱིར། །

			འབྲེལ་པ་མཐོང་བ་མེད་པར་གནས། །

			ཞེས་སྨོས་ཏེ། དབང་པོའི་ཤེས་པས་(༢༡༥ན)འཕྲོ་འདུ་འཛིན་པ་མེད་པའི་ཕྱིར། དབང་ཤེས་ཀྱི་འཕྲོད་འདུའི་འབྲེལ་བ་མཐོང་བ་མེད་པར་གནས་ཤིང་གྲུབ་བོ། །འཕྲོ་འདུ་དབང་པོ་ལས་འདས་པར་ཁྱེད་རང་གིས་ཀྱང་ཁས་བླངས་སོ། །

			དེས་ན་དབང་ཤེས་ཆོས་ཅན། རིགས་ཀྱིས་ཁྱད་པར་དུ་བྱས་པའི་གསལ་བ་མི་འཛིན་པར་ཐལ། རིགས་དང་རྫས་ཀྱི་འབྲེལ་བ་མ་མཐོང་བའི་ཕྱིར་རོ། །

			གལ་ཏེ། འཕྲོ་འདུ་གྲུབ་སྟེ། སྣལ་མ་འདི་ལ་སྣམ་བུའོ་ཞེས་རྟོགས་ཤིང་བརྗོད་པའི་ཕྱིར། ཁྱབ་སྟེ། མིག་ཤེས་རང་མཚན་གྱི་དབང་གིས་འཇུག་པ་ལྟར་སྒྲ་བློ་ཡང་འཕྲོད་འདུའི་དབང་གིས་འཇུག་པའི་ཕྱིར་ཞེ་ན། 

			བཤད་པ། 

			སྣལ་མ་འདི་ལ་སྣམ་བུ་ཞེས། །

			སྒྲ་འདི་དག་ཀྱང་རང་གིས་བྱས། །

			ཞེས་སྨོས་ཏེ། སྣལ་མ་འདི་ལ་སྣམ་བུ་ཞེས་པའི་སྒྲ་འདི་དག་ཀྱང་ཆོས་ཅན། འཕྲོད་འདུའི་དབང་གིས་འཇུག་པ་མིན་ཏེ། བརྡ་སྦྱོར་མཁན་པོ་རང་གིས་རང་གར་བྱས་པའི་སྒྲ་ཡིན་པའི་ཕྱིར། 

			གཉིས་པ་གྲགས་པས་མི་འགྲུབ་པ་ནི། 

			བ་ལང་ལ་རྭ་ཞེས་འཇིག་རྟེན། །

			རྭ་ལ་བ་ལང་འཇིག་རྟེན་མིན། །

			ཅེས་སྨོས་ཏེ། གཞན་ཡང་སྣམ་བུ་ལ་སྣལ་མ་ཞེས་དང་། བ་ལང་ལ་རྭ་ཞེས་པ་ནི་འཕྲོད་འདུར་མི་རུང་སྟེ། དེ་ལྟར་རུང་ན་རྭ་ལ་བ་ལང་འཕྲོད་པ་འདུ་བ་དང་། སྣལ་མ་ལ་སྣམ་བུ་འཕྲོད་པ་འདུ་བས་རྭ་ལ་བ་ལང་ཡོད་པ་དང་། སྣལ་མ་ལ་སྣམ་བུ་ཡོད་པར་ཚད་མས་དམིགས་ཤིང་སྒྲས་ཀྱང་བརྗོད་དགོས་པ་ལས་དེ་ལྟར་མ་ཡིན་པའི་ཕྱིར་ཏེ། བ་ལང་ལ་རྭ་ཡོད་ཅེས་འཇིག་རྟེན་ན་མཐོང་གི་རྭ་ལ་བ་ལང་ཡོད་ཅེས་འཇིག་རྟེན་ན་མཐོང་བ་མིན་པའི་ཕྱིར། 

			གལ་ཏེ། རྭ་ལ་བ་ལང་ངམ་བ་ལང་ལ་རྭ་ཞེས་པ་གང་ཡིན་ཀྱང་རུང་འཕྲོ་འདུ་མ་ཁེགས་སོ་ཞེ་ན། 

			བཤད་པ། 

			བ་ལང་ཞེས་བྱའི་ཡན་(༢༡༥བ)ལག་ནི། །

			ལྷག་མ་རྣམ་བཅད་དམིགས་མེད་ཕྱིར། །

			ཞེས་སྨོས་ཏེ། བ་ལང་ལ་རྭ་ཞེས་པའི་སྒྲ་ཆོས་ཅན། བ་ལང་ལ་རྭ་འཕྲོ་འདུ་ཡོད་པའི་དབང་གིས་འཇུག་པ་མིན་ཏེ། བ་ལང་ཞེས་བྱའི་ཡན་ལག་གི་ནི་ལྷག་མ་མིག་དང་རྐང་ལག་ལ་སོགས་པ་རྣམ་པར་བཅད་པ་དམིགས་པ་མེད་ཅིང་རྟོག་པས་གཅིག་ཏུ་གཟུང་བ་ལས་འཇུག་པའི་སྒྲ་ཡིན་པའི་ཕྱིར། དཔེར་ན། ཕྱི་དྲོའི་ཉི་མ་རི་རྩེར་ཡོད་ཅེས་པའི་སྒྲ་བཞིན་ནོ། །དེས་ན་བ་ལང་གི་ཡན་ལག་ལྷག་མ་ལ་བ་ལང་དུ་ཞེན་ཅིང་། དེ་དག་ལ་རྭ་ཡོད་པར་བཏགས་པ་ཙམ་ཡིན་ནོ། །

			གལ་ཏེ། སྣལ་མ་འདི་དག་ལ་སྣམ་བུའོ་སྙམ་པའི་བློ་འབྱུང་བའི་ཕྱིར་འཕྲོ་འདུ་གྲུབ་བོ་ཞེ་ན། 

			བཤད་པ། 

			སྣལ་མ་དེ་རྣམས་ཀྱི་སྣམ་བུ། །

			འདི་ཞེས་སྣལ་མ་འདུས་བྱས་ལས། །

			ཕྱིས་བྱུང་འབྲས་བུར་བརྗོད་ཡིན་གྱི། །

			ཇི་ལྟ་བུར་ཡང་དུས་གཅིག་མིན། །

			ཅེས་སྨོས་ཏེ། སྣལ་མ་འདི་རྣམས་ཀྱང་སྣམ་བུ་འདི་ཞེས་པའི་སྒྲ་ཆོས་ཅན། རྒྱུའི་སྣལ་མ་འདུས་བྱས་པ་ལས་ཕྱིས་བྱུང་བའི་འབྲས་བུའི་གནས་སྐབས་ལ་སྣམ་བུར་བརྗོད་པ་ཙམ་ཡིན་གྱི། འཕྲོད་འདུའི་དབང་གིས་མ་ཡིན་པའི་ཕྱིར། རྒྱུའི་སྣལ་མ་དང་འབྲས་བུའི་སྣམ་བུ་གཉིས་ཇི་ལྟ་བུར་ཡང་དུས་གཅིག་ཏུ་འཕྲོད་འདུའི་དབང་གིས་བྱུང་ཞིང་། བརྗོད་པ་མ་ཡིན་ནོ་ཞེས་ལྷའིའོ། །

			རྒྱན་ནི། 

			སྣལ་མ་དང་སྣམ་བུ་ལ་རྟེན་དང་བརྟེན་པའི་འབྲེལ་བ་གྲུབ་པ་ཡིན་ཏེ། ཇི་ལྟ་བུར་ཡང་སྣམ་བུ་དང་སྣལ་མ་དུས་གཅིག་པ་མིན་པའི་ཕྱིར་ཏེ། སྣལ་མ་འདི་རྣམས་ཀྱི་སྣམ་བུ་འདིའོ་ཞེས་སྣལ་མ་འདུས་བྱས་པ་ལས་ཕྱིས་བྱུང་བའི་འབྲས་བུ་ཡིན་པའི་ཕྱིར། དེའང་འབྲས་བུར་རྣམ་པར་བརྗོད་པ་ཡིན་ནོ། །

			ཞེས་གསུངས་སོ། །

			གསུམ་པ་རྩོད་པ་སྤང་བ་ལ། (༢༡༦ན)གལ་ཏེ། སྣམ་བུའི་གནས་སྐབས་ན་སྣལ་མ་མེད་ན་སྣལ་མ་དེ་དག་གི་ནི་སྣམ་བུ་འདིའོ་ཞེས་པའི་ཐ་སྙད་མི་འཇུག་པར་ཐལ། སྣམ་བུ་ལ་སྣལ་མ་མེད་པའི་ཕྱིར་ཞེ་ན། 

			བཤད་པ། 

			འགའ་ཡིས་རྒྱུ་སྒྲོ་བརྟགས་པའམ། །

			སྒྲ་ཡི་རྟེན་ནི་སྟོན་པ་ན། །

			སྣལ་མ་གཅིག་ནི་བཀར་བྱས་ནས། །

			འབྲས་ལ་སྣལ་མ་ཞེས་འཇུག་འགྱུར། །

			ཞེས་སྨོས་ཏེ། སྣམ་བུ་ལ་སྣལ་མ་ཞེས་སྟོན་པའི་སྒྲ་ཆོས་ཅན། འབྲས་བུ་སྣམ་བུ་དང་རྒྱུ་སྣལ་མ་རྫས་ཐ་དད་པ་དུས་གཅིག་ཏུ་རྟེན་དང་བརྟེན་པར་དོན་ལ་འབྲེལ་པ་གྲུབ་པར་སྟོན་པ་མིན་ཏེ། སྐྱེས་བུ་འགའ་ཡིས་འབྲས་བུ་སྣམ་བུ་ལ་རྒྱུ་སྣལ་མར་སྒྲོ་བཏགས་ནས་སྣམ་བུ་ནི་སྣལ་མ་འདི་ཡིན་ནོ་ཞེས་སྟོན་པའམ། ཡང་ན་སྣམ་བུ་ཞེས་པའི་སྒྲའི་རྟེན་རྒྱུ་སྣལ་མ་ནི་སྟོན་པ་ན། སྣལ་མ་གཅིག་ནི་བཀར་བར་བྱས་ནས་འབྲས་བུ་སྣམ་བུ་ལ་སྣལ་མ་ཞེས་འཇུག་པར་འགྱུར་བའི་སྒྲ་ཡིན་པའི་ཕྱིར། 

			གལ་ཏེ། སྣལ་མ་ལ་སྣམ་བུ་ཞེས་བྱ་བའི་ཡན་ལག་ཅན་རྫས་ཐ་དད་པ་མེད་ན་སྣལ་མ་ལ་སྣམ་བུ་ཞེས་པའི་སྒྲ་མི་འཇུག་པར་འགྱུར་རོ་ཞེ་ན། 

			བཤད་པ། 

			ཕན་གདགས་ཕན་འདོགས་བྱེད་ཉིད་དམ། །

			རྣམ་པར་ཆད་མེད་སྣང་བ་ཉིད། །

			ཅེས་སྨོས་ཏེ། སྣལ་མ་ལས་སྣམ་བུ་རྫས་ཐ་དད་པ་མེད་ཀྱང་སྣམ་བུའི་སྒྲ་འཇུག་པ་མི་འགལ་ཏེ། སྣལ་མ་རྣམས་ཕན་ཚུན་ཕན་གདགས་བྱ་དང་ཕན་འདོགས་བྱེད་ཉིད་དམ། སྣལ་མ་རྣམ་པར་ཆད་པ་མེད་པར་ལིངས་པོ་གཅིག་ཏུ་སྣང་བ་ཉིད་ལ་ཀུན་རྫོབ་ཏུ་སྣམ་བུ་ཞེས་པའི་སྒྲ་འཇུག་པའི་རྒྱུ་མཚན་ཡིན་པའི་ཕྱིར་ཞེས་རྒྱན་གྱིས་སོ། །

			སློབ་དཔོན་ལྷ་དབང་བློ་ནི། བ་ལང་ལ་རྭ་ཞེས་སོགས་དང་སྦྲེལ་ནས་འཆད་དོ། །

			གསུམ་པ་སྒྲ་བཏགས་མིང་དུ་ཐལ་བ་སྤང་བ་ལ། ཁ་ཅིག་ན་རེ། (༢༡༦བ)སྣམ་བུ་ཞེས་པའི་སྒྲ་ཆོས་ཅན། སྣམ་བུ་ལ་དངོས་མིང་མིན་པར་བཏགས་མིང་དུ་ཐལ། སྣམ་བུ་ལ་དངོས་དབང་གིས་མི་འཇུག་པའི་ཕྱིར་ཞེ་ན། 

			བཤད་པ། 

			འཁྲུལ་མེད་ཅན་ཤེས་དང་པོ་ཡི། །

			བརྡ་ཡི་སྤྱོད་ཡུལ་གང་ཡིན་དངོས། །

			ཞེས་སྨོས་ཏེ། སྣམ་བུ་ཞེས་པའི་མིང་ཆོས་ཅན། འདོད་རྒྱལ་དང་པོར་བརྡ་སྦྱར་བའི་བརྡའི་སྤྱོད་ཡུལ་གང་ཡིན་པའི་སྣམ་བུའི་དངོས་མིང་ཡིན་ཏེ། སྣམ་བུ་ལ་འདོད་རྒྱལ་ཐོག་མར་བརྡ་སྦྱར་ཞིང་ཕྱིས་ཐ་སྙད་ཀྱི་དུས་སུ་སྣམ་བུ་འཁྲུལ་པ་མེད་པ་ཅན་དུ་ཤེས་ཤིང་གོ་བར་ནུས་པའི་མིང་ཡིན་པའི་ཕྱིར། 

			གསུམ་པ་རིགས་སོགས་རྗེས་དཔག་གིས་གྲུབ་པ་དགག་པ་ལ། རིགས་སོགས་རྗེས་དཔག་གིས་མ་གྲུབ། གྲུབ་ན་ཧ་ཅང་ཐལ་བ། སྒྲ་བཏགས་མིང་དུ་འདོད་པ་དགག །སྒྲ་དོན་ལ་མ་བལྟོས་པར་བསྟན་པའོ། །

			དང་པོ་ལ་གཞན་དག་ན་རེ། རིགས་སོགས་ཆོས་ཅན། གསལ་བ་ལས་རྫས་གཞན་དུ་ཡོད་དེ། སྤྱི་གསལ་བ་ལ་རྗེས་སུ་འགྲོ་བར་འཛིན་པའི་ཤེས་པ་ཡོད་པའི་ཕྱིར། དཔེར་ན། དབྱུག་པ་ཅན་ཞེས་འཛིན་པ་ནི་དབྱུག་པ་ཅན་དང་། དབྱུག་པ་རྫས་ཐ་དད་པའི་དབང་གིས་འཇུག་པ་བཞིན་ནོ་ཞེ་ན། 

			བཤད་པ། 

			དངོས་པོ་ལས་ནི་ཐ་དད་ཅན། །

			རིགས་སོགས་ལ་ནི་རྗེས་དཔག་མེད། །

			དབྱུག་པ་ཅན་སོགས་ཐམས་ཅད་ལའང་། །

			ཀུན་རྫོབ་པ་ལས་ཐ་སྙད་འདོགས། །

			ཞེས་སྨོས་ཏེ། གསལ་བ་ལ་སྤྱི་རྗེས་སུ་འགྲོ་བར་འཛིན་པའི་ཤེས་པ་ཆོས་ཅན། གསལ་བའི་དངོས་པོ་ལས་ནི་རྫས་ཐ་དད་པ་ཅན་གྱི་རིགས་སོགས་ཡོད་པ་ལ་ནི་རྗེས་སུ་དཔག་པའི་ནུས་པ་མེད་དེ། ཁྱབ་པ་མ་ངེས་པའི་ཕྱིར་དང་། ཁྱེད་འདོད་པའི་དབྱུག་པ་ཅན་སོགས་ཐམས་ཅད་ལའང་ཆོས་ཅན། དབྱུག་པ་ཅན་དུ་འཛིན་པ་ནི་(༢༡༧ན)དངོས་པོའི་དབང་གིས་འཇུག་པ་མིན་ཏེ། ཀུབ་རྫོབ་རྟོག་པས་བཏགས་པ་ལས་དབྱུག་པ་ཅན་ཞེས་ཐ་སྙད་འདོགས་པའི་ཕྱིར་རོ། །དེས་ན་དཔེ་མེད་པའི་ཕྱིར་དེ་གྲུབ་པའི་རྗེས་དཔག་མེད་དོ། །

			གཉིས་པ་གྲུབ་ན་ཧ་ཅང་ཐལ་བ་ནི། 

			དངོས་པོ་ཁང་བཟང་ཕྲེང་སོགས་ཀྱི། །

			སྒྲ་ཡང་གཞན་ལ་བལྟོས་པ་མིན། །

			ཅེས་སྨོས་ཏེ། གཞན་ཡང་ཚིག་གི་དོན་དྲུག་ལས་དངོས་པོ་ཞེས་དང་། གྲོང་དྲུག་ལ་ཁང་བཟང་གི་ཕྲེང་བ་ཞེས་དང་། གྲོང་ཁྱེར་ཞེས་སོགས་ཀྱི་སྒྲ་ཡང་བརྗོད་བྱ་རྫས་གཞན་ལ་བལྟོས་པ་མིན་པའི་ཕྱིར། རིགས་སོགས་ཡོད་པར་བསྒྲུབ་པའི་རྩ་རྟགས་མ་ངེས་སོ། །

			ཚིག་གི་དོན་དྲུག་ལ། དངོས་པོ་ཞེས་པའི་སྒྲ་མི་འཇུག་པར་ཐལ། ཚིག་གི་དོན་དྲུག་ལས་དངོས་པོ་གཞན་མེད་པའི་ཕྱིར་ན། དངོས་པོ་རྫས་མ་ཡིན་པའི་ཕྱིར་ཏེ། ཡོན་ཏན་ལ་ཡང་འདུ་བའི་ཕྱིར་རོ། །

			ཡང་ཁང་བཟང་གི་ཕྲེང་བ་དང་གྲོང་ཁྱེར་སོགས་ཀྱི་སྒྲ་ཡང་མི་འཇུག་པར་ཐལ། དེ་ལྟ་བུའི་སྒྲ་འཇུག་པ་རྒྱུ་མཚན་གཞན་ལ་བལྟོས་པ་མེད་པའི་ཕྱིར་ཏེ། རིགས་མི་མཐུན་པའི་ཤིང་སོགས་ལས་རྫས་མི་རྩོམ་པར་ཁས་བླངས་པས་ཁང་བཟང་གི་རྫས་མ་ཡིན་པའི་ཕྱིར་རོ། །

			དེ་ལ། 

			གལ་ཏེ་ཁང་པ་ལྡན་ཡིན་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། ཁང་པའམ་ཁང་བཟང་དེ་ལྡན་པ་ཡིན་ནོ་ཞེ་ན། 

			བཤད་པ། 

			དེ་ཕྲེང་དེ་ནི་ཅི་ཞིག་ཡིན། །

			གལ་ཏེ་རིགས་ཡིན་ཁང་གཅིག་ཀྱང་། །

			ཤིང་བཞིན་ཕྲེང་ཞེས་བརྗོད་པར་འགྱུར། །

			ཕྲེང་མང་པོ་ལ་དེ་ཡི་སྒྲ། །

			ཇི་ལྟར་རིགས་ལ་རིགས་མེད་ཕྱིར། །

			ཞེས་སྨོས་ཏེ། ལྡན་པ་དེའི་རང་བཞིན་ཅན་གྱི་ཁང་བཟང་གི་ཕྲེང་བ་དེ་ནི་ཆོས་ཅན། ཚིག་གི་དོན་ཅི་ཞིག་ཡིན་ཏེ་མ་ཡིན་པར་ཐལ། རྫས་མ་ཡིན་པའི་(༢༡༧བ)ཕྱིར་ཏེ། ཡོན་ཏན་ཁང་བཟང་ལ་ཡོད་པས་རྫས་ནི་ཡོན་ཏན་ལ་ཡོད་པ་མ་ཡིན་པའི་ཕྱིར་རོ། །ཡོན་ཏན་ཡང་མིན་ཏེ། ཁང་བཟང་ཡོན་ཏན་ཡིན་ལ་དེ་ལ་ཡོད་པའི་ཕྱིར་དང་། ལས་ཀྱང་མིན་ཏེ། ལས་ནི་རྫས་ལ་ཡོད་པའི་ཕྱིར་དང་། འདུ་བ་དང་བྱེ་བྲག་ཀྱང་མིན་ཏེ། དེའི་འབྲས་བུ་མེད་པའི་ཕྱིར་རོ། །

གལ་ཏེ། གཞན་དག་ན་རེ། ཁང་བཟང་གི་ཕྲེང་བ་དེ་ལྡན་པའི་རིགས་ཡིན་ཏེ། རིགས་ནི་ཡོན་ཏན་ལ་ཡང་ཡོད་པའི་ཕྱིར་རོ་ཞེ་ན། འོ་ན་ཁང་པ་གཅིག་ཀྱང་ཆོས་ཅན། ཁང་བཟང་གི་ཕྲེང་བ་ཞེས་པའི་སྒྲས་བརྗོད་པར་འགྱུར་ཏེ། ཁང་བཟང་གི་ཕྲེང་བའི་རིགས་ཡོད་པའི་ཕྱིར། དཔེར་ན། ཤིང་ཤ་བ་གཅིག་ཀྱང་ཤིང་དུ་བརྗོད་པ་བཞིན་ནོ། །

			ཡང་ཁང་བཟང་གི་ཕྲེང་བ་མང་པོ་དག་ལ་ཁང་བཟང་གི་ཕྲེང་བ་ཁང་བཟང་གི་ཕྲེང་བ་ཞེས་པའམ། ཕྲེང་བའི་ཕྲེང་བ་ཞེས་མང་པོ་དེའི་སྒྲས་བརྗོད་པར་མི་རིགས་པར་ཐལ། ཇི་ལྟར་ཡང་ཁང་བཟང་གི་ཕྲེང་བའི་རིགས་ལ་རིགས་གཉིས་པ་མེད་པའི་ཕྱིར་རོ། །

			གཞན་ཡང་། ཁང་བཟང་གི་ཕྲེང་བ་ཆོས་ཅན། ཆེན་པོ་སོགས་ཀྱི་སྒྲ་མི་འཇུག་པར་ཐལ། ཆེན་པོ་སོགས་ཀྱི་ཡོན་ཏན་མི་འཇུག་པའི་ཕྱིར། ཆེན་པོའི་ཡོན་ཏན་ནི་རྫས་ལ་འདུ་ཡི། ཡོན་ཏན་ཁང་བཟང་ལ་མི་འདུ་བའི་ཕྱིར། 

			གསུམ་པ་སྒྲ་བཏགས་མིང་དུ་འདོད་པ་དགག་པ་ལ། བཏགས་མིང་མ་ཡིན་པའི་རྒྱུ་མཚན། དངོས་མིང་རྒྱུ་མཚན་གཞན་ལ་བལྟོས་པ་དགག་པའོ། །

			དང་པོ་ལ། ཁ་ཅིག་ན་རེ། 

			ཕྲེང་སོགས་ལ་ནི་ཆེན་པོ་སོགས། །

			ཉེར་བཏགས་ལས་འདོད། 

			ཅེས་སྨོས་ནས། སྐྱོན་མེད་དེ། ཕྲེང་སོགས་ལ་ནི་ཆེན་པོ་སོགས་ཀྱི་སྒྲ་ནི་ཉེ་བར་བཏགས་པ་ལས་འཇུག་པར་འདོད་དོ་ཞེ་ན། 

			བཤད་པ། 

			གང་ཡིན་པ། །

			དངོས་དང་ཁྱད་མེད་རྣམ་(༢༡༨ན)ཤེས་ཀྱི། །

			གཟུང་བྱ་ཉིད་ཕྱིར་ཉེར་བཏགས་མིན། །

			ཅེས་སྨོས་ཏེ། ཁང་བཟང་གི་ཕྲེང་བ་ཆེན་པོ་སོགས་ཀྱི་སྒྲ་གང་ཡིན་པ་དེ་རི་བོ་ཆེན་པོའི་སྒྲ་དངོས་མིང་དུ་གྱུར་པས་དེ་དང་དོན་གོ་ཚུལ་ཁྱད་པར་མེད་པར་རང་གི་གོ་བྱ་ཁང་བཟང་གི་ཕྲེང་བ་ཆེན་པོ་དེ་ཉིད་རྣམ་ཤེས་ཀྱིས་གོ་ཞིང་གཟུང་བྱ་ཉིད་ཡིན་པའི་ཕྱིར། ཁང་བཟང་གི་ཕྲེང་བ་ཆེན་པོ་ལ་ཉེ་བར་བཏགས་པའི་མིང་མ་ཡིན་ནོ། །

			གཉིས་པ་དངོས་མིང་རྒྱུ་མཚན་གཞན་ལ་བལྟོས་པ་དགག་པ་ནི། 

			དངོས་སུ་མངོན་པར་འདོད་པ་ལའང་། །

			རྒྱུ་གཞན་མིན་པ་ཉིད་དེ་མཚུངས། །

			དྲུག་རྣམས་ལ་ནི་ཚིག་དོན་སྒྲ། །

			རྒྱུ་གཞན་གང་ལ་བལྟོས་པར་མཐོང་། །

			ཇི་ལྟར་གྲགས་ལས་གྲུབ་གང་ཡིན། །

			དངོས་དང་དེ་དང་མཚུངས་པའི་ཕྱིར། །

			གང་ལ་དེ་སྐད་བརྗོད་པ་ལས། །

			དངོས་ལའང་དངོས་མེད་བཏགས་ཕྱིར་རོ། །

			ཞེས་སྨོས་ཏེ། བརྗོད་བྱ་དངོས་པོ་ཐ་དད་པའི་དབང་གིས་འཇུག་པ་དངོས་མིང་དང་། དེ་མེད་ན་བཏགས་མིང་དུ་འཇུག་པ་མི་རིགས་ཏེ། དངོས་སུ་དངོས་མིང་དུ་མངོན་པར་འདོད་པའི་དབྱུག་པ་ཅན་ཞེས་པའི་སྒྲ་ལའང་ཆོས་ཅན། བཏགས་མིང་དང་བརྗོད་བྱའི་རྒྱུ་མཚན་གཞན་ལ་བལྟོས་པ་མིན་པ་ཉིད་དེ་མཚུངས་ཏེ། དབྱུག་པ་ཅན་ཞེས་འདོད་པས་བརྡ་བཏགས་ཙམ་གྱི་སྒྲ་ཡིན་པའི་ཕྱིར། དེས་ན་རྒྱུ་མཚན་དོན་གཞན་ལ་མ་བལྟོས་པ་དངོས་མིང་དང་བཏགས་མིང་གཉིས་ཀ་ལ་མཚུངས་པ་ཡིན་ནོ། །དེ་ལྟར་མ་ཡིན་ན་དོན་དྲུག་པ་རྣམས་ལ་ནི་ཚིག་གི་དོན་ཞེས་པའི་སྒྲ་དེ་དངོས་མིང་དུ་མི་འཇུག་པར་ཐལ། ཚིག་གི་དོན་དྲུག་ལས་རྒྱུ་གཞན་གང་ལ་བལྟོས་པར་མཐོང་སྟེ་མ་མཐོང་བའི་ཕྱིར། དེས་ན་བརྗོད་བྱའི་དོན་ཡོད་པ་ལ་དངོས་མིང་དང་། མེད་པ་ལ་བཏགས་མིང་དུ་མི་རིགས་ཏེ། དོན་གང་ལ་ཐོག་མར་ཇི་ལྟར་གྲགས་པ་(༢༡༨བ)ཙམ་ལས་གྲུབ་ཅིང་བརྡ་སྦྱར་བ་གང་ཡིན་པ་དེ་ནི་དོན་དེའི་དངོས་མིང་དང་། དེ་དང་མཚུངས་པའི་ཕྱིར་རམ། རྒྱུ་མཚན་གྱི་དོན་གང་ལ་དེ་སྐད་དུ་བརྗོད་པའི་མིང་ནི་མིང་ཕལ་པ་བཏགས་མིང་ཡིན་ཏེ། ཅིའི་ཕྱིར་ཞེ་ན། འཇིག་རྟེན་ན་བུ་གླེན་པའི་དངོས་པོ་ལའང་བུ་ཡི་དངོས་པོ་མེད་ཅེས་ཉེ་བར་བཏགས་ནས་འཇུག་པར་མཐོང་བའི་ཕྱིར་རོ། །

			བཞི་པ་སྒྲ་དོན་ལ་མི་བལྟོས་པར་བསྟན་པ་ནི། 

			གྲགས་པ་བརྡ་ཡི་རྗེས་འགྲོ་ཅན། །

			དེ་ཡང་བརྗོད་འདོད་རྗེས་འགྲོ་ཅན། །

			ཐ་སྙད་དོན་དུ་བྱས་པ་སྟེ། །

			སྡེབ་སྦྱོར་མིང་དང་སྒྲ་ཆ་བཞིན། །

			ཞེས་སྨོས་ཏེ། དངོས་མིང་གི་རྒྱུ་མཚན་གྲགས་པ་ཙམ་ཡིན་པར་བདེན་མོད་ཀྱི། གྲགས་པ་དེ་ཉིད་དོན་གཞན་ལ་བལྟོས་པ་མ་ཡིན་ནམ་ཞེ་ན། དེ་ནི་མ་ཡིན་ཏེ། གྲགས་པའི་དངོས་མིང་ཆོས་ཅན། བརྗོད་བྱ་དངོས་པོར་ཡོད་པ་ལ་བལྟོས་པ་མིན་ཏེ། བརྡ་ཡི་རྗེས་སུ་འགྲོ་བ་ཅན་ཡིན་ཅིང་། བརྡ་དེའང་བརྗོད་འདོད་ཀྱི་རྗེས་སུ་འགྲོ་བ་ཅན་ཡིན་པའི་ཕྱིར་དང་། བརྗོད་འདོད་དེའང་བརྗོད་བྱ་ལ་མ་བལྟོས་པར་ཐ་སྙད་ཀྱི་དུས་སུ་དོན་གོ་བའི་དོན་དུ་བྱས་པའི་ཕྱིར་ཏེ། དཔེར་ན། སྡེབ་སྦྱོར་འགའ་ཞིག་ལ་མིང་མེ་ཏོག་ཕྲེང་འཛིན་ཅེས་བརྡ་བྱས་པ་དང་། སྒྲའི་ཆ་ཤས་སམ་ཡན་ལག་ལ་བྱིངས་དང་རྐྱེན་ལ་སོགས་པར་བརྡ་བྱས་ཀྱང་དེ་རྒྱུ་མཚན་གཞན་ལ་བལྟོས་པ་མེད་པ་བཞིན་ནོ། །

			བཞི་པ་རྩོད་པ་སྤང་བ་ལ། དུ་མ་ལ་སྒྲ་གཅིག་འཇུག་པ་མི་འགལ་བ། གཞན་སེལ་བརྗོད་བྱར་བསྟན་པ། ཤེས་པ་རང་མཚན་བརྗོད་བྱར་མི་རུང་བ། གཞན་སེལ་ལས་དོན་གོ་བའི་ཚུལ་ལོ། །

			དང་པོ་ལ། ཁ་ཅིག་ན་རེ། རིགས་དངོས་པོར་མེད་ན་དུ་མ་ལ་སྒྲ་བློ་གཅིག་འཇུག་པ་མི་འཐད་པར་འགྱུར་རོ་ཞེ་ན། 

			ཐ་དད་ཁྱད་གང་དངོས་ཆོས་ཀྱིས། །

			དེ་འདྲའི་རྣམ་ཤེས་རྒྱུ་ཡིན་ནི། །

			དོན་དེ་དག་ལ་(༢༡༩ན)ཤེས་པ་དེས། །

			དེ་ལྟར་རྟོགས་པར་འགྱུར་བ་ཡིན། །

			ཅེས་སྨོས་ཏེ། བ་ལང་གི་གསལ་བ་རྣམས་ཐ་དད་ཀྱང་གསལ་བ་གང་དག་དངོས་པོའི་ཆོས་ཉིད་ཀྱིས་བ་ལང་གི་སྤྱི་འཛིན་དེ་འདྲ་བའི་རྣམ་ཤེས་ཀྱི་རྒྱུ་བྱས་པའི་དབང་གིས་ནི་འཇུག་པ་ཡིན་ཏེ། བ་ལང་གི་འབྲས་བུ་མི་བྱེད་པ་ལས་ལོག་ནས་བ་ལང་གི་འབྲས་བུ་གཅིག་བྱེད་པ་ཙམ་གྱིས་དོན་དེ་དག་ལ་སྤྱི་འཛིན་ཤེས་པ་དེས་བ་ལང་ཞེས་གཅིག་ཏུ་དེ་ལྟར་རྟོགས་པར་འགྱུར་བ་ཡིན་པའི་ཕྱིར། དེས་ན་རྒྱུ་མཚན་སྤྱི་དངོས་པོ་བ་ཡོད་པ་ནི་མ་ཡིན་ནོ། །

			ཅི་སྟེ་ཡང་གསལ་བ་རྣམས་ཀྱིས་བྱས་པའི་ཤེས་པ་ཡང་ཐ་དད་པར་འཛིན་པས་ཇི་ལྟར་འབྲས་བུ་གཅིག་བྱེད་ཅེ་ན། 

			བཤད་པ། 

			ཐ་དད་ཐ་དད་མིན་པར་ནི། །

			རྟོགས་ལ་ཤེས་པའང་དེ་བཞིན་ནོ། །

			ཞེས་སྨོས་ཏེ། བ་ལང་གི་གསལ་བ་རྣམས་ཀྱིས་བྱས་པའི་ཞེས་པ་ཐ་དད་ཀྱང་བ་ལང་འཛིན་པའི་ཤེས་པ་ཞེས་ཐ་དད་མིན་པར་ནི་རྟོགས་པ་ལ་རྒྱུ་མཚན་ཡོད་དེ། བ་ལང་གི་གསལ་བ་འཛིན་པའི་ཤེས་པ་ཐ་དད་ཀྱང་སེལ་བའི་ངོ་བོར་གཅིག་རྗེས་བརྗོད་པ་དེ་བཞིན་དུ་བརྗོད་པའི་ཕྱིར་རོ་ཞེས་རྒྱན་གྱིས་སོ། །

			དེ་ལྟར་ཤེས་པ་ཡིན་ན་ཡང་། །

			ཐ་དད་ཐ་དད་མེད་རྟོགས་ཕྱིར། །

			ཞེས་ལྷ་དབང་བློ་འདོན་ཏོ། །

དེ་ལྟར་ན་དུ་མ་གཅིག་ཏུ་འཛིན་པ་དེའང་བག་ཆགས་ཙམ་གྱིས་ཡིན་ནོ། །

			གཉིས་པ་གཞན་སེལ་བརྗོད་བྱར་བསྟན་པ་ནི། 

			དེ་ཕྱིར་དེ་འབྲས་མེད་བྲལ་བ། །

			རྗེས་འགྲོ་དངོས་གཅིག་ཡོད་མ་ཡིན། །

			དངོས་རྣམས་ལ་ཡོད་དེ་ཡི་ཕྱིར། །

			དངོས་ལ་མཉན་པ་དེ་མཐའ་ཅན། །

			ཞེས་སྨོས་ཏེ། དེ་ལྟར་ཡིན་པ་དེའི་ཕྱིར། བ་ལང་དེའི་འབྲས་བུ་མེད་པ་དང་བྲལ་བའི་གསལ་བ་རྣམས་ལ་རྗེས་སུ་འགྲོ་བའི་སྤྱི་དངོས་པོ་གཅིག་ཡོད་པ་མ་ཡིན་ནོ། །ཡང་བ་ལང་གི་དངོས་པོ་(༢༡༩བ)རྣམས་ལ་རྗོད་བྱེད་དུ་འཇུག་པའི་མཉན་པོ་ཆོས་ཅན། བ་ལང་གི་འབྲས་བུ་མི་བྱེད་པ་ལས་ལོག་ཅིང་འབྲས་བུ་གཅིག་པ་ཙམ་གྱི་དོན་དེ་ལ་འཇུག་པའི་མཐར་ཐུག་པ་ཅན་ཡིན་ཏེ། བ་ལང་གི་དངོས་པོ་རྣམས་ལ་འབྲས་བུ་གཅིག་པ་ཙམ་ཡོད་པ་དེ་བརྗོད་པ་དེའི་ཕྱིར་རོ་ཞེས་རྒྱན་གྱིས་སོ། །

			གལ་ཏེ། སྒྲ་དངོས་པོ་ལ་འཇུག་པའི་མཐའ་ཅན་ཡིན་ན། རང་མཚན་སྒྲའི་བརྗོད་བྱར་འགྱུར་རོ་ཞེ་ན། 

			བཤད་པ། 

			ཕྱི་རོལ་ནུས་པའི་རྣམ་གཅོད་ལ། །

			རེག་པ་མེད་ཀྱང་སྒྲ་དེའི་ནི། །

			རྣམ་པར་རྟོག་པའི་གཟུགས་བརྙན་ནི། །

			དེ་ཡི་མཐར་ཐུག་རྣམས་དང་འབྲེལ། །

			དེས་ན་གཞན་སེལ་མཐར་ཐུག་ཕྱིར། །

			མཉན་པ་གཞན་སེལ་བྱེད་པར་བརྗོད། །

			ཅེས་སྨོས་ཏེ། དངོས་པོ་བརྗོད་པའི་སྒྲ་ཆོས་ཅན། ཕྱི་རོལ་ནུས་པའི་རྣམ་གཅོད་རང་མཚན་ལ་དངོས་སུ་རེག་ཅིང་བརྗོད་པ་མེད་ཀྱང་རང་མཚན་གོ་བའི་མཐར་ཐུག་པ་ཅན་ཡིན་ཏེ། སྒྲ་དེ་ཡིས་ནི་རྣམ་པར་རྟོག་པའི་གཟུགས་བརྙན་ནི་དེའི་མཐར་ཐུག་རང་མཚན་རྣམས་དང་འབྲེལ་བ་དེ་ལ་ཞེན་ནས་ཞུགས་པས་མཐར་རང་མཚན་རྟོགས་པའི་ཕྱིར། དེས་ན་རྟོག་པའི་གཟུགས་བརྙན་གཞན་སེལ་ལ་རང་མཚན་དུ་ཞེན་ནས་མཐར་ཐུག་རང་མཚན་རྟོགས་པའི་ཕྱིར། དངོས་པོ་བརྗོད་པའི་མཉན་པས་དངོས་སུ་གཞན་སེལ་རྗོད་པར་བྱེད་པ་ཡིན་ནོ། །དེ་ཙམ་ལ་མཉན་པ་དངོས་པོའི་མཐའ་ཅན་ཞེས་བརྗོད་ཀྱི། རང་མཚན་ལ་རེག་པའི་ཕྱིར་ནི་མ་ཡིན་ནོ། །

			གསུམ་པ་ཤེས་པ་རང་མཚན་བརྗོད་བྱར་མི་རུང་བ་ལ། རྟག་པའི་གཟུགས་བརྙན་བརྗོད་པ་དགགགཞན་སེལ་བརྗོད་བྱར་བསྟན། སྤྱི་བརྗོད་པ་དགག་པའོ། །

			དང་པོ་ལ། ཁ་ཅིག་ན་རེ། རྣམ་རྟོག་གི་གཟུགས་བརྙན་དེ་ཉིད་ཕྱི་རོལ་གྱི་དོན་ཡིན་ཏེ། ཤེས་པ་ལས་ཐ་དད་དུ་སྣང་བའི་ཕྱིར། དེས་ན་(༢༢༠ན)རང་མཚན་ཉིད་བརྗོད་ཅེ་ན། 

			ལྡོག་པ་བཞིན་དུ་སྒྲ་དག་ལས། །

			ཤེས་ལ་གཞན་གྱི་གཟུགས་བརྙན་སྣང་། །

			གང་དེའང་དོན་གྱི་བདག་ཉིད་མིན། །

			དེ་འཁྲུལ་བག་ཆགས་ལས་བྱུང་ཡིན། །

			ཅེས་སྨོས་ཏེ། ཡང་དག་པར་ན་དེ་མིན་ལས་མི་ལྡོག་ཀྱང་བློ་འཁྲུལ་པ་ལ་ལྡོག་པར་སྣང་བས་ཕྱི་རོལ་བཞིན་དུ་སྒྲ་དག་ལས་དོན་གོ་བའི་ཤེས་པ་ལ་གཞན་ཕྱི་རོལ་དོན་གྱི་གཟུགས་བརྙན་སྣང་བ་གང་ཡིན་པ་དེའང་ཕྱི་དོན་གྱི་བདག་ཉིད་མིན་ཏེ། ལྡོག་པ་དེ་འཁྲུལ་པའི་བག་ཆགས་ལས་བྱུང་བའི་རྣམ་པར་རྟོག་པའི་སྣང་བ་ཙམ་ཡིན་པའི་ཕྱིར་རོ། །

			རང་གི་སྡེ་པ་ཁ་ཅིག་ན་རེ། བློའི་མཚན་མ་རྣམ་པའི་དངོས་པོ་ཉིད་སྒྲས་བརྗོད་པ་ཡིན་ཏེ། དེ་ཉིད་དངོས་པོར་གྱུར་པའི་གཞན་སེལ་ཡིན་པའི་ཕྱིར་ཞེ་ན། 

			བཤད་པ། 

			དེ་ནི་མཉན་པས་བརྗོད་པ་ན། །

			དོན་གྱི་ཆ་གང་རྟོགས་པར་འགྱུར། 

			དེ་མ་རྟོགས་ན་དེ་དོན་ཅན། །

			བརྡ་བྱེད་པ་ནི་དོན་མེད་འགྱུར། །

			ཞེས་སྨོས་ཏེ། དེ་ལྟར་ནི་མ་ཡིན་ཏེ། བློའི་མཚན་མར་འདོད་པའི་རྣམ་པ་དེ་ནི་མཉན་པས་བརྗོད་པར་འདོད་པ་ཡིན་ན། སྒྲ་ལ་བརྟེན་ནས་ཕྱི་རོལ་དོན་གྱི་ཆ་གང་ཞིག་རྟོགས་པར་འགྱུར་ཏེ་མི་འགྱུར་བར་ཐལ་ལོ། །སྒྲ་ལས་དོན་དེ་མ་རྟོགས་པར་འདོད་ན་ཡང་མི་རིགས་ཏེ། དོན་དེ་གོ་བའི་དོན་ཅན་གྱི་བརྡ་སྦྱོར་བར་བྱེད་པ་ནི་དོན་མེད་པར་འགྱུར་བའི་ཕྱིར་རོ། །

			གཉིས་པ་གཞན་སེལ་བརྗོད་བྱར་བསྟན་པ་ལ། ཁ་ཅིག་ན་རེ། གཞན་སེལ་ཀྱང་སྒྲའི་བརྗོད་བྱར་མི་འགྱུར་ཏེ། བློའི་རྣམ་པ་ཡིན་པའི་ཕྱིར་རོ་ཞེ་ན། 

			སྒྲས་དོན་ཆ་ནི་ཅི་བརྗོད་ཅེས། །

			དེ་ལ་གཞན་སེལ་བརྗོད་པར་བྱ། །

			རྣམ་པ་དེ་ཡང་དོན་ལ་མེད། །

			དེ་བརྗོད་ཇི་ལྟར་དོན་རྟེན་ཡིན། །

			ཅེས་སྨོས་ཏེ། གཞན་སེལ་ནི་ནང་བློའི་རྣམ་པ་ཡང་མ་ཡིན་ལ་(༢༢༠བ)ཕྱི་རོལ་གྱི་དོན་ཡང་མ་ཡིན་ནོ། །འོ་ན་སྒྲས་དོན་གྱི་ཆ་ནི་ཅི་ཞིག་བརྗོད་ཅེས་འདྲི་ན། དེ་ལ་དངོས་པོ་རྣམས་ཕན་ཚུན་ལྡོག་པར་སྣང་བའི་གཞན་སེལ་གྱི་མིང་ཅན་རྟོག་པས་སྒྲོ་བཏགས་པའི་ཆ་བརྗོད་ཅེས་བརྗོད་པར་བྱའོ། །ཅི་སྟེ་རྟོག་པ་ལ་དོན་དུ་སྣང་བའི་རྣམ་པར་སྒྲོ་བཏགས་པའི་གཞན་སེལ་དེ་བརྗོད་ན་ཡང་རང་མཚན་སྣང་ནས་བརྗོད་པར་འགྱུར་ཏེ། གསལ་བ་ལ་གནས་པའི་ཕྱིར་རོ་སྙམ་ན། བུམ་པ་སོགས་བརྗོད་པའི་སྒྲ་ཆོས་ཅན། ཇི་ལྟར་ན་དོན་བུམ་སོགས་སྣང་བ་ལ་བརྟེན་ནས་བརྗོད་པ་ཡིན་ཏེ་མ་ཡིན་པར་ཐལ། བློ་ལ་སྣང་བའི་བུམ་སོགས་ཀྱི་རྣམ་པ་དེའང་དོན་བུམ་སོགས་ལ་མེད་ཅིང་། བུམ་སོགས་ཀྱི་རྣམ་པར་སྣང་བ་དེ་བརྗོད་པའི་ཕྱིར། 

			གསུམ་པ་སྤྱི་བརྗོད་པ་དགག་པ་ལ། གཞན་དག་ན་རེ། 

			རྗེས་འགྲོ་ཅན་སྒྲ་རྗེས་འགྲོ་ཅན། །

			དོན་གྱི་འབྲས་ཡིན། 

			ཅེས་སྨོས་ཏེ། གལ་ཏེ། གཞན་སེལ་དེ་ཉིད་སྤྱི་ཡིན་ཏེ། བརྗོད་བྱ་སྤྱི་དངོས་པོ་བའི་རྗེས་སུ་འགྲོ་བ་ཅན་གྱི་སྒྲ་ནི་གསལ་བ་རྣམས་ཀྱི་རྗེས་སུ་འགྲོ་བ་ཅན་གྱི་སྤྱི་དངོས་པོ་བའི་དོན་གྱི་བཞག་པའི་འབྲས་བུ་ཡིན་པར་འདོད་ལ། 

			དེའང་བློའི་རྣམ་པ་ཡིན་ནོ་ཞེ་ན། 

			བཤད་པ། 

			མཐོང་གོམས་པས། །

			སྤྲུལ་དེའང་རྗེས་འགྲོ་མེད་པ་ཅན། །

			བློ་ལ་ཐ་དད་མེད་ཕྱིར་རོ། །

			ཞེས་སྨོས་ཏེ། རང་མཚན་མཐོང་བ་གོམས་པས་སྤྲུལ་ཞིང་བསྐྱེད་པའི་སྒྲ་རྟོག་གི་རྣམ་པ་དེའང་ཡང་དག་པར་ན་གསལ་བ་རྣམས་ཀྱི་རྗེས་སུ་འགྲོ་བ་མེད་པ་ཅན་ཡིན་ཏེ། སྣང་མཁན་གྱི་བློ་ལས་རྫས་ཐ་དད་མེད་པའི་ཕྱིར་རོ། །དེའི་ཕྱིར། དངོས་པོ་དང་བློའི་རྣམ་པ་གཉིས་ཀ་གཞན་སེལ་བ་མ་ཡིན་ནོ་ཞེས་རྒྱན་གྱིས་སོ། །

			བཞི་པ་གཞན་སེལ་ལས་དོན་གོ་བའི་ཚུལ་ལ། ཐ་སྙད་ཀྱི་དུས་སུ་དོན་གོ་བའི་ཚུལ། བརྡའི་དུས་སུ་(༢༢༡ན)བརྡ་སྦྱོར་བའི་ཚུལ། 

			དང་པོ་ལ། འོ་ན་གཞན་སེལ་ལ་བརྡ་སྦྱར་བས་དོན་རྟོགས་པར་ཇི་ལྟར་འགྱུར་ཞེ་ན། 

			དེ་དངོས་སྒྲོ་བཏགས་རྟོགས་པ་ཡིས། །

			གཞན་ལས་ཟློག་པའི་རྟོགས་ཕྱིར་ཡང་། །

			སྒྲ་དོན་གང་ཡིན་དེ་ཉིད་ཅེས། །

			བརྗོད་པ་ལ་ནི་འགལ་བ་མེད། །

			ཅེས་སྨོས་ཏེ། བུམ་པ་ཞེས་པའི་སྒྲ་ལས་བུམ་འཛིན་རྟོག་པའི་སྣང་བ་ལ་བུམ་པ་དེའི་དངོས་པོར་སྒྲོ་བཏགས་ནས་བུམ་པ་རྟོགས་ཤིང་གོ་བར་བྱེད་པའི་རྒྱུ་མཚན་གྱིས་གཞན་བུམ་མིན་ལས་བཟློག་པའི་བུམ་པ་རང་མཚན་ཉིད་རྟོགས་པ་ཡིན་ནོ། །དེའི་ཕྱིར། ཡང་བུམ་སོགས་ཀྱི་སྒྲའི་དོན་གང་ཡིན་ཅེས་འདྲི་བ་ལ་རྟོག་པ་ལ་སྣང་བའི་བུམ་པའི་གཟུགས་བརྙན་དེ་ཉིད་དོ། །ཞེས་བརྗོད་པ་ལ་ནི་རིགས་པ་དང་འགལ་བ་མེད་དོ། །

			གཞན་ཡང་། 

			ཤེས་པ་སྒྲ་ཡིས་ངེས་སྤྲུལ་པ། །

			དེ་དག་ལོག་པར་སྣང་བ་ཉིད། །

			དོན་གྱི་ཆ་ལ་འདི་རྗེས་འགྲོ། །

			དེ་ལྟར་མཉན་པ་གཞན་སེལ་བྱེད། །

			ཅེས་སྨོས་ཏེ། རྟོག་པའི་ཤེས་པ་སྒྲ་ཡིས་ངེས་པར་སྤྲུལ་ཞིང་བསྐྱེད་པ་དེ་དག་ལ་ཡང་དག་པར་ན་ཕྱི་རོལ་གྱི་དོན་རང་མཚན་སྣང་བ་མ་ཡིན་ཏེ། དེ་ལྟ་བུར་ལོག་པར་སྣང་བ་ཉིད་ཡིན་པའི་ཕྱིར། དེ་ལྟར་ན་བཏགས་པའི་སྒོ་ནས་གཞན་སེལ་ཉིད་སྒྲའི་བརྗོད་བྱ་ཡིན་ཏེ། དོན་གྱི་ཆ་གསལ་བ་རྣམས་ལ་འདི་འཁྲུལ་ངོར་རྗེས་སུ་འགྲོ་བའི་ཕྱིར་རོ། །དེ་ལྟར་ན། བུམ་སོགས་ཀྱི་མཉན་པ་ཆོས་ཅན། གཞན་སེལ་བརྗོད་པར་བྱེད་དེ། ཐ་སྙད་ཀྱི་དུས་སུ་བུམ་མིན་རྣམ་པར་བཅད་ནས་བུམ་སོགས་རང་མཚན་ལ་འཇུག་པར་བྱེད་པའི་སྒྲ་ཡིན་པའི་ཕྱིར་རོ། །འདིར་རྟོག་པས་བཏགས་པའི་ཆ་ལ་གཞན་སེལ་དུ་བྱས་སོ། །

			གཉིས་པ་བརྡའི་དུས་ན་བརྡ་སྦྱོར་བའི་ཚུལ་ནི། 

			དེ་ཕྱིར་བརྡ་ཡི་དུས་ན་ཡང་། །

			རང་ཉིད་མཐོང་བའི་འབྲས་བུ་ཅན། །

			བརྟེན་པའི་དོན་(༢༢༡བ)དང་འབྲེལ་པ་ཡི། །

			གཞན་སེལ་སྒྲ་དང་འབྲེལ་བར་འགྱུར། །

			ཞེས་སྨོས་ཏེ། ཐ་སྙད་ཀྱི་དུས་ན་མི་འདོད་པ་རྣམ་པར་བཅད་ནས་རང་མཚན་ལ་འཇུག་པ་དེའི་ཕྱིར་ཐ་སྙད་ཀྱི་དུས་ཁོ་ནར་མ་ཟད་ཀྱི། བརྡ་སྦྱོར་བའི་དུས་ནའང་རྟོག་པའི་གཟུགས་བརྙན་ལ་བརྡ་སྦྱོར་བའི་སྒྲ་ནི་དོན་རང་མཚན་ཉིད་མཐོང་ཞིང་རྟོགས་པའི་འབྲས་བུ་ཅན་ཡིན་ལ། དེ་ལྟར་བརྟེན་པའི་དོན་རང་མཚན་དང་རྟོག་པ་ལ་སྣང་བའི་གཟུགས་བརྙན་གཅིག་ཏུ་འབྲེལ་པ་སྟེ་ཞེན་ནས་བརྡ་སྦྱར་བའི་ཕྱིར། གཞན་སེལ་ནི་རྗོད་བྱེད་ཀྱི་སྒྲ་དང་བརྗོད་བྱ་རྗོད་བྱེད་དུ་འབྲེལ་པར་འགྱུར་རོ་ཞེས་རྒྱན་གྱིས་སོ། །

			ལྷ་དབང་བློས། 

			རྟོག་པའི་གཟུགས་བརྙན་ཅི་འདྲ་བ་ཞིག་ཅེ་ན། གང་ལ་དོན་དུ་ཞེན་པས་དེ་ལས་གཞན་པ་རྣམ་པར་བཅད་པའི་དངོས་པོའི་འབྲས་བུ་ཅན། 

			ཞེས་གསུངས་སོ། །

			དོན་གྱི་སེལ་བ་དང་སྦྱར་བ་ནི་རྒྱལ་བ་ཅན་གྱིའོ། །

			ཅི་སྟེ། ཡང་གཞན་སེལ་བ་ལ་བརྡ་སྦྱོར་གྱི་ཅིའི་ཕྱིར་སྤྱི་དངོས་པོ་བ་ལ་བརྡ་མི་སྦྱོར་ཞེ་ན། 

			བཤད་པ། 

			གཞན་དུ་མ་མཐོང་ལ་ལྟོས་དང་། །

			ལ་ལར་དེ་མཐོང་ལ་ལྟོས་ཕྱིར། །

			གཞན་སེལ་སྒྲ་དང་འབྲེལ་འགྱུར་གྱི། །

			དེ་ནི་དངོས་ལ་མི་རུང་ངོ་། །

			ཞེས་སྨོས་ཏེ། བུམ་མིན་བཅད་པ་ལས་གཞན་དུ་བརྡ་སྦྱོར་བ་མ་མཐོང་བའི་ཕྱིར་དང་། བུམ་མིན་བཅད་པ་ལ་ལར་བརྡ་སྦྱར་བ་དེ་མཐོང་བ་ལ་བལྟོས་ནས་བུམ་པ་གོ་བར་བྱེད་པའི་སྒྲ་ཡིན་པའི་ཕྱིར། བུམ་མཛིན་རྟོག་པ་ལ་བུམ་མིན་རྣམ་པར་བཅད་པར་སྣང་བའི་གཞན་སེལ་ནི་བུམ་པ་བརྗོད་པའི་སྒྲ་དང་བརྗོད་བྱ་རྗོད་བྱེད་དུ་འབྲེལ་ཞིང་སྦྱོར་བར་འགྱུར་གྱི། བུམ་པའི་སྒྲ་དེ་ནི་སྤྱི་དངོས་པོ་བ་ལ་བརྡ་སྦྱོར་བ་མི་རུང་ངོ་ཞེས་ལྷའིའོ། །

			རྒྱན་ལས། 

			ཐ་སྙད་ཀྱི་ཚེ་བརྡ་ལས་དོན་རྟོགས་པ་ནི་བུམ་པ་ལས་གཞན་དུ་བུམ་མིན་ལ་བརྡ་མ་མཐོང་བ་ལ་བལྟོས་པའི་ཕྱིར་དང་། བུམ་པ་ལ་ལར་བརྡ་མཐོང་བ་ལ་(༢༢༢ན)བལྟོས་པའི་ཕྱིར། བུམ་པའི་བརྡ་དེ་ནི་སྤྱི་དངོས་པོ་བ་ལ་སྦྱོར་བ་མི་རུང་ངོ་། །ཞེས་གསུང་ངོ་། །

			ལྔ་པ་དོན་བསྡུ་བ་ནི། 

			དེ་ཕྱིར་རིགས་སོགས་དེ་ལྡན་ནི། །

			ཡོད་མིན་དོན་དང་དེ་དག་ལ། །

			མཉན་པ་འབྲེལ་མིན་གཞན་ལས་ནི། །

			ཟློག་པ་ཉིད་ལ་སྒྲ་སྦྱོར་ཕྱིར། །

			ཞེས་སྨོས་ཏེ། དེ་ལྟར་ཡིན་པ་དེའི་ཕྱིར། རིགས་དང་ཡོན་ཏན་དང་ལས་ལ་སོགས་པ་དང་། དེ་ལྡན་རྫས་དང་འབྲེལ་བ་ལ་སོགས་པ་ནི་དབང་ཤེས་ཀྱི་ཡུལ་དུ་ཡོད་པ་མིན་ཏེ། དབང་ཤེས་ཀྱིས་སྣ་ཚོགས་པར་མ་དམིགས་པའི་ཕྱིར་རོ། །དེས་ན། བུམ་པའི་མཉན་པ་ཆོས་ཅན། བུམ་པའི་རིགས་སོགས་དང་འབྲེལ་བའི་དོན་རང་མཚན་དང་རིགས་སོགས་དེ་དག་ལ་དངོས་སུ་བརྡ་འབྲེལ་སྦྱོར་བ་མིན་ཏེ། གཞན་བུམ་མིན་ལས་ནི་བཟློག་པར་སྣང་བའི་གཞན་སེལ་ཉིད་ལ་སྒྲ་སྦྱོར་བའི་ཕྱིར་རོ། །

			གཉིས་པ་མིང་སྦྱོར་རྟོག་པར་འདོད་པ་དགག་པ་ལ། བརྡ་མི་འཛིན་པས་རྟོག་བྲལ་དུ་བསྒྲུབ། འཛིན་ན་ཧ་ཅང་ཐལ་བའོ། །

			དང་པོ་ནི། 

			བརྡ་དྲན་པ་ཡི་རྒྱུ་ཅན་གྱིས། །

			མཐོང་བ་སྲེ་བྱེད་བདག་ཉིད་ཅན། །

			སྔ་ཕྱི་འཛིན་པས་སྟོང་པ་ཡི། །

			མིག་ཤེས་ལ་ནི་དེ་ཇི་ལྟར། །

			ཞེས་སྨོས་ཏེ། སྔ་ཕྱི་གཅིག་ཏུ་བསྲེས་ནས་འཛིན་པས་སྟོང་པའི་མིག་ཤེས་ལ་ནི་ཆོས་ཅན། མིང་སྦྱོར་རྟོག་པ་དེ་ཇི་ལྟར་ཡིན་ཏེ་མིན་པར་ཐལ། སྔར་བརྡ་སྦྱར་བ་ཕྱིས་ཐ་སྙད་ཀྱི་དུས་ན་དྲན་པའི་རྒྱུ་ཅན་གྱི་སྔར་བརྡ་དུས་སུ་མཐོང་བ་དང་། ཕྱིས་ཐ་སྙད་ཀྱི་དུས་སུ་མཐོང་བ་གཅིག་ཏུ་སྲེ་བར་བྱེད་པའི་བདག་ཉིད་ཅན་གྱི་རྣམ་པར་རྟོག་པ་མ་ཡིན་པའི་ཕྱིར་རོ། །

			གཞན་ཡང་། 

			གཞན་ལ་འཇུག་སེམས་ཅན་གྱི་ཡང་། །

			མིག་གིས་གཟུགས་(༢༢༢བ)དག་མཐོང་གྱུར་པ། །

			དེར་ནི་གསལ་བར་དེ་ཡི་བརྡ། །

			མི་འཛིན་དེས་བསྐྱེད་རྟོག་པའང་མེད། །

			གང་ལ་སྒྲ་ནི་ངེས་འགོད་པ། །

			དེ་ལ་རྟོག་པ་སྐྱེ་བར་འགྱུར། །

			དེས་ན་དབང་སྐྱེས་འདོད་པ་ཡིས། །

			འཇུག་འགྱུར་ཕྱི་རོལ་མཐོང་མི་འགྱུར། །

			ཞེས་སྨོས་ཏེ། དེར་མ་ཟད་རྟོག་པ་གཞན་འདས་པ་ལ་འཇུག་པའི་སེམས་དང་བཅས་པ་ཅན་གྱི་ཡང་མིག་གིས་གཟུགས་དག་མཐོང་བར་གྱུར་པའི་གནས་སྐབས་དེར་ནི། དབང་ཤེས་ཆོས་ཅན། བརྡ་དྲན་དེས་བསྐྱེད་པའི་མིང་སྦྱོར་རྟོག་པའང་མེད་དེ། བརྡ་ལ་མ་བལྟོས་པར་གཟུགས་གསལ་བར་སྣང་གི་གཟུགས་དེ་ཡི་བརྡ་མི་འཛིན་པའི་ཕྱིར་རོ། །གཞན་ཡང་། གང་ལ་སྒྲ་ནི་ངེས་པར་སྦྱོར་ཞིང་འགོད་པའི་ཡུལ་དེ་ལ་རྟོག་པ་སྐྱེ་བར་འགྱུར་བ་དེས་ནའི་ཕྱིར། དབང་པོ་ལས་སྐྱེས་པའི་ཤེས་པ་ནི་རྟོག་པ་བཞིན་དུ་ཡུལ་ལ་འདོད་པའི་དབང་གིས་འཇུག་པར་གྱུར་རོ། །འདོད་ན། དབང་སྐྱེས་ཆོས་ཅན། ཕྱི་རོལ་རང་མཚན་མཐོང་བར་མི་འགྱུར་བར་ཐལ། འདོད་པ་ཙམ་གྱིས་འཇུག་པའི་མིང་སྦྱོར་རྟོག་པ་ཡིན་པའི་ཕྱིར་རོ། །

		

		
			གཉིས་པ་འཛིན་ན་ཧ་ཅང་ཐལ་བ་ལ། གཞན་རིག་པའི་ཚེ་རང་མི་རིག་པར་ཐལ་བ། རང་བློ་ཁྱད་པར་དུ་མི་རྟོགས་པར་ཐལ་བ། དོན་རིག་འདས་པ་མི་རྟོགས་པར་ཐལ་བ། ཁྱད་པར་མི་རྟོགས་པར་ཐལ་བའོ། །

			དང་པོ་ནི། 

			གཟུགས་ལ་གཟུགས་ཤེས་མཐོང་བ་ན། །

			དེ་བློ་ཞེས་ནི་ཇི་ལྟར་མཐོང་། །

			དེ་ཡི་ཉམས་སུ་མྱོང་བའང་ཡོད། །

			དེ་ནི་རྟོག་མེད་ཇི་ལྟར་ཡིན། །

			ཅེས་སྨོས་ཏེ། རྟོག་མེད་ཀྱི་ཤེས་པ་མེད་ཅིང་རྟོག་པ་འབའ་ཞིག་ཏུ་ཟད་པས་གཟུགས་ལ་གཟུགས་ཤེས་མཐོང་བ་ན་གཟུགས་དེའི་བློ་མཐོང་བ་ཆོས་ཅན། གཟུགས་དེའི་བློ་ཞེས་ནི་ཇི་ལྟར་མཐོང་སྟེ་མི་མཐོང་བར་ཐལ། རྟོག་པ་གཅིག་པུ་དེས་ནི་གཟུགས་(༢༢༣ན)འཛིན་ལ་རྟོག་མེད་ཀྱི་ཤེས་པ་མེད་པའི་ཕྱིར། ཐལ་བ་ལས་གཟུགས་འཛིན་དེའི་ཉམས་སུ་མྱོང་བའང་ཡོད་པར་འདོད་དགོས་སོ། །དེས་ན་གཟུགས་འཛིན་ཉམས་སུ་མྱོང་བ་དེ་ནི་ཆོས་ཅན། རྟོག་མེད་ཇི་ལྟར་ཡིན་ཏེ། མིན་པར་ཐལ། རྟོག་པ་ཡིན་པའི་ཕྱིར། འདོད་ན། རྟོག་མེད་ཡིན་ཏེ། རྟོག་པས་གཟུགས་འཛིན་པ་ན་གཟུགས་འཛིན་དེ་ཉིད་གསལ་བར་འཛིན་པའི་ཕྱིར། 

			གལ་ཏེ། གཟུགས་འཛིན་རྟོག་པ་ཉིད་ཀྱིས་གཟུགས་འཛིན་ཉམས་སུ་མྱོང་བ་ཡིན་ནོ་ཞེ་ན། 

			བཤད་པ། 

			དེ་ཉིད་ཀྱིས་མྱོང་ཡིན་ན་ནི། །

			རྟོག་གཉིས་ཅིག་ཅར་མཐོང་བ་མེད། །

			དེས་ནི་དུས་མཚུངས་རྣམ་པར་ཤེས། །

			གཞན་གྱིས་མྱོང་བ་བསྟན་པ་ཡིན། །

			ཅེས་སྨོས་ཏེ། གཟུགས་འཛིན་རྟོག་པ་དེ་ཉིད་ཀྱིས་གཟུགས་འཛིན་མྱོང་བ་ཡིན་ན་ནི་དེའང་མི་རིགས་པར་ཐལ། རྒྱུད་གཅིག་ལ་ཡུལ་ཐ་དད་ལ་དམིགས་པའི་རྟོག་པ་རྫས་ཐ་དད་པ་གཉིས་ཅིག་ཅར་སྐྱེ་བར་མཐོང་བ་མེད་པའི་ཕྱིར་རོ། །གཟུགས་དང་གཟུགས་འཛིན་མྱོང་བའི་རྟོག་པ་གཉིས་ཅིག་ཅར་མི་སྐྱེ་བར་བསྟན་པའི་རིགས་པ་དེས་ནི་དུས་མཚུངས་པའི་རྣམ་པར་ཤེས་པ་གཞན་གྱིས་ཉམས་སུ་མྱོང་བར་འདོད་པ་ལའང་གནོད་པ་བསྟན་པ་ཡིན་ནོ། །

			ཅི་སྟེ། ཕྱིས་བྱུང་བའི་རྟོག་པས་མྱོང་བའོ་ཞེ་ན། 

			བཤད་པ། 

			འདས་པ་ལ་ནི་དྲན་པར་འགྱུར། །

			མྱོང་བ་མེད་ལ་དེ་ཇི་ལྟར། །

			ཞེས་སྨོས་ཏེ། གཟུགས་འཛིན་མྱོང་བ་ཆོས་ཅན། གཟུགས་འཛིན་འདས་མ་ཐག་པ་ལ་ནི་དྲན་པར་འགྱུར་ཏེ། དེ་ལ་རྟོག་པ་ཡིན་པའི་ཕྱིར། གཟུགས་འཛིན་དྲན་པའི་ཤེས་པ་ཆོས་ཅན། གཟུགས་འཛིན་དེ་ཇི་ལྟར་ཉམས་སུ་མྱོང་བ་ཡིན་ཏེ་མིན་པར་ཐལ། དེ་མྱོང་བ་མེད་པའི་ཕྱིར་རོ། །

			གཉིས་པ་རང་བློ་ཁྱད་པར་དུ་མི་རྟོགས་པར་ཐལ་བ་ནི། 

			རང་བློའི་བློ་དང་གཞན་གྱི་བློ། །

			ཡོངས་གཅོད་ངོ་བོ་གཅིག་པར་འགྱུར། །

			ཞེས་སྨོས་ཏེ། གཟུགས་འཛིན་འདས་པ་རྟོག་པ་ཕྱི་མས་མྱོང་བར་འདོད་པ་དེའི་ལུགས་(༢༢༣བ)ལ་རང་གིས་བློ་གཟུགས་འཛིན་དེ་མྱོང་བའི་བློ་དང་རང་གིས་གཞན་གྱི་བློ་ཡོངས་སུ་གཅོད་པའི་བློ་གཉིས་པོ་ཆོས་ཅན། གཞན་བློ་ལྐོག་ཏུ་གྱུར་པ་ལྟར་རང་བློ་ཡང་ལྐོག་ཏུ་གྱུར་པར་ཁྱད་པར་མེད་ཅིང་ངོ་བོ་གཅིག་པར་འགྱུར་ཏེ། རང་བློ་དང་གཞན་བློ་ལ་རྟོག་པ་ཡིན་པ་དང་མ་ཡིན་པའི་ཁྱད་པར་མེད་པའི་ཕྱིར་རོ་ཞེས་རྒྱན་གྱིས་སོ། །

			གསུམ་པ་དོན་རིག་འདས་པ་མི་རྟོགས་པར་ཐལ་བ་ནི། 

			དོན་རིག་འདས་པ་དཔེ་དག་དང་། །

			བྲལ་ཞིང་རྟགས་ནི་ཡོད་མིན་ཏེ། །

			ཅིས་གྲུབ་གང་ཕྱིར་དེ་ལ་ནི། །

			མངོན་སུམ་མ་ཡིན་རྟགས་ཅན་མིན། །

			ཅེས་སྨོས་ཏེ། མངོན་སུམ་རྟོག་པར་སྨྲ་བའི་ཕྱི་རོལ་པ་དང་། རང་སྡེ་ཁ་ཅིག་མངོན་སུམ་རྟོག་མེད་དུ་འདོད་ཀྱང་རང་རིག་མེད་པར་འདོད་པ་ལྟར་ན། དོན་རིག་འདས་པ་ཆོས་ཅན། ཚད་མས་ཅིས་གྲུབ་སྟེ་མངོན་སུམ་དང་རྗེས་སུ་དཔག་པ་གང་གིས་ཀྱང་མ་གྲུབ་པར་ཐལ། རང་རིག་མེད་པས་མངོན་སུམ་གྱིས་མ་གྲུབ་ལ། དེ་སྒྲུབ་བྱེད་ཀྱི་དཔེ་དག་དང་བྲལ་ཞིང་རྟགས་ཡང་དག་ནི་ཡོད་པ་མ་ཡིན་པའི་ཕྱིར་ཏེ། གང་གི་ཕྱིར་དེ་ལྟར་ཡིན་པ་དེའི་ཕྱིར། དོན་རིག་འདས་པ་དེ་ལ་ནི་འཇལ་བྱེད་མངོན་སུམ་གྱིས་གྲུབ་པ་མ་ཡིན་ཅིང་། རྟགས་ཅན་རྗེས་དཔག་གིས་ཀྱང་གྲུབ་པ་མ་ཡིན་ནོ། །

			འདིར་དོན་རིག་འདས་པ་སྨོས་པ་ནི་དེ་ཉིད་རང་དུས་སུ་ཚད་མས་མ་གྲུབ་པར་ཁྱོད་ཉིད་འདོད་པས་སོ། །དེ་ལྟར་ན་འགྲོ་བ་ཐམས་ཅད་ལོང་བ་དང་ལྐུགས་པར་འགྱུར་རོ་ཞེས་ལྷའིའོ། །

			གཞན་དག་ན་རེ། 

			གལ་ཏེ་དེ་ཡི་ངོ་བོར་ནི། །

			སྣང་ཅན་དེ་མ་ཐག་པའི་བློས། །

			གཟུགས་སོགས་བཞིན་དུ་འཛིན་འགྱུར་ན། །

			ཞེས་སྨོས་ཏེ། གལ་ཏེ། གཟུགས་འཛིན་སྔ་མ་དེ་ཡི་རྣམ་པའི་ངོ་བོར་ནི་སྣང་བ་ཅན་གྱི་དེ་མ་ཐག་པའི་བློ་ཕྱི་མས་འཛིན་པར་འགྱུར་བ་ཡིན་ཏེ། དཔེར་ན། མདོ་སྡེ་པའི་ལུགས་ལ་གཟུགས་སོགས་ཀྱི་རྣམ་པ་སྣང་བའི་མིག་ཤེས་ཀྱིས་(༢༢༤ན)གཟུགས་འཛིན་པ་བཞིན་ནོ་ཞེ་ན། 

			བཤད་པ། 

			སྔ་བློ་དེ་ནི་འཛིན་མི་འགྱུར། །

			ཞེས་སྨོས་ཏེ། ཁོ་བོས་གཟུགས་ཡུན་རིང་དུ་མཐོང་ངམ་སྙམ་པའི་བློ་ཆོས་ཅན། གཟུགས་འཛིན་ཐ་མ་དེ་ལས་སྔར་བྱུང་བའི་གཟུགས་དེ་འཛིན་གྱི་བློ་དེ་རྣམས་ནི་འཛིན་པར་མི་འགྱུར་བར་ཐལ། བློ་སྔ་མ་རྣམས་དང་ཁྱོད་ལ་བར་ཆོད་ཡོད་པའི་ཕྱིར་རོ། །དེའི་ཕྱིར། གཟུགས་འཛིན་སྔ་མ་དག་ལ་མྱོང་བ་མཐོང་བས་མྱོང་བ་དེ་རྟོག་མེད་དུ་གྲུབ་བོ། །

			དེའི་གཞུང་འཛུགས་པའི་ཕྱིར། 

			ཇི་ལྟར་རང་གི་ཡུལ་ཅན་གྱི། །

			རྣམ་ཤེས་ཉམས་མྱོང་དེ་རྟོག་མེད། །

			དེ་བཞིན་བརྡ་བྱ་མི་ནུས་པ། །

			གཞན་ཡང་རྟོག་པ་མེད་པར་འགྱུར། །

			ཞེས་སྨོས་ཏེ། ཇི་ལྟར་གཟུགས་རང་གི་ཡུལ་ཅན་གྱི་རྣམ་པར་ཤེས་པ་ཉམས་སུ་མྱོང་བ་དེ་རྟོག་མེད་དུ་གྲུབ་པ་དེ་བཞིན་དུ། མངོན་སུམ་གཞན་ཡང་ཆོས་ཅན། རྟོག་པ་མེད་པར་འགྱུར་བ་ཡིན་ཏེ། གཟུགས་འཛིན་པའི་རྣམ་ཤེས་དེ་དང་དངོས་སུ་བརྡ་བྱ་བར་མི་ནུས་པའི་རང་མཚན་སྣང་ནས་འཛིན་པར་འདྲ་བའི་ཕྱིར། 

			བཞི་པ་ཁྱད་པར་མི་རྟོགས་པར་ཐལ་བ་ལ། ཐལ་བ་དགོད། དབང་ཤེས་བརྡ་ལ་མི་བལྟོས། བལྟོས་ན་ཧ་ཅང་ཐལ། དེའི་ལན་དགག་པ། དོན་བསྡུ་བའོ། 

			དང་པོ་ནི། 

			སྤྱི་བརྗོད་ངང་ཚུལ་ཅན་སྒྲ་དང་། །

			རྟོག་པའང་དེ་དང་དོན་གཅིག་ན། །

			རྟོག་པ་མེད་པ་མེད་ན་ནི། །

			ཁྱད་པར་གང་གིས་རྟོགས་པར་འགྱུར། །

			ཞེས་སྨོས་ཏེ། དཔྱོད་པ་བ་ཁྱོད་ལ་ཆོས་ཅན། རྟོག་པ་མེད་པའི་ཤེས་པ་མེད་ན་ནི་ཁྱད་པར་རང་མཚན་ཚད་མ་གང་གིས་སྣང་ནས་རྟོགས་པར་འགྱུར་ཏེ་མི་འགྱུར་བར་ཐལ། སྒྲས་སྤྱི་ཁོ་ན་བརྗོད་པ་ཡིན་ལ། སྤྱི་བརྗོད་པའི་ངང་ཚུལ་ཅན་གྱི་སྒྲ་དང་། རྟོག་པའང་དབང་ཤེས་དེ་དང་སྣང་ཡུལ་གྱི་དོན་གཅིག་ལ་འཇུག་(༢༢༤བ)པའི་ཕྱིར་ནའོ། །

			འོན་ཏེ། 

			གལ་ཏེ་རྟོག་མེད་འགའ་ཞིག་ཀྱང་། །

			ཡོད་ན། 

			ཞེས་སྨོས་ཏེ། གལ་ཏེ། གཞན་དག་ན་རེ། རྟོག་པ་མེད་པའི་ཤེས་པ་འགའ་ཞིག་ཀྱང་ཡོད་པས་རང་མཚན་རྟོགས་སོ་ཞེ་ན། 

			བཤད་པ། 

			དེ་དང་མཚུངས་རྒྱུ་ཅན། །

			ཐམས་ཅད་དེ་བཞིན་འབྲས་བདག་ཉིད། །

			ཐ་དད་རྒྱུ་ཐ་དད་ལས་ཡིན། །

			ཅེས་སྨོས་ཏེ། རང་མཚན་སྣང་བ་དེ་དང་མཚུངས་རྒྱུ་ཅན་གྱི་དབང་ཤེས་ཐམས་ཅད་ཆོས་ཅན། རང་མཚན་སྣང་བ་རྟོག་མེད་ཡིན་པ་དེ་བཞིན་དུ་རྟོག་མེད་དུ་ཐལ། དེ་དང་རྟོག་མེད་དུ་སྐྱེད་བྱེད་ཀྱི་རྒྱུ་མཚུངས་པའི་ཕྱིར། ཁྱབ་སྟེ། འབྲས་བུའི་བདག་ཉིད་ཐ་དད་པ་ནི་རྒྱུ་ཐ་དད་པ་ལས་ཡིན་པའི་ཕྱིར་རོ། །

			གཉིས་པ་དབང་ཤེས་བརྡ་ལ་མི་བལྟོས་པ་ནི། 

			ཕྱི་རོལ་དོན་ལ་བལྟོས་མེད་པར། །

			བརྡ་དྲན་པ་ལས་སྦྱོར་བ་ཡིན། །

			དེ་བཞིན་བརྡ་ལ་བལྟོས་མེད་པར། །

			དངོས་ནུས་ཉིད་ལས་མིག་བློར་འགྱུར། །

			ཞེས་སྨོས་ཏེ། བརྡ་སྦྱོར་རྟོག་པ་ནི་དབང་ཤེས་མ་ཡིན་ཏེ། ཕྱི་རོལ་གྱི་དོན་ལ་བལྟོས་པ་མེད་པར་བརྡ་དྲན་པ་ཙམ་ལས་སྦྱོར་བ་ཡིན་པའི་ཕྱིར། རྟོག་པ་ཕྱི་རོལ་གྱི་དོན་ལ་བལྟོས་པ་མེད་པར་བརྡ་དྲན་པ་ལ་སྦྱོར་བ་དེ་བཞིན་དུ་བརྡ་དྲན་པ་ལ་བལྟོས་པ་མེད་པར་གཟུང་དོན་དངོས་པོའི་ནུས་པ་ཉིད་ལས་མིག་གི་བློ་སྐྱེ་བར་འགྱུར་བ་ཡིན་ནོ། །དེའི་ཕྱིར། དབང་ཤེས་དང་རྟོག་པ་ཕན་ཚུན་སྤངས་ཏེ་གནས་པས་དབང་ཤེས་རྟོག་པར་འགྱུར་བའི་གོ་སྐབས་ག་ལ་ཡོད་ཅེས་རྒྱན་གྱིས་སོ། །

			གསུམ་པ་བལྟོས་ན་ཧ་ཅང་ཐལ་བ་ནི། 

			གལ་ཏེ་གཟུགས་ནི་བརྡ་དྲན་ལ། །

			བལྟོས་ནས་དབང་པོའི་བློ་དག་ལ། །

			ནུས་འགྱུར་བལྟོས་མེད་མ་ཡིན་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། ཡུལ་གཟུགས་ནི་བརྡ་དྲན་ལ་བལྟོས་ནས་དབང་པོའི་བློ་དག་ལ་ཕན་འདོགས་(༢༢༥ན)ནུས་པར་འགྱུར་བའི་ཕྱིར། དབང་ཤེས་བརྡ་དྲན་ལ་བལྟོས་མེད་མ་ཡིན་ནོ་ཞེ་ན། 

			བཤད་པ། 

			རྟགས་བཞིན་དྲན་པ་ཉིད་ལ་འགྱུར། །

			དེ་ནི་དེ་འབྲེལ་སྐྱེ་བའི་ཕྱིར། །

			དྲན་ལས་དབང་བློ་འགྱུར་བའང་མིན། །

			དེ་ལས་དུས་གཞན་དུ་ཡང་འགྱུར། །

			ལ་ལར་རྣམ་གཡེང་སྲིད་ཕྱིར་རོ། །

			ཞེས་སྨོས་ཏེ། གཟུང་དོན་ཆོས་ཅན། དབང་ཤེས་ཀྱི་རྒྱུ་དྲན་པ་ཉིད་ལ་ཕན་འདོགས་ནུས་པར་འགྱུར་ཏེ། དྲན་པ་བསྐྱེད་ནས་དྲན་པས་དབང་ཤེས་བསྐྱེད་དགོས་པའི་ཕྱིར། དཔེར་ན། རྨ་བྱའི་སྒྲོ་ལ་སོགས་པའི་རྟགས་ཀྱིས་དྲན་པ་བསྐྱེད་ཀྱི། དངོས་སུ་རྟགས་ཅན་མི་བསྐྱེད་པ་བཞིན་ནོ། །དེ་ཡང་དབང་ཤེས་ཀྱི་རྒྱུ་དྲན་པ་དེ་ནི་གཟུགས་དེ་ལ་འབྲེལ་ནས་སྐྱེ་བའི་ཕྱིར། དེས་ན། དབང་བློ་ཆོས་ཅན། རང་གི་གཟུང་དོན་ལ་དངོས་སུ་མི་བལྟོས་པར་དྲན་པ་ལས་སྐྱེ་བར་འགྱུར་བར་ཐལ། རང་གི་གཟུང་དོན་གྱིས་རང་གི་རྒྱུ་དྲན་པ་དེ་བསྐྱེད་པའི་ཕྱིར་ཞེས་པའམ། ཡང་ན། དབང་བློ་ཆོས་ཅན། དྲན་པ་ལས་སྐྱེ་བ་མིན་པར་ཐལ། གཟུང་དོན་ལ་དངོས་སུ་བལྟོས་པའི་ཕྱིར། ཡང་དབང་བློ་ཆོས་ཅན། གཟུང་དོན་ལས་མི་སྐྱེ་བར་གཟུང་དོན་ཡོད་པ་དེ་ལས་དུས་གཞན་དུ་གཟུང་དོན་མེད་པ་ནའང་སྐྱེ་བར་འགྱུར་ཏེ། གཟུང་དོན་ལ་མ་བལྟོས་པར་དྲན་པ་ཙམ་ལས་སྐྱེ་བའི་ཕྱིར་དང་། གཟུང་དོན་ཡོད་པའི་སྐབས་ལ་ལར་ཡིད་རྣམ་པར་གཡེང་བ་ན་གཟུང་དོན་གྱི་བརྡ་མ་དྲན་པ་སྲིད་པའི་ཕྱིར་རོ། །

			དེས་ན་དབང་ཤེས་དེ་དུས་གཞན་དུའང་དྲན་པར་འགྱུར་རོ། །

			བཞི་པ་དེའི་ལན་དགག་པ་ནི། 

			གལ་ཏེ་རིམ་གྱིས་གཉིས་རྒྱུ་ཡིན། །

			ཅེས་སྨོས་ཏེ། གལ་ཏེ། གཞན་དག་ན་རེ། གཟུང་དོན་གཟུགས་དེས་སྔར་དྲན་པ་བསྐྱེད་ཅིང་། ཕྱིས་དབང་ཤེས་བསྐྱེད་པས་རིམ་གྱིས་དྲན་པ་དང་དབང་ཤེས་གཉིས་ཀྱི་རྒྱུ་ཡིན་པས་སྐྱོན་ལས་གྲོལ་ཞེ་ན། (༢༢༥བ)

			བཤད་པ། 

			ཐ་དད་མེད་ཕྱིར་སྔར་ཉིད་འགྱུར། །

			ཞེས་སྨོས་ཏེ། འོ་ན་གཟུགས་དེ་དྲན་པ་དང་དབང་ཤེས་ཀྱི་དངོས་རྒྱུ་ཐ་དད་མེད་པའི་གཅིག་ཡིན་པའི་ཕྱིར། སྔར་དྲན་པ་བསྐྱེད་པ་ཉིད་ན་དབང་ཤེས་ཀྱང་བསྐྱེད་པར་འགྱུར་རོ། །

			ཅི་སྟེ། 

			དབང་པོའི་བློ་ནི་གཞན་ཡིན་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། གཟུགས་སྐད་ཅིག་དང་པོས་བརྡ་དྲན་བསྐྱེད་ནས་དབང་པོའི་བློའི་རྒྱུ་ནི་གཟུགས་སྐད་ཅིག་མ་སྔ་མ་ལས་གཞན་གཟུགས་ཀྱི་སྐད་ཅིག་མ་གཉིས་པ་ཡིན་ནོ་ཞེ་ན། 

			བཤད་པ། 

			དེ་ལའང་དྲན་པ་དོན་མེད་འགྱུར། །

			བརྡ་དྲན་ཇི་ལྟར་བརྡར་བཏགས་པ། །

			གྲུབ་པའི་དོན་དུ་འདོད་པ་དང་། །

			ཁྱད་པར་བརྡར་བཏགས་མེད་འཛིན་ན། །

			དེ་ལ་དྲན་པ་དོན་ཅི་ཡོད། །

			ཅེས་སྨོས་ཏེ། འདི་ལྟར་གཟུང་དོན་གཟུགས་དེས་དབང་ཤེས་དེ་བསྐྱེད་པ་ལའང་དྲན་པ་དོན་མེད་པར་འགྱུར་ཏེ། དྲན་པ་མེད་ཀྱང་དབང་ཤེས་ཀྱིས་ཡུལ་གཟུགས་རྟོགས་ཤིང་སྐྱེ་བའི་ཕྱིར་དང་། བརྡ་དྲན་ནི་སྔར་ཇི་ལྟར་བརྡར་བཏགས་པའི་ཡུལ་གང་ཡིན་པ་དེ་གྲུབ་པའི་དོན་དུ་འདོད་པའི་ཕྱིར་དང་། དབང་ཤེས་བརྡ་དྲན་ལས་གཞན་པའི་རང་མཚན་གསལ་བར་འཛིན་པའི་ཕྱིར། དབང་ཤེས་ཀྱི་ཡུལ་རྟོགས་པ་ལ་བརྡ་དྲན་པ་དོན་མེད་དོ། །དེས་ན་དབང་ཤེས་ཆོས་ཅན། གཟུང་དོན་གཟུགས་འཛིན་པ་དེ་ལ་བརྡ་དྲན་པའི་དོན་ཅི་ཡོད་དེ། མེད་པར་ཐལ། ཁྱད་པར་གཟུགས་རང་མཚན་ལ་བརྡར་བཏགས་པ་མེད་པར་གསལ་བར་སྣང་ནས་འཛིན་པའི་ཕྱིར་ནའོ། །

			གལ་ཏེ། དབང་ཤེས་ཀྱི་གཟུགས་ཀྱི་སྤྱི་ཙམ་འཛིན་པས་སྐྱོན་མེད་དོ་ཞེ་ན། བཤད་པ། 

			སྤྱི་ཙམ་འཛིན་པ་ཡིན་ན་ནི། །

			ཁྱད་པར་ལ་བལྟོས་མི་རུང་ངོ་། །

			དབང་ཤེས་ཀྱིས་གཟུགས་ཀྱི་སྤྱི་ཙམ་འཛིན་པ་ཡིན་ན་ནི་དེའི་ཕྱིར། དབང་ཤེས་དེ་ཁྱད་པར་གཟུགས་(༢༢༦ན)རང་མཚན་ལ་བལྟོས་ནས་སྐྱེ་བར་མི་རུང་ངོ་། 

			ལྔ་པ་དོན་བསྡུ་བ་ནི། 

			དེ་ཕྱིར་མིག་དང་གཟུགས་དག་ལ། །

			བརྟེན་ནས་མིག་བློ་སྐྱེ་བར་འགྱུར། །

			ཞེས་སྨོས་ཏེ། དབང་ཤེས་བརྡ་དྲན་པ་ལ་བལྟོས་པ་མེད་པ་དེའི་ཕྱིར། དབང་ཤེས་ནི་བརྡ་དྲན་ལ་བལྟོས་པའི་སྒྲ་སྦྱོར་རྟོག་པ་མིན་ཏེ། མིག་དང་གཟུགས་དག་ལ་བརྟེན་ནས་མིག་གི་བློ་དངོས་སུ་སྐྱེ་བར་འགྱུར་བའི་ཕྱིར་རོ། །

			དེ་ལྟར་ན་ཀུན་ལས་བཏུས་ལས། མིང་དང་ཞེས་པ་ལ་སོགས་པ་དབང་པོའི་ཤེས་པ་རྟོག་བྲལ་དུ་བསྒྲུབ་པའི་རིགས་པ་བསྡུས་ཏེ་བསྟན་པ་གང་ཡིན་པ་དེ་འདིར་རྒྱས་པར་བཤད་ཟིན་ཏོ། །

			གཉིས་པ་དབང་ཤེས་ཀྱི་ཐ་སྙད་འཇུག་པའི་རྒྱུ་ལ། རྩོད་པ་དང་། ལན་བཤད་པའོ། །

			དང་པོ་ནི། 

			གལ་ཏེ་མངོན་སུམ་ཤེས་བསྐྱེད་ལ། །

			དབང་པོ་བཞིན་དུ་ཡུལ་ནུས་ཡིན། །

			འོ་ན་ཅི་ཕྱིར་གཉིས་རག་ལས། །

			སྐྱེ་བ་དེ་ནི་དེས་མི་བརྗོད། །

			ཅེས་སྨོས་ཏེ། གལ་ཏེ། གཞན་དག་ན་རེ། དབང་པོའི་མངོན་སུམ་གྱི་ཤེས་པ་བསྐྱེད་པ་ལ་དབང་པོ་རྒྱུ་ཡིན་པ་དེ་བཞིན་དུ་ཡུལ་གཟུང་དོན་ཀྱང་དབང་མངོན་ལ་ཕན་འདོགས་ནུས་པའི་རྒྱུ་ཡིན་པར་ཁྱད་པར་མེད་ན། འོ་ན་ནི་ཅིའི་ཕྱིར་དབང་པོ་དང་ཡུལ་གཉིས་ཀ་ལ་རག་ལས་ནས་སྐྱེ་བའི་མངོན་སུམ་དེ་ལ་ནི་ཡུལ་ཤེས་ཞེས་ཡུལ་གྱི་སྒྲ་དེས་མི་བརྗོད་པར་དབང་ཤེས་ཞེས་དབང་པོའི་སྒྲས་ཅི་སྟེ་བརྗོད་ཅེ་ན། 

			གཉིས་པ་ལན་བཤད་པ་ནི། 

			གོ་བར་བྱེད་པ་ཉིད་མཐོང་ནས། །

			ཐ་སྙད་ངེས་པར་སྦྱར་བ་ཡིན། །

			དབང་པོའི་ཐ་སྙད་ལ་དེ་ཡོད། །

			སྦྱར་བར་བྱ་བའང་དེ་ཆོས་ཡིན། །

			དེ་ཕྱིར་ཐ་སྙད་འདི་ལ་ནི། །

			སྦྱར་བྱ་རང་བཞིན་རྟགས་ཡིན་ཏེ། །

			ཞེས་སྨོས་ཏེ། སྤྱིར་བརྡ་སྦྱོར་བ་ནི་བརྡ་གང་གིས་དོན་གོ་བར་བྱེད་པ་ཉིད་ཀྱི་དགོས་པ་མཐོང་ནས་ཐ་སྙད་ངེས་པར་(༢༢༦བ)སྦྱར་བ་ཡིན་ཅིང་། དབང་པོའི་མངོན་སུམ་གྱི་ཐ་སྙད་ལ་ཡང་དབང་པོ་གཟུགས་ཅན་གྱི་དངོས་འབྲས་རྟོག་བྲལ་མ་འཁྲུལ་པ་དེ་ཐུན་མོང་མ་ཡིན་པར་གོ་བར་བྱེད་ནུས་པ་དེ་ཡོད་པས་དབང་པོའི་ཐ་སྙད་སྦྱར་བར་བྱ་བའང་གོ་བྱ་དབང་པོ་ལ་བརྟེན་པའི་ཤེས་པ་དེའི་དོན་གྱི་ཆོས་གོ་བར་བྱེད་པ་ཡིན་ནོ། །དབང་པོ་ལ་བརྟེན་པའི་ཤེས་པ་མ་འཁྲུལ་པ་གོ་བར་ནུས་པ་དེའི་ཕྱིར། དབང་པོའི་མངོན་སུམ་གྱི་ཐ་སྙད་སྦྱར་བ་ཆོས་ཅན། དབང་པོ་ལ་བརྟེན་པའི་མ་འཁྲུལ་པའི་ཤེས་པ་ཐུན་མོང་མིན་པ་གོ་བར་ནུས་པ་ཡིན་ཏེ། དབང་པོ་ལ་བརྟེན་པའི་མ་འཁྲུལ་པའི་ཤེས་པ་འདི་ལ་ནི་སྒྲ་སྦྱར་བར་བྱ་བའི་མིང་ཡིན་པའི་ཕྱིར་རོ། །དེ་ནི་རང་བཞིན་གྱི་རྟགས་ཡིན་ཏེ། དཔེར་ན། རྔའི་སྒྲ་ཞེས་པ་དང་། ནས་ཀྱི་མྱུ་གུ་ཞེས་པའི་མིང་བཞིན་ནོ། །

			འོ་ན་ཡུལ་ཤེས་ཤེས་པའི་ཐ་སྙད་ཅིའི་ཕྱིར་མི་སྦྱོར་ཞེ་ན། 

			བཤད་པ། 

			ཁྱབ་པར་བྱེད་པའི་རང་བཞིན་ནི། །

			ལོག་པའི་ཕྱིར་དེ་ལྡོག་པར་འགྱུར། །

			ཞེས་སྨོས་ཏེ། འདི་ལྟར་ཡུལ་ཤེས་ཀྱི་ཐ་སྙད་ནི་ཁྱབ་པར་བྱེད་པ་དབང་པོ་ལ་བརྟེན་པའི་མ་འཁྲུལ་པའི་ཤེས་པ་ཐུན་མོང་མིན་པར་གོ་བར་བྱེད་པའི་རང་བཞིན་ལས་ནི་ལོག་པའི་ཕྱིར་ན། དབང་པོ་ལ་བརྟེན་པའི་ཤེས་པ་དེ་ལ་བརྡ་སྦྱར་བ་ལོག་པར་འགྱུར་ཏེ། དཔེར་ན། དབྱུག་གུའི་སྒྲ་དང་སའི་མྱུ་གུ་ཞེས་པའི་ཐ་སྙད་བཞིན་ནོ་ཞེས་རྒྱན་གྱིས་སོ། །

			དེ་དག་གིས། 

			ཐུན་མོང་མིན་པའི་རྒྱུ་ཡི་ཕྱིར། །

			ཞེས་པ་ལ་སོགས་པའི་མདོའི་དོན་རྒྱ་ཆེར་བཤད་པ་ཡིན་ནོ། །

			གསུམ་པ་རྟོག་བྲལ་ལ་ལུང་འགལ་སྤང་བ་ལ། རྩོད་པ་དང་། དེའི་ལན་བཤད་པའོ། །

			དང་པོ་ནི། 

			བསགས་པ་དག་ནི་ཚོགས་པ་ཡིན། །

			དེ་སྤྱི་དེ་ལ་དབང་པོའི་བློ། །

			སྤྱི་བློ་གདོན་མི་ཟ་བར་ཡང་། །

			རྣམ་པར་རྟོག་དང་རྗེས་སུ་འབྲེལ། །

			ཞེས་སྨོས་ཏེ། (༢༢༧ན)གལ་ཏེ། ཁྱེད་ཅག་ནི་དབང་ཤེས་རྟོག་མེད་དུ་འདོད་ལ། དེ་ལྟར་ཡིན་ན། གྲུབ་པའི་མཐའ་ལས། རྣམ་པར་ཤེས་པའི་ཚིགས་ལྡན་བསགས་པ་ལ་དམིགས་པ་ཅན་ཡིན་ནོ་ཞེས་བཤད་པ་དང་། སློབ་དཔོན་དབྱིག་གཉེན་གྱིས་ཀྱང་། འདི་དག་ནི་སྐྱེ་མཆེད་ཀྱི་རང་གི་མཚན་ཉིད་ལ་བལྟོས་ནས་རང་གི་མཚན་ཉིད་ཀྱི་ཡུལ་ཅན་ཡིན་གྱི་རྫས་ཀྱི་རང་གི་མཚན་ཉིད་ལ་ནི་མ་ཡིན་ནོ། །ཞེས་གང་གསུངས་པ་དང་འགལ་ཏེ། དེ་ཡང་བསགས་པ་དག་ནི་ཚོགས་པ་ཡིན་ལ། ཚོགས་པ་དེ་ནི་སྤྱི་ཡིན་པའི་ཕྱིར། སྤྱིའམ་ཚོགས་པ་དེ་ལ་དམིགས་པའི་དབང་པོའི་བློ་ནི་རྟོག་པར་འགྱུར་རོ། །ཁྱབ་སྟེ། སྤྱི་འཛིན་པའི་བློ་ནི་གདོན་མི་ཟ་བར་ཡང་རྣམ་པར་རྟོག་པ་དང་རྗེས་སུ་འབྲེལ་པའི་ཕྱིར་ཞེ་ན། 

			གཉིས་པ་དེའི་ལན་བཤད་པ་ལ། ལུང་དོན་བཤད་པ། དེ་ལའང་རྩོད་པ་སྤང་བའོ། །

			དང་པོ་ནི། 

			དོན་གཞན་དང་ནི་མངོན་འབྲེལ་ཕྱིར། །

			རྡུལ་ཕྲན་གཞན་གང་སྐྱེ་འགྱུར་བ། །

			དེ་དག་བསགས་བཤད་དེ་དག་ནི། །

			ཤེས་པ་སྐྱེ་བའི་རྒྱུ་མཚན་ཡིན། །

			རྡུལ་ཕྲན་གཞན་དག་མེད་པར་ནི། །

			རྡུལ་ཕྲན་ཁྱད་པར་དེ་ཡང་མེད། །

			ཤེས་དེ་གཅིག་ལ་དེས་མིན་ཕྱིར། །

			སྤྱི་ཡི་སྤྱོད་ཡུལ་ཅན་དུ་བཤད། །

			ཅེས་སྨོས་ཏེ། དབང་ཤེས་བསགས་པ་ལ་དམིགས་པར་གསུངས་པའི་དགོངས་པ་ནི་འདི་ཡིན་ཏེ། རྡུལ་ཕྲན་སོ་སོ་ལས་དོན་གཞན་དུ་སྣང་བའི་རགས་པ་རྩོམ་བྱེད་དུ་གྱུར་པའི་རྡུལ་ཕྲན་དུ་མ་དང་ནི་མངོན་པར་འབྲེལ་བའི་ཕྱིར་ཏེ། ཚོགས་པའི་རྡུལ་ཕྲན་ལས་གཞན་རགས་པ་ཁྱད་པར་ཅན་གང་ཡིན་པ་དེ་སྐྱེ་བར་འགྱུར་བའི་ཕྱིར། ཉེ་བར་ལེན་པའི་རྡུལ་དུ་མ་འདུས་པའི་རིགས་པ་དེ་དག་ནི་བསགས་པའི་སྒྲས་བཤད་པའི་དགོངས་པ་ཡིན་ལ། རགས་པ་དེ་(༢༢༧བ)དག་ལས་དབང་པོ་བསྐྱེད་པའི་ནུས་པ་དང་ལྡན་པའི་རྡུལ་ཕྲན་དེ་དག་ནི་དབང་པོའི་ཤེས་པ་སྐྱེ་བའི་རྒྱུ་མཚན་ཏེ་རྒྱུ་ཡིན་ནོ། །

			ཡང་སློབ་དཔོན་དབྱིག་གཉེན་གྱིས་ལུང་དེས་ཀྱང་དབང་ཤེས་སྤྱིའི་སྤྱོད་ཡུལ་ཅན་གྱི་རྟོག་པར་བསྟན་པ་མིན་ཏེ། འདི་ལྟར་རགས་པ་རྩོམ་བྱེད་དུ་གྱུར་པའི་རྡུལ་ཕྲན་གཞན་དུ་མ་དག་རུང་བའི་ཡུལ་གཅིག་ཏུ་ཚོགས་པ་མེད་པར་ནི་རྡུལ་ཕྲན་ཁྱད་པར་ཅན་གྱི་རིགས་པ་དེ་ཡང་མེད་པའི་ཕྱིར། རགས་པ་ནི་རྡུལ་དུ་མ་ཚོགས་པར་གྲུབ་བོ། །དེའི་ཕྱིར། དབང་པོའི་ཤེས་པ་དེ་རྡུལ་ཕྲན་གཅིག་གམ་སོ་སོ་རེ་རེ་ལ་འཛིན་པར་ངེས་པ་མིན་པའི་ཕྱིར། རྡུལ་ཕྲན་དུ་མའི་ཚོགས་སྤྱིའི་སྤྱོད་ཡུལ་ཅན་དུ་བཤད་པ་ཡིན་ནོ། །

			དེ་ལྟར་ན། རང་གི་མཚན་ཉིད་ཀྱི་ཡུལ་ཅན་ཡིན་ནོ་ཞེས་པས་རགས་པ་ཙམ་ལ་དམིགས་པར་བསྟན་ལ། རྫས་ཀྱི་རང་གི་མཚན་ཉིད་ལ་ནི་མ་ཡིན་ནོ་ཞེས་པ་ནི་ཚོགས་པའི་རྫས་རྡུལ་རེ་རེ་བ་ལ་དམིགས་པ་མ་ཡིན་ནོ་ཞེས་པའོ། །

			གཉིས་པ་དེ་ལའང་རྩོད་པ་སྤང་བ་ལ། རྩོད་པ་དང་། ལན་གཉིས་ལས། 

			དང་པོ་ནི། 

			གལ་ཏེ་སྐྱེ་མཆེད་གཅིག་ཡིན་ཡང་། །

			ཅིག་ཅར་དུ་མ་འཛིན་མ་ཡིན། །

			ཅེས་སྨོས་ཏེ། གལ་ཏེ། གཞན་དག་ན་རེ། རྡུལ་ཕྲན་ཚོགས་པའི་སྐྱེ་མཆེད་དེ་གཅིག་ཡིན་ན་ཡང་རགས་པ་ནི་དབང་ཤེས་ཀྱིས་ཅིག་ཅར་དུ་མ་འཛིན་པ་མ་ཡིན་ཏེ། དུ་མ་ཡིན་པའི་ཕྱིར། དེས་ན་ཅིག་ཅར་འཛིན་པའི་དབང་ཤེས་ནི་ཚོགས་པའི་ཡུལ་ཅན་མ་ཡིན་ལ། འོན་ཀྱང་རིམ་གྱིས་འཛིན་ན་ཚོགས་པའི་ཡུལ་ཅན་ཡིན་ནོ་ཞེ་ན། 

			གཉིས་པ་ལན་ལ། ཏིལ་སོགས་ཀྱིས་མ་ངེས། ཁྲ་བོས་མ་ངེས། དུ་མ་ཅིག་ཅར་འཛིན་པ་དཔེས་བསྟན། ཡན་ལག་དང་ཡན་ལག་ཅན་ལྷན་ཅིག་མི་འཛིན་པར་ཐལ་བ། ཐ་དད་མཐོང་ཡང་(༢༢༨ན)གཅིག་ཏུ་འཛིན་པར་ཐལ་བ། ཅིག་ཅར་དུ་མ་འཛིན་པར་གྲངས་ཅན་ལའང་གྲུབ་དགོས་པའོ། །

			དང་པོ་ནི། 

			ཏིལ་སོགས་ཐ་དད་ལ་ཇི་ལྟར། །

			ཅིག་ཅར་འཛིན་པར་སྣང་བ་ཡིན། །

			ཅེས་སྨོས་ཏེ། ཏིལ་དང་ཡུངས་ཀར་ལ་སོགས་པ་ཐ་དད་པ་ལ་ཆོས་ཅན། ཇི་ལྟར་ན་དབང་ཤེས་ཀྱིས་ཅིག་ཅར་འཛིན་པར་སྣང་བ་ཡིན་ཏེ་མི་འཛིན་པར་ཐལ། ཐ་དད་དུ་མ་ཡིན་པའི་ཕྱིར་རོ། །

			གལ་ཏེ། ཏིལ་རེ་རེ་ནས་རིམ་གྱིས་འཛིན་ཀྱང་འཇུག་པ་མགྱོགས་པས་ཅིག་ཅར་སྣང་བ་ཡིན་ནོ་ཞེ་ན། 

			བཤད་པ། 

			འདི་ལ་མགྱོགས་པ་བཤད་ཟིན་ཏོ། །

			ཞེས་སྨོས་ཏེ། ཕྱོགས་འདི་ལ་འཇུག་པ་མགྱོགས་པས་ཅིག་ཅར་སྣང་བའི་དགག་པ་སྔར། ཡི་གེའང་ཅིག་ཅར་ཐོས་པར་འགྱུར། ཞེས་དང་། འདིར་དོན་ཀུན་དང་ཅིག་ཅར་དུ་ཞེས་པར་བཤད་ཟིན་ཏོ། །

			གཞན་ཡང་། 

			རིམ་བཞིན་འབབ་པ་དེ་ཉིད་ལ། །

			ཇི་ལྟར་རིམ་མིན་འཛིན་མི་འགྱུར། །

			བློ་རྣམས་དག་ནི་ཐམས་ཅད་ཀྱང་། །

			དུས་མཚུངས་ཇི་ལྟར་དེ་དག་ལ། །

			འགའ་ཞིག་རིམ་མིན་སྣང་བ་དང་། །

			གཞན་ནི་རིམ་ལྡན་སྣང་བར་འགྱུར། །

			དེ་ཕྱིར་དོན་ཀུན་འཛིན་པ་ལ། །

			འདི་ནི་རིམ་མིན་ཐལ་བར་འགྱུར། །

			ཞེས་སྨོས་ཏེ། འདི་ལྟར་ཏིལ་ནམ་མཁའ་ལ་ཕྱར་བའི་ཚེ་རིམ་བཞིན་འབབ་པ་འཛིན་པའི་དབང་ཤེས་ཆོས་ཅན། ཏིལ་རིམ་ཅན་དེ་ཉིད་ལ་ཇི་ལྟར་ན་རིམ་ཅན་མིན་པར་འཛིན་པར་མི་འགྱུར་ཏེ་ཅིག་ཅར་སྣང་བར་ཐལ། ཏིལ་སོགས་སྣང་བ་འཇུག་པ་མགྱོགས་པའི་ཕྱིར་རོ། །དེས་ན་ཏིལ་ས་གཞི་ལ་ཡོད་པ་དང་། སྟེང་ནས་འབབ་པ་འཛིན་པ་གང་ཡིན་ཀྱང་རུང་བློ་དུས་མཚུངས་ཤིང་། མྱུར་དུ་འཇུག་པའི་བློ་རྣམས་དག་ནི་ཐམས་ཅད་(༢༢༨བ)ཀྱང་ཆོས་ཅན། ཇི་ལྟར་ན་ཏིལ་སོགས་དེ་དག་ལས་འགའ་ཞིག་རིམ་མིན་དུ་སྣང་བ་དང་། གཞན་ནི་རིམ་ལྡན་དུ་སྣང་བར་འགྱུར་ཏེ་མི་རིགས་པར་ཐལ། ཏིལ་སོགས་རྣམས་སྣ་ཚོགས་པ་དང་དུས་མཚུངས་ཤིང་མྱུར་དུ་འཇུག་པར་ཁྱད་པར་མེད་པའི་ཕྱིར་རོ། །དེས་ན། ཡུལ་ཅིག་ཅར་དུ་སྣང་བར་འགྱུར་ཏེ། འཇུག་པ་མྱུར་བར་མཚུངས་པ་དེའི་ཕྱིར། ཏིལ་སོགས་དོན་ཀུན་རིམ་གྱིས་འཛིན་པ་ལ་འཇུག་པ་མྱུར་བའི་བློ་འདི་ནི་ཆོས་ཅན། ཏིལ་སོགས་རིམ་ཅན་དུ་མིན་པར་ཅིག་ཅར་དུ་སྣང་བར་ཐལ་བར་འགྱུར་ཏེ་འཇུག་པ་མགྱོགས་པར་འཛིན་པའི་ཕྱིར་རོ། །

			གཉིས་པ་ཁྲ་བོས་མ་ངེས་པ་ལ། ཁྲ་བོ་དབང་ཤེས་ལ་མི་སྣང་བར་ཐལ་བ། དོན་སྣ་ཚོགས་གཅིག་ཏུ་མི་འཐད། བློ་ལ་སྣ་ཚོགས་སུ་སྣང་བས་གཅིག་ཏུ་མི་རུང་བའོ། །

			དང་པོ་ནི། 

			ཕྱེ་མ་ལེབ་ཁྲ་ལ་སོགས་གཟུགས། །

			དུ་མའང་ཇི་ལྟར་སྣང་བར་འགྱུར། །

			ཞེས་སྨོས་ཏེ། དུ་མ་ཅིག་ཅར་མི་སྣང་ན་ཕྱེ་མ་ལེབ་ཀྱི་ཁྲ་བོ་དང་རྨ་བྱ་ལ་སོགས་པའི་གཟུགས་ཀྱི་ཁྲ་བོ་དུ་མའང་ཆོས་ཅན། ཅིག་ཅར་དུ་ཇི་ལྟར་སྣང་བར་འགྱུར་ཏེ་མི་སྣང་བར་ཐལ། དུ་མ་ཡིན་པའི་ཕྱིར། 

			ཅི་སྟེ་ཡང་། 

			གལ་ཏེ་སྣ་ཚོགས་དེ་གཅིག་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། ཕྱེ་མ་ལེབ་ཀྱི་ཁྲ་བོ་ལ་སོགས་པ་སྣ་ཚོགས་པ་དེ་ཡན་ལག་ཅན་གྱི་རྫས་གཅིག་ཡིན་པས་ཅིག་ཅར་སྣང་ངོ་ཞེ་ན། 

			བཤད་པ། 

			དེ་བས་ཆེས་འདི་ངོ་མཚར་ཆེ། །

			ཞེས་སྨོས་ཏེ། དུ་མ་དབང་ཤེས་གཅིག་གིས་མི་འཛིན་པ་དེ་བས་ཀྱང་ཆེས་སྣ་ཚོགས་རྫས་གཅིག་པ་འདི་ངོ་མཚར་ཆེའོ་ཞེས་མ་རངས་པའི་ཚིག་གོ། །

			གཉིས་པ་དོན་སྣ་ཚོགས་གཅིག་ཏུ་མི་འཐད་པ་ནི། 

			སྣ་ཚོགས་གཅིག་པའི་རང་བཞིན་(༢༢༩ན)མིན། །

			དཔེར་ན་ནོར་བུའི་གཟུགས་དེ་བཞིན། །

			ཞེས་སྨོས་ཏེ། འདི་ལྟར་ཕྱེ་མ་ལེབ་ཀྱི་ཁྲ་བོ་ནི་དཀར་དམར་སྣ་ཚོགས་པའི་རང་བཞིན་ཡིན་པའི་ཕྱིར། རྫས་གཅིག་པ་མ་ཡིན་ཏེ། དཔེར་ན། ཤེལ་དང་གསེར་དངུལ་ལ་སོགས་པའི་ནོར་བུ་དཀར་དམར་སྣ་ཚོགས་སྤུངས་པའི་གཟུགས་དེ་བཞིན་ནོ། །

			གལ་ཏེ། ནོར་བུ་ནི་དབྱེ་བར་ནུས་པས་རྫས་དུ་མ་ཡིན་ལ། ཕྱེ་མ་ལེབ་ནི་དབྱེ་བར་མི་ནུས་ཤིང་རེག་བྱ་གཅིག་ཏུ་དམིགས་པས་རྫས་གཅིག་གོ་ཞེ་ན། 

			བཤད་པ། 

			སྔོ་སོགས་རྣམ་པར་དབྱེ་བ་ནི། །

			སྣམ་ཁྲ་ལ་སོགས་དག་ལའང་མཚུངས། །

			ཞེས་སྨོས་ཏེ། ཕྱེ་མ་ལེབ་ཀྱི་སྔོ་སོགས་ཆོས་ཅན། རྫས་གཅིག་མ་ཡིན་ཏེ། བློ་མ་འཁྲུལ་པས་སོ་སོར་རྣམ་པར་དབྱེ་བ་ཐ་དད་པར་ནི་བཟུང་བའི་ཕྱིར་རོ། །སྣམ་བུ་ཁྲ་བོ་དང་རས་ཁྲ་ལ་སོགས་པ་དག་ལའང་བློས་སོ་སོར་དབྱེ་ནུས་པ་དང་རྫས་ཐ་དད་དུ་མཚུངས་པ་ཡིན་ནོ། །

			ཅི་སྟེ་ཡང་། 

			གལ་ཏེ་དེ་ལ་ཡན་ལག་གཟུགས། །

			འབའ་ཞིག་དེ་ལྟར་མཐོང་ཞེ་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། བཅོས་བུའི་རས་ཁྲ་བོ་དེ་ལ་ཡན་ལག་ཅན་མེད་པས་ཡན་ལག་གི་གཟུགས་འབའ་ཞིག་སྔོ་སོགས་སོ་སོ་བ་དེ་ལྟར་མཐོང་གི། ཡན་ལག་ཅན་ནི་མ་ཡིན་པས་རྟགས་མ་གྲུབ་བོ་ཞེ་ན། བཤད་པ། 

			གལ་ཏེ་སྔོ་སོགས་སྤངས་པ་ཡི། །

			ཁྲ་བོ་གཞན་མཐོང་ངོ་མཚར་ཆེ། །

			ཞེས་སྨོས་ཏེ། གལ་ཏེ། སྣམ་ཁྲ་སོགས་འཛིན་པའི་དབང་ཤེས་དེས་ཡན་ལག་སྔོ་སོགས་སྤངས་པའི་ཡན་ལག་ཅན་གྱི་ཁྲ་བོ་གཞན་མཐོང་བ་དེ་ངོ་མཚར་ཆེ་སྟེ་སྣང་རུང་མ་དམིགས་པས་ཁེགས་སོ། །

			དེའི་གཞུང་འཛུགས་པའི་ཕྱིར། 

			དུས་དང་དོན་གྱི་རྣམ་པ་ནི། །

			མཚུངས་པར་རྟོགས་པའི་བློ་(༢༢༩བ)དག་ལས། །

			གཅིག་ནི་རིམ་ལྡན་དོན་མང་དང་། །

			གཅིག་ནི་རིམ་མིན་དོན་གཅིག་གིས། །

			ཞེས་སྨོས་ཏེ། སྔོ་སོགས་ཁྲ་བོ་དུས་གཅིག་ཏུ་སྣང་བ་དང་། དོན་གྱི་རྣམ་པ་ནི་ཁྲ་བོར་སྣང་བའི་དབང་ཤེས་མ་འཁྲུལ་པས་མཚུངས་པར་རྟོགས་པའི་ཕྱིར། བཅོས་མའི་ཁྲ་བོ་དང་བཅོས་མ་མ་ཡིན་པར་འཛིན་པའི་བློ་ལས་གཅིག་བཅོས་མའི་ཁྲ་བོ་ནི་ཡན་ལག་ཅན་མེད་པས་སྔོ་སོགས་རིམ་པ་དང་ལྡན་པར་འཛིན་ཅིང་། ཡན་ལག་གི་དོན་མང་པོ་སོ་སོར་སྣང་བ་དང་། གཅིག་བཅོས་མ་མ་ཡིན་པའི་ཁྲ་བོ་ནི་ཡན་ལག་ཅན་གཅིག་ཡོད་པས་རིམ་པར་འཛིན་པ་མིན་ཅིང་། ཡུལ་ཡན་ལག་གི་དོན་གཅིག་གིས་ངོ་བོ་ཁོ་ན་འཛིན་པའང་མི་རིགས་སོ། །

			གསུམ་པ་བློ་ལ་སྣ་ཚོགས་སུ་སྣང་བས་གཅིག་ཏུ་མི་རུང་བ་ལ། རིགས་པ་དངོས། རི་མོ་སོགས་སྣ་ཚོགས་སུ་མི་སྣང་བར་ཐལ་བ། དེས་ན་དབང་ཤེས་རྟོག་བྲལ་དུ་གྲུབ། རྩོད་པ་སྤང་བའོ། །

			དང་པོ་ནི། 

			བློ་རྣམས་སྣ་ཚོགས་ངོ་བོའི་ཕྱིར། །

			དོན་རྣམས་སྣ་ཚོགས་ངོ་བོ་ཉིད། །

			ཅེས་སྨོས་ཏེ། གང་གི་ཕྱིར། བློ་མ་འཁྲུལ་པ་རྣམས་ལ་དཀར་དམར་སྣ་ཚོགས་པ་སྣང་བའི་ངོ་བོ་ཉིད་ཡིན་པ་དེའི་ཕྱིར། ཕྱེ་མ་ལེབ་ཀྱི་ཁྲ་བོ་ལ་སོགས་པའི་དོན་རྣམས་ནི་དཀར་དམར་ཐ་དད་སྣ་ཚོགས་པའི་ངོ་བོ་ཉིད་ཡིན་ནོ། །

			འོན་ཏེ། 

			གལ་ཏེ་དེ་རྒྱུ་མིན་ཅེ་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། བློ་མ་འཁྲུལ་པས་སྣ་ཚོགས་སུ་དམིགས་པ་དེ་སྣ་ཚོགས་སུ་འཇོག་པའི་རྒྱུ་མཚན་མ་ཡིན་ནོ་ཞེ་ན། 

			བཤད་པ། 

			ཐ་དད་བཞག་འདི་གང་གིས་འགྲུབ། །

			ཅེས་སྨོས་ཏེ། དེ་ལྟར་ཡིན་པ་དེའི་ཕྱིར། རྫས་ཐ་དད་དུ་བཞག་པ་འདི་རྒྱུ་མཚན་གང་གིས་འགྲུབ་སྟེ། མི་འགྲུབ་(༢༣༠ན)པར་ཐལ་ལོ། །

			གཉིས་པ་རི་མོ་སོགས་སྣ་ཚོགས་སུ་མི་སྣང་བར་ཐལ་བ་ནི། །

			རིགས་མི་མཐུན་རྣམས་རྩོམ་མེད་ཕྱིར། །

			རི་མོ་སོགས་བློ་སྣ་ཚོགས་མིན། །

			ཅེས་སྨོས་ཏེ། བཅོས་མའི་རི་མོ་དང་སྟན་ཁྲ་བོ་ལ་སོགས་པ་ཆོས་ཅན། བློ་ལ་སྣ་ཚོགས་སུ་སྣང་བ་མིན་པར་ཐལ། རགས་པ་རྫས་གཅིག་མེད་པའི་དུ་མ་ཡིན་པའི་ཕྱིར་ཏེ། ཁྱོད་ཀྱི་ལུགས་ལ་རྡུལ་རིགས་མི་མཐུན་རྣམས་ཀྱིས་ཡན་ལག་ཅན་གྱི་རྫས་རྩོམ་པ་མེད་པའི་ཕྱིར་རོ། །

			གལ་ཏེ། རི་མོ་ལ་ལྡན་པ་རྫས་གཅིག་པ་ཡོད་པས་དེ་སྣ་ཚོགས་སུ་སྣང་ངོ་ཞེ་ན། 

			བཤད་པ། 

			གཟུགས་མེད་ཕྱིར་ལྡན་སྣ་ཚོགས་མིན། །

			ཅེས་སྨོས་ཏེ། གཟུགས་མེད་པའི་ཕྱིར། རི་མོ་སོགས་ཀྱི་ལྡན་པ་ནི་བློ་མ་འཁྲུལ་པ་ལ་ཁ་དོག་སྣ་ཚོགས་སུ་སྣང་བ་མིན་ཏེ། ལྡན་པ་ནི་ཡོན་ཏན་ཡིན་ལ། ལྡན་པ་ལ་གཟུགས་ཡོད་ན་ཡོན་ཏན་ལ་ཡོན་ཏན་གཉིས་པ་འདོད་དགོས་པ་ལས། དེ་ཡང་ཁྱོད་མི་འདོད་པའི་ཕྱིར་རོ། །

			གལ་ཏེ། རི་མོ་སོགས་ཀྱི་ལྡན་པ་དེ་རི་མོའི་ཁྲ་བོ་དང་དོན་གཅིག་ལ་འདུ་བའི་ཕྱིར། ཉེ་བར་བཏགས་པ་ཡིན་ནོ་ཞེ་ན། 

			བཤད་པ། 

			ཉེ་བར་བཏགས་ལ་བརྟེན་པའང་མིན། །

			རེ་རེ་སྣ་ཚོགས་མིན་ཕྱིར་རོ། །

			ཞེས་སྨོས་ཏེ། རི་མོ་སོགས་ཀྱི་ལྡན་པ་ནི་རི་མོའི་སྣ་ཚོགས་དང་དོན་གཅིག་ལ་འདུ་བས་སྣ་ཚོགས་སུ་ཉེ་བར་བཏགས་པ་ལ་བརྟེན་པའང་མིན་པར་ཐལ། ཁྱོད་ཀྱི་འདུ་གཞིར་གྱུར་པའི་སྔོ་སོགས་རེ་རེ་བ་རྣམས་ལ་སྣ་ཚོགས་པ་དེ་འདུ་བ་མིན་པའི་ཕྱིར་རོ། །ཁྱབ་པ་ཁས་བླངས་ཏེ། དེ་ལ་དེར་བཏགས་ན་ལྡན་པའི་འདུ་གཞི་སྔོ་སོགས་རེ་རེ་ལ་སྣ་ཚོགས་ཀྱང་འདུ་དགོས་ཏེ། དཔེར་ན། མེ་ཏོག་རྒྱས་པའི་ནགས་(༢༣༠བ)ཞེས་པ་བཞིན། ཞེས་རྒྱན་གྱིས་སོ། །

			གལ་ཏེ། སྔོ་སོགས་རིམ་པ་བཞིན་དུ་རེ་རེ་ནས་གཟུང་བ་དེ་ལ་ཕྱིས་སྣ་ཚོགས་སུ་སྣང་བའི་བློས་སྣ་ཚོགས་སུ་བསྲེས་ནས་སྣ་ཚོགས་སུ་འཛིན་ནོ་ཞེ་ན། 

			བཤད་པ། 

			རིམ་བཞིན་དུ་ནི་གཟུང་བ་ལ། །

			སྣ་ཚོགས་བློ་ཡིས་བསྲེས་མིན་ཏེ། །

			གཅིག་གིས་དུ་མ་མི་འཛིན་ཕྱིར། །

			ཅེས་སྨོས་ཏེ། དབང་ཤེས་ཀྱིས་སྔར་ཡན་ལག་སྔོ་སོགས་རིམ་བཞིན་དུ་ནི་གཟུང་བ་ལ་སྣ་ཚོགས་སུ་སྣང་བའི་བློ་གཅིག་པུ་དེ་ཡིས་སྔོ་སོགས་ཀྱི་ཡན་ལག་རྣམས་བསྲེས་ནས་འཛིན་པ་མིན་པར་ཐལ། ཤེས་པ་གཅིག་གིས་དུ་མ་མི་འཛིན་པའི་ཕྱིར་ཏེ། ཅིག་ཅར་དུ་མ་འཛིན་མ་ཡིན་ཅེས་པར་རྟགས་ཁས་བླངས་པའི་ཕྱིར་རོ། །

			གསུམ་པ་དེས་ན་དབང་ཤེས་རྟོག་བྲལ་དུ་གྲུབ་པ་ནི། 

			དེ་ཕྱིར་གཅིག་དོན་དུ་མ་དག །

			གང་ཕྱིར་དོན་གཅིག་རྟོག་པ་ནའང་། །

			གཞན་དག་མཐོང་བ་དེ་ཕྱིར་ཡང་། །

			རྟོག་པ་མེད་པར་གྲུབ་པ་ཡིན། །

			ཅེས་སྨོས་ཏེ། གང་གི་ཕྱིར། རི་མོ་ལ་ཡན་ལག་གཅིག་མེད་པར་ཡང་སྣ་ཚོགས་སུ་སྣང་བའི་མངོན་སུམ་ཡོད་པ་དེའི་ཕྱིར། དོན་དུ་མ་འཛིན་པ་ཅན་གྱི་དབང་ཤེས་ཀྱང་གྲུབ་བོ། །དེས་ན་དེར་དོན་དུ་མས་བསྐྱེད་པའི་ཕྱིར་ཞེས་པ་ལེགས་པ་ཡིན་ནོ། །གཞན་ཡང་རྒྱུ་མཚན་གང་གི་ཕྱིར། རྟོག་པ་སྒྲ་སོགས་ཀྱི་དོན་གཅིག་ལ་རྟོག་པ་ནའང་གཟུགས་སོགས་གཞན་དག་གསལ་བར་མཐོང་བའི་ཤེས་པ་ཡིན་པ་དེའི་ཕྱིར། དབང་པོའི་ཤེས་པ་ཡང་རྟོག་པ་མེད་པར་གྲུབ་པ་ཡིན་ནོ། །

			བཞི་པ་རྩོད་པ་སྤང་བ་ལ། རྩོད་པ་དང་། ལན་གཉིས་སོ། །

			དང་པོ་ནི། 

			སྣ་ཚོགས་སྣང་ཅན་དོན་རྣམས་ལ། །

			གལ་ཏེ་གཅིག་(༢༣༡ན)ཉིད་མི་རིགས་ན། །

			རེ་ཞིག་གཅིག་པུའི་བློ་དེ་ཉིད། །

			སྣ་ཚོགས་སུ་ནི་ཇི་ལྟར་སྣང་། །

			ཞེས་སྨོས་ཏེ། གལ་ཏེ། གཞན་དག་ན་རེ། ཁྱེད་སྣ་ཚོགས་གཅིག་པའི་རང་བཞིན་མིན་ཅེས་སྣ་ཚོགས་སུ་སྣང་བ་ཅན་གྱི་དོན་རྣམས་ལ་གཅིག་ཉིད་ཡིན་པ་མི་རིགས་ན། འོ་ན་རེ་ཞིག་ཁྲ་བོ་འཛིན་པའི་གཅིག་པུའི་བློ་དེ་ཉིད་ཆོས་ཅན། སྣ་ཚོགས་སུ་ནི་ཇི་ལྟར་སྣང་སྟེ་མི་སྣང་བར་ཐལ། གཅིག་ཡིན་པའི་ཕྱིར། དེས་ན་མ་ངེས་སོ་ཞེ་ན། 

			གཉིས་པ་ལན་བཤད་པ་ལ། ཆོས་ཐམས་ཅད་སྟོང་པ་ཉིད་ཀྱི་ལན། སྣ་ཚོགས་གཉིས་མེད་ཀྱི་ལན་ནོ། །

			དང་པོ་ལ། ཆོས་ཐམས་ཅད་རང་བཞིན་མེད་པའི་སྒྲུབ་བྱེད་དགོད། གནོད་བྱེད་སྤང་། དེས་ན་སྟོང་པ་ཉིད་གྲུབ། སྟོང་པ་ཉིད་ཀྱི་འདོད་ཚུལ། དེ་ལ་རྩོད་པ་སྤང་བའོ། །

			དང་པོ་ནི། 

			ཇི་ལྟ་ཇི་ལྟར་དོན་བསམས་པ། །

			དེ་ལྟ་དེ་ལྟར་རྣམ་བྲལ་ཞེས། །

			མཁས་པ་རྣམས་ཀྱིས་གང་གསུངས་པ། །

			དེ་ནི་དངོས་སྟོབས་འོངས་པ་ཡིན། །

			ཅེས་སྨོས་ཏེ། ཤེས་པ་ལ་སྣ་ཚོགས་སུ་སྣང་བ་ཆོས་ཅན། བདེན་པར་མེད་དེ། ཇི་ལྟ་ཇི་ལྟར་སྣ་ཚོགས་སུ་སྣང་བའི་དོན་རིག་གི་ཤེས་པ་ལ་རིགས་པས་བསམས་པ་ན་དོན་རིག་གི་ཤེས་པ་དེ་ལྟ་དེ་ལྟར་གྲུབ་བདེན་དུ་སྣང་བ་དང་རྣམ་པར་བྲལ་བའི་ཕྱིར་ཞེས་མཁས་པ་སངས་རྒྱས་པ་རྣམས་ཀྱིས་རྣམ་པར་ཤེས་པ་ནི་རྣམ་པར་ཤེས་པས་སྟོང་ངོ་ཞེས་སོགས་ཆོས་ཐམས་ཅད་སྟོང་པ་ཉིད་དུ་གང་གསུངས་པ་དེ་ནི་ཤིན་ཏུ་རིགས་ཏེ། དངོས་པོའི་སྟོབས་ཀྱིས་འོངས་ཤིང་གྲུབ་པ་ཡིན་པའི་ཕྱིར་རོ། །

			གལ་ཏེ། གཅིག་དང་དུ་མའི་རྣམ་པར་རྟོག་པས་སྣང་བ་ཉིད་མེད་པར་ཇི་ལྟར་འགྱུར་ཏེ། དེ་ནི་མེད་པར་བཏགས་ཀྱང་སྣང་བ་ཁོ་ནའོ་ཞེ་ན། (༢༣༡བ)སྒྱུ་མ་དང་སྨིག་རྒྱུ་ལ་སོགས་པ་སྣང་བ་ལྟར་མེད་ཀྱང་སྐྱོན་མེད་དོ་ཞེས་རྒྱན་གྱིས་སོ། །

			འདིས་ནི་རྣམ་པར་ཤེས་པ་ཡང་རང་བཞིན་མེད་པར་གཏན་ལ་ཕབ་པས། རྣམ་པར་ཤེས་པ་སྨྲ་བའི་མཐར་ཐུག་གི་གྲུབ་པའི་མཐའ་ལ་གནོད་པའི་ཕྱིར། བསྟན་བཅོས་འདིའི་མཐར་ཐུག་གི་དགོངས་པ་རྣམ་པར་ཤེས་པ་སྨྲ་བའི་ལུགས་སུ་འདོད་པ་རྣམས་གཞུང་འདིས་བཀག་པ་ཡིན་ནོ། །

			ལྷ་དབང་བློས། འདིའི་སྔ་འགྲེལ་དུ། 

			རྣམ་པ་དེ་དོན་དམ་པར་འདོད་པ་གང་ཡིན་པ་དེ་ལ་སྐྱོན་འདི་ཡིན་གྱི། ངའི་ལ་ནི་མ་ཡིན་ཏེ། དེ་ལྟར་མི་འདོད་པ་ཉིད་ཀྱི་ཕྱིར་རོ། །

			ཞེས་གསུངས་པས་གཞུང་འདི་རྣམ་བརྫུན་པ་ལ་སྦྱོར་བར་མཛད་དོ། །

			གཉིས་པ་གནོད་བྱེད་སྤང་བ་ནི། 

			གཅིག་ལ་སྣ་ཚོགས་དེ་ཅིར་འགྱུར། །

			ཞེས་སྨོས་ཏེ། ཤེས་པ་གཅིག་ལ་དོན་སྣ་ཚོགས་སུ་སྣང་བ་དེ་སྣང་བ་ལྟར་དུ་བདེན་ན་ཅིར་འགྱུར་ཏེ། སྐྱོན་མེད་པར་ཐལ། སྣ་ཚོགས་སུ་སྣང་བའི་ཕྱིར་ཞེ་ན། 

			བཤད་པ། 

			བློ་དེ་ལ་ཡང་མི་འགྱུར་རོ། །

			གལ་ཏེ་དོན་རྣམས་བདག་ཉིད་འདིར། །

			འདོད་ན་དེ་ལ་ངས་ཅི་བྱ། །

			ཞེས་སྨོས་ཏེ། སྣ་ཚོགས་སུ་སྣང་བའི་བློ་གཅིག་པོ་དེ་ལ་སྣང་བ་དེ་ཡང་བློ་གཅིག་གི་རྣམ་པ་ཡིན་པའི་ཕྱིར། སྣང་བ་ལྟར་དུ་ཕྱི་རོལ་གྱི་དོན་དུ་མར་མི་འགྱུར་རོ། ། ཁྱབ་སྟེ། གཅིག་དང་སྣ་ཚོགས་འགལ་བའི་ཕྱིར་རོ། །དེ་ལྟར་གནོད་བྱེད་ཀྱི་རིགས་པ་མཐོང་ཡང་། གལ་ཏེ། ཁྱེད་བློ་ལ་དོན་སྣ་ཚོགས་སུ་སྣང་བ་རྣམས་སྣང་བ་ལྟར་ཕྱི་རོལ་གྱི་དོན་དུ་བདེན་པའི་བདག་ཉིད་འདིར་ནན་གྱིས་འདོད་ན། རིགས་པ་ཁས་མི་ལེན་པ་དེ་ལ་སངས་རྒྱས་པ་ངས་ཅི་ཞིག་བྱ་སྟེ་བྱར་མེད་དོ་ཞེས་རྒྱན་གྱིས་སོ། །

			ལྷ་དབང་བློས། 

			འོན་ཀྱང་བློ་ལ་དོན་སྣ་ཚོགས་སུ་སྣང་བ་རྣམས་སྣང་བ་ལྟར་ཕྱི་རོལ་གྱི་དོན་བདེན་པའི་བདག་ཉིད་འདིར་འདོད་ན་(༢༣༢ན)དེ་ལ་ངས་ཅི་ཞིག་བྱ་སྟེ་དེ་ལྟར་འགྱུར་རོ་སྙམ་དུ་དགོངས་སོ། །

			ཞེས་གསུངས་ཏེ་སྔ་མ་ཉིད་ལེགས་སོ། །

			གསུམ་པ་དེས་ན་སྟོང་པ་ཉིད་དུ་གྲུབ་པ་ནི། 

			དེ་ཕྱིར་དོན་དང་ཤེས་པ་ལ། །

			རགས་སྣང་ཡོད་མིན་དེ་བདག་ཉིད། །

			གཅིག་ལ་བཀག་པ་ཉིད་ཕྱིར་དང་། །

			མང་པོ་ལ་ཡང་ཡོད་མ་ཡིན། །

			ཅེས་སྨོས་ཏེ། སྟོང་པ་ཉིད་དུ་གྲུབ་པ་དེའི་ཕྱིར། གཟུང་བའི་དོན་དང་འཛིན་པའི་ཤེས་པ་ལ་རགས་པར་སྣང་བ་ཆོས་ཅན། སྣང་བ་ལྟར་རགས་པར་བདེན་པར་ཡོད་པ་མིན་ཏེ། ཡན་ལག་ཅན་གྱི་རྫས་གཅིག་ལ་རགས་པ་དེའི་བདག་ཉིད་དུ་བདེན་པ་ནི་སྔར་བཀག་པ་ཉིད་ཀྱི་ཕྱིར་དང་། རྡུལ་ཕྲ་རབ་མང་པོ་ལ་ཡང་རགས་པར་སྣང་བ་བདེན་པར་ཡོད་པ་མ་ཡིན་པའི་ཕྱིར་རོ། །

			གལ་ཏེ། ཕྱི་རོལ་གྱི་དོན་མེད་པ་བདེན་མོད། ཤེས་པ་ལ་གཉིས་སུ་སྣང་བ་དོན་དམ་པར་ཡོད་ཅེ་ན། 

			བཤད་པ། 

			ཡོངས་གཅོད་ནང་ཡིན་ཕྱི་རོལ་ལྟར། །

			གནས་པ་འདི་ནི་ཆ་གཞན་ཡིན། །

			ཐ་དད་མེད་ཅན་ཤེས་པ་ཡི། །

			ཐ་དད་སྣང་བ་བསླད་པ་ཡིན། །

			ཅེས་སྨོས་ཏེ། གཉིས་སྣང་གི་ཤེས་པ་ནི་ཡང་དག་པར་ན་གཉིས་སུ་སྣང་བ་ལྟར་བདེན་པ་མ་ཡིན་ཏེ། ཤེས་པའི་བདག་ཉིད་གཅིག་པུ་ཡོངས་སུ་གཅོད་ཅིང་མྱོང་བ་ནི་ནང་ཡིན་པའི་ཕྱིར་དང་། ཕྱི་རོལ་ལྟར་གནས་པའི་གཉིས་སྣང་འདི་ནི་མ་འཁྲུལ་པའི་སྣང་བ་ལས་ཆ་གཞན་བྱིས་པ་སོ་སོའི་སྐྱེ་བོ་རྣམས་ཀྱི་འཁྲུལ་སྣང་ཡིན་པའི་ཕྱིར་དང་། ཐ་དད་མེད་པ་ཅན་གྱི་ཤེས་པའི་གཟུང་བ་དང་འཛིན་པ་ཐ་དད་དུ་སྣང་བ་གང་ཡིན་པ་དེ་ཡང་མ་རིག་པའི་འཁྲུལ་རྒྱུས་བསླད་པ་ཡིན་པའི་ཕྱིར། དཔེར་ན། རབ་རིབ་མཐོང་བ་བཞིན་ནོ། །

			དེའི་གཞུང་འཛུགས་པར་བྱ་བའི་ཕྱིར། 

			དེ་ལ་གཅིག་ནི་མེད་པས་ཀྱང་། །

			གཉིས་ཀའང་ཉམས་པར་འགྱུར་བ་(༢༣༢བ)ཡིན། །

			དེ་ཕྱིར་གཉིས་སྟོང་གང་ཡིན་པ། །

			དེ་ནི་དེའི་ཡང་དེ་ཉིད་ཡིན། །

			ཅེས་སྨོས་ཏེ། ཤེས་པའི་བདག་ཉིད་གཅིག་པུ་དེ་ལ་གཉིས་སུ་སྣང་བ་ཆོས་ཅན། གཟུང་བ་དང་འཛིན་པ་གཉིས་ཀའང་ཉམས་པར་འགྱུར་བ་ཡིན་ཏེ། གཅིག་གཟུང་བ་ནི་མེད་པར་གྱུར་པས་ཀྱང་སྟེ། གཟུང་འཛིན་ཕན་ཚུན་བལྟོས་པའི་ཕྱིར་རོ། །དེས་ན་སྟོང་པ་ཉིད་འབའ་ཞིག་ལུས་པ་ཡིན་ནོ། །གཟུང་འཛིན་མེད་པའི་ཤེས་པ་ཡིན་པ་དེའི་ཕྱིར། གཟུང་བ་དང་འཛིན་པ་གཉིས་ཀྱིས་སྟོང་པའི་ཤེས་པ་གང་ཡིན་པ་དེ་ནི་གཟུང་བའི་ཡུལ་གྱི་དེ་ཁོ་ན་ཉིད་ཡིན་པར་མ་ཟད། ཤེས་པ་དེའི་ཡང་དེ་ཁོ་ན་ཉིད་ཡིན་ན། ཞེས་རྒྱན་གྱིས་སོ། །

			བཞི་པ་སྟོང་པ་ཉིད་ཀྱི་འདོད་ཚུལ་ནི། 

			དངོས་རྣམས་ཐ་དད་གནས་པ་འདི། །

			དེ་ཐ་དད་ལ་བརྟེན་པ་ཡིན། །

			དེ་ནི་བསླད་པ་ཉིད་ཡིན་ན། །

			དེ་དག་ཐ་དད་ཀྱང་བསླད་འགྱུར། །

			གཟུང་དང་འཛིན་པའི་རྣམ་པ་ལས། །

			མཚན་ཉིད་གཞན་ནི་ཡོད་མ་ཡིན། །

			དེས་ན་མཚན་ཉིད་སྟོང་པའི་ཕྱིར། །

			རང་བཞིན་མེད་པར་རབ་ཏུ་བཤད། །

			ཅེས་སྨོས་ཏེ། འདིར་དབུ་མ་པ་དང་རྣམ་པར་ཤེས་པ་སྨྲ་བ་དང་ཕྱི་དོན་སྨྲ་བ་རྣམས་ཀྱིས་ཀྱང་སྟོང་པ་ཉིད་སྟོན་པར་བྱེད་དེ། དེ་ཡང་སངས་རྒྱས་པ་ཐམས་ཅད་དངོས་པོ་ནི་གཟུགས་དང་། ཚོར་བ་དང་། འདུ་ཤེས་དང་། འདུ་བྱེད་དང་། རྣམ་པར་ཤེས་པ་སྟེ་ཕུང་པོ་ལྔ་པོ་འདི་ཙམ་ཡིན་པར་འདོད་ལ། དེ་དག་སྟོང་པ་ཉིད་དུ་བསྒྲུབ་པ་ནི་ཕུང་པོ་ལྔའི་དངོས་པོ་རྣམས་ཐ་དད་དུ་གྲུབ་ཅིང་གནས་པ་འདི་ནི་བློ་འཁྲུལ་པ་དེ་ལ་ཐ་དད་དུ་སྣང་བ་ལ་བརྟེན་པ་ཡིན་ལ། གཉིས་སྣང་གི་བློ་དེ་ནི་བསླད་པ་ཉིད་ཡིན་པའི་ཕྱིར་ན། གཟུགས་སོགས་ཕུང་པོ་དེ་དག་ཐ་དད་དུ་སྣང་ཡང་མ་རིག་པས་བསླད་པ་ལས་དེ་ལྟར་དུ་འགྱུར་གྱི། ཐ་དད་(༢༣༣ན)དུ་བདེན་པར་མེད་དེ། བློ་ལ་ཐ་དད་དུ་སྣང་བ་ཙམ་གྱིས་བདེན་པར་མི་འགྲུབ་པའི་ཕྱིར་རོ། །དེར་མ་ཟད་ཕུང་པོའི་མཚན་ཉིད་ཀྱང་བདེན་པར་མེད་དེ། ཡུལ་སོ་སོར་རྣམ་པར་རིག་པས་ན་རྣམ་པར་ཤེས་པ་དང་། མངོན་པར་འདུ་བྱེད་པས་ན་འདུ་བྱེད་དང་། མྱོང་བས་ན་ཚོར་བ་དེ་ཡུལ་ཅན་དང་། གཟུགས་སུ་རུང་བས་ན་གཟུགས་ཏེ་ཡུལ་ཡིན་ལ། དེ་ལྟར་གཟུང་བ་དང་འཛིན་པའི་རྣམ་པ་ལས་ཕུང་པོ་ལྔའི་མཚན་ཉིད་གཞན་ནི་ཡོད་པ་མ་ཡིན་པ་དེས་ན། ཕུང་པོ་ལྔ་ནི་རང་རང་གི་མཚན་ཉིད་ཀྱིས་སྟོང་ངོ་། །རང་རང་གི་མཚན་ཉིད་ཀྱིས་སྟོང་པ་དེའི་ཕྱིར། བཅོམ་ལྡན་འདས་ཀྱི་མདོ་ལས་ཀྱང་ཕུང་པོ་ལྔ་ནི་རང་བཞིན་མེད་པར་རབ་ཏུ་བཤད་པ་ཡིན་ནོ། །

			ཕྱི་རོལ་གྱི་དོན་ཁས་བླངས་ཀྱང་རང་བཞིན་མེད་པར་བསྟན་པའི་ཕྱིར། 

			ཕུང་པོ་ལ་སོགས་བྱེ་བྲག་གིས། །

			མཚན་ཉིད་ཐམས་ཅད་བྱེད་པ་ཡི། །

			ཁྱད་པར་ཅན་དེའང་དེ་ཉིད་མིན། །

			དེས་ཀྱང་དེ་དག་མཚན་ཉིད་བྲལ། །

			ཞེས་སྨོས་ཏེ། གང་གི་ཕྱིར། ཕུང་པོ་སྐྱེ་མཆེད་དང་ཁམས་ལ་སོགས་པའི་བྱེ་བྲག་གིས་སྤུངས་པ་དང་སྐྱེ་བའི་སྒོ་དང་རིགས་ལ་སོགས་པའི་མཚན་ཉིད་ཐམས་ཅད་བྱེད་པའི་ཁྱད་པར་ཅན་དེའང་དེ་ཁོ་ན་ཉིད་དུ་ན་སྤུངས་པ་དང་། སྐྱེ་བའི་སྒོ་དང་། རིགས་ལ་སོགས་པའི་མཚན་ཉིད་དུ་གྲུབ་པ་མིན་པ་དེའི་ཕྱིར། རྒྱུ་མཚན་དེས་ཀྱང་ཕུང་ཁམས་སྐྱེ་མཆེད་དེ་དག་རང་རང་གི་མཚན་ཉིད་དང་བྲལ་ལོ། །

			ལྔ་པ་དེ་ལ་རྩོད་པ་སྤང་བ་ནི། གཞན་དག་ན་རེ། དེ་ལྟར་ཡིན་ན་བཅོམ་ལྡན་འདས་ཀྱིས་ཆོས་ཐམས་ཅད་སྟོང་པ་ཉིད་དུ་ཐུགས་སུ་ཆུད་པའི་ཕྱིར་གཟུགས་སོགས་ཕྱི་རོལ་གྱི་དོན་སྟོན་པར་མཛད་མི་རིགས་སོ་ཞེ་ན། 

			བཤད་པ། 

			མ་རིག་གིས་བསླད་(༢༣༣བ)བདག་ཉིད་ལ། །

			ཇི་ལྟའི་རང་རྐྱེན་ལ་བལྟོས་ནས། །

			རྣམ་རིག་དེ་བཞིན་མིན་རྣམ་པ། །

			སྐྱེ་འགྱུར་རབ་རིབ་ལ་སོགས་བཞིན། །

			ཕ་རོལ་མཐོང་མིན་ཐམས་ཅད་ཀྱིས། །

			དེ་ཉིད་དེ་ནི་རིག་མ་ཡིན། །

			གཟུང་དང་འཛིན་པའི་བསླད་པ་དག །

			མེད་ན་དེ་ནི་མེད་ཕྱིར་རོ། །

			ཞེས་སྨོས་ཏེ། ཉོན་མོངས་པ་ཅན་གྱི་མ་རིག་པ་དེ་དག་གིས་བསླད་པའི་བདག་ཉིད་ཅན་བྱིས་པ་སོ་སོའི་སྐྱེ་བོ་རྣམས་ལ་ཕྱི་རོལ་གྱི་དོན་བསྟན་པ་ཆོས་ཅན། རྒྱུ་མཚན་ཡོད་དེ། ཇི་ལྟར་སྣང་བ་དེ་ལྟར་བག་ཆགས་ཀྱི་རྒྱུད་ཡོངས་སུ་གྱུར་པའི་རང་གི་རྐྱེན་ལ་བལྟོས་ནས་ཕྱི་རོལ་གྱི་དོན་དུ་སྣང་བའི་རྣམ་རིག་དེ་བཞིན་ཉིད་མིན་པའི་རྣམ་པ་ཅན་སྐྱེ་བར་འགྱུར་བས་དེའི་ངོ་བོར་དེ་སྐད་དུ་བསྟན་པའི་ཕྱིར། མ་རིག་པའི་བག་ཆགས་ཀྱིས་ཕྱི་རོལ་གྱི་དོན་མེད་བཞིན་དུ་སྣང་བ་ནི་རབ་རིབ་ལ་སོགས་པས་སྐྲ་ཤད་ལ་སོགས་པ་མེད་པར་ཡང་མཐོང་བ་བཞིན་ནོ། །

གཞན་ཡང་། ཕ་རོལ་མཆོག་མཐོང་བ་མིན་པའི་སོ་སོའི་སྐྱེ་བོ་ཐམས་ཅད་ཀྱིས་དེ་ཁོ་ན་ཉིད་མཐར་ཐུག་པ་དེ་ནི་རིག་པ་མ་ཡིན་ཏེ། གཟུང་བ་དང་འཛིན་པར་སྣང་བས་བསླད་པའི་ཕྱིར། ཁྱབ་སྟེ། གཟུང་བ་དང་འཛིན་པར་སྣང་བས་བསླད་པ་དག་མེད་ན་དེ་ཁོ་ན་ཉིད་མ་མཐོང་བའི་འཁྲུལ་པ་དེ་ནི་མེད་པར་འགྱུར་བའི་ཕྱིར་རོ། །

			དེའི་གཞུང་འཛུགས་པའི་ཕྱིར། 

			དེས་དེ་ཉིད་དོན་བཏང་སྙོམས་ཅན། །

			གླང་ཆེན་གཟིགས་སྟངས་ཉིད་མཛད་ནས། །

			འཇིག་རྟེན་ཐུགས་ནི་འབའ་ཞིག་གིས། །

			ཕྱི་རོལ་སྤྱོད་ལ་འཇུག་པར་མཛད། །

			ཅེས་སྨོས་ཏེ། ཕྱི་རོལ་བསྒྲུབ་པའི་ཕྱིར་བཅོམ་ལྡན་འདས་ཀྱིས་ཕྱི་རོལ་བསྟན་པ་ནི་མ་ཡིན་ཏེ། སངས་རྒྱས་བཅོམ་ལྡན་འདས་དེས་དེ་ཁོ་ན་ཉིད་གཟིགས་ཀྱང་དོན་དེ་ཉིད་བཏང་སྙོམས་ཅན་དུ་མཛད་ནས་(༢༣༤ན)གླང་པོ་ཆེ་ཆེན་པོའི་གཟིགས་སྟངས་ཀྱིས་དེ་ཁོ་ན་ཉིད་གཟིགས་ཀྱང་། མ་གཟིགས་པ་ལྟར་མཛད་ནས་འཇིག་རྟེན་པ་རྣམས་བདག་མེད་པའི་ལམ་ལ་གཞུག་པའི་ཐུགས་ནི་འབའ་ཞིག་གིས་ཕྱི་རོལ་གྱི་དོན་ལ་མངོན་པར་ཞེན་པའི་ངོར་དེ་དང་མཐུན་པའི་ཕྱི་རོལ་གྱི་དོན་ཡོད་པའི་སྤྱོད་པ་ལ་འཇུག་པར་མཛད་པའི་ཕྱིར་ཏེ། ཇི་ལྟར་སྣང་བ་ཉིད་རྟོགས་པར་གྱིས་ཤིག །ཇི་ལྟར་སྣང་བ་ལས་བཟློག་པར་འཛིན་པར་མ་བྱེད་ཅེས་ཕྱི་རོལ་བསྟན་པས་ཟབ་མོ་སྟོང་པ་ཉིད་ལ་སྐྲག་པ་སྤངས་ཏེ། རིམ་གྱིས་འཇུག་པའི་ཕྱིར་རོ། །བརྫུན་གསུང་བར་ཡང་མི་འགྱུར་ཏེ། སྣང་ཙམ་ཡོད་པ་ལྟར་སྣང་བའི་ཕྱིར་དང་། བརྫུན་གསུང་བའི་རྒྱུ་མི་མངའ་བའི་ཕྱིར་རོ། །སེམས་ཙམ་ཡང་བཀག་ནས་ཟབ་མོ་སྟོང་པ་འབའ་ཞིག་སྟོན་པའི་ཚུལ་དུ་བཤད་པ་ནི་རྒྱན་གྱིའོ། །

			སློབ་དཔོན་ལྷ་དབང་བློ་ལ་སོགས་པ་ནི། 

			ཤེས་རབ་ཀྱི་ཕ་རོལ་ཏུ་ཕྱིན་པ་ལས་རང་བཞིན་མེད་པ་དང་སྐྱེ་བ་མེད་པར་གསུངས་པ་ཡང་ཀུན་བཏགས་ལ་ཡིན་གྱི། རྣམ་པར་ཤེས་པ་གཞན་དབང་ནི་མི་བཟུང་ངོ་། །ཞེས་སེམས་ཙམ་དུ་བཞེད་དོ། །

			གཉིས་པ་སྣ་ཚོགས་གཉིས་མེད་ཀྱི་ལན་བཤད་པ་ལ། ཤེས་པའི་སྣ་ཚོགས་གཉིས་མེད་དུ་བསྟན། དེ་དོན་ལ་མི་མཚུངས་པའོ། །

			དང་པོ་ནི། 

			ཤེས་པ་སྔོ་སོགས་སྣ་ཚོགས་པ། །

			ཤེས་པའི་ཁྱད་པར་གཞན་བརྟེན་མིན། །

			མཐོང་ནུས་མ་ཡིན། 

			ཅེས་སྨོས་ཏེ། སྣ་ཚོགས་གཉིས་མེད་ཀྱི་ཤེས་པ་ཁས་བླངས་ནས་ཤེས་པ་ལ་སྔོ་སོགས་སྣ་ཚོགས་སུ་སྣང་བ་ཆོས་ཅན། ཤེས་པ་གཅིག་གི་ཁྱད་པར་ཡིན་གྱི། གཞན་རྫས་ཐ་དད་ལ་བརྟེན་པ་མེད་དེ། དེ་ལྟར་ཡོད་ན་རྣམ་པ་རྣམས་སྔོན་པོ་སྤངས་པའི་སེར་པོ་(༢༣༤བ)སོགས་ཡན་གར་དུ་རང་མཐོང་དགོས་པ་ལས་དེ་ལྟར་མཐོང་བར་ནུས་པ་མ་ཡིན་པའི་ཕྱིར་རོ། །

			གལ་ཏེ། འདི་སྔོན་པོའོ། སེར་པོའོ། ཞེས་རྣམ་པ་རྣམས་སོ་སོར་མཐོང་ངོ་ཞེ་ན། 

			བཤད་པ། 

			དེ་ཡི་ཚེ། །

			རྣམ་དབྱེ་དོན་ལ་འཇུག་པར་འགྱུར། །

			ཤེས་གང་ཇི་ལྟར་མཐོང་བ་དེ། །

			དེ་ལྟ་ཉིད་དུ་མྱོང་བ་ཡིན། །

			དེ་ལྟར་སེམས་ཀྱི་རྣམ་པ་ནི། །

			སྣ་ཚོགས་གཅིག་གི་ངོ་བོར་འགྱུར། །

			ཞེས་སྨོས་ཏེ། མིག་ཤེས་ལ་ཁྲ་བོར་སྣང་བ་དེའི་ཚེ་བློ་གཞན་གྱིས་སྔོ་སེར་སོ་སོར་རྣམ་པར་དབྱེ་བ་ཆོས་ཅན། ཤེས་པའི་སྣ་ཚོགས་རྫས་ཐ་དད་དུ་དབྱེ་བ་མ་ཡིན་ཏེ། འདི་ནི་སྔོན་པོའོ། སེར་པོའོ། ཞེས་རྣམ་དབྱེ་དོན་ལ་ཞེན་ནས་འཇུག་པར་འགྱུར་བའི་ཕྱིར་རོ། །དེའི་ཕྱིར། ཤེས་པ་གཅིག་ཉིད་གང་ལ་ཇི་ལྟར་སྣ་ཚོགས་སུ་སྣང་བའི་རྣམ་པ་དེ་ཆོས་ཅན། སྔོན་པོ་མེད་པར་སེར་པོ་མཐོང་བ་ལྟར་སོ་སོར་འཛིན་པ་མིན་ཏེ། སྣ་ཚོགས་གཅིག་ཏུ་དབྱེ་བར་མི་ནུས་པ་དེ་ལྟ་བུ་ཉིད་དུ་མྱོང་བ་ཡིན་པའི་ཕྱིར། དེའང་སྔོན་པོའི་རྣམ་པ་སྤངས་པའི་སེར་པོའི་རྣམ་པ་མཐོང་བར་མི་ནུས་ལ། སེར་པོའི་རྣམ་པ་སྤངས་པའི་སྔོན་པོའི་རྣམ་པ་ཡང་མཐོང་བར་མི་ནུས་པ་དེ་ལྟར་སེམས་ཀྱི་རྣམ་པ་ནི་སྣ་ཚོགས་སུ་སྣང་བ་ཆོས་ཅན། རྫས་གཅིག་གི་ངོ་བོར་འགྱུར་ཏེ། ཤེས་པ་རྫས་གཅིག་གི་རྣམ་པ་ཡིན་པའི་ཕྱིར་རོ། །

			གཉིས་པ་དེ་དོན་ལ་མི་མཚུངས་པ་ནི། 

			རས་སོགས་གཟུགས་ནི་གཅིག་ཡིན་ན། །

			དེ་བཞིན་རྣམ་དབྱེ་མེད་པར་འགྱུར། །

			ཐ་དད་ཅན་ནི་རྣམ་བསལ་བ། །

			ཐ་དད་མེད་པ་གཞན་མཐོང་མེད། །

			ཅེས་སྨོས་ཏེ། ཤེས་པའི་སྣ་ཚོགས་གཉིས་སུ་མེད་པ་ལྟར་རས་དང་སྟན་ཁྲ་བོ་ལ་སོགས་པའི་གཟུགས་(༢༣༥ན)ནི་གཅིག་ཡིན་ན། རས་སོགས་ཀྱི་ཁྲ་བོ་ཆོས་ཅན། བློའི་སྣ་ཚོགས་ཀྱི་རྣམ་པ་དེ་བཞིན་དུ་རྣམ་པའི་དབྱེ་བ་མེད་པར་སྣ་ཚོགས་སུ་འགྱུར་བར་ཐལ། རགས་པ་རྫས་གཅིག་ཡིན་པའི་ཕྱིར། ཐལ་བ་ལས་རགས་པ་རྫས་གཅིག་མ་ཡིན་ཏེ། འདི་ནི་སྔོན་པོའོ། སེར་པོའོ། ཞེས་སོ་སོར་རྣམ་པར་དབྱེ་ནས་འཛིན་པར་འགྱུར་བའི་ཕྱིར་རོ། །

གལ་ཏེ། ཡན་ལག་སོ་སོར་ཕྱེ་བ་ཡིན་གྱི། ཡན་ལག་ཅན་ནི་མ་ཡིན་ནོ་ཞེ་ན། ཁྲ་འཛིན་མིག་ཤེས་ཆོས་ཅན། ཕན་ཚུན་ཐ་དད་པ་ཅན་གྱི་ཡན་ལག་སྔོ་སོགས་ནི་རྣམ་པར་བསལ་ཞིང་བོར་ནས་ཐ་དད་མེད་པའི་ཡན་ལག་ཅན་གྱི་ཁྲ་བོ་གཞན་ཡོད་པ་མིན་ཏེ། ཡན་ལག་ཅན་གྱི་ངོ་བོ་ཁྲ་བོ་དེ་འདྲ་བ་ཡན་ལག་ལས་གཞན་དུ་མཐོང་བ་མེད་པའི་ཕྱིར་རོ། །

			གསུམ་པ་དུ་མ་ཅིག་ཅར་འཛིན་པ་དཔེས་བསྟན་པ་ནི། 

			གལ་ཏེ་དབང་པོ་ལ་སོགས་བཞིན། །

			ཁྱད་པར་སྐྱེས་གྱུར་མང་པོ་དག །

			ཅིག་ཅར་བློ་ཡི་རྒྱུར་འགྱུར་ཡང་། །

			འགལ་བ་དག་ནི་ཅི་ཞིག་ཡོད། །

			ཅེས་སྨོས་ཏེ། ཁྱེད་ཀྱི་རྡུལ་དུ་མ་འདུས་པའི་ཡན་ལག་ཅན་མེད་ན་དབང་ཤེས་ཀྱིས་རྡུལ་དུ་མ་མི་འཛིན་པར་སྨྲས་པ་དེ་ལ་ཡང་། གལ་ཏེ། རྡུལ་ཕྲ་རབ་མང་པོ་ཚོགས་པ་དག་ཆོས་ཅན། ཅིག་ཅར་དབང་བློའི་རྒྱུར་འགྱུར་ཡང་འགལ་བ་དག་ནི་ཅི་ཞིག་ཡོད་དེ་མེད་པར་ཐལ། རེ་རེ་ནས་དབང་ཤེས་མི་བསྐྱེད་ཀྱང་རྡུལ་ཚོགས་པའི་རྐྱེན་ལས་དབང་ཤེས་ཀྱི་གཟུང་ཡུལ་རགས་པ་ཁྱད་པར་ཅན་དུ་སྐྱེས་པར་གྱུར་པའི་ཕྱིར། དཔེར་ན། ཁྱེད་ཀྱི་ལུགས་ལ་དབང་པོ་དང་བདག་ཡིད་ལ་སོགས་པ་ཐ་དད་པས་ཤེས་པ་བསྐྱེད་པར་འདོད་པ་དེ་བཞིན་ནོ། །

			གལ་ཏེ། རྡུལ་དུ་མ་ཚོགས་པ་དེ་རྒྱུ་ཡིན་(༢༣༥བ)ཀྱང་ཡུལ་མིན་ནོ་ཞེ་ན། 

			བཤད་པ། 

			རྒྱུ་ཡི་དངོས་པོ་མ་གཏོགས་པ། །

			གཟུང་བ་ཞེས་བྱ་གཞན་ཅིའང་མེད། །

			དེ་ལ་བློ་ནི་གང་དུ་སྣང་། །

			དེ་ནི་དེ་ཡི་གཟུང་བར་བརྗོད། །

			ཅེས་སྨོས་ཏེ། དབང་ཤེས་ཀྱི་དམིགས་རྐྱེན་ཆོས་ཅན། དབང་ཤེས་ཀྱི་གཟུང་ཡུལ་ཡིན་ཏེ། དབང་ཤེས་ལ་རང་འདྲའི་རྣམ་པ་ཇི་ལྟ་བར་དངོས་སུ་གཏོད་བྱེད་ཡིན་པའི་ཕྱིར་རོ། །ཁྱབ་སྟེ། རྣམ་པ་གཏོད་བྱེད་ཀྱི་རྒྱུའི་དངོས་པོ་མ་གཏོགས་པའི་གཟུང་བ་ཞེས་བྱ་བ་གཞན་ཅིའང་མེད་དོ། །འོ་ན་དབང་པོའང་ཡུལ་དུ་འགྱུར་རོ་ཞེ་ན། མ་ཡིན་ཏེ། རྐྱེན་གསུམ་ཡོད་པ་དེ་ལ་དབང་བློ་ནི་ཡུལ་གང་དང་གང་དུ་སྣང་བའི་རྣམ་པ་གཏོད་བྱེད་དེ་ནི་དབང་བློ་དེ་ཡི་དམིགས་པའི་རྐྱེན་ནམ་གཟུང་བར་བརྗོད་པའི་ཕྱིར་རོ། །

			བཞི་པ་ཡན་ལག་དུ་མ་དང་ཡན་ལག་ཅན་ཅིག་ཅར་མི་འཛིན་པར་ཐལ་བ་ནི། 

			ཇི་ལྟར་རང་གི་ཡན་ལག་བཅས། །

			ཅིག་ཅར་ཡན་ལག་ཅན་གཟུང་ཡིན། །

			ལྐོག་ཤལ་སོགས་མཐོང་མེད་པར་ནི། །

			བ་ལང་ཤེས་པ་མཐོང་བ་མེད། །

			ཅེས་སྨོས་ཏེ། བ་ལང་འཛིན་པའི་མངོན་སུམ་གྱིས་ཇི་ལྟར་ན་བ་ལང་རང་གི་ཡན་ལག་ལྐོག་ཤལ་སོགས་དུ་མ་དང་བཅས་པ་གཟུང་བ་ན་དེ་དང་ཅིག་ཅར་དུ་ཡན་ལག་ཅན་བ་ལང་གཟུང་བ་ཡིན་ཏེ། མིན་པར་ཐལ། དེ་དུ་མ་ཅིག་ཅར་མི་འཛིན་པའི་ཕྱིར། འདོད་པར་མི་ནུས་ཏེ། ལྐོག་ཤལ་ལ་སོགས་པ་ཡན་ལག་གཏན་མཐོང་བ་མེད་པར་ནི་བ་ལང་ཤེས་པའི་མངོན་སུམ་སྐྱེ་བ་མཐོང་བ་མེད་པའི་ཕྱིར་རོ། །

			གཞན་དག་ན་རེ། 

			གལ་ཏེ་ཡོན་ཏན་གཙོ་བོ་དག །

			ཅིག་ཅར་རྟོགས་པར་འདོད་ན་ཡང་། །

			ཞེས་སྨོས་ཏེ། གལ་ཏེ། བ་ལང་འཛིན་པའི་མིག་ཤེས་ཀྱིས་ཡོན་ཏན་གྱི་གཙོ་བོ་ཡན་ལག་ཅན་དག་གིས་ཁྱད་པར་དུ་བྱས་པའི་རྭ་དང་ལྐོག་ཤལ་ལ་(༢༣༦ན)སོགས་པ་དུ་མ་ཅིག་ཅར་རྟོགས་ཤིང་འཛིན་པར་འདོད་ལ། རྡུལ་ཕྲན་རྣམས་ནི་རྫས་ཕན་ཚུན་ཁྱད་པར་དུ་བྱས་པ་མེད་ཅིང་། ཡོན་ཏན་དང་གཙོ་བོར་གྱུར་པ་ཡང་མ་ཡིན་པས་ཅིག་ཅར་མི་འཛིན་ནོ་ཞེ་ན། 

			ཡང་བཤད་པ། 

			ཅིག་ཅར་ཡན་ལག་རྫོགས་འཛིན་མིན། །

			ཡོན་ཏན་ལ་སོགས་ལྡན་པའང་མིན། །

			ཅེས་སྨོས་ཏེ། འོ་ན་བ་ལང་འཛིན་པའི་མིག་ཤེས་ཆོས་ཅན། ཅིག་ཅར་རྭ་ལས་མ་གཏོགས་པའི་བ་ལང་གི་ཡན་ལག་རྫོགས་པར་འཛིན་པ་མིན་པར་ཐལ། རྭ་ལས་མ་གཏོགས་པའི་ཡན་ལག་རྫོགས་པ་དུ་མ་དག་ཕན་ཚུན་ཁྱད་པར་དང་ཁྱད་པར་ཅན་དུ་མ་གྱུར་པའི་དུ་མ་ཡིན་པའི་ཕྱིར་དང་། ཡན་ལག་ཅན་དེ་རྭས་ཁྱད་པར་དུ་བྱས་ནས་འཛིན་པའི་ཚེ་ཡན་ལག་ལྷག་མས་ཁྱད་པར་དུ་བྱས་ནས་འཛིན་མི་ནུས་པའི་ཕྱིར་རོ། །རྣ་བ་ཉིད་དང་རྣ་བའི་ཡོན་ཏན་དང་བྱ་བ་གཡོ་འགུལ་ལ་སོགས་པ་ཆོས་ཅན། རྣ་བ་ལ་ལྡན་པའང་མིན་པར་ཐལ། རྣ་བ་དེའི་ཡོན་ཏན་གྱི་གཙོ་བོའི་རྫས་མ་ཡིན་གྱི་ཡན་ལག་ཡིན་པའི་ཕྱིར་རོ། །

			དེ་དག་གི་གཞུང་འཛུགས་པར་བྱ་བའི་ཕྱིར། 

			ཁྱད་པར་དང་ནི་ཁྱད་པར་ཅན། །

			བརྗོད་པར་བདོད་པའི་གཞན་དབང་ཕྱིར། །

			ཡན་ལག་ཉིད་དུ་ཉེར་གཟུང་གང་། །

			དེ་ཉིད་ཀྱིས་ནི་དེ་འཛིན་འགྱུར། །

			ཞེས་སྨོས་ཏེ། བ་ལང་དང་ལྐོག་ཤལ་ཆོས་ཅན། ལྐོག་ཤལ་དེ་ཁྱད་པར་དང་ནི་བ་ལང་དེ་ཁྱད་པར་ཅན་དུ་དོན་དམ་པར་མ་གྲུབ་པར་ཐལ། ཁྱད་པར་དང་ཁྱད་པར་ཅན་དུ་བརྗོད་པར་འདོད་པའི་གཞན་དབང་གིས་བཏགས་པ་ཙམ་ཡིན་པའི་ཕྱིར། དེས་ན་བ་ལང་གི་ཁྱད་པར་དང་ཁྱད་པར་ཅན་འཛིན་པའི་ཤེས་པ་ཆོས་ཅན། ཅིག་ཅར་བ་ལང་གི་ཡན་ལག་རྫོགས་པར་མི་འཛིན་པར་ཐལ། ཡན་ལག་(༢༣༦བ)ཉིད་དུ་ཉེ་བར་བཟུང་བའི་ལྐོག་ཤལ་ལྟ་བུ་གང་ཡིན་པ་གཅིག་པོ་དེ་གཟུང་བ་ཉིད་ཀྱིས་ནི་ཡན་ལག་དེ་ཁྱད་པར་དུ་བྱས་ནས་འཛིན་པར་འགྱུར་གྱི། དེ་ལས་གཞན་ཡན་ལག་ལྷག་མས་ཁྱད་པར་དུ་བྱས་ནས་འཛིན་མི་ནུས་པའི་ཕྱིར་རོ། །

			ལྔ་པ་ཐ་དད་མཐོང་ཡང་གཅིག་ཏུ་འཛིན་པར་ཐལ་བ་ནི། 

			རང་གི་དངོས་པོ་གཞན་དག་ལས། །

			ཐ་དད་མེད་ཕྱིར་ཡོན་ཏན་སོགས། །

			ཐ་དད་བྱེད་པའང་མ་བཟུང་ཕྱིར། །

			གཞན་གཞན་མཐོང་ཡང་བློ་གཅིག་འགྱུར། །

			ཞེས་སྨོས་ཏེ། གཞན་སྣམ་བུའི་ཡན་ལག་ཅན་དང་གཞན་བུམ་པའི་ཡན་ལག་ཅན་མཐོང་ཡང་ཆོས་ཅན་བུམ་པ་དང་སྣམ་བུའི་ཡན་ལག་ཅན་བློས་གཅིག་ཏུ་དམིགས་པར་འགྱུར་བར་ཐལ། བུམ་པ་རང་གི་ཡན་ལག་ཅན་གྱི་དངོས་པོ་དེ་གཞན་སྣམ་བུའི་ཡན་ལག་ཅན་དག་ལས་ཐ་དད་མེད་པའི་རྫས་གཅིག་པ་དེ་དམིགས་པའི་ཕྱིར། དེའང་ཚད་ཅེས་པའི་ཡོན་ཏན་དང་སྤྱི་དང་ལས་ལ་སོགས་པ་ཐ་དད་པར་བྱེད་པའི་སྒོ་ནས་ཐ་དད་དུ་འཛིན་དགོས་པ་ལས་ཡོན་ཏན་སོགས་ཐ་དད་དུ་བྱེད་པའང་མ་བཟུང་བའི་ཕྱིར། 

			གལ་ཏེ་ཡང་། 

			ཡོན་ཏན་ལ་སོགས་ཁྱད་པར་ནི། །

			གཟུང་ཕྱིར་དུ་མ་རྟོགས་འགྱུར་ན། །

			ཞེས་སྨོས་ཏེ། དེའང་མ་གྲུབ་སྟེ། སྔར་རྫས་བཟུང་ནས་ཕྱིས་ཡོན་ཏན་ལ་སོགས་ཁྱད་པར་རྣམས་ཀྱི་ནི་འབྲེལ་བ་བཟུང་བའི་ཕྱིར། དུ་མ་རྟོགས་པར་འགྱུར་རོ་ཞེ་ན། 

			བཤད་པ། 

			འགྱུར་མོད་དེ་ལྟར་ཡིན་ན་ཡང་། །

			འདི་དག་གི་འབྲེལ་འཆོལ་བར་འགྱུར། །

			ཞེས་སྨོས་ཏེ། ཡོན་ཏན་ལ་སོགས་པའི་སྒོ་ནས་ཐ་དད་པར་འཛིན་པར་འགྱུར་མོད། དེ་ལྟར་ཡིན་ན་ཡང་བ་ལང་འཛིན་པའི་ཤེས་པ་ཆོས་ཅན། བ་ལང་གི་ཡན་ལག་ཅན་དང་ཡན་ལག་འདི་དག་གི་འབྲེལ་པ་འཆོལ་ནས་བ་(༢༣༧ན)ལང་གི་ཡན་ལག་ཅན་ལ་ཡན་ལག་ལྡན་པར་མི་འཛིན་པར་འགྱུར་བར་ཐལ། ཡན་ལག་ཅན་འཛིན་པས་ནི་ཡན་ལག་མ་བཟུང་ལ། ཡན་ལག་གཟུང་བའི་ཤེས་པས་ཀྱང་ཡན་ལག་ཅན་མ་བཟུང་བའི་ཕྱིར། 

			དྲུག་པ་ཅིག་ཅར་དུ་མ་འཛིན་པ་གྲངས་ཅན་རང་ལ་ཡང་གྲུབ་པ་ནི། 

			སྒྲ་སོགས་དུ་མ་ཉིད་ཡིན་ཕྱིར། །

			ཅིག་ཅར་དུ་མ་འཛིན་པར་གྲུབ། །

			བཀོད་པ་ཅན་ནི་མ་བཟུང་བར། །

			བཀོད་པ་འཛིན་པར་མི་རུང་ཕྱིར། །

			ཞེས་སྨོས་ཏེ། སྒྲ་སོགས་འཛིན་པའི་ཤེས་པ་ཆོས་ཅན། ཅིག་ཅར་དུ་མ་འཛིན་པར་ཐལ། སྒྲ་སོགས་བདེ་སྡུག་བཏང་སྙོམས་སམ། རྡུལ་མུན་སྙིང་སྟོབས་དུ་མ་ཉིད་འཛིན་པའི་དབང་ཤེས་ཡིན་པའི་ཕྱིར། དེས་ན་ཅིག་ཅར་དུ་མ་འཛིན་པ་གྲངས་ཅན་ཁྱེད་རང་ལ་ཡང་གྲུབ་བོ། །ཁྱབ་སྟེ། བཀོད་པ་ཅན་བདེ་སོགས་ནི་མ་བཟུང་བར་བདེ་སོགས་ཀྱི་བཀོད་པར་གྱུར་པའི་སྒྲ་སོགས་འཛིན་པར་མི་རུང་བའི་ཕྱིར། དཔེར་ན། སོར་མོ་མ་བཟུང་བར་ཁུ་ཚུར་མི་འཛིན་པ་བཞིན་ནོ། །

			བཞི་པ་ལོག་ས་ཐ་དད་པའི་ལྡོག་པ་དུ་མ་དབང་ཤེས་ཀྱིས་མི་གཟུང་བ་ནི། 

			ཆོས་ཅན་ཐམས་ཅད་ལས་ལྡོག་པ། །

			གང་དང་གང་ལས་ལོག་དེ་ལ། །

			ཐ་དད་བརྟགས་པའི་ཐ་དད་ཅན། །

			དེ་ནི་དུ་མའི་ངོ་བོ་ཉིད། །

			ཅེས་སྨོས་ཏེ། དུ་མའི་ངོ་བོ་ཆོས་ཅན་ནི། །ཞེས་གསུངས་པའི་དོན་སྟོན་པས་དབང་ཤེས་རྟོག་མེད་ཡིན་ན། ལྡོག་པ་དུ་མའི་ཆོས་ཅན་འཛིན་པ་རྟོག་མེད་དུ་འགྱུར་རོ་ཞེ་ན། གང་གི་ཕྱིར། ཆོས་ཅན་སྒྲ་ལྟ་བུ་གཅིག་ནི་རང་མ་ཡིན་པའི་ཆོས་ཐམས་ཅད་ལས་ལྡོག་པས་ལོག་ས་གང་དང་གང་ལས་ལོག་པ་དེ་དང་དེ་ལས་ལྡོག་པའང་ཐ་དད་དུ་བརྟགས་པའི་ཐ་དད་ཅན་ཡིན་པ་དེའི་ཕྱིར། སྒྲ་ལྟ་བུ་གཅིག་པོ་དེ་ནི་སེལ་ངོར་ལྡོག་པ་དུ་མའི་ངོ་བོ་ཉིད་(༢༣༧བ)ཡིན་ནོ། །

			གལ་ཏེ། དེ་དག་དབང་ཤེས་ཀྱིས་གཟུང་བ་ཡིན་ནོ་ཞེ་ན། 

			བཤད་པ། 

			བརྟགས་པའི་རང་བཞིན་ཐ་དད་པ། །

			སྣ་ཚོགས་སྣང་བ་དེ་དག་ནི། །

			རྟོག་པ་མེད་སེམས་སྣ་ཚོགས་མིན། །

			རེས་འགའ་བ་ཡི་སྤྱོད་ཡུལ་མིན། །

			ཅེས་སྨོས་ཏེ། རྣམ་པར་བརྟགས་པའི་རང་བཞིན་གྱིས་ལྡོག་པ་ཐ་དད་པར་སྣང་བའི་ཕྱིར། རྟོག་པ་ལས་ལྡོག་པ་སྣ་ཚོགས་སུ་སྣང་བ་དེ་དག་ནི་རྟོག་པ་མེད་པའི་སེམས་ལ་སྣ་ཚོགས་སུ་སྣང་བ་མིན་ནོ། །ཁྱབ་སྟེ། དབང་ཤེས་ནི་གཟུང་དོན་ལ་བརྟེན་ནས་ཡུལ་འཛིན་པ་རེས་འགའ་བ་ཡིན་པས་ལྡོག་པ་སྣ་ཚོགས་པ་ནི་དེའི་སྤྱོད་ཡུལ་དུ་རུང་བ་མིན་པའི་ཕྱིར་རོ། །

			ལྔ་པ་སྤྱི་དབང་ཤེས་ཀྱི་ཡུལ་མ་ཡིན་པ་ལ། དངོས་དང་། རྩོད་པ་སྤོང་བའོ། །

			དང་པོ་ནི། 

			གལ་ཏེ་དཀར་སོགས་ཡོད་གྱུར་ཀྱང་། །

			དབང་པོའི་སྤྱོད་ཡུལ་ཅི་འདྲ་བ། །

			དེ་ནི་སྒྲ་ཡིས་བརྗོད་མིན་ཏེ། །

			ཤེས་པའི་རང་བཞིན་ཐ་དད་ཕྱིར། །

			ཞེས་སྨོས་ཏེ། གལ་ཏེ། སྒྲ་ཡི་ཡུལ་དཀར་པོའི་སྤྱི་དབང་ཤེས་ཀྱི་ཡུལ་དུ་ཡོད་ཅེ་ན། དཀར་སོགས་ཀྱི་སྤྱི་ཡོད་པར་གྱུར་ཀྱང་བརྡ་སྦྱོར་བའི་རྟོག་པས་དབང་པོའི་ཤེས་པའི་སྤྱོད་ཡུལ་ཅི་འདྲ་བའི་དཀར་སོགས་དེ་ནི་སྒྲ་ཡིས་གསལ་བར་སྣང་ནས་བརྗོད་པ་མིན་ཏེ། མི་གསལ་བར་སྣང་བའི་ཕྱིར་དང་། དབང་པོའི་ཤེས་པ་དང་བརྡ་སྦྱོར་རྟོག་པའི་རང་བཞིན་གཉིས་སྣང་ཡུལ་གསལ་བར་སྣང་བ་དང་མི་གསལ་བར་སྣང་བ་ཐ་དད་པའི་ཕྱིར་རོ། །

			ཅི་སྟེ་ཡང་། 

			བློ་རྣམས་དོན་གཅིག་ཉིད་ཡིན་ཡང་། །

			རྟེན་སྣ་ཚོགས་པས་དེར་འགྱུར་ན། །

			ཞེས་སྨོས་ཏེ། གལ་ཏེ། གཞན་དག་ན་རེ། དབང་ཤེས་དང་བརྡ་སྦྱོར་བའི་བློ་རྣམས་སྣང་ཡུལ་དོན་གཅིག་པ་ཉིད་ཡིན་ཀྱང་རྟེན་དབང་པོ་དང་སྒྲ་སོགས་སྣ་(༢༣༨ན)ཚོགས་ལ་བརྟེན་པས་སྣང་ཡུལ་གསལ་བར་སྣང་བ་དང་མི་གསལ་བར་སྣང་བ་དེར་འགྱུར་རོ་ཞེ་ན། 

			བཤད་པ། 

			དེ་ནི་རྣ་བ་ལ་སོགས་སེམས། །

			ཐ་དད་དོན་ཅན་དེ་གང་ལས། །

			སེམས་ཀྱི་རྟེན་ནི་གཞན་དང་གཞན། །

			སྐྱེས་སུ་ཆུག་ཀྱང་གཅིག་ཉིད་ཀྱི། །

			དངོས་དེ་རང་བཞིན་སྣ་ཚོགས་སུ། །

			སྣང་བ་དེ་ནི་གང་ལས་ཡིན། །

			ཅེས་སྨོས་ཏེ། དེ་ལྟར་ཡིན་ན་དེ་ནི་རྣ་བ་ལ་སོགས་པ་ལྔ་ལ་བརྟེན་པའི་སེམས་རྣམས་ནི་ཆོས་ཅན། སྣང་ཡུལ་ཐ་དད་པའི་དོན་ཅན་དེ་ཉིད་གང་ལས་ཡིན་ཏེ་མི་རིགས་པར་ཐལ། རྟེན་སྣ་ཚོགས་ལ་བརྟེན་པའི་ཕྱིར། གཞན་ཡང་དབང་ཤེས་དང་རྟོག་པའི་སེམས་ཀྱི་རྟེན་ནི་གཞན་དབང་པོ་དང་གཞན་སྒྲ་ལས་སྐྱེས་སུ་ཆུག་ཀྱང་དཀར་པོ་འཛིན་པའི་དབང་ཤེས་དང་རྟོག་པ་ཆོས་ཅན། ཡུལ་གསལ་བ་དང་མི་གསལ་བ་སྣ་ཚོགས་སུ་སྣང་བ་དེ་ནི་གང་ལས་ཡིན་ཏེ་མི་རིགས་པར་ཐལ། སྣང་ཡུལ་དཀར་པོ་གཅིག་ཉིད་ཀྱི་དངོས་པོ་དེའི་རང་བཞིན་སྣང་ནས་འཛིན་པའི་ཕྱིར། 

			གཉིས་པ་རྩོད་པ་སྤང་བ་ནི། གཞན་དག་ན་རེ། དབང་ཤེས་དང་རྟོག་པ་སྣང་ཡུལ་གཅིག་སྟེ། དབང་ཤེས་ཀྱིས་མཐོང་བའི་བ་ལང་དེ་ཉིད་རྟོག་པ་ལ་སྣང་ཞིང་ངོ་ཤེས་པའི་ཕྱིར་ཞེ་ན། དེ་ནི་མ་ཡིན་ཏེ། 

			མཐོང་བ་རྟོགས་པ་མེད་པར་ནི། །

			བརྗོད་དང་རྣམ་རྟོག་འཇུག་པའི་ཕྱིར། །

			མཐོང་ལས་བ་ལང་ལ་སོགས་པའི། །

			ངོ་ཤེས་པ་ནི་ལྡོག་པ་ཡིན། །

			བ་ལང་ལ་སོགས་མཐོང་བ་ལ། །

			རིགས་སོགས་བརྗོད་དང་རྣམ་རྟོག་དག །

			རྗེས་སུ་འགྲོ་ལས་རྗེས་དཔོག་གང་། །

			དེ་ཡང་འདི་ཡིས་སུན་ཕྱུང་ངོ་། །

			ཞེས་སྨོས་ཏེ། དེ་ལྟར་མིག་ཤེས་ཀྱིས་མཐོང་བའི་བ་ལང་རང་མཚན་རྟོག་པས་རྟོགས་པ་མེད་པར་ཡང་ནི་བརྗོད་པ་(༢༣༨བ)དང་རྣམ་པར་རྟོག་པ་འཇུག་པའི་ཕྱིར། རྟོག་པས་བ་ལང་མཐོང་བ་ལས་བ་ལང་ལ་སོགས་པའི་རང་བཞིན་སྣང་ནས་ངོ་ཤེས་པ་ནི་བཟློག་ཅིང་བཀག་པ་ཡིན་ནོ། །དེས་ན་ཁྱེད་ཀྱིས་བ་ལང་ཉིད་ལ་སོགས་པ་མཐོང་བ་ལ་ཆོས་ཅན། རིགས་དངོས་པོ་བ་ཡོད་དེ། བ་ལང་གི་རིགས་སོགས་བརྗོད་པའི་སྒྲ་དང་རྣམ་པར་རྟོག་པ་དག་རྗེས་སུ་འགྲོ་བའི་ཕྱིར་ཞེས་པའི་རྟགས་ལས་གསལ་བ་ལ་རིགས་ལ་སོགས་པའི་དངོས་པོ་རྗེས་སུ་དཔོག་པའི་རྟགས་གང་ཡིན་པ་དེ་ཡང་སྒྲ་དང་དབང་ཤེས་སྣང་ཡུལ་ཐ་དད་དུ་བསྟན་པའི་རིགས་པ་འདི་ཡིས་སུན་ཕྱུང་ངོ་། །

			གཞན་ཡང་། 

			མཐོང་བ་ཐ་དད་ཉིད་ཡིན་ཡང་། །

			ངོ་ཤེས་པ་ཞེས་བྱ་བ་ཡི། །

			རྣམ་རྟོག་གཅིག་ནི་རང་བཞིན་གྱིས། །

			བྱེད་པ་ཡིན་ཞེས་བརྗོད་ཟིན་ཏོ། །

			ཞེས་སྨོས་ཏེ། བ་ལང་གི་གསལ་བ་མཐོང་བ་རྣམས་ཆོས་ཅན། རང་གི་ངོ་བོ་ཐ་དད་ཅིང་སྤྱི་མེད་པ་ཉིད་ཡིན་ན་ཡང་འདི་བ་ལང་ངོ་ཞེས་ངོ་ཤེས་པ་ཞེས་བྱ་བའི་རྣམ་རྟོག་གཅིག་ནི་མི་འགལ་ཏེ། ངོ་ཤེས་ཀྱི་ངོར་བ་ལང་མ་ཡིན་པ་ལས་ལོག་ནས་བ་ལང་གི་འབྲས་བུ་བྱེད་པར་གཅིག་པའི་ཕྱིར་ཏེ། སེལ་ངོར་བ་ལང་མ་ཡིན་པ་ལས་ལོག་ནས་རང་བཞིན་གྱིས་བ་ལང་གི་འབྲས་བུ་གཅིག་བྱེད་པ་ཡིན་ཅེས་སྔར་རྒྱས་པར་བརྗོད་ཟིན་ཏོ། །

			དེས་ན་དབང་ཤེས་རྟོག་མེད་དུ་གྲུབ་བོ། །དེ་དག་གིས་ནི་དེར་དོན་དུ་མས་བསྐྱེད་པའི་ཕྱིར། ཞེས་པ་ལ་སོགས་པ་ཚིགས་སུ་བཅད་པ་གཅིག་དང་རྐང་པ་གཉིས་ཀྱི་དོན་རྒྱ་ཆེར་ལེགས་པར་བཤད་པ་ཡིན་ནོ། །

			གཉིས་པ་བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། དབང་ཤེས་རྟོག་བྲལ་དུ་བསྒྲུབ། དེ་དག་གི་གྲུབ་པའི་དོན་བསྡུ་བ། (༢༣༩ན)དེ་ལ་རྩོད་པ་སྤང་བའོ། །

			དང་པོ་ལ། རྗེས་དཔག་ལ་བརྟེན་ནས་རྟོག་བྲལ་དུ་བསྒྲུབ་པ། མངོན་སུམ་ལ་བརྟེན་ནས་རྟོག་བྲལ་དུ་བསྒྲུབ་པ། སྒྲའི་བརྗོད་བྱ་མངོན་སུམ་གྱི་ཡུལ་མིན་པས་རྟོག་བྲལ་དུ་བསྒྲུབ་པའོ། །

			དང་པོ་ལ། རང་རྒྱུད་ལ་བརྟེན་ནས་སྒྲུབ་བྱེད་དགོད། ཐལ་འགྱུར་ལ་བརྟེན་ནས་གནོད་བྱེད་བསྟན་པའོ། །

			དང་པོ་ལ། མདོར་བསྟན་པ། རྒྱས་པར་བཤད་པའོ། །

			དང་པོ་ལ། མཚམས་སྦྱོར་བས་དམ་བཅའ་བ། རྩ་བས་རྟགས་དགོད་པ། འགྲེལ་པས་ཚུལ་བསྒྲུབ་པའོ། །

			དང་པོ་ནི། དབང་པོའི། ཞེས་པ་སྟེ། དབང་པོའི་ཤེས་པ་ལ་ནི་ཆོས་ཅན། སྒྲ་དོན་འདྲེས་པར་འཛིན་པ་དེ་ནི་སྲིད་པ་མ་ཡིན་ཏེ། ཞེས་པའོ། །

			གཉིས་པ་རྩ་བའི་རྟགས་དགོད་པ་ནི། དོན་གྱི། ཞེས་པ་སྟེ། གཟུང་དོན་གྱི་མཐུའམ་ནུས་པ་ཡིས་ནི་ཡང་དག་པར་སྐྱེ་བ་ཡིན་པའི་ཕྱིར་རོ། །

			གསུམ་པ་འགྲེལ་པས་ཚུལ་བསྒྲུབ་པ་ལ། ཕྱོགས་ཆོས་བསྒྲུབ་པ། ཁྱབ་པ་བསྒྲུབ་པའོ། །

			དང་པོ་ནི། གང་། ཞེས་པ་སྟེ། དབང་ཤེས་ཆོས་ཅན། རང་གི་གཟུང་བའི་དོན་ལས་སྐྱེས་པ་ཡིན་ཏེ། གང་གི་ཕྱིར་དབང་ཤེས་དེ་གཟུང་དོན་གྱི་ནུས་པ་ལས་སྐྱེ་བ་ན་རང་གི་གཟུང་དོན་དེའི་རང་བཞིན་ཡོད་པ་དང་མེད་པ་ཁོ་ནའི་རྗེས་སུ་འགྲོ་ལྡོག་བྱེད་པའི་ཕྱིར་རོ། །

			གཉིས་པ་ཁྱབ་པ་བསྒྲུབ་པ་ནི། གང་གི། ཞེས་པ་སྟེ། དབང་ཤེས་ཆོས་ཅན། གཟུང་དོན་གྱི་མཐུ་ལས་སྐྱེས་ན་སྒྲ་དོན་མི་འཛིན་པས་ཁྱབ་སྟེ། རྒྱུ་མཚན་གང་གིས་དབང་ཤེས་ལ་གཟུང་དོན་དེ་སྣང་བ་ན་སྒྲ་དོན་དེ་ཡང་སྣང་བར་འགྱུར་བ་ལས་མི་སྣང་བ་ཡིན་པའི་ཕྱིར་ཏེ། དབང་ཤེས་ཀྱི་གཟུང་དོན་དེ་ལ་སྒྲ་དོན་ཡོད་པའམ། སྒྲ་དོན་དེ་དབང་ཤེས་དེའི་བདག་ཉིད་སྐྱེད་པར་བྱེད་པ་ནི་མ་ཡིན་པའི་ཕྱིར་རོ། །དེས་ན་སྒྲ་དོན་(༢༣༩བ)ལ་དབང་ཤེས་བསྐྱེད་པའི་ནུས་པ་མེད་པས་དབང་ཤེས་ཀྱི་ཡུལ་མིན་ཅེས་པའོ། །

			གལ་ཏེ། འདི་སྙམ་དུ་དབང་པོའི་ཤེས་པ་གཟུང་དོན་གྱི་འབྲས་བུ་ཡིན་ན་སྒྲ་དོན་གྱི་ཡང་འབྲས་བུ་ཡིན་པ་ཁོ་ནའོ། །དེའི་ཕྱིར་ཁྱབ་པ་མ་གྲུབ་པ་ཡིན་ནོ་ཞེ་ན། རིག་པའི། ཞེས་པ་སྟེ། རིག་པའི་ཆོས་བུམ་འཛིན་དབང་ཤེས་འདི་ནི་ཆོས་ཅན། རང་གི་གཟུང་དོན་བུམ་པ་ལ་རེག་པ་སྟེ་སྐྱེས་པ་དང་མི་ལྡན་པ་ཡང་མ་ཡིན་ཏེ། བུམ་པ་དེ་དབང་ཤེས་བསྐྱེད་པའི་དོན་བྱེད་ནུས་པ་དག་ཏུ་སྦྱོར་བའི་ཕྱིར་དང་། དེ་ལྟར་མ་ཡིན་ན་དབང་ཤེས་དེ་དག་ལས་ཀྱང་གཟུགས་སོགས་དོན་རྣམས་མི་རྟོགས་པར་ཐལ་བར་འགྱུར་བའི་ཕྱིར་རོ། །དབང་ཤེས་ནི་སྒྲ་དོན་ལ་མི་བལྟོས་པར་གཟུང་དོན་ལས་སྐྱེ་བ་དེའི་ཕྱིར། གཟུང་དོན་འདི་སྐྱེད་བྱེད་དུ་ཉེ་བར་གྱུར་པ་ལས་དབང་པོས་རྣམ་པར་ཤེས་པ་བསྐྱེད་པ་ན་གཟུང་དོན་གྱི་བདག་ཉིད་མ་ཡིན་པའི་སྒྲ་དོན་སོ་སོར་སྣང་བ་མེད་ན་དབང་ཤེས་མི་འབྱུང་བ་ནི་མདུན་དུ་བྱེད་པར་རིགས་པ་མ་ཡིན་ཏེ། དཔེར་ན། ལྕེའི་རྣམ་པར་ཤེས་པའི་རྒྱུར་གྱུར་པའི་རོ་ལ་སོགས་པ་མིག་ཤེས་ཀྱི་མདུན་དུ་མི་བྱེད་པ་དང་། གཟུགས་ལ་སོགས་པ་རྣམས་ཕན་ཚུན་རྣ་བའི་རྣམ་པར་ཤེས་པའི་མདུན་དུ་མི་བྱེད་པ་བཞིན་ནོ། །གཞན་ཡང་རོ་དེའི་སྟོབས་ཀྱིས་སྐྱེས་པའི་ལྕེའི་རྣམ་པར་ཤེས་པ་ཡང་གཟུགས་ལ་སོགས་པའི་དོན་གཞན་གྱི་རྗེས་སུ་འབྲངས་ནས་སྐྱེས་པ་མ་ཡིན་ཏེ། དཔེར་ན། རྒྱུ་རོ་ལ་སོགས་པ་ལས་སྐྱེས་པའི་ལྕེའི་རྣམ་པར་ཤེས་པ་གཟུགས་ལ་སོགས་པའི་རྣམ་པའི་རྗེས་སུ་མི་བྱེད་པ་བཞིན་ནོ། །

			ཅི་སྟེ། ཡང་གཟུགས་ལ་སོགས་པ་རྣམས་སྤྱི་གཙོ་བོའི་ངང་དུ་བདག་ཉིད་གཅིག་ཡིན་པས་སྐྱོན་མེད་ཅེ་ན། དེའི། ཞེས་པ་སྟེ། སྒྲ་ཆོས་ཅན། སྤྱི་གཙོ་བོ་དེའི་ངང་དུ་གཟུགས་སོགས་ཀྱི་བདག་ཉིད་མ་ཡིན་མོད། ཡིན་དུ་(༢༤༠ན)ཆུག་ཀྱང་མིག་སོགས་དབང་པོ་གཞན་གྱི་ཤེས་པའི་གཟུང་དོན་མ་ཡིན་ཏེ། མིག་སོགས་ཀྱི་དབང་པོ་ལ་བརྟེན་པའི་ཤེས་པ་བསྐྱེད་པར་མི་ནུས་པའི་ཕྱིར་དང་། དེ་ལྟར་ཡིན་ན་དབང་ཤེས་གཅིག་ཉིད་ཀྱིས་ཀྱང་དོན་ཐམས་ཅད་རྟོགས་པས་དབང་ཤེས་གཞན་ཐམས་ཅད་དོན་མེད་དུ་ཧ་ཅང་ཐལ་བར་འགྱུར་བའི་ཕྱིར་རོ་ཞེས་ཆོས་མཆོག་གིའོ། །

			སློབ་དཔོན་ཡེ་ཤེས་དཔལ་བཟང་པོས། 

			བསྐྱེད་ན་ནི་དོན་གཅིག་གིས་དབང་པོ་ཐམས་ཅད་བསྐྱེད་པར་ཧ་ཅང་ཐལ་བར་འགྱུར་བའི་ཕྱིར་རོ། །ཞེས་བཤད། །

			གཉིས་པ་རྒྱས་པར་བཤད་པ་ལ། མིང་སྦྱོར་རྟོག་བྲལ་དུ་བསྒྲུབ་པ། དོན་སྦྱོར་རྟོག་བྲལ་དུ་བསྒྲུབ་པའོ། །

			དང་པོ་ལ། རྟོག་པ་སྐྱེ་བ་གཟུང་དོན་ལ་མི་བལྟོས་པ། དབང་ཤེས་སྒྲ་སྦྱོར་བ་ལ་མི་བལྟོས་པ། དོན་བསྡུ་བའོ། །

			དང་པོ་ནི། རྣམ་པར། ཤེས་པ་སྟེ། རྣམ་པར་རྟོག་པ་ཅན་ནི་ཆོས་ཅན། ཡིད་ཀྱི་རྣམ་པར་ཤེས་པ་ཡིན་གྱི། དབང་ཤེས་ནི་མིན་ཏེ། གཟུང་དོན་གྱི་མཐུའམ་ནུས་པ་སྐྱེད་བྱེད་དུ་ཉེ་བ་ལ་བལྟོས་པ་མེད་པ་རྣམ་པར་རྟོག་པ་སྔ་མའི་བག་ཆགས་ཀྱིས་ཀུན་ནས་བསླངས་པ་ལས་བྱུང་བའི་ཕྱིར་དང་། ཇི་ལྟར་དབང་པོའི་ཤེས་པའི་སྣང་བ་ནི་དོན་ལ་རགས་ལས་པ་ཡིན་ལ། ཁྱོད་ཀྱི་སྣང་བ་དོན་ལ་རག་མ་ལས་པས་སྣང་བ་མ་ངེས་པར་འཛིན་པ་སྟེ་ངེས་པ་མེད་པ་ཅན་ཡིན་པའི་ཕྱིར་རོ། །འོ་ན་དོན་གྱི་རྣམ་པ་སྣང་བ་གང་ལས་ཤེ་ན། དོན་དེ་དང་དེའི་རྣམ་པ་ཉམས་སུ་མྱོང་བ་འགའ་ཞིག་དང་འབྲེལ་པ་ལས་དོན་དེ་དང་དེ་ལྷན་ཅིག་གམ་སོ་སོར་འཛིན་པར་བྱེད་དོ་ཞེས་ཐ་སྙད་དུ་བྱས་སོ། །

			དེ་ལྟར་ན་རྟོག་པ་ནི་གཟུང་དོན་ལ་མི་བལྟོས་པའི་ཕྱིར། དོན་ངེས་པ་མེད་པ་སྣང་བ་རྣམ་པར་རྟོག་པ་དང་བཅས་པའི་ཤེས་པ་བརྗོད་པ་དང་འདྲ་བ་ཡིན་གྱི། (༢༤༠བ)དབང་པོའི་རྣམ་པར་ཤེས་པ་ནི་མ་ཡིན་ནོ་ཞེས་སློབ་དཔོན་ཆོས་མཆོག་གསུང་ངོ་། །

			གཉིས་པ་དབང་ཤེས་སྒྲ་སྦྱོར་བ་ལ་མི་བལྟོས་པ་ལ། རྩ་བ་དང་། འགྲེལ་པ་གཉིས་ལས། 

			དང་པོ་ནི། གཞན་ཡང་། ཞེས་པ་སྟེ། སྐྱོན་ལྷག་པོ་གཞན་ཡང་གཟུང་བའི་དོན་ནི་དབང་པོའི་རྣམ་པར་ཤེས་པ་བསྐྱེད་པ་ལ་ཉེ་བར་སྦྱོར་བ་ནའང་རྒྱུ་གཞན་ཡང་བརྡའི་དུས་ན་ཡོད་པའི་སྒྲ་སྦྱོར་བ་དྲན་པའི་རང་བཞིན་ལ་གལ་ཏེ་དབང་པོའི་བློ་སྐྱེ་བ་བལྟོས་པར་ཁས་ལེན་ན། དབང་པོའི་རྣམ་པར་ཤེས་པ་ཆོས་ཅན། རང་གི་གཟུང་དོན་དེ་ལས་དངོས་སུ་སྐྱེ་བ་མ་ཡིན་པར་ཐལ། ཁྱོད་དང་རང་གི་གཟུང་དོན་གྱི་བར་དུ་དྲན་པས་ཆོད་པར་འགྱུར་བ་ཡིན་པའི་ཕྱིར་རོ། །

			གཉིས་པ་འགྲེལ་པ་ནི། གང་གི་ཕྱིར། ཞེས་ཏེ། གལ་ཏེ། དབང་ཤེས་སྤྱིའི་རྣམ་པ་ཅན་ཡིན་ཀྱང་བརྡ་དྲན་པ་ལ་བལྟོས་པར་ཇི་ལྟར་འགྱུར་སྙམ་ན། དབང་ཤེས་སྤྱིའི་རྣམ་པ་ཅན་ཡིན་ན་བརྡ་དྲན་ལ་བལྟོས་དགོས་ཏེ། གང་གི་ཕྱིར་བརྡའི་དུས་ན་གོམས་པའི་དབང་གིས་བརྗོད་པའི་སྤྱི་མ་དྲན་པར་ནི་སྒྲ་དེ་སྦྱོར་བ་མི་སྲིད་པའི་ཕྱིར་ཏེ། དཔེར་ན། སྒྲ་གཞན་སྦྱོར་བ་ན་བརྡའི་དུས་ན་གོམས་པའི་སྤྱི་གནས་པ་གང་ཡིན་པ་དེ་མ་དྲན་པར་སྒྲ་སྦྱོར་བ་མི་སྲིད་པ་དེ་བཞིན་ནོ། །གལ་ཏེ། དབང་ཤེས་ཀྱི་དོན་འཛིན་པ་བརྡ་དྲན་ལ་བལྟོས་ཀྱང་དྲན་པས་བར་དུ་ཆོད་པར་མི་འགྱུར་རོ་སྙམ་ན། གཟུང་དོན་གྱི་དུས་ལ་ཉེ་བར་སྦྱོར་བས་བསྐྱེད་པར་བྱས་པའི་དབང་ཤེས་ཆོས་ཅན། ནང་གི་འདུ་བྱེད་སྒྲ་གྲགས་པའི་བག་ཆགས་སད་པ་མེད་པར་ཡང་དོན་བརྗོད་པའི་སྒྲ་སྤྱིའི་ཁྱད་པར་དྲན་པར་མི་རིགས་ཏེ། རྟག་ཏུ་སྐྱེ་བར་ཐལ་བའི་ཕྱིར་རོ། །འོ་ན་དབང་ཤེས་གཟུང་དོན་ལ་གདོན་མི་ཟ་བར་བལྟོས་པ་གང་ལས་ཤེ་ན། དབང་ཤེས་དེ་ཆོས་ཅན། རང་གི་གཟུང་དོན་ལས་སྐྱེ་བ་ཡིན་ཏེ། གཟུང་དོན་དེས་མ་བྱས་ན་གཟུང་དོན་དེ་ཉིད་མཐོང་ཞེས་པའི་མིང་མི་འཛིན་པ་སྟེ་མི་ཐོབ་པར་ཐལ་བའི་ཕྱིར་རོ། །དེས་ན་དབང་ཤེས་ཆོས་ཅན། རང་གི་(༢༤༡ན)གཟུང་དོན་གྱི་ནུས་པ་ཉེ་བར་སྦྱོར་བའི་དེ་མ་ཐག་པའི་འབྲས་བུར་མི་འགྱུར་བར་ཐལ། ཁྱོད་དང་གཟུང་དོན་གྱི་བར་དུ་དྲན་པས་བར་དུ་ཆོད་པའི་ཕྱིར། 

			དེ་ལྟར་གྱུར་དུ་ཟིན་ནའང་ཅིར་འགྱུར་ཞེ་ན། དེའི་ཕྱིར། ཞེས་པ་སྟེ། གཟུང་དོན་དང་དབང་ཤེས་ཀྱི་བར་དུ་དྲན་པས་ཆོད་པ་དེའི་ཕྱིར། གང་སྔོན་ཏེ་སྔར་དབང་བློའི་སྐྱེད་བྱེད་མིན་པའི་གཟུང་དོན་དེ་ནི་ཆོས་ཅན། ཕྱིས་ཀྱང་དབང་བློའི་སྐྱེད་བྱེད་མ་ཡིན་པར་འགྱུར་ཏེ། ཁྱོད་ཀྱི་སྐད་ཅིག་སྔ་ཕྱི་ཐམས་ཅད་དྲན་ཤེས་དངོས་སུ་ཉེ་བར་སྦྱོར་བ་ལ་ཁྱད་པར་མེད་པའི་ཕྱིར་དང་། དྲན་པ་བསྐྱེད་པ་དང་མི་བསྐྱེད་པའི་བདག་ཉིད་ཐ་དད་པ་མེད་པས་དྲན་ཤེས་བསྐྱེད་པའི་ནུས་པ་ལ་ཁྱད་པར་མེད་པའི་ཕྱིར་རོ། །དེས་ན་གཟུང་དོན་གཅིག་ཉིད་དྲན་ཤེས་གཅིག་ལ་སྐྱེད་པར་བྱེད་པ་དང་མི་བྱེད་པ་ཐ་དད་པར་མི་འགྱུར་རོ། །

			དེས་ན་དྲན་ཤེས་སྐྱེ་བ་གཟུང་དོན་ལ་མི་བལྟོས་ཤིང་། དབང་ཤེས་སྐྱེ་བ་བརྡ་དྲན་ལ་མི་བལྟོས་ཏེ། གཟུང་དོན་མེད་ནའང་བརྡ་དྲན་སྐྱེ་བ་མཐོང་བའི་ཕྱིར་དང་། བརྡ་དྲན་པ་མེད་ཀྱང་རུང་བའི་ཡུལ་ན་གནས་པའི་དོན་དང་། དབང་པོ་དང་ཡིད་བྱེད་སྔ་མ་རྣམས་ཚོགས་པ་ན་དབང་ཤེས་སྐྱེ་བར་མཐོང་བའི་ཕྱིར་རོ་ཞེས་སློབ་དཔོན་ཆོས་མཆོག་གསུང་ངོ་། །

			གསུམ་པ་དོན་བསྡུ་བ་ནི། དེས་ན། ཞེས་པ་སྟེ། གཏན་ཚིགས་དེས་ན་ཤེས་བྱ་ཆོས་ཅན། དབང་ཡིད་ལས་གཞན་པའི་དོན་གཟུགས་རེས་འགའ་ཡོད་པའམ། མེད་ན་ཡང་མིག་བློ་སྐྱེ་བར་འགྱུར་བར་ཐལ། རུང་བའི་ཡུལ་ན་གནས་པའི་དོན་གཟུགས་དེ་མིག་(༢༤༡བ)བློ་སྐྱེ་བ་ལ་དངོས་སུ་མི་སྦྱོར་བའི་ཕྱིར་དང་། མིག་ཤེས་ཀྱི་རྒྱུ་དྲན་པ་སད་པར་བྱེད་པ་ལ་ཉེ་བར་སྦྱོར་བའི་ཕྱིར་རོ། །དེས་ན་མིག་གི་བློ་ནི་ཆོས་ཅན། རང་ལ་ཕན་པ་མེད་པའི་བརྡ་དྲན་དེ་ཡོད་པ་ལ་མི་བལྟོས་པ་ཉིད་དོ། །ཅིའི་ཕྱིར་ཞེ་ན། དོན་གཟུགས་ཀྱི་ནུས་པ་ཉེ་བར་སྦྱོར་བས་མིག་བློ་སྐྱེད་པར་བྱེད་ན་ནི་བརྗོད་པའི་བརྡ་དྲན་པའི་བར་ཆད་མེད་པའི་ཕྱིར་རོ། །དེས་ན་མངོན་སུམ་ལ་མིང་སྦྱོར་རྟོག་པ་མེད་པར་གྲུབ་པ་ཡིན་ནོ། །

			གཉིས་པ་དོན་སྦྱོར་རྟོག་བྲལ་དུ་བསྒྲུབ་པ་ལ། ཁྱད་པར་དང་ཁྱད་པར་ཅན་གཅིག་ཏུ་བསྲེས་ནས་འཛིན་པ་དགག །སྔ་ཕྱི་གཅིག་ཏུ་བསྲེས་ནས་འཛིན་པ་དགག་པའོ། །

			དང་པོ་ལ། རྩ་བ་དང་། འགྲེལ་པའོ། །

			དང་པོ་ནི། གཞན་ཡང་། ཞེས་པ་སྟེ། མིང་སྦྱོར་རྟོག་པ་ལས་གཞན་དོན་སྦྱོར་རྟོག་པ་ཡང་མ་ཡིན་པ་ནི། དབང་ཤེས་ཆོས་ཅན། དོན་སྦྱོར་གྱི་རྟོག་པར་མི་འགྱུར་ཏེ། དོན་སྦྱོར་རྟོག་པ་ཡིན་ན་ནི་ཁྱད་པར་དང་ནི་ཁྱད་པར་ཅན་ནོ་ཞེས་ཁྱད་གཞི་འདི་ལ་ཁྱད་པར་འདི་ལྡན་ནོ་ཞེས་པའི་འབྲེལ་པ་དང་། འདི་ནི་ཁྱད་པར་ཅན་ཡིན་ནོ། །འདི་ནི་ཁྱད་པར་རོ། །འདི་འདི་ལ་ལྡན་ནོ། །ཞེས་འཇིག་རྟེན་གྱི་གཙུག་ལག་གམ་ཆོས་ལུགས་ལ་བརྟེན་པའི་མིང་དང་ཐ་སྙད་ནི་སོ་སོར་གཟུང་སྟེ། དེ་དག་གཅིག་ཏུ་བསྡོམས་པར་བྱས་ནས་ཁྱད་པར་ཅན་ལ་ཁྱད་པར་སྦྱར་ཏེ་དེ་ལྟར་རྟོགས་དགོས་ཀྱི། སྔར་བརྗོད་པའི་རིམ་པ་ལས་གཞན་དུ་ནི་ཁྱད་པར་དང་ཁྱད་པར་ཅན་དུ་རྟོགས་པ་མ་ཡིན་ནོ། །

			གཉིས་པ་འགྲེལ་པ་ལ། དོན་སྦྱོར་རྟོག་པ་ངོས་བཟུང་། དེ་དབང་ཤེས་ལ་མི་སྲིད་པའོ། །

			དང་པོ་ནི། ཁྱད་པར། ཞེས་པ་སྟེ། ཁྱད་པར་རྭ་དང་། ཁྱད་པར་གྱི་གཞི་རྭ་ཅན་དང་། དེ་དང་དེའི་འབྲེལ་པ་དང་། དེ་དག་(༢༤༢ན)བརྗོད་པའི་འཇིག་རྟེན་པའི་རྣམ་པར་བཞག་པ་ཡོངས་སུ་ཤེས་ན་ནི་ཁྱད་ཆོས་དང་ཁྱད་གཞི་དེ་དག་ཕན་ཚུན་བསྲེས་ཤིང་གཅིག་ཏུ་བསྡོམས་ནས་འཛིན་པས། རྭ་ཅན་འགའ་ཞིག་རྭ་འགའ་ཞིག་གིས་ཁྱད་པར་དུ་བྱས་པ་ཅན་དུ་འཛིན་པ་ཡིན་ཏེ། དཔེར་ན། སྐྱེས་བུ་དབྱུག་པ་ཅན་འགའ་ཞིག་དབྱུག་པས་ཁྱད་པར་དུ་བྱས་ནས་དབྱུག་པ་ཅན་ཞེས་བརྗོད་ཀྱི། དབྱུག་པ་སྐྱེས་བུ་ཅན་ཞེས་འཇིག་རྟེན་ན་མི་བརྗོད་པ་ལ་སོགས་པ་བཞིན་ནོ། །ཁྱད་པར་དང་ཁྱད་པར་ཅན་གྱི་དོན་དང་། དེའི་འགྲེལ་པ་དང་དེ་དག་རྗོད་པར་བྱེད་པའི་འཇིག་རྟེན་པའི་གཙུག་ལག་རྣམས་མི་ཤེས་ན་ཁྱད་ཆོས་དང་ཁྱད་གཞི་དེ་དག་ཕན་ཚུན་བསྲེས་ཤིང་བསྡོམས་ནས་འཛིན་པར་མི་འགྱུར་བའི་ཕྱིར་ཁྱད་ཆོས་དང་ཁྱད་གཞི་བསྡོམས་ནས་འཛིན་པ་ལས་གཞན་དུ་ནི་ཁྱད་པར་ཅན་དུ་རྟོགས་པ་མ་ཡིན་ནོ། །

			གཉིས་པ་དེ་དབང་ཤེས་ལ་མི་སྲིད་པ་ནི། རིགས་དང་། ཞེས་པ་སྟེ། རིགས་དང་ཡོན་ཏན་དང་བྱ་བ་དང་། དེས་མཚོན་པའི་ཐ་སྙད་དེ་དག་གང་ལ་ལྡན་པའི་རྫས་དག་ལ་ནི་བསྲེས་ནས་འཛིན་པ་འདི་དབང་པོའི་ཤེས་པ་ལ་མི་སྲིད་པ་ཉིད་དེ། ཁྱད་པར་དང་ཁྱད་པར་ཅན་གྱི་རང་བཞིན་ཐ་དད་པ་དང་། དེའི་འབྲེལ་པ་དང་། དེའི་ཐ་སྙད་དེ་ཆོས་བཞི་སོ་སོ་དག་ཡོད་ན་དབང་ཤེས་ལ་སྣང་དུ་རུང་བ་ལས་མི་སྣང་བས་གཅིག་ཏུ་སྦྱོར་བར་མི་རིགས་པའི་ཕྱིར་དང་། དེ་ལྟར་རྟོགས་པ་མེད་པའི་ཕྱིར། དེས་ན་རང་བཞིན་ཐ་དད་པ་དང་འབྲེལ་པ་གཟུང་ན་ནི་སྦྱོར་བར་འགྱུར་གྱི། གཞན་དུ་ནི་མ་ཡིན་ནོ། །དཔེར་ན། ཆུ་དང་འོ་མ་བཞིན་ནོ་ཞེས་སློབ་དཔོན་ཆོས་མཆོག་གསུང་ངོ་། །

			གཉིས་པ་སྔ་ཕྱི་གཅིག་ཏུ་འཛིན་པ་དགག་པ་ལ། སྔ་ཕྱི་གཅིག་ཏུ་འཛིན་པར་རྟོག་པ་ངོས་བཟུང་བས་མཚམས་(༢༤༢བ)སྦྱར། རྩ་བས་དམ་བཅའ་བ། འགྲེལ་པས་སྒྲུབ་བྱེད་རྒྱས་པར་བཤད་པའོ། །

			དང་པོ་ནི། གང་ལ། ཞེས་སོ། །ཁྱད་པར་དང་ཁྱད་པར་ཅན་གྱི་དོན་གང་ལ་སྔར་བརྡ་དུས་དང་། ཕྱིས་ཐ་སྙད་ཀྱི་དུས་ཐ་དད་པར་རྟོགས་པ་ཡོད་པ་དེ་ལ་ཡང་སྔ་ཕྱི་གཅིག་ཏུ་འཛིན་པ་ནི་རྣམ་པར་རྟོག་པ་ཡིན་ནོ། །

			གཉིས་པ་རྩ་བས་དམ་བཅའ་བ་ནི། བརྡ་དྲན། ཞེས་པ་སྟེ། སྔར་བརྡ་སྦྱར་བའི་དོན་ཕྱིས་ཐ་སྙད་ཀྱི་དུས་སུ་དྲན་པའི་རྒྱུ་མཚན་ཅན་གྱིས་བརྡ་དུས་སུ་མཐོང་བ་དང་། ཐ་སྙད་ཀྱི་དུས་སུ་མཐོང་བ་གཅིག་ཏུ་སྡུད་པའི་བདག་ཉིད་ཅན་དེ་སྔ་ཕྱི་གཅིག་ཏུ་འཛིན་པས་སྟོང་པའི་མིག་ཤེས་ལ་ནི་ཡོད་པར་ཇི་ལྟར་འགྱུར་ཏེ། 

			གསུམ་པ་འགྲེལ་པས་སྒྲུབ་བྱེད་རྒྱས་པར་བཤད་པ་ལ། སྒྲུབ་བྱེད་དགོད། ཕྱོགས་ཆོས་བསྒྲུབ། ཁྱབ་པ་བསྒྲུབ། དོན་བསྡུ་བའོ། །

			དང་པོ་ནི། གང་གི་ཕྱིར། ཞེས་པ་སྟེ། མིག་ཤེས་མ་འཁྲུལ་པ་སྔ་ཕྱི་གཅིག་ཏུ་འཛིན་པས་སྟོང་པའི་རྒྱུ་མཚན་གང་གི་ཕྱིར་ཞེ་ན། མ་འཁྲུལ་པའི་མིག་ཤེས་འདི་ལ་ཆོས་ཅན། ཡུལ་སྔ་ཕྱི་གཅིག་ཏུ་འཛིན་པས་སྟོང་པ་ཡིན་ཏེ། སྔར་བརྡ་དུས་ཀྱི་དོན་དང་ཕྱིས་ཐ་སྙད་དུས་ཀྱི་དོན་འདི་ཙམ་ཞིག་ཏུ་འཛིན་པར་བྱེད་པའི་ནུས་པ་ཡོད་པ་མ་ཡིན་པའི་ཕྱིར། མ་གྲུབ་བོ་ཞེ་ན། 

			གཉིས་པ་ཕྱོགས་ཆོས་བསྒྲུབ་པ་ལ། དངོས་དང་། དེའི་ཉེས་སྤོང་གི་ལན་ནོ། །

			དང་པོ་ནི། མིག་ཤེས་ལ་དེ་ལྟ་བུའི་ནུས་པ་མེད་དེ། གཟུང་ཡུལ་གྱི་དོན་ཉེ་བའི་སྟོབས་ལས་སྐྱེས་པས་སྔ་ཕྱི་ལ་དཔྱོད་པའི་ནུས་པ་མེད་པའི་ཕྱིར་རོ། །མ་གྲུབ་བོ་ཞེ་ན། རྟོག་བཅས་ཡིད་ཀྱི་ཤེས་པ་དང་དབང་པོའི་ཤེས་པ་དག་ཐ་དད་པ་མེད་པར་གཅིག་ཏུ་ཐལ། མིག་ཤེས་ཡང་ཡུལ་སྔ་ཕྱི་ལ་དཔྱོད་པར་བྱེད་པ་ཉིད་ཡིན་ན་ནིའི་ཕྱིར། དབང་ཡིད་(༢༤༣ན)ཐ་དད་པ་མེད་པ་ཉིད་འདོད་པ་ཡིན་ན་ནི། དབང་ཤེས་ཆོས་ཅན། ཡུལ་འདས་པ་དང་། མ་འོངས་པ་དང་། ལྡོག་པའི་དངོས་པོའི་རབ་ཏུ་དབྱེ་བ་འཛིན་པ་དང་། ལྐོག་ཏུ་གྱུར་པའི་དོན་དཔོག་པ་དང་། གཟུང་དོན་ཉེ་བར་ཡོད་པ་ལ་མི་བལྟོས་པ་དང་། འདོད་པ་ཙམ་གྱིས་ལྡོག་པ་ལ་སོགས་པར་ཐལ་བར་འགྱུར་ཏེ། རྟོག་པ་ཡིད་ཤེས་དང་གཅིག་ཡིན་པའི་ཕྱིར། ཡིད་ཤེས་རྟོག་པ་ཆོས་ཅན། འདས་པ་དང་། མ་འོངས་པ་དང་། ལྡོག་པའི་ཆོས་མི་འཛིན་པ་དང་། ལྐོག་གྱུར་མི་དཔོག་པ་དང་། གཟུང་དོན་ལ་བལྟོས་པ་དང་། འདོད་པ་ཙམ་གྱིས་མི་ལྡོག་པར་ཐལ། དབང་པོའི་ཤེས་པ་དང་གཅིག་ཡིན་པའི་ཕྱིར་རོ། །

			གསུམ་པ་ཁྱབ་པ་བསྒྲུབ་པ་ནི། ཡུལ་མ་ཡིན། ཅེས་པ་སྟེ། ཡུལ་སྔ་ཕྱི་གཅིག་ཏུ་འཛིན་པའི་ནུས་པ་མེད་ན་སྔ་ཕྱི་གཅིག་ཏུ་མི་འཛིན་པས་ཁྱབ་སྟེ། དབང་ཤེས་ཡུལ་མ་ཡིན་པ་ལ་མི་འཇུག་པའི་ཕྱིར་ཏེ། རིགས་དང་། ཡོན་ཏན་དང་། བྱ་བ་དང་། ཁྱད་པར་དང་། ཁྱད་པར་ཅན་ལ་སོགས་པ་དང་། དེའི་འབྲེལ་པ་དང་། འདས་པ་དང་། དེས་མཚོན་ནས་སྒྲའི་ཐ་སྙད་དང་། མ་འོངས་པ་ལ་སོགས་པ་རྣམས་ནི་དབང་པོའི་ཤེས་པའི་ཡུལ་མ་ཡིན་པའི་ཕྱིར་རོ། །

			བཞི་པ་(༢༤༣བ)དོན་བསྡུ་བ་ནི། དེའི་ཕྱིར། ཞེས་པ་སྟེ། ཁྱད་པར་དང་ཁྱད་པར་ཅན་ལ་སོགས་པ་བསྡོམས་ནས་མི་འཛིན་པ་དེའི་ཕྱིར། དབང་པོའི་རྣམ་པར་ཤེས་པ་ནི་དོན་སྦྱོར་བར་བྱེད་པའི་རྟོག་པ་རྣམས་ཀྱི་ནང་དུ་གཏོགས་པ་མ་ཡིན་ནོ། །

			གཉིས་པ་ཐལ་འགྱུར་ལ་བརྟེན་ནས་གནོད་བྱེད་བསྟན་པ་ལ། དོན་སྦྱོར་རྟོག་པ་ལ་གནོད་བྱེད་བསྟན་པ། མིང་སྦྱོར་རྟོག་པ་ལ་གནོད་བྱེད་བསྟན་པའོ། །

			དང་པོ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། དེ་ནི། ཞེས་པ་སྟེ། དབང་པོའི་ཤེས་པ་དེ་ནི་རྟོག་པས་ཀུན་ནས་བསླངས་ཏེ་ཡུལ་ལ་འཇུག་པའི་དོན་སྦྱོར་རྟོག་པ་ཡིན་ན་ཡང་དབང་ཤེས་ཡུལ་ལ་འཇུག་པ་འདོད་པ་ཙམ་གྱིས་རྒྱུན་ལྡོག་ནུས་པར་འགྱུར་བ་དང་། གཟུང་ཡུལ་ཉེ་བའི་དོན་ལ་དབང་པོའི་བློ་ནི་སྐྱེ་བ་བལྟོས་པ་མེད་པར་འགྱུར་རོ། །

			གཉིས་པ་འགྲེལ་པས་རྒྱས་པར་བཤད་པ་ལ། དབང་ཤེས་འདོད་པ་ཙམ་གྱིས་ལྡོག་པར་ཐལ་བ། གཟུང་དོན་ཉེ་བ་ལ་མི་བལྟོས་པར་ཐལ་བའོ། །

			དང་པོ་ནི། གཞན་ཡང་། ཞེས་པ་སྟེ། ཚིགས་སུ་བཅད་པས་བསྟན་པའི་ཐལ་བ་གཉིས་སོ་སོར་འཕེན་པའི་ཚུལ་གཞན་ཡང་དབང་པོའི་ཤེས་པ་འདི་ཁྱད་པར་དང་ཁྱད་པར་ཅན་དང་། དེའི་འབྲེལ་པ་ལ་སོགས་པ་འཛིན་པའི་རྟོག་པས་ཀུན་ནས་བསླངས་པ་ཡིན་ན། དབང་ཤེས་བསྐྱེད་པའི་རྒྱུ་ཚོགས་པ་ཚང་བ་ཅན་གྱི་དབང་ཤེས་ཡུལ་ལ་འཇུག་པ་ཡང་འདོད་པ་ཙམ་གྱིས་རྒྱུན་ལྡོག་པར་འགྱུར་ཏེ། རྟོག་པས་ཀུན་ནས་བསླངས་པའི་ཡུལ་བཏགས་པ་འཛིན་པའི་ཕྱིར། དཔེར་ན། ཁྱེད་རྟོག་པར་འདོད་པའི་དབང་ཤེས་དེ་ལས་གཞན་པའི་ཡིད་ཀྱི་རྣམ་པར་རྟོག་པ་བཞིན་ནོ། །འདོད་པར་ནུས་པ་ཡང་མ་ཡིན་ཏེ། སྤྱིར་རྣམ་པར་རྟོག་པ་རྣམས་ནི་ཡུལ་ལ་སོ་སོར་བརྟགས་ཏེ་(༢༤༤ན)ཡིད་ལ་བྱས་པས་བློའི་རྒྱུན་ལྡོག་པར་ནུས་པ་མྱོང་བས་གྲུབ་པ་ཡིན་གྱི། དབང་པོའི་བློ་ནི་ཡུལ་ལ་འཇུག་པར་འདོད་པ་ཙམ་གྱིས་རྒྱུན་ལྡོག་པ་མ་ཡིན་ཏེ། བ་ལང་འཛིན་པའི་དབང་ཤེས་བསྐྱེད་པའི་རྒྱུའི་ཚོགས་པ་ཚང་བའི་གང་ཟག་ལ་བ་ལང་གི་བློ་ལྡོག་ཅིང་། འདི་བ་ལང་མ་ཡིན་ནོ་ཞེས་བརྗོད་ནས་བརྡར་རྣམ་པར་བརྟགས་ཀྱང་བ་ལང་དུ་མངོན་སུམ་དུ་མཐོང་བའི་ཕྱིར་རོ། །

			གཉིས་པ་གཟུང་དོན་ཉེ་བ་ལ་མི་བལྟོས་པར་ཐལ་བ་ལ། དངོས་དང་། རྩོད་པ་སྤང་བའོ། །

			དང་པོ་ནི། འདི། ཞེས་པ་སྟེ། དེ་དང་པོའི་ཤེས་པ་འདི་ཆོས་ཅན། གཟུང་བའི་དོན་ཉེ་བ་ལ་མི་བལྟོས་པར་ཡང་འགྱུར་ཏེ། རྟོག་པས་ཀུན་ནས་བསླངས་པའི་ཡུལ་བརྟགས་པ་འཛིན་པའི་ཕྱིར། ཁྱབ་སྟེ། གང་གི་ཕྱིར་བ་ལང་ལ་སོགས་པ་འཛིན་པའི་རྣམ་པར་རྟོག་པ་ནི་གཟུང་བའི་དོན་ཉེ་བ་ཉིད་ལས་སྐྱེ་བར་འགྱུར་བ་མ་ཡིན་པའི་ཕྱིར་རོ། །

			གཉིས་པ་རྩོད་པ་སྤང་བ་ལ། རྩོད་པ་དང་། ལན་ནོ། །

			དང་པོ་ལ། རྩོད་པ་མདོར་བསྟན་པ་དང་། རྒྱས་པར་བཤད་པའོ། །

			དང་པོ་ནི། འདི་ཉིད། ཅེས་པ་སྟེ། གཞན་དག་ན་རེ། བ་ལང་འཛིན་པའི་དབང་ཤེས་ཆོས་ཅན། ཡུལ་བ་ལང་ཉེ་བ་ལ་མི་བལྟོས་པར་ཐལ། བ་ལང་དེ་ལ་རྟོག་པ་ཡིན་པའི་ཕྱིར་ཟེར་རམ། བ་ལང་འདི་ལ་རྟོག་པ་ཡིན་པའི་ཕྱིར་ཟེར་བ་གང་ཡིན། དང་པོ་ལྟར་ན་མ་གྲུབ་ལ། གཉིས་པ་ལྟར་ན་བ་ལང་འདིའོ་ཞེས་པའི་རྟོག་པ་ཡིན་པ་ཉིད་ཀྱིས་ན་དོན་ཉེ་བ་ལས་གཞན་རིང་བ་ལ་འཇུག་པ་མ་ཡིན་ནོ་ཞེ་ན་ཞེས་པའོ། །

			གཉིས་པ་རྒྱས་པར་བཤད་པ་ནི། གང་གི་ཕྱིར། ཞེས་སོ། །དཔྱོད་པ་བ་ཁོ་བོ་ཅག་གི་མངོན་སུམ་ཡང་འདི་བ་ལང་ངོ་ཞེས་རྟོག་པ་འདི་ཉིད་ཡིན་ཏེ། གང་གི་ཕྱིར་(༢༤༤བ)འདི་བ་ལང་ངོ་ཞེས་བྱ་བ་ནི་བ་ལང་ཉེ་བ་མ་ཡིན་པ་ལ་འཇུག་པར་མི་འགྱུར་ལ། དོན་བ་ལང་ཉེ་བར་ཡོད་ན་དེ་ཉིད་ངེས་པའི་མཚན་ཉིད་ཅན་ཡིན་པའི་ཕྱིར་རོ་ཞེ་ན། 

			གཉིས་པ་ལན་བཤད་པ་ལ། མི་ཉེ་བའི་རེག་བྱ་ལ་སྐྱེས་པས་དོན་ཉེ་བ་ལ་བལྟོས་པ་དགག །དམིགས་རྐྱེན་རེག་བྱ་ཉེ་བ་ལས་སྐྱེས་པ་དགག །དེས་གྲུབ་པའི་དོན་བསྡུ་བའོ། །

			དང་པོ་ལ། མདོར་བསྟན། རྒྱས་པར་བཤད། དོན་བསྡུ་བའོ། །

			དང་པོ་ནི། དེ་ནི། ཞེས་སོ། །འདི་དཀར་པོའོ་སྙམ་པའི་རྣམ་རྟོག་ཆོས་ཅན། དོན་ཉེ་བ་ལ་བལྟོས་པ་དེ་ནི། ཡོད་པ་མ་ཡིན་ཏེ། གང་གི་ཕྱིར་མི་ཉེ་བའི་རེག་པར་བྱ་བ་ལས་ཀྱང་དཀར་པོའི་བློ་དེར་འགྱུར་བའི་ཕྱིར་རོ། །དེ་ཡང་རེག་པ་ཉེ་བ་ལས་སྐྱེས་སོ་ཞེ་ན། རེག་བྱ་ནི་དཀར་པོ་འཛིན་པ་མིག་ཤེས་ལ་བལྟོས་ནས་ཉེ་བ་མིན་ཏེ། དཀར་འཛིན་མིག་ཤེས་ཀྱི་དམིགས་རྐྱེན་བྱེད་པའི་ནུས་པ་མེད་པའི་དོན་གཞན་དང་ཐ་དད་མེད་པས་ཁྱད་པར་མེད་པའི་ཕྱིར་ཏེ། རེག་བྱ་དེ་མིག་གི་དབང་པོའི་སྤྱོད་ཡུལ་མ་ཡིན་པའི་ཕྱིར། 

			གཉིས་པ་རྒྱས་པར་བཤད་པ་ནི། དབང་པོའི། ཞེས་སོ། །རེག་བྱ་དེ་མིག་གི་དབང་པོའི་ཤེས་པ་སྐྱེད་པར་བྱེད་པ་ལ་རི་བོང་གི་རྭ་ལ་སོགས་པ་མེད་པ་ལས་ཐ་དད་པ་ཅི་ཡོད་དེ་མེད་པར་ཐལ། མིག་གི་དབང་པོའི་སྤྱོད་ཡུལ་མ་ཡིན་པའི་དོན་ཡིན་པའི་ཕྱིར་ཏེ། དཀར་འཛིན་མིག་ཤེས་ལ་དཀར་པོ་དེའི་རྣམ་པ་གཏོད་པའི་ནུས་པ་ནི་རེག་བྱ་དེ་ལས་དངོས་སུ་ཐམས་ཅད་དུ་ལོག་པ་ཡིན་ལ། གལ་ཏེ། བརྒྱུད་པས་རྣམ་པ་ཉེ་བར་སྦྱོར་བ་ཙམ་གྱིས་དོན་ཉེ་བ་ཡིན་ན་ནི། འདས་པའི་བུམ་པ་ལས་ཀྱང་ད་ལྟར་བའི་བུམ་པ་འཛིན་པ་ལ་བལྟོས་ནས་དོན་ཉེ་བར་ཐལ། བརྒྱུད་ནས་རྣམ་པ་གཏོད་པར་མཐོང་བའི་ཕྱིར་རོ། །

			གསུམ་པ་(༢༤༥ན)དོན་བསྡུ་བ་ནི། དེའི་ཕྱིར། ཞེས་སོ། །འདིའོ་ཞེས་འཛིན་པའི་རྟོག་པ་ཆོས་ཅན། དོན་ཉེ་བ་ལ་བལྟོས་ནས་མངོན་སུམ་དང་ལྡན་པར་རིགས་པ་མ་ཡིན་ནོ། །ཅིའི་ཕྱིར་ཞེ་ན། མི་ཉེ་བའི་རེག་པར་བྱ་བ་ལས་འདི་བུམ་པའི་ཁ་དོག་དཀར་པོའོ་ཞེས་རྟོག་པའི་བློ་སྐྱེ་བའི་ཕྱིར་ནའོ། །མ་གྲུབ་སྟེ། རེག་བྱ་ཉེ་བ་ལས་སྐྱེས་སོ་ཞེ་ན། རེག་བྱ་ཆོས་ཅན། དཀར་འཛིན་མིག་ཤེས་ལ་བལྟོས་ཏེ་དོན་ཉེ་བར་ཡོད་པ་མིན་ཏེ། དེ་ལ་དཀར་པོའི་རྣམ་པ་གཏོད་པའི་ནུས་པ་མེད་དེ། དངོས་པོར་མེད་པ་དང་ཁྱད་པར་མེད་པའི་ཕྱིར་ཏེ། གང་གི་ཕྱིར་དེ་ལྟར་ཡིན་པ་དེའི་ཕྱིར་མིག་གི་དབང་པོའི་སྤྱོད་ཡུལ་མ་ཡིན་པ་ཉིད་ཀྱིས་སོ། །

			གཉིས་པ་དམིགས་རྐྱེན་རེག་བྱ་ཉེ་བ་ལས་སྐྱེས་པ་དགག་པ་ལ། རྩོད་པ་དང་། ལན་ནོ། །

			དང་པོ་ལ། རྩ་བ་དང་། འགྲེལ་པའོ། །

			དང་པོ་ནི། གལ་ཏེ། ཞེས་སོ། །གལ་ཏེ། ཁ་དོག་ཏུ་རྟོག་པ་དེ་ནི་མི་ཉེ་བའི་རེག་བྱ་ལས་སྐྱེ་བ་མ་ཡིན་ཏེ། དམིགས་རྐྱེན་རེག་བྱ་ཉེ་བ་ལ་རེག་ནས་ཁ་དོག་འཛིན་པའི་ཕྱིར་ཏེ། རེག་བྱ་དེ་ཁ་དོག་གི་རྫས་ཡིན་པའི་ཕྱིར་ནའོ། །ཞེས་དང་། 

			གཉིས་པ་འགྲེལ་པ་ནི། དེ་ནི། ཞེས་སོ། ཁ་དོག་ཏུ་རྟོག་པ་དེ་ནི་ཆོས་ཅན། མི་ཉེ་བའི་རེག་བྱ་ལས་སྐྱེས་པ་དེ་ནི་མ་ཡིན་ཏེ། ཁ་དོག་གི་རྫས་ནི་རེག་པར་བྱ་བ་ཡང་ཡིན་པས་ཉེ་བའི་རེག་བྱ་ལ་རེག་ནས་ཁ་དོག་འཛིན་པའི་ཕྱིར་རོ་ཞེ་ན། 

			གཉིས་པ་ལན་ལ། རྩ་བ་དང་། འགྲེལ་པའོ། །

			དང་པོ་ནི། མ་ཡིན། ཅེས་སོ། །འདི་ནི་བུམ་པའི་ཁ་དོག་དཀར་པོའོ་ཞེས་རྟོག་པའི་ཤེས་པ་ཆོས་ཅན། དམིགས་པའི་རྐྱེན་རེག་བྱ་ཉེ་བ་ལས་སྐྱེས་པ་མ་ཡིན་ཏེ། ཁྱོད་ལ་ཁ་དོག་དཀར་པོའི་རྣམ་པ་སྣང་བའི་ཕྱིར་རོ། །

			གཉིས་པ་འགྲེལ་པ་ནི། འདི། ཞེས་སོ། །(༢༤༥བ)འདི་བུམ་པའི་ཁ་དོག་དཀར་པོའོ་སྙམ་པའི་ཤེས་པ་ནི་དམིགས་རྐྱེན་རེག་པ་དང་ལྷན་ཅིག་ཏུ་ཆགས་པའི་དབང་པོ་ལས་སྐྱེ་བར་མ་རིགས་ཏེ། འདི་བུམ་པའི་ཁ་དོག་དཀར་པོའོ། །ཞེས་དེ་ལྟར་སེམས་པ་ན་ཁ་དོག་དཀར་པོར་སྣང་བའི་ཕྱིར་རོ། །

			གསུམ་པ་དེས་གྲུབ་པའི་དོན་བསྡུ་བ་ནི། དེས་ན། ཞེས་སོ། །ཁ་དོག་དྲན་པའི་རྟོག་པ་མངོན་སུམ་མ་ཡིན་པ་དེས་ན་ཁ་དོག་དྲན་པའི་རྣམ་པར་རྟོག་པ་འདི་ནི་དྲན་པ་འཇོག་པའི་རྒྱུ་གཟུགས་འཛིན་པའི་རྣམ་པར་ཤེས་པ་དང་། སད་པར་བྱེད་པའི་རྐྱེན་རེག་བྱ་འཛིན་པའི་རྣམ་པར་ཤེས་པ་དག་གི་རྒྱུ་ལས་སྐྱེས་པ་ཅན་གྱི་ཡིད་ཡིན་ནོ། །

			གཉིས་པ་མིང་སྦྱོར་རྟོག་པ་ལ་གནོད་བྱེད་བསྟན་པ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། གཞན་ཡང་། ཞེས་སོ། །དོན་སྦྱོར་རྟོག་པ་ལ་གནོད་བྱེད་བསྟན་པ་ལས་གཞན་མིང་སྦྱོར་རྟོག་པ་ལ་གནོད་བྱེད་ཡོད་པ་ཡང་འཆད་དོ། །དེ་ལ་ཁ་ཅིག་ན་རེ། དབང་པོའི་ཤེས་པ་ཆོས་ཅན། མིང་མི་དྲན་པར་ཐལ། དོན་དག་པ་བ་མཐོང་བ་སྔོན་དུ་སོང་བ་མེད་པའི་ཕྱིར། ཞེས་ཟེར་རོ། །དབང་ཤེས་ཆོས་ཅན། དོན་མཐོང་བ་ལ་བརྟེན་ནས་མིང་ངམ་སྒྲའི་ཁྱད་པར་དོན་གྱི་སྒོ་ནས་ཇི་ལྟར་དྲན་ཏེ་མི་དྲན་པར་ཐལ། དོན་དག་པ་བ་དེ་རྟོགས་པའམ་མཐོང་བ་སྔོན་དུ་སོང་བ་མེད་པའི་ཕྱིར་ནའོ། །ཁྱབ་སྟེ། བརྡ་བྱེད་པའི་དུས་སུ་དོན་དག་པ་བ་གང་ཞིག་ཡོད་པ་མཐོང་བ་ལ་སྒྲ་གང་འཇུག་པར་མཐོང་བའི་དོན་དང་། རིགས་འདྲ་བའི་དོན་དེ་ཕྱིས་མཐོང་བ་ལས་དོན་དེའི་སྒྲ་དྲན་པ་སྐྱེ་བར་རིགས་པའི་ཕྱིར་རོ། །འདོད་ན། སྒྲ་དེ་དང་དོན་དེ་བསྲེས་ནས་རིག་པ་དེ་ཇི་ལྟར་ཡིན་ཏེ། བསྲེས་ནས་མི་འཛིན་པར་ཐལ། སྒྲ་དེ་མ་(༢༤༦ན)དྲན་པའི་ཕྱིར་ནའོ། །

			གཉིས་པ་འགྲེལ་པས་རྒྱས་པར་བཤད་པ་ལ། ཁས་བླངས་བརྗོད། དེ་དགག་པའོ། །

			དང་པོ་ནི། གལ་ཏེ། ཞེས་སོ། །གལ་ཏེ། གཞན་དག་ན་རེ། དོན་རང་གི་རྗོད་པར་བྱེད་པའི་ཁྱད་པར་སྒྲ་སྦྱོར་བ་ལ་བལྟོས་པའི་དོན་དེ་ཉིད་དབང་པོའི་ཤེས་པས་ངེས་པར་བྱ་བ་ཡིན་ནོ་ཞེས་བྱ་བ་དེ་ལྟར་ངེས་པ་ཡིན་ནོ་ཞེ་ན། 

			གཉིས་པ་དེ་དགག་པ་ལ། ཐལ་བ་དགོད། ཁྱབ་པ་བསྒྲུབ། ཁྱབ་པ་ལ་འཁྲུལ་པ་སྤང་བ། རང་རྒྱུད་འཕང་བའོ། །

			དང་པོ་ནི། ད་ནི། ཞེས་སོ། །ད་ནི་དབང་པོའི་རྣམ་པར་ཤེས་པ་ཆོས་ཅན། བརྗོད་པ་སྒྲ་དང་དོན་སྦྱར་ནས་འཛིན་པ་ལྡོག་པར་འགྱུར་ཏེ། དོན་མཐོང་བ་ལ་བརྟེན་ནས་རྗོད་པར་བྱེད་པའི་ཁྱད་པར་དོན་དེའི་མིང་དྲན་པར་མི་རིགས་པའི་ཕྱིར་ཏེ། དོན་དག་པ་བ་མཐོང་བ་སྔོན་དུ་སོང་བ་མེད་པའི་ཕྱིར་རོ། །

			གཉིས་པ་ཁྱབ་པ་བསྒྲུབ་པ་ནི། གང་གི་ཕྱིར། ཞེས་སོ། །ཁྱབ་པ་གྲུབ་པ་གང་གི་ཕྱིར་བརྡ་བྱེད་པའི་དུས་སུ་སྒྲ་འཇུག་པའི་དོན་དག་པ་བ་མཐོང་བ་ཡོད་ན་ནི་དོན་དག་པ་བ་མཐོང་བ་དེ་ལས་བརྡ་བྱེད་པའི་དུས་སུ་དོན་གྱི་ཁྱད་པར་ཉེ་བ་ལ་འཇུག་པར་མཐོང་བའི་སྒྲ་དྲན་པ་སྐྱེ་བར་འགྱུར་བས་ཁྱབ་པ་ཡིན་ཏེ། དཔེར་ན། མེ་སྔོན་དུ་སོང་བ་ལས་དུ་བ་འབྱུང་བ་བཞིན་ནོ། །གཞན་ཡང་དབང་ཤེས་འདིས་ཆོས་ཅན། དོན་དག་པ་བ་མཐོང་བ་མེད་པར་ཐལ། སྒྲ་དོན་བསྲེས་ནས་འཛིན་པས་སྒྲ་མེད་པར་དོན་མི་མཐོང་ཞིང་། དོན་མ་མཐོང་ན་སྒྲའི་ཁྱད་པར་མི་དྲན་ལ། དེ་མ་དྲན་ན་དོན་ལ་སྒྲ་སྦྱོར་བར་མི་བྱེད་པའི་ཕྱིར་རོ། །འདོད་ན། འགྲོ་བ་མ་ལུས་པའི་དབང་ཤེས་ཆོས་ཅན། དོན་མཐོང་བ་ཙམ་མེད་པའི་ལོང་བ་ཉིད་དུ་འགྱུར་རོ། །ཅིའི་ཕྱིར་ཞེ་ན། སྒྲ་དོན་མ་(༢༤༦བ)སྦྱར་ན་དོན་དག་པ་བ་རྟོགས་པར་མི་འགྱུར་ཞིང་། སྒྲ་དང་སྦྱར་བའི་དོན་ཡང་མཐོང་བ་མེད་པའི་ཕྱིར་རོ། །

			གསུམ་པ་ཁྱབ་པ་ལ་འཁྲུལ་པ་སྤང་བ་ལ། དོགས་པ་དགོད་པ། དེ་དགག་པའོ། །

			དང་པོ་ནི། དོན་ཉེ་བ། ཞེས་སོ། །མིང་འཛིན་པ་བརྡ་དྲན་པ་ལ་བལྟོས་ཀྱང་བརྡ་དྲན་པ་ལ་དོན་དག་པ་བ་མཐོང་མི་དགོས་ཏེ། མཐོང་རུང་གི་ཡུལ་ན་མངོན་དུ་གྱུར་པའི་དོན་ཉེ་བ་ཉིད་ཀྱིས་ནང་གི་འདུ་བྱེད་བརྡ་དྲན་པའི་བག་ཆགས་སད་པར་བྱས་པ་དེས་མིང་དྲན་པར་འགྱུར་གྱི། བརྡའི་དུས་སུ་དོན་དག་པ་བ་མཐོང་བས་ནི་མིང་དྲན་པ་མ་ཡིན་པས་ཐལ་བ་དང་པོའི་ཁྱབ་པ་མ་ངེས་སོ་ཞེ་ན། 

			གཉིས་པ་དེ་དགག་པ་ནི། མ་ཡིན་ཏེ། ཞེས་སོ། །དོན་ཉེ་བ་ཆོས་ཅན། བརྡ་བྱེད་པ་མ་མཐོང་བཞིན་དུ་མིང་དྲན་པར་བྱེད་པ་མ་ཡིན་ཏེ། སྔར་བརྡ་བྱེད་པ་མ་མཐོང་བ་ལ་བལྟོས་ཏེ་སྒྲ་དོན་འབྲེལ་པ་མེད་པས་ན་སྒྲ་དོན་དེའི་འབྲེལ་པ་ནི་བློ་ལ་བལྟོས་ཀྱི། རང་གི་ངོ་བོ་དོན་ལ་གྲུབ་པ་མེད་པའི་ཕྱིར་རོ། །མ་གྲུབ་སྟེ། བརྡ་བྱེད་པའི་དུས་སུ་སྒྲ་དོན་གྱི་འབྲེལ་པ་དངོས་པོ་བ་སྐྱེའོ་ཞེ་ན། སྐྱེས་བུའི་བརྗོད་པར་འདོད་པས་ནི་སྒྲ་དོན་འབྲེལ་བའི་དོན་རྣམས་སྔར་དོན་ལ་མེད་པ་ལ་ཡོད་པར་ཡོངས་སུ་འགྱུར་བ་མ་ཡིན་པའི་ཕྱིར་བརྡ་བྱེད་པའི་དུས་སུ་སྐྱེས་པའི་སྒྲ་དོན་གྱི་འབྲེལ་པ་རང་གི་ངོ་བོ་ནི་ཡོད་པ་མ་ཡིན་ནོ། །

			མ་གྲུབ་བོ་ཞེ་ན། ཡོངས་སུ། ཞེས་སོ། །སྐྱེས་བུའི་འདོད་པས་དོན་ཡོངས་སུ་འགྱུར་ན་ནི་གཞན་བརྡ་མ་བསྟན་པ་རྣམས་ལ་ཡང་སྒྲ་དོན་གྱི་འབྲེལ་པ་གྲུབ་པར་འགྱུར་རོ། །ཅིའི་ཕྱིར་ཞེ་ན། སྒྲ་དོན་གྱི་འབྲེལ་པ་དེ་དོན་ལ་གནས་པ་དེའི་བདག་ཉིད་ཡིན་པའི་ཕྱིར། 

			མ་ངེས་སོ་ཞེ་ན། སྐྱེས་བུ། ཞེས་སོ། །བརྡ་བྱེད་པ་མཐོང་བ་དང་མ་མཐོང་བའི་སྐྱེས་བུ་སོ་སོ་ལ་(༢༤༧ན)ཆོས་ཅན། སྒྲ་དོན་འབྲེལ་བའི་དོན་རྣམས་དོན་ལ་ཡོད་མེད་ཀྱི་བདག་ཉིད་ཐ་དད་པ་ནི་ཡོད་པ་མ་ཡིན་ཏེ། ཡིན་ན་སྒྲ་དོན་འབྲེལ་བའི་བདག་ཉིད་དོན་ལ་མེད་པར་ཐལ་བར་འགྱུར་བའི་ཕྱིར་ཏེ། བརྡ་བྱེད་པ་མ་མཐོང་བའི་སྐྱེས་བུ་ལ་བལྟོས་ཏེ། སྒྲ་དོན་འབྲེལ་པའི་བདག་ཉིད་དོན་ལ་གནས་པ་མེད་པའི་ཕྱིར་རོ། །

			བཞི་པ་རང་རྒྱུད་འཕང་བ་ནི། དེའི་ཕྱིར། ཞེས་སོ། །དབང་པོའི་ཤེས་པ་འདི་ཆོས་ཅན། སྒྲ་མ་སྦྱར་བའི་དོན་ཉིད་མཐོང་བ་ཡིན་ནོ། །ཅིའི་ཕྱིར་ཞེ་ན། སྒྲ་དོན་འབྲེལ་པའི་བདག་ཉིད་དོན་ལ་གནས་པ་མེད་ཅིང་དོན་མཐོང་བ་ཙམ་ཞིག་ཡོད་པ་དེའི་ཕྱིར་རོ། །

			གཉིས་པ་མངོན་སུམ་ལ་བརྟེན་ནས་རྟོག་བྲལ་དུ་བསྒྲུབ་པ་ལ། མཚམས་སྦྱོར་བས་དམ་བཅའ། རྩ་བས་སྒྲུབ་བྱེད་དགོད། འགྲེལ་པས་ཚུལ་བསྒྲུབ། དེ་ལ་རྩོད་པ་སྤང་། དོན་བསྡུ་བའོ། །

			དང་པོ་ནི། ཡང་ན། ཞེས་སོ། །རྗེས་དཔག་ལ་བརྟེན་ནས་དབང་ཤེས་རྟོག་བྲལ་དུ་བསྒྲུབ་པ་ལས་ཡང་ན་མངོན་སུམ་ལ་བརྟེན་ནས་རྟོག་བྲལ་དུ་བསྒྲུབ་པ་ནི། དབང་པོའི་བློ་ཆོས་ཅན། རྟོག་པ་དང་བྲལ་བའི་སྒྲུབ་པར་བྱེད་པ་ནི་མངོན་སུམ་ཉིད་ཡིན་ཏེ། ཞེས་སོ། །

			གཉིས་པ་རྩ་བས་སྒྲུབ་བྱེད་དགོད་པ་ནི། གང་གི་ཕྱིར། ཞེས་སོ། །གང་གི་ཕྱིར་ཕྱི་རོལ་ཐམས་ཅད་ལས་ནི་རྟོག་བཅས་ཀྱི་སེམས་འཕྲོ་བ་བསྡུས་ནས་ཏིང་ངེ་འཛིན་ནང་གི་དམིགས་པའི་བདག་ཉིད་ལས་གཡོ་བ་མེད་པར་གནས་པའི་ཚེ་ནའང་མིག་གི་ཤེས་པས་གཟུགས་དག་ནི་མཐོང་བའི་བློ་དེ་དབང་པོ་ལས་སྐྱེས་པའི་རྟོག་བྲལ་དུ་མངོན་སུམ་གྱིས་གྲུབ་པའི་ཕྱིར། 

			གསུམ་པ་འགྲེལ་པས་ཚུལ་བསྒྲུབ་པ་ནི། བརྗོད་པའི། ཞེས་སོ། །རྟོག་པ་ནང་དུ་བསྡུས་པའི་དུས་ཀྱི་དབང་ཤེས་རྟོག་བྲལ་གྱི་དོན་འདི་ལ་(༢༤༧བ)ཆོས་ཅན། སྒྲུབ་པར་བྱེད་པ་མངོན་སུམ་ལས་གཞན་གྱིས་ཅི་ཞིག་བྱ་སྟེ། བརྗོད་པའི་སྒྲ་དང་འདྲིར་རུང་བ་སྣང་བ་མེད་པའི་གཟུགས་སོགས་གསལ་བར་སྣང་བའི་དབང་ཤེས་ནི་སྲོག་ཆགས་ཐམས་ཅད་ཀྱི་རང་རིག་མངོན་སུམ་གྱིས་གྲུབ་པ་ཉིད་ཡིན་པའི་ཕྱིར། 

			བཞི་པ་རྩོད་པ་སྤང་བ་ལ། རྟོག་པ་སྣང་དུ་མི་རུང་བས་རྟོག་མེད་མི་འགྲུབ་པ་སྤང་། བློ་ལྐོག་ཏུ་གྱུར་པ་མི་དམིགས་པས་རྟོག་མེད་མི་འགྲུབ་པ་སྤང་བའོ། །

			དང་པོ་ལ། མདོར་བསྟན། རྒྱས་པར་བཤད་པའོ། །

			དང་པོ་ལ། དབང་ཤེས་ལ་རྟོག་པ་མ་དམིགས་པས་མི་ཁེགས་པར་ཐལ། རྟོག་པ་ཡོད་ཀྱང་སྣང་དུ་མི་རུང་བའི་ཕྱིར་ཞེ་ན། གང་གིས། ཞེས་སོ། །རྒྱུ་མཚན་གང་གིས་རང་རྒྱུད་ལ་རྟོག་པ་ཡོད་ཀྱང་སྣང་དུ་མི་རུང་ནས་མི་རྟོག་པར་འགྱུར་བ་མ་ཡིན་ཏེ། རྣམ་པར་རྟོག་པ་འདི་དག་རང་རྒྱུད་ལ་སྐྱེ་བ་དང་དགག་པ་རིག་ཅིང་དམིགས་པར་མི་འགྱུར་བ་ཡང་མ་ཡིན་པའི་ཕྱིར་རོ། །

			གཉིས་པ་རྒྱས་པར་བཤད་པ་ལ། རྩ་བ་དང་། འགྲེལ་པའོ། །

			དང་པོ་ནི། འདི་ལྟར། ཞེས་སོ། །རྟོག་པ་ཡོད་ན་དམིགས་དགོས་པ་འདི་ལྟར་རང་རྒྱུད་ལ་རྟོག་པ་ཡོད་ཀྱང་སྣང་དུ་མི་རུང་བ་མ་ཡིན་ཏེ། མཉམ་པར་བཞག་པ་ལས་སླར་ཡང་ལངས་ཏེ་རྗེས་ཐོབ་ཏུ་གཟུགས་སོགས་ལ་ཅུང་ཟད་རྣམ་པར་རྟོག་པ་ན་ཁོ་བོའི་རྣམ་པར་རྟོག་པ་འདི་དང་འདི་འདྲ་བར་གྱུར་ཅེས་རང་རིག་པས་རིག་ཅིང་དམིགས་དགོས་པའི་ཕྱིར་དང་། སྔར་བཤད་པ་ལྟར་སེམས་ནང་དུ་བསྡུས་པའི་རང་བཞིན་ཅན་གྱིས་དབང་པོ་ལས་སྐྱེས་པའི་རྟོགས་པ་ལ་རྟོག་པ་ཡོད་ན་སྣང་དུ་རུང་བ་ལས་སྣང་བ་མ་ཡིན་པའི་ཕྱིར་རོ། །

			གཉིས་པ་འགྲེལ་པ་ལ། རྟོག་པ་ཡོད་ན་དམིགས་དགོས་པ། རྟོག་པ་མ་དམིགས་པས་ཁེགས་པའོ། །(༢༤༨ན)

			དང་པོ་ནི། ཡང་། ཞེས་སོ། །ཡང་རྟོག་པ་དེ་ནང་དུ་བསྡུས་པ་ལས་སེམས་ལངས་ཏེ་ཅུང་ཟད་རྣམ་པར་རྟོག་པ་ན་ཁོ་བོའི་རྣམ་པར་རྟོག་པ་འདི་དང་འདི་འདྲ་བར་གྱུར་ཏེ་ཞེས་རང་གི་སེམས་ཀྱི་རྒྱུན་གཟུགས་སོགས་ལ་འཕྲོས་པ་ལས་སྡོམས་པར་བྱེད་དོ། །རྒྱུ་མཚན་དེའི་ཕྱིར་རྣམ་པར་རྟོག་པ་འདི་དག་ཡོད་ན་རང་རིག་པའི་མངོན་སུམ་ལ་སྣང་དུ་རུང་བ་ཡིན་ན། ཇི་ལྟར་ན་རྣམ་པར་རྟོག་པ་ཡུལ་ལ་འཕྲོ་བ་བསྡུས་པའི་གནས་སྐབས་ཀྱི་མཐོང་བ་དབང་ཤེས་ལ་རྟོག་པ་ཡོད་ན་རང་རིག་མངོན་སུམ་གྱིས་རྟོགས་པར་མི་འགྱུར་ཞེས་བྱའོ། །

			གཉིས་པ་རྟོག་པ་མ་དམིགས་པས་ཁེགས་པར་བསྟན་པ་ལ། མཁས་པ་ལ་རྟོག་བྲལ་མངོན་སུམ་གྱིས་གྲུབ། རྨོངས་པ་ལ་ཐ་སྙད་རྗེས་དཔག་གིས་གྲུབ་པའོ། །

			དང་པོ་ནི། དེས་ན། ཞེས་སོ། །རྟོག་པ་ཡོད་ན་དམིགས་དགོས་པ་དེས་ན་སེམས་ཡུལ་ལ་འཕྲོ་བ་བསྡུས་པའི་གནས་སྐབས་ཀྱི་གཟུགས་མཐོང་བའི་དབང་ཤེས་ཀྱི་བདག་ཉིད་འདི་རྟོག་པ་དང་མ་འདྲེས་པའི་དོན་དང་། ཐ་སྙད་ནི་མཁས་པ་ལ་མངོན་སུམ་གྱིས་གྲུབ་པ་ཡིན་ནོའམ་ཞེས་པས་རྨོངས་པ་ལ་ཐ་སྙད་རྗེས་དཔག་གིས་གྲུབ་པ་སྡུད་པའོ། །

			གཉིས་པ་རྨོངས་པ་ལ་རྟོག་བྲལ་གྱི་ཐ་སྙད་རྗེས་དཔག་གིས་གྲུབ་པ་ནི། མཐོང་བ། ཞེས་སོ། །གཟུགས་སོགས་མཐོང་བའི་དབང་པོའི་རྣམ་པར་ཤེས་པ་ལ་ཆོས་ཅན། རྣམ་པར་རྟོག་པ་སྤངས་པ་ཡིན་ནོ། །ཅིའི་ཕྱིར་ཞེ་ན། གཟུགས་སོགས་མཐོང་བའི་དབང་ཤེས་ལ་ཡོད་ན་སྣང་དུ་རུང་བའི་བདག་ཉིད་ཀྱི་རྣམ་པར་རྟོག་པ་མི་སྣང་བས་ན་དེའི་ཕྱིར་རོ། །

			གཉིས་པ་བློ་ལྐོག་ཏུ་གྱུར་པས་མ་དམིགས་པས་རྟོག་མེད་མི་འགྲུབ་པ་སྤང་བ་ལ། ཁས་བླངས་བརྗོད། དེ་དགག་པའོ། །

			དང་པོ་ནི། གང་(༢༤༨བ)གིས། ཞེས་སོ། །དཔྱོད་པ་བ་གང་གིས་དབང་པོའི་ཤེས་པ་རྣམ་པར་རྟོག་པར་ཁས་བླངས་པ་ལ་མངོན་སུམ་གྱིས་གནོད་པར་འགྱུར་བ་མ་ཡིན་པར་ཐལ། དབང་པོའི་བློ་དང་རྣམ་པར་རྟོག་པའི་བློ་ཐམས་ཅད་མངོན་སུམ་དུ་གྱུར་པ་མ་ཡིན་པར་ལྐོག་ཏུ་གྱུར་པ་ཡིན་པའི་ཕྱིར་ཞེ་ན། 

			གཉིས་པ་དེ་དགག་པ་ལ། སྐྱེ་འགག་རིག་པའི་རྟོག་པ་གཏན་མེད་དུ་ཐལ་བ། བདེ་སྡུག་མྱོང་བ་ལས་ཕན་གནོད་མེད་པར་ཐལ་བ། རང་ལ་བློ་ཡོད་པར་མི་རྟོགས་པར་ཐལ་བའོ། །

			དང་པོ་ནི། དེ་ལྟར་ན། ཞེས་སོ། །བློ་ཐམས་ཅད་ལྐོག་གྱུར་ཡིན་པ་དེ་ལྟར་ཡིན་ན་སྐྱོན་དུ་མ་ཡོད་པ་ལས། རེ་ཞིག་དོན་མཐོང་བའི་དབང་ཤེས་དང་བརྗོད་པ་སྒྲ་ཐོས་པའི་རྗེས་སུ་བྱེད་པའི་རྣམ་པར་རྟོག་པ་ནི་ཆོས་ཅན། གཏན་མེད་པར་འགྱུར་རོ། །ཅིའི་ཕྱིར་ཞེ་ན། རྟོག་པ་འདི་བློ་དོན་གཉིས་ཀ་མ་ཡིན་ཅིང་། དེ་གཉིས་ལས་གཞན་འགའ་ཞིག་དང་རྗེས་སུ་འབྲེལ་བ་ཡང་མ་ཡིན་པའི་ཕྱིར། འདོད་པར་མི་ནུས་ཏེ། རང་རིག་གིས་ཉམས་སུ་མྱོང་པའི་བདག་ཉིད་ཀྱི་ཕྱིར་རོ། །མ་གྲུབ་བོ་ཞེ་ན། འོ་ན་སྐྱེ་བ་དང་འགག་པར་རིག་པའི་རྣམ་པར་རྟོག་པ་འདི་ཕྱི་རོལ་གྱི་དོན་ནམ། ནང་གི་བློ་གང་གི་ནང་དུ་འདུ། དང་པོ་ལྟར་རོ་ཞེ་ན། ཕྱི་རོལ་གྱི་དོན་ནི་མ་ཡིན་ཏེ། ནང་འཛིན་པའི་བདག་ཉིད་དུ་ཡོངས་སུ་གསལ་བའི་ཕྱིར་དང་། དེ་ལྟར་མ་ཡིན་ན་རྟོག་པ་འདི་འདོད་པའི་དབང་གིས་སྐྱེ་བ་དང་འགག་པར་རིགས་པ་མ་ཡིན་པར་ཐལ་བའི་ཕྱིར་རོ། །

			གཉིས་པ་ལྟར་བློ་ཡིན་ནོ་ཞེ་ན། བློ་ནི། ཞེས་སོ། །སྤྱི་རིགས་ནས་བློ་ཡིན་ན་ནི་ནང་འཛིན་ཆའི་བདག་ཉིད་དུ་གསལ་བ་འདིར་འགྱུར་དགོས་པ་ཡིན་ན་ཞེས་གནས་ལུགས་བརྗོད་ནས། རྟོག་པ་དེ་ནི་ཆོས་ཅན། རང་རྒྱུད་ལ་འཇུག་ཏུ་ཟིན་ཀྱང་ནང་འཛིན་པའི་བདག་(༢༤༩ན)ཉིད་དུ་གསལ་བར་གནས་པ་མ་ཡིན་པར་ཐལ། མངོན་སུམ་དུ་གྱུར་པ་མ་ཡིན་པར་ལྐོག་གྱུར་ཡིན་པའི་ཕྱིར། ཁྱབ་སྟེ། ནང་འཛིན་ཆར་གསལ་བའི་དོན་ཀྱང་ལྐོག་གྱུར་དེ་ལྟར་འགྱུར་བ་མ་ཡིན་པའི་ཕྱིར་རོ། །

			གཉིས་པ་བདེ་སྡུག་མྱོང་བ་ལས་ཕན་གནོད་མེད་པར་ཐལ་བ་ནི། བདེ། ཞེས་སོ། །བདེ་བ་དང་སྡུག་བསྔལ་ལ་སོགས་པ་མྱོང་བ་དེ་ལས་རང་རྒྱུད་ལ་དངོས་སུ་ཕན་པ་དང་གནོད་པར་མི་འགྱུར་བར་ཐལ་ཏེ། བདེ་སོགས་བློ་ཡིན་ལ་བློ་གང་ཡིན་དེ་ཡང་ལྐོག་ཏུ་གྱུར་པར་ཁྱེད་འདོད་པའི་ཕྱིར་རོ། །སྐྱེས་བུ་གཞན་གྱིས་མྱོང་བ་ལྐོག་གྱུར་ཡིན་པ་བཞིན་ནོ། །

			གསུམ་པ་རང་ལ་བློ་ཡོད་པར་མི་རྟོགས་པར་ཐལ་བ་ལ། ཐལ་བ་དགོད། ཁྱབ་པ་བསྒྲུབ་པའོ། །

			དང་པོ་ནི། འདི་དག ཅེས་སོ། །རང་བློ་འདི་དག་ཆོས་ཅན། བདག་ཉིད་ལ་ཡོད་པར་ཚད་མས་རྟོགས་པར་ཇི་ལྟར་འགྱུར་ཏེ། རང་ལ་ཡོད་པར་རང་རིག་མངོན་སུམ་གྱིས་ཤེས་པ་མ་ཡིན་པའི་ཕྱིར་རོ། །

			གཉིས་པ་ཁྱབ་པ་བསྒྲུབ་པ་ལ། འབྲེལ་པ་ཅན་གྱི་རྟགས་མ་གྲུབ། གྲུབ་ཀྱང་འབྲེལ་པ་མ་གྲུབ་པའོ། །

			དང་པོ་ལ། དོན་ཤེས་པ་མ་གྲུབ། དབང་པོ་དང་དོན་འཁྲུལ་པ། ཡིད་ཀྱང་མ་གྲུབ་པ། ཡུལ་གསལ་བ་མ་གྲུབ་པ་དང་འཁྲུལ་པའོ། །

			དང་པོ་ལ། ཁས་བླངས་བརྗོད། དེ་དགག་པའོ། །

			དང་པོ་ནི། དོན། ཞེས་སོ། །གཟུགས་ལ་སོགས་པའི་དོན་མ་ཤེས་པར་རང་ལ་བློ་ཡོད་པར་ཚད་མས་མི་འགྲུབ་པས་ན། དོན་དེ་ཤེས་པ་ནི་དོན་ཤེས་པའི་རྟགས་ཀྱིས་རྗེས་སུ་དཔག་པ་ལས་རང་བློ་ལྡན་དུ་ཁོང་དུ་ཆུད་པ་ཡིན་པས་ཁྱབ་པ་མེད་དོ་ཞེ་ན། 

			གཉིས་པ་དེ་དགག་པ་ནི། གང་གིས། ཞེས་སོ། །དཔྱོད་པ་བ་(༢༤༩བ)གང་གིས་གཟུགས་སོགས་དོན་ཤེས་པའི་རྟགས་ལས་རང་ལ་བློ་ཡོད་པར་གྲུབ་བོ་ཞེས་འགལ་བ་འདི་སྐད་སྨྲ་བའི་ཚིག་ལ་ཡང་འཇིག་རྟེན་ན་རྣ་བ་གཏོད་ཅིང་མཉན་པར་འོས་པར་བྱེད་པས་ནི། རང་གིས་སྨྲས་པ་ཡང་དོན་གོ་བར་མི་ནུས་པའི་བླུན་པོ་དཔྱོད་པ་བ་རྒྱལ་བ་ཐོབ་པ་ཡིན་ནོ། །ཅི་ཞིག་བྱས་པས་རྒྱལ་ཞེ་ན། འཇིག་རྟེན་གྱི་མདུན་དུ་ཁོ་བོ་རྒྱལ་ལོ་ཞེས་དམ་བཅས་པའི་སྒྲ་གསལ་བར་བསྒྲགས་པས་སོ། །གལ་ཏེ། མཁས་པ་ཡིན་ན་ནི་འདི་ལྟ་བུའི་ཚིག་བཟློག་པར་འགྱུར་གྱི། རྣ་བ་གཏོད་པར་མི་འགྱུར་ལ། དཔྱོད་པ་བས་ཚིག་འདི་ལྟ་བུ་མ་བཟློག་པ་ཉིད་ཀྱིས་རྒྱལ་བར་བསྒྲགས་པས་འཇིག་རྟེན་ལས་རྒྱལ་བ་ཡིན་ནོ། །

			འགལ་བ་ཅི་ཞིག་སྨྲས་ཤེ་ན། དོན། ཞེས་སོ། །དོན་ཤེས་པ་ཞེས་བྱ་བ་བློའི་སྒྲུབ་པར་བྱེད་པའི་རྟགས་ནི་ཚད་མས་རྟོགས་པ་ཡིན་ལ། བློ་ནི་ཚད་མས་རྟོགས་པ་མ་ཡིན་ནོ་ཞེས་ཟེར་བའི་དམ་བཅའ་སྨྲ་བ་ནི་འཇིག་རྟེན་གྱིས་བསྔགས་པར་འོས་པའི་ཤེས་རབ་ཅན་ལྷ་རྣམས་དགའ་བར་བྱེད་པའི་དཔྱོད་པ་བ་ལས་གཞན་སུ་ཞིག་ཡིན་པའི་ཕྱིར་རོ། །

			གཉིས་པ་དབང་པོ་དང་དོན་འཁྲུལ་པ་ལ། ཁས་བླངས་བརྗོད། དེ་དགག་པའོ། །

			དང་པོ་ནི། དོན། ཞེས་སོ། །གལ་ཏེ། དོན་ཤེས་པ་གཅིག་པུ་རང་བློའི་རྟགས་མ་ཡིན་གྱི། འོན་ཀྱང་དབང་པོ་དང་དོན་དག་རང་བློའི་རྟགས་ཡིན་ནོ་ཞེ་ན། 

			གཉིས་པ་དེ་དགག་པ་ནི། མི་འཁྲུལ། ཞེས་སོ། །དབང་དོན་གཉིས་པོ་བློ་ལ་མི་འཁྲུལ་ན་ནི་རང་བློའི་གོ་བྱེད་གྱི་གཏན་ཚིགས་ཡིན་པ་ལས། རྒྱུ་ཙམ་འབྲས་བུ་ལ་འཁྲུལ་པའི་ཕྱིར་དབང་དོན་གཉིས་རང་བློའི་གོ་བྱེད་མ་ཡིན་ནོ། །

			གསུམ་པ་ཡིད་ཀྱང་(༢༥༠ན)མ་གྲུབ་པ་ནི། ཡིད། ཅེས་སོ། །གལ་ཏེ། ཡིད་རང་བློའི་གོ་བྱེད་ཡིན་ནོ་ཞེ་ན། ཡིད་དེ་ཡང་ཆོས་ཅན། རྫས་གཞན་གྱིས་བར་དུ་མ་ཆོད་པའི་གཟུགས་འཛིན་ཤེས་པའི་རྒྱུར་གྱུར་པའི་རྣམ་པར་ཤེས་པ་སྔ་མ་གཟུགས་འཛིན་ཤེས་པའི་དེ་མ་ཐག་རྐྱེན་ཡིན་པར་རིགས་ཏེ། ཡིད་དེ་གཟུགས་ལས་ཡུལ་གཞན་སྒྲ་ལ་སེམས་གཏད་ཅིང་ཆགས་པས་གཟུགས་འཛིན་ཤེས་པ་བསྐྱེད་པའི་ནུས་པ་ཉམས་པར་གྱུར་པ་ན་སྒྲ་ལས་གཞན་གཟུགས་ལ་འཛིན་པའི་ཤེས་པ་མི་སྐྱེ་ཞིང་། དོན་གཞན་ཕྱི་མ་གཟུགས་འཛིན་གྱི་རྫས་སུ་བྱ་བར་གྱུར་པའི་དངོས་ཀྱི་ཉེར་ལེན་ཡིན་པའི་ཕྱིར་རོ། །དེས་ན་ཡིད་དེ་ཡང་ཆོས་ཅན། བློ་གོ་བྱེད་དུ་མ་གྲུབ་སྟེ། བློ་ཙམ་གྱིས་ཁྱད་པར་དུ་བྱས་པའི་ཕྱིར། 

			བཞི་པ་ཡུལ་གསལ་བ་མ་གྲུབ་པ་དང་འཁྲུལ་བ་ལ། ཁས་བླངས་བརྗོད། དེ་དགག་པའོ། །

			དང་པོ་ནི། ཡུལ། ཞེས་སོ། །གལ་ཏེ། ཡུལ་གསལ་བ་བློའི་གོ་བྱེད་ཡིན་ནོ་ཞེ་ན། 

			གཉིས་པ་དེ་དགག་པ་ལ། འཛིན་ཆར་གསལ་བ་མ་གྲུབ། གཟུང་ཆར་གསལ་བ་འཁྲུལ་པ། མ་འཁྲུལ་ན་ཧ་ཅང་ཐལ་བའོ། །

			དང་པོ་ནི། གསལ་བ། ཞེས་སོ། །ཡུལ་གསལ་བ་འཛིན་པའི་ཆ་དེ་བློ་ཉིད་མ་ཡིན་ནམ་སྟེ་ཡིན་པས། འཛིན་ཆར་གསལ་བའི་བློ་དེ་ཡང་ཆོས་ཅན། བློའི་གོ་བྱེད་དུ་མ་གྲུབ་སྟེ། བློ་ཙམ་དེའི་ཁྱད་པར་དུ་བྱས་པ་ཅན་ཡིན་པའི་ཕྱིར། 

			གཉིས་པ་གཟུང་ཆར་གསལ་བ་འཁྲུལ་པ་ལ། རྩོད་པ་དང་། ལན་ནོ། །

			དང་པོ་ནི། གསལ། ཞེས་སོ། །གསལ་བ་ནི་བློ་མ་ཡིན་ཏེ། དོན་གྱི་བདག་ཉིད་ཡིན་པའི་ཕྱིར་ཞེ་ན། 

			གཉིས་པ་ལན་ནི། བློས། ཞེས་སོ། །གཟུང་ཆར་གསལ་བའི་དོན་དེ་ཆོས་ཅན། ཇི་ལྟར་བློའི་གོ་བར་བྱེད་པ་ཡིན་ཏེ། བློ་(༢༥༠བ)དང་བདག་གཅིག་པ་དང་། དེ་ལས་བྱུང་བའི་འབྲེལ་པ་མེད་པའི་ཕྱིར་ཏེ། བློ་ལས་དོན་གཞན་ཡིན་ཅིང་། བློས་མ་བསྐྱེད་པའི་ཕྱིར་རོ། །

			གསུམ་པ་མ་འཁྲུལ་ན་ཧ་ཅང་ཐལ་བ་ནི། དོན། ཞེས་སོ། །འབྲེལ་པ་མེད་ཀྱང་དེས་དེ་གོ་བར་ནུས་སོ་ཞེ་ན། དོན་གྱི་བདག་ཉིད་ཀྱང་ཆོས་ཅན། གཞན་གྱི་བློ་ཡང་རྗེས་སུ་དཔག་ནུས་པར་ཐལ། རང་བློ་དང་གཞན་བློ་གཉིས་ཀའི་ཐུན་མོང་བ་ཡིན་པའི་ཕྱིར། 

			གཉིས་པ་རྟགས་གྲུབ་ཀྱང་འབྲེལ་པ་མ་གྲུབ་པ་ནི། རྟགས། ཞེས་སོ། །ལུས་ངག་གི་རྣམ་རིག་ལས་རང་བློ་ཡོད་པར་གྲུབ་བོ་ཞེ་ན། ལུས་ངག་གི་རྣམ་རིག་ཆོས་ཅན། རྟགས་ཀྱི་ངོ་བོ་ཙམ་གྲུབ་ཀྱང་རང་བློ་རྗེས་སུ་དཔག་པར་ནུས་པ་མ་ཡིན་ཏེ། བློ་ཚད་མས་མ་གྲུབ་པས་ན་བློ་དང་འབྲེལ་པ་མེད་པའི་ཕྱིར་རོ། །

			ལྔ་པ་དོན་བསྡུ་བ་ནི། དེའི་ཕྱིར། ཞེས་སོ། །རང་རིག་གིས་དབང་ཤེས་ལ་རྟོག་པ་སྣང་རུང་མ་དམིགས་པ་དེའི་ཕྱིར། དབང་ཤེས་འདིའི་བརྗོད་པ་དང་འདྲེར་རུང་འཛིན་པའི་རྟོག་པ་མེད་པ་ཡང་རང་རིག་ལ་མངོན་སུམ་དུ་སྣང་བ་ཡིན་ནོ། །

			གསུམ་པ་སྒྲའི་བརྗོད་བྱ་མངོན་སུམ་གྱི་ཡུལ་མ་ཡིན་པས་རྟོག་བྲལ་དུ་བསྒྲུབ་པ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། དབང་པོའི། ཞེས་སོ། །དབང་ཤེས་སྒྲའི་བརྗོད་བྱ་འཛིན་པའི་རྟོག་པ་ཡིན་ནོ་ཞེ་ན། དབང་ཤེས་དེ་ནི་ཆོས་ཅན། སྒྲས་དངོས་སུ་བརྗོད་པ་མེད་པའི་དོན་རང་མཚན་རྟོགས་བྱེད་ཡིན་ཏེ། མིག་ཤེས་ཡུལ་ལ་འཇུག་པའི་དུས་སུ་དོན་གཟུགས་ནི་གསལ་བར་མཐོང་བ་བཞིན་དུ་མིག་གི་དབང་པོ་ཡུལ་ལ་འཇུག་པའི་བྱ་བ་མེད་པའི་ལོང་བ་ལ་སྒྲ་ཡིས་དངོས་སུ་བརྗོད་པའི་དོན་གཟུགས་བློ་ལ་གསལ་བར་སྣང་བ་མེད་པའི་(༢༥༡ན)ཕྱིར། 

			གཉིས་པ་འགྲེལ་པས་རྒྱས་པར་བཤད་པ་ལ། སྒྲའི་བརྗོད་བྱ་དབང་ཤེས་ལ་མི་སྣང་བའི་རྟགས་ཀྱིས་བསྒྲུབ། རྗེས་འགྲོ་མེད་པའི་རྟགས་ཀྱིས་བསྒྲུབ་པའོ། །

			དང་པོ་ལ། རྟགས་དགོད། ཚུལ་བསྒྲུབ་པའོ། །

			དང་པོ་ནི། ཡང་། ཞེས་སོ། །རྟོག་བྲལ་དུ་བསྒྲུབ་ཚུལ་གཞན་ཡང་དབང་པོའི་མངོན་སུམ་དེ་ནི་སྒྲས་དངོས་སུ་བརྗོད་དུ་མེད་པའི་ཡུལ་ཅན་ཡིན་ཏེ། རང་གི་གཟུང་དོན་སྒྲའི་དངོས་ཀྱི་བརྗོད་བྱ་མ་ཡིན་པའི་ཕྱིར། 

			གཉིས་པ་ཚུལ་བསྒྲུབ་པ་ལ། ཕྱོགས་ཆོས་བསྒྲུབ། ཁྱབ་པ་བསྒྲུབ་པའོ། །

			དང་པོ་ནི། དབང་པོའི། ཞེས་སོ། །གཟུགས་རང་མཚན་སྒྲའི་དངོས་ཡུལ་མ་ཡིན་ཏེ། མིག་ཤེས་ཀྱིས་གཟུགས་གསལ་བར་མཐོང་བ་བཞིན་དུ་མིག་གི་དབང་པོའི་ཤེས་པ་ཡུལ་ལ་འཇུག་པའི་བྱ་བ་མེད་པ་ལ་སྒྲས་བརྗོད་པ་ལ་བརྟེན་ནས་བློ་ལ་གཟུགས་གསལ་བར་སྣང་བ་མེད་པའི་ཕྱིར་རོ། །

			གཉིས་པ་ཁྱབ་པ་བསྒྲུབ་པ་ལ། དངོས། དེ་དཔེ་དང་སྦྱར་བ། དེ་དོན་དང་སྦྱར་བ། དོན་བསྡུ་བའོ། །

			དང་པོ་ནི། གང་གི་ཕྱིར། ཞེས་སོ། །མིག་དབང་གི་བྱ་བ་མེད་པ་ལ་གཟུགས་གསལ་བར་སྣང་བའི་བློ་མེད་ན། གཟུགས་རང་མཚན་སྒྲའི་དངོས་ཀྱི་བརྗོད་བྱ་མིན་པས་ཁྱབ་སྟེ། གང་གི་ཕྱིར་བརྗོད་པ་སྒྲ་ལས་བྱུང་བའི་རྟོག་པའི་ཤེས་པ་ལ་དངོས་སུ་མི་སྣང་བ་གང་ཡིན་པ་དེ་ནི་སྒྲའི་དངོས་ཀྱི་བརྗོད་བྱའི་དོན་མ་ཡིན་པའི་ཕྱིར་དང་། སྒྲའི་དངོས་ཡུལ་ཉིད་ནི་རང་མཚན་གྱི་དངོས་པོ་མ་ཡིན་པའི་ཕྱིར་ཏེ། གཟུགས་གསལ་བར་མཐོང་བའི་མིག་ཤེས་ལ་སྒྲ་དོན་འདྲེས་པར་སྣང་བའི་རྣམ་པ་ལས་གཞན་དུ་མ་འདྲེས་པར་གསལ་བར་སྣང་བའི་ཕྱིར་དང་། སྒྲའི་དངོས་ཡུལ་དངོས་པོའི་དེ་ཉིད་དུ་གྲུབ་པ་མ་ཡིན་པའི་རྒྱུ་(༢༥༡བ)མཚན་ཀྱང་སྒྲ་དོན་འདྲེས་པར་སྣང་བ་འདི་ཙམ་དུ་ཟད་པའི་ཕྱིར་རོ། །

			གཉིས་པ་དེ་དཔེ་དང་སྦྱར་བ་ནི། དངོས་པོ་མེད། ཅེས་སོ། །གལ་ཏེ། དབང་ཤེས་ལ་སྣང་བའི་གཟུགས་རང་མཚན་དེ་ལ་རྟོག་པས་ཞེན་པར་བྱས་པས་རྟོག་པ་ལ་གཟུགས་གསལ་བར་སྣང་བ་མ་ཡིན་ནམ། དེས་ན་སྒྲའི་དངོས་ཡུལ་དབང་ཤེས་ལ་སྣང་བར་གྲུབ་བོ་ཞེ་ན། མིག་གི་དབང་པོའི་བྱ་བ་ཡོད་ཀྱང་སྒྲ་ལས་བྱུང་བའི་རྟོག་པ་དེ་ནི་ཆོས་ཅན། མིག་ཤེས་ཀྱི་གཟུང་དོན་དེའི་བདག་ཉིད་གསལ་བར་འཛིན་པ་མ་ཡིན་ཏེ། མིག་ཤེས་ཀྱི་གཟུང་དོན་ལ་བལྟོས་པ་མེད་པར་དངོས་པོ་མེད་པའི་དོན་སྤྱི་སྣང་བའི་རྟོག་པ་དང་ཁྱད་པར་མེད་པའི་ཕྱིར་ཏེ། དབང་པོའི་ཤེས་པའི་གཟུང་དོན་གྱི་དངོས་པོ་མེད་ཀྱང་སྒྲ་ལས་བྱུང་བའི་རྟོག་པའི་སྣང་བ་མི་ཉམས་པས་ཏེ་མི་ལྡོག་པའི་ཕྱིར་ཏེ། དབང་ཤེས་ཀྱི་གཟུང་དོན་དེ་ཡོད་པ་དང་མེད་པའི་རྗེས་སུ་འགྲོ་ལྡོག་མི་བྱེད་པའི་ཕྱིར་རོ། །དཔེར་ན། དྲི་ལ་རོའི་བློ་རྗེས་སུ་འགྲོ་ལྡོག་མི་བྱེད་པ་བཞིན་དང་། གཟུགས་ལ་མིག་གི་བློ་རྗེས་སུ་འགྲོ་ལྡོག་བྱེད་པ་བཞིན་ནོ། །

			གསུམ་པ་དེ་དོན་དང་སྦྱར་བ་ནི། རྣམ་པ། ཞེས་སོ། །མིག་གི་ཤེས་པའི་གཟུང་ཡུལ་ཡིན་ན་ནི། དེའི་རྒྱུ་ཡིན་པས་ཁྱབ་སྟེ། དེ་ཡིན་ན་མིག་ཤེས་ལ་རྣམ་པ་གཏོད་པར་ནུས་པས་ཁྱབ་པའི་ཕྱིར་ཏེ། མིག་གི་ཤེས་པའི་རྗེས་སུ་འགྲོ་བ་དང་ལྡོག་པའི་རྗེས་སུ་མི་བྱེད་པ་ནི་མིག་ཤེས་ཀྱི་རྒྱུ་མ་ཡིན་ཅིང་། དེའི་རྒྱུ་མ་ཡིན་པ་ནི་དེའི་གཟུང་བའི་ཡུལ་ལྔས་རིགས་པ་མ་ཡིན་པའི་ཕྱིར་རོ། །

			བཞི་པ་དོན་བསྡུ་བ་ནི། དེའི་ཕྱིར། ཞེས་སོ། །སྒྲ་ལས་བྱུང་བའི་རྣམ་པར་རྟོག་པ་ནི་ཆོས་ཅན། དབང་ཤེས་ཀྱི་གཟུང་བའི་ཡུལ་གྱི་དངོས་པོའི་ཡུལ་ཅན་མ་ཡིན་ཏེ། དབང་ཤེས་ཀྱི་གཟུང་ཡུལ་ཡོད་མེད་ཀྱི་རྗེས་སུ་འགྲོ་ལྡོག་མི་བྱེད་(༢༥༢ན)པ་དེའི་ཕྱིར། 

			གཉིས་པ་རྗེས་འགྲོ་མི་བྱེད་པའི་རྟགས་ཀྱི་བསྒྲུབ་པ་ལ། རྟགས་དགོད། ཕྱོགས་ཆོས་བསྒྲུབ་པའོ། །

			དང་པོ་ནི། སྒྲ་སྦྱར། ཞེས་སོ། །དབང་པོའི་ཤེས་པའི་གཟུང་དོན་ནི་ཆོས་ཅན། སྒྲའི་དངོས་ཀྱི་བརྗོད་བྱ་མ་ཡིན་ཏེ། ཡུལ་དུས་གཞན་དུ་རྗེས་སུ་འགྲོ་བ་དང་ལྡན་པ་མ་ཡིན་པའི་ཕྱིར། ཁྱབ་སྟེ། སྔར་བརྡ་དུས་སུ་སྒྲ་སྦྱར་བ་ཡང་ཕྱིས་ཐ་སྙད་ཀྱི་དུས་སུ་དོན་རྟོགས་པར་བྱ་བའི་ཕྱིར་བརྡ་སྦྱར་བ་ཡིན་པའི་ཕྱིར་ཏེ། བརྡ་བྱས་པའི་རྒྱུ་མཚན་གང་ལས་བརྡ་དུས་སུ་སྒྲ་དང་དོན་འབྲེལ་པར་མཐོང་བ་ལས་ཐ་སྙད་ཀྱི་ཚེ་དོན་དེ་རྟོགས་པར་འགྱུར་བའི་ཕྱིར་རོ། །

			གཉིས་པ་ཕྱོགས་ཆོས་བསྒྲུབ་པ་ལ། གསལ་བ་ལ་རྗེས་སུ་འགྲོ་བར་མ་གྲུབ་པ། རྗེས་སུ་འགྲོ་བའི་སྤྱི་གཞན་མ་གྲུབ་པའོ། །

			དང་པོ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། འདི་ལྟར། ཞེས་སོ། །རྩ་བའི་རྟགས་མ་གྲུབ་ཅེ་ན། འདི་ལྟར་དབང་པོའི་གཟུང་དོན་ཆོས་ཅན། ཡུལ་དུས་གཞན་དུ་རྗེས་སུ་འགྲོ་བ་མེད་དེ། ཡུལ་དུས་གཅིག་ཏུ་མཐོང་བའི་ཁྱད་པར་རང་མཚན་ནི་ཡུལ་དུས་གཞན་འགའ་ཞིག་ཏུ་ཡོད་ན་སྣང་དུ་རུང་བ་ལས་མ་མཐོང་བའི་ཕྱིར། 

			གཉིས་པ་འགྲེལ་པས་རྒྱས་པར་བཤད་པ་ནི། གང་གི་ཕྱིར། ཞེས་སོ། །དབང་པོའི་ཤེས་པའི་གཟུང་དོན་གསལ་བའི་བདག་ཉིད་རྣམས་ནི་ཆོས་ཅན། ནང་ཕན་ཚུན་རྗེས་སུ་འགྲོ་བ་མ་ཡིན་ཏེ། གང་གི་ཕྱིར་འབྲས་བུ་ལ་བལྟོས་ནས་ནུས་པ་ཡོད་མེད་དང་། མངོན་སུམ་ལ་བལྟོས་ནས་སྣང་མི་སྣང་དང་། རང་གི་ངོ་བོ་སྐྱེས་མ་སྐྱེས་དང་། འགག་མི་འགག་ལ་སོགས་པ་ཐ་དད་པའི་ཕྱིར་རོ། །

			གཉིས་པ་རྗེས་སུ་འགྲོ་བའི་སྤྱི་གཞན་མ་གྲུབ་པ་ལ། རྩ་བས་(༢༥༢བ)མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། དེ་ལས། ཞེས་སོ། །བྱེ་བྲག་པ་ན་རེ། གསལ་བ་ཐ་དད་པ་རྣམས་ལ་སྒྲ་བློ་གཅིག་ཏུ་འཇུག་པའི་རྒྱུ་མཚན་དུ་གྱུར་པའི་སྤྱི་གཞན་རྗེས་སུ་འགྲོ་བ་ཡོད་པས་རྟགས་མ་གྲུབ་བོ་ཞེ་ན། གསལ་བ་དེ་ལས་རྫས་ཐ་དད་པའི་སྤྱི་གཞན་ནི་གསལ་བ་རྣམས་ལ་རྗེས་སུ་འགྲོ་བ་ཡོད་པ་མ་ཡིན་ཏེ། གསལ་བ་རྣམས་ལས་རྫས་ཐ་དད་པའི་སྤྱི་ཡོད་ན་གསལ་བར་འཛིན་པའི་མངོན་སུམ་གྱི་བློ་ལ་སྣང་དུ་རུང་བ་ལས་སྣང་བ་མེད་པའི་ཕྱིར་རོ། །

			གཉིས་པ་འགྲེལ་པས་རྒྱས་པར་བཤད་པ་ལ། རྟགས་དགོད། ཁྱབ་པ་བསྒྲུབ། ཁྱབ་པ་ལ་འཁྲུལ་པ་སྤང་བའོ། །

			དང་པོ་ནི། གང་ལ། ཞེས་སོ། །གསལ་བ་གང་ལ་སྒྲ་བློ་གཅིག་ཐུན་མོང་དུ་འཇུག་པར་འགྱུར་བ་དེ་གསལ་བའི་བདག་ཉིད་རྣམས་ལས་རྫས་ཐ་དད་པའི་སྤྱི་གཞན་ཡོད་པ་ལ་བལྟོས་པ་མ་ཡིན་ཏེ། གསལ་བ་ཐ་དད་པའི་རྗེས་སུ་འགྲོ་བའི་སྤྱི་དོན་གཞན་ནི་ཡོད་ན་སྣང་དུ་རུང་བ་ལས་ཚད་མས་མ་མཐོང་བའི་ཕྱིར་རོ། །

			གཉིས་པ་ཁྱབ་པ་བསྒྲུབ་པ་ལ། ལྡོག་ཁྱབ་བསྒྲུབ་པ། མིན་ན་ཧ་ཅང་ཐལ་བའོ། །

			དང་པོ་ནི། དོན་ཐ་དད། ཅེས་སོ། །སྣང་རུང་གི་དོན་ཐ་དད་པ་ཉིད་ལ་ནི་མངོན་སུམ་གྱི་བློས་ཐ་དད་པར་མཐོང་བས་ཁྱབ་སྟེ། དཔེར་ན། གཟའ་དང་མ་མོ་ལ་སོགས་པའི་འབྱུང་པོ་དང་། དེའི་མགུལ་དུ་མེ་ཏོག་གི་ཕྲེང་བ་འཆིང་བའི་ཐ་གུ་དག་ཐ་དད་པ་བཞིན་ནོ། །

			གཉིས་པ་མིན་ན་ཧ་ཅང་ཐལ་བ་ནི། དེ་ཐ་དད། ཅེས་སོ། །སྤྱི་གསལ་དེ་རྫས་ཐ་དད་པ་ཚད་མས་མཐོང་བ་མེད་ཀྱང་སྤྱི་གསལ་གྱི་དོན་རྫས་ཐ་དད་པ་རྟོགས་ན་ནི་གཅིག་དང་ཐ་དད་པའི་སྒྲུབ་བྱེད་གཏན་མེད་པར་ཧ་ཅང་ཐལ་བར་འགྱུར་ཏེ། གཅིག་དང་ཐ་དད་པ་ཐམས་ཅད་(༢༥༣ན)ཀྱི་བདག་ཉིད་ལ་གཅིག་དང་ཐ་དད་དུ་ཚད་མས་ངེས་པ་མེད་ཀྱང་གཅིག་དང་ཐ་དད་དུ་རྣམ་པར་འཇོག་པའི་ཕྱིར་དང་། གཅིག་དང་ཐ་དད་པར་ཚད་མས་མ་རྟོགས་པས་འགྲོ་བ་ཆོས་ཐམས་ཅད་ལ་གཅིག་དང་དུ་མར་མི་འགྱུར་བའི་ཕྱིར་རོ། །

			གསུམ་པ་ཁྱབ་པ་འཁྲུལ་པ་སྤང་བ་ལ། རྩོད་པ་དང་། ལན་ནོ། །

			དང་པོ་ནི། དེ་ལྟར། ཞེས་སོ། །གལ་ཏེ། ཐ་དད་དུ་ཚད་མས་མ་དམིགས་ན་ཐ་དད་དུ་མེད་པས་ཁྱབ་པ་དེ་ལྟ་མོད་ཀྱི། སྤྱི་གསལ་རྫས་ཐ་དད་དུ་ཡོད་ཀྱང་ཚད་མས་ཐ་དད་དུ་ངེས་པར་མི་འགྱུར་ཏེ། གསལ་བ་འཛིན་པའི་མངོན་སུམ་ལ་སྤྱི་སྣང་དུ་ཟིན་ཀྱང་སྐད་ཅིག་མ་ལྟར་རྣམ་པ་མི་གསལ་བས་ཚད་མས་མ་རྟོགས་པའི་ཕྱིར་ཞེ་ན། 

			གཉིས་པ་ལན་ལ། རྒྱུ་མཚན་རྟོགས་པར་ཐལ་བ། རྒྱུ་མཚན་ཅན་མ་རྟོགས་པར་ཐལ་བའོ། །

			དང་པོ་ལ། མཚམས་སྦྱར་བས་དམ་བཅའ། རྩ་བས་རྟགས་དགོད། འགྲེལ་པས་ཚུལ་བསྒྲུབ་པའོ། །

			དང་པོ་ནི། དེ་ནི། ཞེས་སོ། །སྤྱི་མ་རྟོགས་པས་སྤྱི་གསལ་ཐ་དད་དུ་མ་རྟོགས་ཞེས་སྨྲ་བ་དེ་ནི་ཆོས་ཅན། མི་རིགས་ཏེ། རྒྱུ་མཚན་གང་གི་ཕྱིར་ཞེས་པའོ། །

			གཉིས་པ་རྩ་བས་རྟགས་དགོད་པ་ནི། དེ་ལས། ཞེས་སོ། །སྤྱི་དེ་ལས་གཞན་གསལ་བ་ཐ་དད་ལ་བློ་དང་ནི་སྒྲ་གཅིག་ཐུན་མོང་དུ་འཇུག་པར་ཚད་མས་རྟོགས་པའི་ཕྱིར་རོ། །དེའི་ཕྱིར་ན། སྤྱི་གསལ་རྫས་ཐ་དད་ཀྱང་ཚད་མས་ཐ་དད་པར་མི་རྟོགས་པར་རིགས་པ་མ་ཡིན་ནོ། །

			གསུམ་པ་འགྲེལ་པས་ཚུལ་བསྒྲུབ་པ་ལ། ཕྱོགས་ཆོས་བསྒྲུབ། ཁྱབ་པ་བསྒྲུབ་པའོ། །

			དངཔོ་ནི། བློ་དང་། ཞེས་སོ། །ཇི་ལྟར་གསལ་བ་རྣམས་ལ་སྒྲ་བློ་གཅིག་ཐུན་མོང་དུ་འཇུག་པར་མི་རྟོགས་ཤེས་བྱ་སྟེ་རྟོགས་པར་ཐལ། བློ་དང་སྒྲ་རྗེས་སུ་འགྲོ་བ་ལ་(༢༥༣བ)མི་བརྟེན་པའི་ཁྱད་པར་གསལ་བ་འདི་རྣམས་ལ་རྟོག་པས་སྤྱི་མཐོང་བའི་སྟོབས་ཀྱིས་སྒྲ་བློ་གཅིག་ཐུན་མོང་དུ་རྗེས་སུ་འགྲོ་བའི་ཕྱིར། 

			གཉིས་པ་ཁྱབ་པ་བསྒྲུབ་པ་ནི། གང་ལས། ཞེས་སོ། །སྤྱི་གང་ལས་གསལ་བ་ཐ་དད་པ་གང་ལ་སྒྲ་དང་བློ་ཐུན་མོང་བ་གཅིག་འཇུག་པའི་རྒྱུ་མཚན་སྤྱི་དེ་ཚད་མས་མ་རྟོགས་པར་ནི་གསལ་བ་ཐ་དད་པ་རྣམས་ལ་སྒྲ་བློ་གཅིག་འཇུག་པ་དེ་དེ་ལྟར་རྟོགས་པར་མི་འགྱུར་ཏེ། དཔེར་ན། སྐྱེས་བུ་དབྱུག་པ་ཅན་ལ་སོགས་པ་བཞིན་ནོ། །

			གཉིས་པ་དེ་དག་གིས་གྲུབ་པའི་དོན་བསྡུ་བ་ལ། རྩ་བས་མདོར་བསྟན་པ། འགྲེལ་པས་རྒྱས་པར་བཤད་པའོ། །

			དང་པོ་ནི། དེ་ཕྱིར། ཞེས་སོ། །དབང་པོ་ལས་སྐྱེས་པའི་བློ་ཐམས་ཅད་ཆོས་ཅན། ཡུལ་ཁྱད་པར་ཅན་རང་མཚན་གྱི་ཡུལ་ཅན་ཡིན་གྱི། སྤྱི་ཡུལ་དུ་བྱེད་པའི་རྟོག་པ་མ་ཡིན་ཏེ། རྗེས་དཔག་དང་མངོན་སུམ་སོགས་ཀྱི་སྒོ་ནས་དེ་ལྟར་བསྒྲུབས་ཟིན་པ་དེའི་ཕྱིར། 

			གཉིས་པ་འགྲེལ་པས་རྒྱས་པར་བཤད་པ་ནི། དེ་ལ། ཞེས་སོ། །དབང་པོའི་བློ་ནི་ཆོས་ཅན། བརྗོད་དུ་མེད་པའི་དངོས་པོའི་རང་བཞིན་ཁྱད་པར་ཅན་ཉིད་མངོན་སུམ་དུ་ཡུལ་དུ་བྱེད་པ་ཡིན་ནོ། །ཅིའི་ཕྱིར་ཞེ་ན། རང་གི་གཟུང་བའི་དོན་སྒྲའི་དངོས་ཀྱི་བརྗོད་བྱ་མ་ཡིན་པའི་ཕྱིར། མ་གྲུབ་ན། དབང་ཤེས་ཀྱི་གཟུང་དོན་སྒྲའི་དངོས་ཀྱི་བརྗོད་པར་བྱ་བ་མ་ཡིན་ཏེ། དབང་ཤེས་དེ་ལ་གསལ་བ་རྣམས་ལས་རྫས་ཐ་དད་པའི་སྤྱི་མི་སྣང་བའི་ཕྱིར་དང་། གསལ་བ་རྣམས་ཀྱང་ནང་ཕན་ཚུན་རྗེས་སུ་མི་འགྲོ་བའི་ཕྱིར་རོ། །

			གསུམ་པ་རྩོད་པ་སྤང་བ་ལ། རྩོད་པ་དང་། ལན་ནོ། །

			དང་པོ་ནི། འོ་ན། ཞེས་སོ། །མངོན་སུམ་ཐམས་ཅད་རྟོག་མེད་ཡིན་པ་འོ་ན་ད་ནི་དབང་པོའི་མངོན་སུམ་ཆོས་ཅན། རང་ཡུལ་མ་(༢༥༤ན)ངེས་པའི་བདག་ཉིད་དུ་ཐལ། རྟོག་མེད་ཡིན་པའི་ཕྱིར། འདོད་ན། ཇི་ལྟར་བླང་དོར་གྱི་ཐ་སྙད་བྱེད་པ་པོ་ཉིད་དང་། འཇུག་ལྡོག་གི་ཡན་ལག་ཏུ་འགྱུར་ཏེ་མི་འགྱུར་བར་ཐལ། རང་ཡུལ་མ་ངེས་པའི་བདག་ཉིད་ཡིན་པའི་ཕྱིར་རོ། །དེ་ལྟར་ཐལ་བ་ལས་མངོན་སུམ་གྱིས་རང་ཡུལ་འདིའོ་ཞེས་བྱ་བར་ངེས་ན་ནི་རང་རྒྱུད་ལ་བདེ་བ་དང་སྡུག་བསྔལ་གྱི་སྒྲུབ་པར་བྱེད་པའི་རྒྱུ་དག་གོ་རིམ་བཞིན་དུ་ཐོབ་པ་དང་སྤང་བའི་དོན་དུ་སྐྱེས་བུ་འཇུག་ལྡོག་བྱེད་པའི་ཕྱིར་རོ་ཞེ་ན། 

			གཉིས་པ་ལན་ལ། མདོར་བསྟན་པ། རྒྱས་པར་བཤད་པའོ། །

			དང་པོ་ནི། སྐྱོན། ཞེས་སོ། །མངོན་སུམ་ཆོས་ཅན། བླང་དོར་གྱི་ཐ་སྙད་བྱེད་པ་པོ་མ་ཡིན་པའི་སྐྱོན་འདི་ནི་མེད་དེ། གང་གི་ཕྱིར་རྒྱུད་ནས་བླང་དོར་གྱི་ཐ་སྙད་རབ་ཏུ་འཇུག་པར་བྱེད་པ་ཡིན་པའི་ཕྱིར། ཐ་སྙད་འཇུག་པ་དེའང་རྒྱུ་གང་ལས་ཤེ་ན། བདེ་སྡུག་བསྐྱེད་པའི་ནུས་པ་དང་ལྡན་པར་དྲན་པ་ལས་བླང་དོར་དུ་མངོན་པར་འདོད་པ་དེ་ཡིས་ཐ་སྙད་འཇུག་པ་ཡིན་ནོ། །དྲན་པ་འཇོག་པའི་རྒྱུ་དེ་ཉིད་གང་ཞེ་ན། སྔར་བདེ་སྡུག་བསྐྱེད་པའི་ནུས་པ་དང་ལྡན་པར་མྱོང་བའི་མཐུ་ལས་བྱུང་བ་ཡིན་ནོ། །ཡུལ་གང་ལ་ཐ་སྙད་བྱེད་ན། བདེ་སྡུག་བསྐྱེད་པའི་ནུས་ལྡན་དུ་མཐོང་བའི་དོན་རྣམས་ལའོ། །དྲན་པ་སད་པར་བྱེད་པའི་རྐྱེན་སྔར་བདེ་སྡུག་བསྐྱེད་པའི་ནུས་ལྡན་དུ་མཐོང་བའི་དོན་དང་། རིགས་འདྲ་བའི་དོན་དེ་ཕྱིས་མཐོང་བ་ཉིད་ནའོ། །

			གཉིས་པ་རྒྱས་པར་བཤད་པ་ལ། བླང་དོར་གྱི་ཐ་སྙད་དུ་འཆད་པ། འཇུག་ལྡོག་གི་ཡན་ལག་ཏུ་འཐད་པའོ། །

			དང་པོ་ནི། མངོན་སུམ། ཞེས་སོ། །མངོན་སུམ་ནི་དོན་ལ་ལྟ་བ་ཙམ་ཡིན་པས་རང་ཡུལ་མ་ངེས་པ་ཡིན་ཀྱང་རྒྱུད་ནས་བླང་དོར་གྱི་ཐ་སྙད་བྱེད་པ་པོ་ཉིད་དུ་(༢༥༤བ)འགྱུར་བ་ཡིན་ནོ། །ཡུལ་ནི་བདེ་སྡུག་བསྐྱེད་པའི་ནུས་ལྡན་དུ་མཐོང་བ་རྣམས་ལ་བླང་བྱར་མངོན་པར་འདོད་པ་དང་། གཅིག་ཤོས་དོར་བྱར་འདོད་པ་དག་གིས་སོ། །འདོད་པ་དེ་རྒྱུ་གང་ལས་བྱུང་ན། དོན་འདི་ལ་སྔར་བདེ་སྡུག་བསྐྱེད་པའི་ནུས་པ་འདུག་གོ་ཞེས་མྱོང་བ་སྔ་ཕྱི་མཚམས་སྦྱོར་བའི་དྲན་པ་ལས་བྱུང་ལ། དྲན་པ་དེ་ཡང་སྔར་བདེ་སྡུག་བསྐྱེད་པའི་ནུས་ལྡན་དུ་མངོན་སུམ་གྱིས་ཉམས་སུ་མྱོང་བའི་མཐུ་ལས་བྱུང་བ་ཡིན་ཅིང་། དྲན་པ་སད་པར་བྱེད་པའི་རྐྱེན་ནི་བདེ་སྡུག་སྐྱེད་པར་བྱེད་པའི་ནུས་ལྡན་དུ་མཐོང་བའི་དོན་དང་རིགས་འདྲ་བའི་དོན་དེ་མཐོང་བ་ཉིད་ལས་སོ། །

			གཉིས་པ་འཇུག་ལྡོག་གི་ཡན་ལག་ཏུ་འཐད་པ་ནི། འཇུག་པ་དང་ལྡོག་པ་ཡིན་ནོ། །རྒྱུ་གང་ལས་ཤེ་ན། བླང་དོར་དུ་མངོན་པར་འདོད་པའི་བག་ཆགས་ལ་བརྟེན་ནས་འདོད་པ་མངོན་གྱུར་དུ་འཇུག་ཅིང་འདོད་པ་དེ་ལས་ཀྱང་བྱེད་དོ། །འདོད་པ་འདི་གང་ལས་བྱུང་ཞེ་ན། དྲན་པ་འདི་སད་པ་ལས་བྱུང་ངོ་། །དྲན་པ་བ་དེ་ཡང་བདེ་སྡུག་བསྐྱེད་པའི་ནུས་ལྡན་དུ་གསལ་བར་ཉམས་སུ་མྱོང་བ་ལས་དྲན་པའི་ས་བོན་འཇོག་པ་གང་ཡིན་པ་འདི་ནི་དངོས་པོའི་ཆོས་ཉིད་ཡིན་ལ། དྲན་པ་སད་པར་བྱེད་པའི་རྐྱེན་ནི་སྔར་བདེ་སྡུག་བསྐྱེད་པའི་ནུས་ལྡན་དུ་མཐོང་བའི་དོན་དེ་དང་རིགས་འདྲ་བ་མཐོང་བ་ལས་སོ། །

			གསུམ་པ་བསྡུས་པ་ལ་དགའ་བ་ལ་རིགས་པའི་ཐིགས་པས་ཤིན་ཏུ་བསྡུས་ཏེ་བཤད་པ་ལ། གྲངས་ཀྱི་སྒོ་ནས་མདོར་བསྟན། སོ་སོའི་ངོ་བོ་ངོས་བཟུང་། ཡུལ་ལ་ལོག་པར་རྟོག་པ་བསལ་བའོ། །

			དང་པོ་ནི། དེ་ནི། ཞེས་སོ། །གོང་དུ་བཤད་པའི་རྟོག་པ་དང་བྲལ་ཞིང་མ་འཁྲུལ་པའི་ཤེས་པ་དེ་ནི་རྣམ་པ་བཞི་སྟེ་ཞེས་པའོ། །

			གཉིས་པ་སོ་སོའི་ངོ་བོ་ངོས་གཟུང་(༢༥༥ན)བ་ནི། དབང་པོའི་ཤེས་པ་ཞེས་པ་ནས་རྣལ་འབྱོར་པའི་ཤེས་པའོ་ཞེས་པའི་བར་རོ། །

			གསུམ་པ་ཡུལ་ལ་ལོག་པར་རྟོག་པ་བསལ་བ་ནི། དེའི་ཡུལ་ནི། ཞེས་པ་ལ་སོགས་པའོ། །དེ་ལ་རེ་ཞིག་དབང་པོའི་མངོན་སུམ་གྱི་མཚན་ཉིད་ནི། རང་གི་ཐུན་མོང་མ་ཡིན་པའི་བདག་པོའི་རྐྱེན་དབང་པོ་གཟུགས་ཅན་པ་ལས་སྐྱེས་པའི་རྟོག་བྲལ་མ་འཁྲུལ་པའི་ཤེས་པ་ཞེས་བྱའོ། །དེ་ལ་ཚད་མ་རྒྱས་པ་དང་། འབྲིང་པོ་གཉིས་ལས་ནི་ཐོག་མར་ཚད་མའི་སྤྱོད་ཡུལ་ལ་ལོག་པར་རྟོག་པ་སེལ་བར་མཛད་ལ། བསྡུས་པ་ལས་ནི་ཚད་མའི་གྲངས་དང་མངོན་སུམ་གྱི་ངོ་བོའི་མཇུག་ཐོག་ཏུ་ཡུལ་ལ་ལོག་རྟོག་སེལ་བར་མཛད་དོ། །

			གཉིས་པ་ཡིད་ཀྱི་མངོན་སུམ་བཤད་པ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། ཡིད་ཀྱང་དོན་དང་། ཞེས་གསུངས་སོ། །དབང་པོའི་མངོན་སུམ་རྟོག་པ་དང་བྲལ་བར་མ་ཟད། དོན་རིག་པའི་ཡིད་ཀྱི་མངོན་སུམ་ཀྱང་གཟུགས་ལ་སོགས་པའི་དོན་ལ་དམིགས་ཤིང་གསལ་བར་ཉམས་སུ་མྱོང་བའི་རྣམ་པས་འཇུག་ཀྱང་རྟོག་པ་མེད་པ་འབའ་ཞིག་གོ། །དང་ཞེས་པ་ནི་ཡིད་ཀྱི་མངོན་སུམ་རང་རིག་པའི་མངོན་སུམ་ལས་ཐ་དད་དུ་བྱ་བའི་ཚིག་གོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད། བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པའོ། །

			དང་པོ་ལ། སྤྱིའི་དོན་དང་། ཚིག་གི་དོན་ལས། 

			དང་པོ་ནི། འདི་ལ་རྒྱན་མཛད་པས། ཇི་སྐད་དུ། 

			གོམས་ནས་མདུན་དུ་གནས་པ་ལ། །

			འདིའོ་ཞེས་(༢༥༥བ)སོགས་བློ་འབྱུང་བ། །

			མངོན་དུ་བྱེད་ཕྱིར་དེ་ལ་ནི། །

			ཡིད་ཀྱི་མངོན་སུམ་བྱེད་པར་འདོད། །

			ཅེས་བཤད་པས། གོམས་པའི་དབང་གིས་འདིའོ་ཞེས་དོན་མངོན་དུ་བྱེད་པའི་ཤེས་པ་གང་ཡིད་ལ་བརྟེན་པ་ནི་ཡིད་ཀྱི་མངོན་སུམ་ཡིན་ལ། དབང་མངོན་གྱིས་དོན་སྣང་བ་ཙམ་མ་གཏོགས་པ་འཛིན་པར་མི་ནུས་ཤིང་། ཡིད་མངོན་གྱིས་འཛིན་པའི་བྱ་བ་བྱེད་པས་ཡུལ་གཅིག་ལ་འཇུག་ཀྱང་སྣང་བ་དང་འཛིན་པའི་བྱ་བ་ཐ་དད་པར་བཞེད་ཅིང་། སྐྱེ་བའི་ཚུལ་ཡང་དང་པོར་དབང་པོའི་མངོན་སུམ་སྐད་ཅིག་མ་གཅིག་སྐྱེ། དེའི་རྗེས་སུ་ཡིད་མངོན་སྐད་ཅིག་མ་གཅིག་སྐྱེ། དེའི་རྗེས་སུ་དབང་མངོན་སྐད་ཅིག་མ་གཉིས་པ་སྐྱེ་བ་ལ་སོགས་པ་སྤེལ་མར་འབྱུང་ཞིང་། དབང་མངོན་གྱིས་ཐོག་དྲངས་ནས་འཇུག་ཀྱང་བསྡུས་པར་བཞེད་དོ། །

			དེ་ལ་དཔྱད་པར་བྱ་སྟེ། འདི་ལྟར། ཡིད་མངོན་གྱིས་དོན་འཛིན་པའི་བྱ་བ་བྱེད་ཅེས་བྱ་བ་འདི་ཅི། དོན་གྱི་ཐུན་མོང་མིན་པའི་ངོ་བོ་སྣང་བ་ཙམ་ཡིན་ནམ། འོན་ཏེ་ངེས་པ་ཡིན། ཕྱོགས་དང་པོ་ལྟར་ན། དོན་གྱི་ངོ་བོ་དངོས་སུ་སྣང་བའམ་རྣམ་པ་ཙམ་སྣང་བ་གང་ཡིན། དང་པོ་ནི། མདོ་སྡེ་པའི་གྲུབ་པའི་མཐའ་དང་འགལ་བས་མི་རིགས་ལ། གཉིས་པ་ལྟར་ན་ཡང་། དབང་མངོན་དང་ཡིད་མངོན་གཉིས་ཀྱིས་དོན་སྣང་བ་དང་། འཛིན་པའི་བྱ་བ་ཐ་དད་ཅེས་པ་ཉམས་ཏེ། དོན་གྱི་ཐུན་མོང་མ་ཡིན་པའི་རྣམ་པ་སྣང་བ་ཙམ་དབང་མངོན་ལ་ཡང་ཡོད་པའི་ཕྱིར་རོ། །ཅི་སྟེ་ཡང་དོན་ངེས་པའི་བྱ་བ་བྱེད་དོ་ཞེ་ན། དེ་ལྟར་ན་ཡིད་མངོན་རྣམ་པར་རྟོག་པ་དང་བཅས་པ་ཁོ་ནར་འགྱུར་གྱི། མངོན་སུམ་དུ་མི་འགྱུར་ཏེ། ངེས་པ་ནི་རྣམ་རྟོག་གི་བྱ་བ་ཡིན་པའི་ཕྱིར་རོ། །

			དེ་ཡང་འདི་ལྟར། ཡིད་མངོན་ངེས་དོན་དེ་ལ་རང་གི་འཛིན་སྟངས་ཀྱི་འགལ་(༢༥༦ན)ཟླ་རྣམ་པར་མི་གཅོད་ན་དོན་དེ་ངེས་པར་མི་རིགས་ཏེ། ཟློག་ཕྱོགས་སུ་སྒྲོ་འདོགས་པ་གང་དེ་བཟློག་མི་ནུས་པའི་ཕྱིར། ངེས་པ་དེ་ཡང་སྒྲོ་འདོགས་བཟློག་པའི་བྱ་བ་ཅན་ཡིན་ཏེ། 

			ཇི་སྐད་དུ་རྒྱས་པ་ལས། 

			ངེས་པ་དང་ནི་སྒྲོ་འདོགས་ཡིད། །

			གནོད་བྱ་གནོད་བྱེད་ངོ་བོའི་ཕྱིར། །

			འདི་ནི་སྒྲོ་འདོགས་དབེན་པ་ལ། །

			འཇུག་ཅེས་བྱ་བ་ཤེས་པ་ཡིན། །ཅེས་གསུངས་པའི་ཕྱིར་རོ། །

			དེས་ན་སྒྲོ་འདོགས་མི་བཟློག་པར་ཡང་ངེས་པར་མི་རུང་བས། ངེས་པ་ནི་རྣམ་རྟོག་གི་བྱ་བ་ཡིན་གྱི། མངོན་སུམ་ལ་ནི་དེ་རུང་བ་མ་ཡིན་ནོ། །

			གཞན་ཡང་དབང་མངོན་དང་ཡིད་མངོན་སྐད་ཅིག་མ་སྤེལ་ནས་སྐྱེའོ་ཞེས་གང་གསུངས་པ་དེ་ཡང་འཐད་པར་མ་མཐོང་སྟེ། མིག་དབང་གཟུགས་ལ་མངོན་པར་ཕྱོགས་བཞིན་པའི་ཚེ་ན། མིག་གི་རྣམ་པར་ཤེས་པ་བར་ཆད་པ་ཡང་མི་རིགས་ཏེ། རང་གི་རྐྱེན་གསུམ་ནུས་པ་མཐུ་ཅན་དུ་གནས་པའི་ཕྱིར་དང་། རྒྱུ་ནུས་པ་མཐུ་ཅན་གྱིས་འབྲས་བུ་བསྐྱེད་པ་འགལ་རྐྱེན་གྱིས་བཟློག་ནུས་པ་ཡང་མ་ཡིན་པའི་ཕྱིར་ཏེ། 

			ཇི་སྐད་དུ་རྒྱས་པ་ལས། 

			མ་ཚང་མེད་རྒྱུ་དེ་ལས་ནི། །

			འབྲས་བུ་གང་གིས་བཟློག་པར་ནུས། །

			ཞེས་གསུངས་པའི་ཕྱིར་རོ། །

ཡང་སློབ་དཔོན་ཆོས་མཆོག་གི་རྗེས་སུ་འབྲང་བ་དག་ན་རེ། རང་གི་གཟུང་དོན་གྱི་རིགས་འདྲ་དེ་མ་ཐག་པ་ལྷན་ཅིག་བྱེད་རྐྱེན་དུ་ཡོད་པའི་དབང་མངོན་རྒྱུན་འགག་ཀའི་སྐད་ཅིག་ཐ་མས་མཚུངས་པ་དེ་མ་ཐག་རྐྱེན་བྱས་པ་ལས་བྱུང་བའི་དོན་གསལ་བར་སྣང་བའི་ཤེས་པ་སྐད་ཅིག་མ་གཅིག་ནི་ཡིད་ཀྱི་མངོན་སུམ་དུ་ཤེས་པར་བྱའོ། །

			དེ་ལ་དབང་ཤེས་རྒྱུན་འགག་ཀའི་མཚུངས་པ་དེ་མ་ཐག་རྐྱེན་ལས་བྱུང་ཞེས་པ་ནི་འདིའི་རྒྱུའི་ཁྱད་པར་ཡིན་ནོ། །དེ་ལྟ་བུའི་ཡིད་མངོན་ཡོད་པའི་(༢༥༦བ)སྒྲུབ་བྱེད་ཅི་ཞེ་ན། 

			འཐད་ལྡན་ལས། 

			གྲུབ་པའི་མཐའ་ལ་གྲགས་པའི་མིང་གི་ཐ་སྙད་དུ་བྱས་པ་ནི་ཡིད་ཀྱི་མངོན་སུམ་གྲུབ་པའི་མཐའ་ལ་གྲགས་པས་སྟོན་པར་བྱེད་པ་སྟེ། ཡིད་ཀྱི་མངོན་སུམ་བསྒྲུབ་པ་ལ་ཚད་མ་གཞན་ནི་བཙལ་བར་བྱ་བ་མ་ཡིན་ནོ། །

			ཞེས་བསྟན་པ་ཡིན་ནོ། །

			འོ་ན་ཅིའི་ཕྱིར་མངོན་སུམ་གྱི་དབྱེ་བར་བཀོད་ཅེ་ན། གལ་ཏེ། ཡིད་ཀྱི་མངོན་སུམ་ཡོད་ན་དེའི་མཚན་ཉིད་འདི་ལྟ་བུ་ཡིན་ནོ་ཞེས་མདོ་མཛད་པས་གྲུབ་པའི་མཐའ་ལ་གྲགས་པའི་ཡིད་ཀྱི་མངོན་སུམ་ཁས་བླངས་པ་ལ་རྩོད་པ་བྱས་པ་བཟློག་པའི་དོན་དུའོ། །

			མདོ་ལས་ཇི་སྐད་དུ། 

			དགེ་སློང་དག་གཟུགས་ཤེས་པ་ནི་གཉིས་ཏེ། མིག་དང་ཡིད་ལ་བརྟེན་པའོ། །

			ཞེས་གསུངས་པ་འདི་ཙམ་ཞིག་འདིའི་སྒྲུབ་བྱེད་ཡིན་ནོ་ཞེས་གསུང་ངོ་ཞེས་ཟེར་རོ། །

			འདི་ཡང་རིགས་པར་མ་མཐོང་སྟེ། མིག་གི་རྣམ་པར་ཤེས་པའི་རྒྱུན་འགགས་པ་ནའང་གཟུགས་གསལ་བར་སྣང་བའི་ཤེས་པ་འགའ་ཞིག་དམིགས་པར་རིགས་ན། དེ་ཡང་མ་དམིགས་པའི་ཕྱིར་དང་། དམིགས་ན་ཡང་ལོང་བའི་རྒྱུད་ལ་གཟུགས་གསལ་བར་སྣང་བའི་ཤེས་པ་ཡོད་པར་ཐལ་ཅེས་པའི་སྐྱོན་སོ་ན་གནས་པའི་ཕྱིར་དང་། དབང་པོའི་བྱ་བ་མེད་པའི་དུས་སུ་དོན་གཟུགས་སོགས་གསལ་བར་འཛིན་པའི་ཤེས་པ་མ་དམིགས་པའི་ཕྱིར་རོ། །གལ་ཏེ། སྣང་རུང་མ་དམིགས་པས་མེད་པར་འགྲུབ་ཀྱང་འདིར་ནི་དེ་ལྟར་མ་ཡིན་ཏེ། ཡིད་ཀྱི་མངོན་སུམ་ནི་སྐད་ཅིག་མ་གཅིག་ཡིན་པའི་ཕྱིར་དང་། སྐད་ཅིག་དང་རྡུལ་ཕྲན་རེ་རེ་བ་དག་ནི་ཚུ་རོལ་མཐོང་བའི་མྱོང་བའི་ཡུལ་ལས་འདས་པའི་ཕྱིར་རོ་ཞེ་ན། འོ་ན་ཚུ་རོལ་མཐོང་བའི་རྒྱུད་ལ་ཡིད་ཀྱི་མངོན་སུམ་གཏན་མེད་པར་འགྱུར་ཏེ། དེ་མྱོང་བྱེད་ཀྱི་རང་རིག་མེད་པའི་ཕྱིར་རོ། །

			གཞན་ཡང་། མདོ་མཛད་པས་ཡིད་ཀྱི་(༢༥༧ན)མངོན་སུམ་སངས་རྒྱས་པའི་གྲུབ་འཐའ་ལ་གྲགས་པ་ཙམ་རྒྱུ་མཚན་དུ་བྱས་ནས་ཁས་ལེན་ཅིང་སྟོན་པར་ཡང་མཛད་ན། 

			སློབ་དཔོན་ནི། 

			དགེ་སློང་དག་གམ་མཁས་རྣམས་ཀྱིས། །

			བསྲེགས་བཅད་བདར་བའི་གསེར་བཞིན་དུ། །

			ལེགས་པར་བརྟགས་ལ་ང་ཡི་བཀའ། །

			བླང་བར་བྱ་ཡི་གུས་ཕྱིར་མིན། །

			ཅེས་གསུངས་པ་དང་ཆེས་འགལ་བའི་ཕྱིར་དང་། མཁས་པའི་གྲངས་སུ་བགྲང་བར་ཡང་མི་ནུས་པའི་ཕྱིར་རོ། །

			གཞན་ཡང་སློབ་དཔོན་བྲམ་ཟེ་ཆེན་པོའི་རྗེས་འབྲང་དག་གིས་བཞེད་པས། དང་པོར་དབང་མངོན་སྐད་ཅིག་མ་གཅིག་སྐྱེ་ཞིང་། དེའི་རྗེས་སུ་ཇི་སྲིད་དབང་མངོན་གྱི་རྒྱུན་འཇུག་པ་དེ་སྲིད་དུ་དབང་མངོན་སྐད་ཅིག་རེ་དང་། ཡིད་མངོན་སྐད་ཅིག་རེ་དུས་མཉམ་དུ་སྐྱེ་ལ། དེ་ཡང་དབང་མངོན་སྐད་ཅིག་དང་པོས་དབང་མངོན་སྐད་ཅིག་གཉིས་པ་དང་། ཡིད་མངོན་སྐད་ཅིག་དང་པོ་དུས་མཉམ་དུ་བསྐྱེད་ཅིང་། དེ་བཞིན་དུ་ཡིད་མངོན་སྐད་ཅིག་ཕྱི་མ་རྣམས་ཀྱང་རང་རང་གི་སྔ་ལོགས་དེ་མ་ཐག་པའི་དབང་མངོན་ལས་སྐྱེ་ཡི། རང་གི་རིགས་འདྲ་སྔ་མ་ལས་མི་སྐྱེ་བས་ཡིད་མངོན་རྒྱུན་མེད་པ་ཡིན་ལ། དབང་མངོན་རྣམས་རང་གི་རིགས་འདྲ་སྔ་མ་ལས་སྐྱེ་བས་རྒྱུན་དང་བཅས་པའོ། །དེ་དག་ཀྱང་ཁ་ཕྱིར་བལྟ་ལ་དོན་རིགས་གཉིས་དང་། ནང་དུ་མྱོང་བའི་ངོ་བོར་ཐ་དད་མེད་པས་རང་རིག་གཅིག་ཡིན་ལ། དེ་ལྟར་ན་མངོན་སུམ་འགྲོས་གསུམ་པ་འདི་ཉིད་འཐད་དོ་ཞེས་འཆད་དོ། །

			དེ་ལ་གཞན་དག་ན་རེ། ཡིད་མངོན་སྐད་ཅིག་དང་པོ་འདི་ལ་དབང་མངོན་སྐད་ཅིག་གཉིས་པ་ལ་མེད་པའི་རྒྱུ་རྐྱེན་ལྷག་པོ་ཡོད་དམ། འོན་ཏེ་མེད། 

དང་པོ་ལྟར་ན། དེ་གང་ཡིན་པ་བརྗོད་དགོས་ན་དེ་ཡང་རྙེད་པ་མ་ཡིན་ཏེ། དབང་ཤེས་སྔ་(༢༥༧བ)མའི་དེ་མ་ཐག་རྐྱེན་དང་། དེའི་གཟུང་དོན་གྱི་སྐད་ཅིག་གཉིས་པའི་དམིགས་རྐྱེན་ཙམ་ལས་བྱུང་བར་བཤད་ཀྱི། དེ་དག་ལས་མ་གཏོགས་པའི་འདའ་རྒྱུ་གཞན་གཞུང་ལས་མ་གསུངས་པའི་ཕྱིར་རོ། །

			གཉིས་པ་ལྟར་ན། ཡང་ཡིད་མངོན་འདི་དབང་མངོན་ལས་རིགས་ཐ་དད་དུ་བཞག་པར་མི་ནུས་ཏེ། འདི་དག་ལ་རྒྱུ་རྐྱེན་གྱི་ཁྱད་པར་ཅུང་ཟད་ཀྱང་མེད་པའི་ཕྱིར་དང་། འབྲས་བུའི་རིགས་འདྲ་མི་འདྲ་ཡང་རྒྱུ་དང་རྐྱེན་གྱི་ཁྱད་པར་ལས་ཡིན་ཏེ། 

			ཇི་སྐད་དུ། 

			ཐ་དད་རྒྱུ་ཐ་དད་ལས་ཡིན། །ཅེས་དང་། 

			དེ་དང་དེ་མིན་རང་བཞིན་ཅན། །

			དེ་དང་དེ་མིན་དངོས་རྒྱུས་བསྐྱེད། །

			ཅེས་གསུངས་པའི་ཕྱིར་རོ། །

གཞན་ཡང་དབང་མངོན་སྐད་ཅིག་མ་དང་པོ་འདི་དབང་མངོན་སྐད་ཅིག་མ་གཉིས་པ་དང་། ཡིད་མངོན་སྐད་ཅིག་མ་དང་པོ་གཉིས་ཀའི་ཉེར་ལེན་བྱེད་པ་མི་རིགས་ཏེ། འབྲས་བུ་རིགས་མི་འདྲ་བ་དག་ནི་ཉེར་ལེན་རིགས་མི་འདྲ་བ་དག་གིས་བྱས་པའི་ཕྱིར་རོ། །

			དེའི་ཕྱིར་དབང་མངོན་སྐད་ཅིག་དང་པོ་ལས་གཞན་པའི་ཡིད་མངོན་སྐད་ཅིག་དང་པོའི་ཉེར་ལེན་བཙལ་དགོས་ན་དེ་ཡང་རྙེད་པ་མ་ཡིན་ཏེ། 

			ཇི་སྐད་དུ། 

			རང་དོན་རྗེས་འགྲོའི་དོན་བལྟོས་ཅན། །

			དབང་སྐྱེས་བློ་ནི་རྒྱུ་ཡིན་ནོ། །

			ཞེས་འདི་ཙམ་ཞིག་རྒྱུར་གསུངས་པའི་ཕྱིར་རོ། །

			གཞན་ཡང་། ཡིད་མངོན་འདི་ནི་དབང་མངོན་གྱི་ཡུལ་ལས་གཞན་འཛིན་པར་ཡང་མི་འགྱུར་ཏེ། དབང་མངོན་ཕྱི་མ་རྣམས་ཀྱི་གཟུང་དོན་འབའ་ཞིག་འཛིན་པའི་ཕྱིར་དང་། 

			ཡིད་ནི་ཡུལ་གཞན་ཉིད་འཛིན་བྱེད། །

			ཅེས་པའི་གཞུང་དང་ཡང་འགལ་བར་འགྱུར་བའི་ཕྱིར་རོ། །

			གཞན་ཡང་ཡུལ་གཅིག་ལ་མངོན་སུམ་གཉིས་འཇུག་པ་ཡང་དོན་མེད་དེ། 

			ཇི་སྐད་དུ། 

			དོན་གཅིག་ཡིན་ན་གཉིས་དོན་མེད། །

ཅེས་གསུངས་པའི་ཕྱིར་རོ། །


(༢༥༨ན)གཞན་ཡང་མིག་གི་དབང་པོ་གཟུགས་ལ་ལྟ་བ་ལ་མངོན་དུ་ཕྱོགས་བཞིན་པ་ན་གཟུགས་གསལ་བར་སྣང་བའི་ཤེས་པ་གང་ཡིན་པ་དེ་མིག་གི་ཤེས་པ་ཡིན་ནོ་ཞེས་སྨྲ་མི་རིགས་པར་འགྱུར་ཏེ། དེའི་ཚེ་གཟུགས་གསལ་བར་སྣང་བའི་ཤེས་པ་འདི་ལ་དབང་ཡིད་གཉིས་ཀ་ལ་བརྟེན་པའི་ཤེས་པ་ཆ་མཉམ་དུ་གནས་པའི་ཕྱིར་རོ། །

			གལ་ཏེ། དེའི་ཚེ་གཟུགས་གསལ་བར་སྣང་བའི་ཤེས་པ་འདི་མིག་ཤེས་ཡིན་ན། ཁྱེད་ཀྱིས་ཡིད་མངོན་རྙེད་པར་མི་འགྱུར་ཏེ། དེའི་ཚེ་གཟུགས་གསལ་བར་སྣང་བའི་ཤེས་པ་ལས་གཞན་པའི་གཟུགས་མངོན་དུ་བྱེད་པའི་ཤེས་པ་མ་དམིགས་པའི་ཕྱིར་རོ། །དེའི་ཕྱིར། མིག་གི་དབང་པོ་གཟུགས་ལ་ལྟ་བ་ལ་མངོན་དུ་ཕྱོགས་པའི་དུས་ཀྱི་གཟུགས་མངོན་དུ་བྱེད་པའི་ཤེས་པ་འདི་ཅི། དབང་པོ་ལ་བརྟེན་པའམ། འོན་ཏེ་ཡིད་ལ་བརྟེན་པའི་མངོན་སུམ་ཡིན་ཅེས་ཐེ་ཚོམ་དུ་འགྱུར་གྱི། མཐའ་གཅིག་ཏུ་ངེས་པར་མི་འགྱུར་རོ་ཞེས་ཟེར་རོ། །

			སྐྱོན་དེ་དག་ནི་འཇུག་པར་མ་མཐོང་སྟེ། འདི་ལྟར། དུ་བའི་སྐད་ཅིག་དང་པོ་འདི་ལ་མེ་སྐད་ཅིག་གཉིས་པ་ལ་མེད་པའི་རྒྱུ་ལྷག་པོ་ཡོད་དམ། འོན་ཏེ་མེད། 

དང་པོ་ལྟར་ན། དེ་གང་ཡིན་པ་བརྗོད་དགོས་ན་དེ་ཡང་རྙེད་པ་མ་ཡིན་ཏེ། མེ་སྐད་ཅིག་དང་པོ་ཙམ་ལས་བྱུང་བར་བཤད་ཀྱི། དེ་དག་ལས་མ་གཏོགས་པའི་འདིའི་རྒྱུ་གཞན་གཞུང་ལས་མ་བཤད་པའི་ཕྱིར་རོ། །འཁོར་གསུམ། 

གཉིས་པ་ལྟར་ན། ཡང་དུ་བ་འདི་མེ་སྐད་ཅིག་མ་གཉིས་པ་ལས་རིགས་ཐ་དད་དུ་བཞག་པར་མི་ནུས་ཏེ། འདི་དག་ལ་རྒྱུ་རྐྱེན་གྱི་ཁྱད་པར་ཅུང་ཟད་ཀྱང་མེད་པའི་ཕྱིར་དང་། འབྲས་བུ་རིགས་འདྲ་མི་འདྲ་ཡང་རྒྱུ་དང་རྐྱེན་གྱི་ཁྱད་པར་ལས་ཡིན་པའི་ཕྱིར་རོ། །འཁོར་གསུམ། 

གཞན་ཡང་། མེ་སྐད་(༢༥༨བ)ཅིག་མ་དང་པོ་འདི་མེ་སྐད་ཅིག་མ་གཉིས་པ་དང་། དུ་བ་སྐད་ཅིག་མ་དང་པོ་གཉིས་ཀའི་ཉེར་ལེན་བྱེད་པ་མི་རིགས་ཏེ། འབྲས་བུ་རིགས་མི་འདྲ་བ་དག་ནི་ཉེར་ལེན་རིགས་མི་འདྲ་བ་དག་གིས་བྱས་པའི་ཕྱིར་རོ། །དེའི་ཕྱིར། མེ་སྐད་ཅིག་མ་དང་པོ་ལས་གཞན་པའི་དུ་བ་སྐད་ཅིག་མ་དང་པོའི་ཉེར་ལེན་བཙལ་དགོས་ན་དེ་ཡང་རྙེད་པ་མ་ཡིན་ནོ། །འཁོར་གསུམ། 

གཞན་ཡང་། ཡིད་མངོན་གྱིས་ཡུལ་གཞན་འཛིན་པར་གསུངས་པ་ནི། དབང་མངོན་ཙམ་གྱིས་ཡུལ་མི་འཛིན་པ་ལ་དགོངས་ནས་དེ་སྐད་དུ་གསུངས་པ་མ་ཡིན་ཏེ། ཕྱོགས་སྔ་མ་སྨྲ་བ་པོས། 

			སྔར་མྱོང་བ་ནི་འཛིན་པ་ན། །

			ཡིད་ནི་ཚད་མ་ཉིད་མ་ཡིན། །

			མ་མཐོང་འཛིན་ན་ལོང་བ་ལ། །

			སོགས་པ་ཡིས་ཀྱང་དོན་མཐོང་འགྱུར། །

			ཞེས་ཚད་མ་སྔ་མའི་ཡུལ་འཛིན་ནམ། དེ་ལས་གཞན་པ་འཛིན། དང་པོ་ལྟར་ན་ཡིད་མངོན་ཚད་མར་མི་འགྱུར་ལ། གཉིས་པ་ལྟར་ན་ལོང་བས་ཀྱང་གཟུགས་མཐོང་བར་ཐལ་ལོ་ཞེས་རྩོད་པའི་ཕྱིར་དང་། 

			དེའི་ལན་སློབ་དཔོན་གྱིས། 

			སྐད་ཅིག་ཉིད་ཕྱིར་འདས་པ་ཡི། །

			དོན་མཐོང་ཡོད་པ་མ་ཡིན་ཅིང་། །

			ཞེས་ཚད་མ་སྔ་མའི་ཡུལ་ཡང་མི་འཛིན་ལ། དེ་ལས་གཞན་འཛིན་པར་གསུངས་ཏེ། 

			དེ་ཕྱིར་དབང་པོའི་རྣམ་པར་ཤེས། །

			དེ་མ་ཐག་ཅན་ལས་བྱུང་ཅན། །

			ཡིད་ནི་ཡུལ་གཞན་ཉིད་འཛིན་བྱེད། །

			དེ་ཕྱིར་ལོང་བས་མཐོང་བ་མིན། །

			ཅེས་རང་གི་མཚུངས་པ་དེ་མ་ཐག་པའི་དབང་པོའི་རྣམ་པར་ཤེས་པའི་ཡུལ་ལས་གཞན་འཛིན་པས་ལོང་བས་གཟུགས་མཐོང་བར་མི་འགྱུར་རོ་ཞེས་གསུངས་པའི་ཕྱིར། ཡུལ་གཅིག་ལ་མངོན་སུམ་གཉིས་འཇུག་པ་གཏན་མེད་པ་ཡང་མ་ཡིན་ཏེ། གཟུགས་དང་སྒྲ་དང་དྲི་ལ་སོགས་པ་ཡུལ་རེ་རེ་ལའང་མིག་སོགས་དབང་(༢༥༩ན)པོ་གཡས་གཡོན་གཉིས་ཀ་ལ་བརྟེན་པའི་དབང་ཤེས་ཀྱང་དེ་སྙེད་འཇུག་པ་མཐོང་བའི་ཕྱིར་དང་། མིག་གི་དབང་པོ་གཡས་པ་གཟུགས་ལྟ་བ་ལ་མངོན་དུ་ཕྱོགས་བཞིན་པ་ན་གཟུགས་གསལ་བར་སྣང་བའི་ཤེས་པ་གང་ཡིན་པ་དེ་ཡང་མིག་གི་དབང་པོ་གཡས་པ་ལ་བརྟེན་པའི་ཤེས་པ་ཡིན་ནོ་ཞེས་སྨྲ་མི་རིགས་པར་འགྱུར་ཏེ། དེའི་ཚེ་གཟུགས་གསལ་བར་སྣང་བའི་ཤེས་པ་འདི་ལ་མིག་དབང་གཡས་གཡོན་གཉིས་ཀ་ལ་བརྟེན་པའི་ཤེས་པ་ཆ་མཉམ་དུ་གནས་པའི་ཕྱིར་རོ། །

གལ་ཏེ། དེའི་ཚེ་གཟུགས་གསལ་བར་སྣང་བའི་ཤེས་པ་འདི་མིག་དབང་གཡས་པ་ལ་བརྟེན་པའི་ཤེས་པ་ཡིན་ན། ཁྱེད་ཀྱིས་མིག་དབང་གཡོན་པ་ལ་བརྟེན་པའི་ཤེས་པ་རྙེད་པར་མི་འགྱུར་ཏེ། དེའི་ཚེ་གཟུགས་གསལ་བར་སྣང་བའི་ཤེས་པ་དེ་ལས་གཞན་པའི་གཟུགས་མངོན་དུ་བྱེད་པའི་ཤེས་པ་མ་དམིགས་པའི་ཕྱིར་རོ། །དེའི་ཕྱིར། མིག་གི་དབང་པོ་གཡས་པ་གཟུགས་ལ་བལྟ་བ་ལ་མངོན་དུ་ཕྱོགས་པའི་དུས་ཀྱི་གཟུགས་མངོན་དུ་བྱེད་པའི་ཤེས་པ་འདི་ཅི། མིག་གི་དབང་པོ་གཡས་པ་ལ་བརྟེན་པའམ། འོན་ཏེ་མིག་དབང་གཡོན་པ་ལ་བརྟེན་པའི་མངོན་སུམ་ཡིན་ཅེས་ཐེ་ཚོམ་དུ་འགྱུར་གྱི། མཐའ་གཅིག་ཏུ་ངེས་པར་མི་འགྱུར་རོ། །ཞེས་བརྗོད་ན་འཁོར་གསུམ་གྱི་ཕྲེང་བ་ལས་གཞན་ཅི་ཡོད། 

			ལན་རྣལ་མ་ནི། འདི་ལྟར་དབང་མངོན་དང་ཡིད་མངོན་གཉིས་ཀ་ལ་གཟུགས་སོགས་གསལ་བར་སྣང་བ་ལ་ཁྱད་པར་མེད་ཀྱང་གསལ་སྣང་ཕྲ་རགས་ཀྱི་དབང་གིས་ཚུ་རོལ་མཐོང་བ་རྣམས་ཀྱིས་འདི་ནི་དབང་པོའི་མངོན་སུམ་མོ། །འདི་ནི་ཡིད་ཀྱི་མངོན་སུམ་མོ་ཞེས་སྤུ་རིས་སོ་སོར་འབྱེད་པར་མི་ནུས་ལ། འཕགས་པ་རྣམས་ཀྱིས་སོ་སོར་མཁྱེན་ནོ། །

			(༢༥༩བ)འདིར་རང་གི་ལུགས་ནི། ཚད་མ་ལུང་རིགས་རྒྱ་མཚོ་མཐའ་ཡས་ལས། ཡིད་ཀྱི་རྣམ་པར་ཤེས་པ་དང་། དེའི་འཁོར་སེམས་བྱུང་རྣམས་ལ་ཡིད་ཀྱི་མངོན་སུམ་ནི་དབང་ཤེས་ཀྱི་ཡུལ་གྱི་སྐད་ཅིག་གཉིས་པས་རྣམ་པ་གཏད་པ་ན། དེ་དང་འཇུག་པ་ཟིན་པའི་སྒོ་ནས་ཤེས་ལ་ཞེས་གསུངས་པ་ལྟར་དབང་པོའི་མངོན་སུམ་གྱི་དབང་ཤེས་ཀྱིས་མཚུངས་པ་དེ་མ་ཐག་པའི་རྐྱེན་བྱས། དེའི་དམིགས་རྐྱེན་གྱི་རྒྱུན་སྐད་ཅིག་མ་ཕྱི་མས་དམིགས་པའི་རྐྱེན་བྱས་ནས་དབང་པོའི་མངོན་སུམ་གྱི་རྒྱུན་མཐའ་མ་དང་དུས་མཉམ་དུ་ཡིད་ཀྱི་མངོན་སུམ་སྐད་ཅིག་མ་གཅིག་སྐྱེ་བ་སྟེ། ཡིད་ཡུལ་ལ་གཏད་པའི་ཚེ་ནའོ་ཞེས་པ་ནི་ཆོས་མཆོག་དང་བྲམ་ཟེ་ཆེན་པོ་གཉིས་ཀའི་དགོངས་པ་ཡིན་ནོ། །

			གཉིས་པ་ཚིག་གི་དོན་ལ། རྩོད་པ་དང་། ལན་གཉིས་ལས། 

			དང་པོ་ནི། 

			སྔར་མྱོང་བ་ནི་འཛིན་པ་ན། །

			ཡིད་ནི་ཚད་མ་ཉིད་མ་ཡིན། །

			མ་མཐོང་འཛིན་ན་ལོང་བ་ལ། །

			སོགས་པ་ཡིས་ཀྱང་དོན་མཐོང་འགྱུར། །

			ཞེས་སྨོས་ཏེ། མུ་སྟེགས་རྣ་བ་མ་ཕུག་པ་ན་རེ། སངས་རྒྱས་པ་ཁྱོད་ཡིད་ཀྱི་མངོན་སུམ་རང་གི་དེ་མ་ཐག་རྐྱེན་དབང་མངོན་ལས་སྐྱེ་བར་ཁས་ལེན་ན། ཡིད་ཀྱི་མངོན་སུམ་དེ་རང་གི་དེ་མ་ཐག་རྐྱེན་དབང་པོའི་མངོན་སུམ་དེས་གཟུང་བས་འཛིན་ནམ། འོན་ཏེ་དེས་མ་གཟུང་བར་འཛིན། 

དང་པོ་ལྟར་ན། རང་གི་དེ་མ་ཐག་རྐྱེན་དབང་པོའི་མངོན་སུམ་གྱིས་སྔར་མྱོང་ཟིན་པའི་དོན་ནི་འཛིན་པའི་ཕྱིར་ན། ཡིད་ཀྱི་མངོན་སུམ་ནི་ཚད་མ་ཉིད་མ་ཡིན་པར་འགྱུར་ལ། 

གཉིས་པ་ལྟར་ན། དེས་མ་མཐོང་བའི་དོན་འཛིན་ན་ལོང་བ་དང་འོན་པ་ལ་སོགས་པ་ཡིས་ཀྱང་གཟུགས་སྒྲ་ལ་སོགས་པའི་དོན་མཐོང་བ་དང་ཐོས་པར་འགྱུར་རོ་ཞེས་ཟེར་རོ། །

			གཉིས་པ་ལན་ལ། རྟོགས་ཟིན་ལ་མི་འཇུག་པའི་རྒྱུ་(༢༦༠ན)མཚན། འཇུག་ན་ཧ་ཅང་ཐལ་བ། དེ་ལ་རྩོད་པ་གཉིས་ཀྱིས་མི་གནོད། ཡུལ་ངེས་པའི་རྒྱུ་མཚན། གཟུང་འཛིན་དུས་མཉམ་པ་དགགདུས་མི་མཉམ་པ་ལ་གནོད་པ་མེད་པའོ། །

			དང་པོ་ནི། 

			སྐད་ཅིག་ཉིད་ཕྱིར་འདས་པ་ཡི། །

			དོན་མཐོང་ཡོད་པ་མ་ཡིན་ཅིང་། །

			ཞེས་སྨོས་ཏེ། དབང་མངོན་གྱི་གཟུང་དོན་ནི་དབང་མངོན་གྱི་སྔ་རོལ་དུ་བྱུང་བའི་སྐད་ཅིག་མ་ཉིད་ཡིན་པའི་ཕྱིར་ན། དབང་མངོན་གྱི་དུས་སུ་འདས་པའི་དོན་ཡིད་མངོན་གྱིས་མཐོང་བ་ཡོད་པ་མ་ཡིན་ནོ། །

			གཉིས་པ་འཇུག་ན་ཧ་ཅང་ཐལ་བ་ནི། 

			སྐད་ཅིག་མིན་ན་མཚན་ཉིད་ནི། །

			ཁྱད་པར་བཅས་པ་བརྗོད་བྱར་འགྱུར། །

			བྱ་བ་བསྒྲུབ་ཅན་ལས་ལ་ནི། །

			ཁྱད་པར་ཅུང་ཟད་མི་བྱེད་པ། །

			དབང་པོ་ཅན་ནམ་གཞན་དག་ནི། །

			སྒྲུབ་པར་བྱེད་པར་ཇི་ལྟར་འདོད། །

			དངོས་པོ་དེ་ལས་སྐྱེས་པའི་བློའང་། །

			ཐམས་ཅད་ཅིག་ཅར་འབྱུང་བར་འགྱུར། །

			གཞན་གྱིས་ཁྱད་པར་བྱར་མིན་ན། །

			དེ་ལ་བལྟོས་པ་འགལ་ཕྱིར་རོ། །

			ཞེས་སྨོས་ཏེ། གལ་ཏེ། དེ་སྐད་ཅིག་མ་མ་ཡིན་པས་ཕྱིས་ཡིད་མངོན་གྱིས་ཀྱང་སྣང་ནས་རྟོགས་ན་སྔར་གཟུང་ཟིན་འཛིན་པའི་ཚད་མར་འགྱུར་བས། ཚད་མའི་མཚན་ཉིད་ནི་སྔར་རྟོགས་ཟིན་པ་ལ་འཇུག་པའི་ཁྱད་པར་དང་བཅས་པ་བརྗོད་པར་བྱ་བར་འགྱུར་ཏེ། ཉེར་ལེན་ཚད་མ་སྔ་མས་འཇལ་བའི་བྱ་བ་བསྒྲུབས་ཟིན་པ་ཅན་གྱི་ཡུལ་གཞལ་བྱར་བྱེད་པའི་ལས་ལ་ནི་ཁྱད་པར་ཅུང་ཟད་ཀྱང་མི་བྱེད་པར་འཇུག་པའི་ཕྱིར་དང་། ཡུལ་སྐད་ཅིག་མ་མིན་པར་རྟོག་ན་དབང་པོའི་བདག་རྐྱེན་ཅན་གྱི་མངོན་སུམ་ཕྱི་མ་རྣམས་སམ། གཞན་ཡིད་ཀྱི་མངོན་སུམ་དག་ནི་གཞལ་བྱ་སྒྲུབ་པར་བྱེད་པའི་ཚད་མར་ཇི་ལྟར་འདོད་དེ། འདོད་མི་རིགས་པའི་ཕྱིར་དང་། གཟུང་དོན་(༢༦༠བ)རྟག་པའི་དངོས་པོ་དེ་ལས་སྐྱེས་པའི་དབང་བློ་དང་ཡིད་བློའང་ཐམས་ཅད་ཅིག་ཅར་དུ་འབྱུང་བར་འགྱུར་བའི་ཕྱིར་དང་། རྐྱེན་གཞན་གྱིས་ཁྱད་པར་དུ་བྱར་ཡོད་པ་མ་ཡིན་པའི་རྟག་པ་ཡིན་ན་ནི་དེ་རྐྱེན་ལ་བལྟོས་ནས་འབྲས་བུ་རིམ་བཞིན་དུ་བྱེད་པ་འགལ་བའི་ཕྱིར་རོ། །

			གསུམ་པ་དེ་ལ་རྩོད་པ་གཉིས་ཀྱིས་མི་གནོད་པ་ནི། 

			དེ་ཕྱིར་དབང་པོའི་རྣམ་པར་ཤེས། །

			དེ་མ་ཐག་ཅན་ལས་བྱུང་ཅན། །

			ཡིད་ནི་ཡུལ་གཞན་ཉིད་འཛིན་བྱེད། །

			དེ་ཕྱིར་ལོང་བས་མཐོང་བ་མིན། །

			ཞེས་སྨོས་ཏེ། ཚད་མ་སྔ་མས་གཟུང་བའི་དོན་འཛིན་ན་སྐྱོན་དེ་ལྟ་བུ་ཡོད་པ་དེའི་ཕྱིར། དབང་པོའི་རྣམ་པར་ཤེས་པས་དེ་མ་ཐག་རྐྱེན་བྱས་པ་ལས་བྱུང་བ་ཅན་གྱི་ཡིད་ཀྱི་མངོན་སུམ་ནི་ཆོས་ཅན། རང་གི་དེ་མ་ཐག་རྐྱེན་དབང་མངོན་གྱི་ཡུལ་གཟུང་དོན་དུ་བྱས་ནས་འཛིན་པ་མ་ཡིན་ཏེ། ཡུལ་དེ་ལས་གཞན་པའི་ཡུལ་ཉིད་འཛིན་པར་བྱེད་པའི་ཕྱིར་རོ། །གཟུགས་འཛིན་ཡིད་ཀྱི་མངོན་སུམ་དེ་གཟུགས་མཐོང་བའི་དབང་པོའི་མངོན་སུམ་ལས་སྐྱེ་དགོས་པ་དེའི་ཕྱིར། ལོང་བས་གཟུགས་མཐོང་བར་ཐལ་བའི་སྐྱོན་ཡོད་པ་མ་ཡིན་ནོ། །

			བཞི་པ་ཡུལ་ངེས་པའི་རྒྱུ་མཚན་ནི། 

			རང་དོན་རྗེས་འགྲོའི་དོན་ལྟོས་ཅན། །

			དབང་ཤེས་བློ་ནི་རྒྱུ་ཡིན་ནོ། །

			དེ་ཕྱིར་འདི་གཞན་འཛིན་ན་ཡང་། །

			ངེས་པར་འཛིན་པར་འདོད་པ་ཡིན། །

			ཅེས་སྨོས་ཏེ། གལ་ཏེ། ཡིད་ཀྱི་མངོན་སུམ་དེས་དབང་མངོན་གྱི་ཡུལ་ལས་གཞན་འཛིན་ན། ཡུལ་བར་ཆོད་པ་དང་སྐལ་བའི་དོན་ཡང་འཛིན་པར་འགྱུར་གྱི། ཡུལ་ངེས་པར་འཛིན་པར་མི་འགྱུར་ཞེ་ན། རང་གི་གཟུང་དོན་གྱི་རྗེས་སུ་འགྲོ་ཞིང་། གཟུང་དོན་ལ་བལྟོས་པ་ཅན་གྱི་དབང་སྐྱེས་ཀྱི་བློ་བགགས་པ་དེ་ནི་ཡིད་མངོན་གྱི་དེ་མ་ཐག་རྒྱུ་ཡིན་ལ། དེའི་དོན་གྱི་ཡིད་(༢༦༡ན)མངོན་སྐྱེ་བ་ལ་གནོད་མེད་དུ་བྱས་པ་དེའི་ཕྱིར། ཡིད་ཀྱི་མངོན་སུམ་འདིས་དབང་པོའི་མངོན་སུམ་སྔ་མའི་ཡུལ་གཞན་འཛིན་ན་ཡང་ཡུལ་བར་ཆོད་པ་དང་སྐལ་བའི་དོན་འཛིན་པར་ཐལ་བའི་སྐྱོན་མེད་དེ། ཡུལ་ངེས་པར་ལྡན་པ་ཅན་གྱི་སྐད་ཅིག་གཉིས་པ་འཛིན་པར་འདོད་པ་ཡིན་པའི་ཕྱིར། 

			ལྔ་པ་གཟུང་འཛིན་དུས་མཉམ་དགག་པ་ནི། གཞན་དག་ན་རེ། 

			དེ་དང་བྱེད་དུས་མཚུངས་མེད་ཅན། །

			རང་ཤེས་དུས་ཅན་དོན་དག་ནི། །

			ཇི་ལྟར་དབང་པོའི་ཤེས་པ་ཡི། །

			ལྷན་ཅིག་བྱེད་པ་ཡིན་ཅེ་ན། །

			ཞེས་སྨོས་ཏེ། རང་གི་ཡུལ་ཅན་གྱི་ཤེས་པའི་དུས་ན་ཡོད་པ་ཅན་གྱི་གཟུང་དོན་དག་ནི་ཆོས་ཅན། ཇི་ལྟར་དབང་པོའི་ཤེས་པའི་ལྷན་ཅིག་བྱེད་པའི་རྐྱེན་ཡིན་ཏེ། དབང་ཤེས་དེ་དང་འབྲས་བུ་བྱེད་པའི་དུས་མཚུངས་པ་མེད་པ་ཅན་ཡིན་པའི་ཕྱིར་ཞེ་ན། 

			བཤད་པ། 

			མེད་པ་སྔར་ནུས་མེད་ཕྱིར་དང་། །

			ཕྱིས་ཀྱང་ཉེ་བར་མི་སྦྱོར་ཕྱིར། །

			རྒྱུ་རྣམས་ཐམས་ཅད་སྔར་ཡོད་ཡིན། །

			དེ་ཕྱིར་རང་བློ་བཅས་དོན་མིན། །

			ཞེས་སྨོས་ཏེ། འདི་ལྟར་གཟུང་དོན་ཡིན་ན་རང་གི་ཡུལ་ཅན་གྱི་བློ་དང་དུས་མཉམ་པ་དང་བཅས་པའི་དོན་མིན་དགོས་ཏེ། རྒྱུ་རྣམས་ཐམས་ཅད་རང་གི་འབྲས་བུའི་སྔར་ཡོད་ཡིན་པ་དེའི་ཕྱིར། སྔར་མེད་པ་དུས་མཉམ་པ་ལ་སྔར་ཕན་འདོགས་པའི་ནུས་པ་མེད་པའི་ཕྱིར་དང་། ཕྱིས་བྱུང་བས་ཀྱང་ཕན་པ་ཉེ་བར་མི་སྦྱོར་བའི་ཕྱིར་རོ། །

			དྲུག་པ་དུས་མི་མཉམ་པ་ལ་གནོད་པ་མེད་པ་ནི། 

			དུས་ཐ་དད་པས་ཇི་ལྟར་འཛིན། །

			ཅེ་ན། 

			ཞེས་སྨོས་ཏེ། གཞན་དག་ན་རེ། འོ་ན་ཡུལ་ཡུལ་ཅན་དུས་ཐ་དད་པས་ཇི་ལྟར་གཟུང་བྱ་དང་འཛིན་བྱེད་དུ་འཐད་ཅེ་ན། 

བཤད་པ། 

			རིགས་པ་ཤེས་པ་ཡིས། །

			ཤེས་པའི་རྣམ་པ་འཇོག་ནུས་པའི། །

			རྒྱུ་ཉིད་ལ་ནི་གཟུང་(༢༦༡བ)བར་ཤེས། །

			ཞེས་སྨོས་ཏེ། གཟུང་འཛིན་དུ་འཇོག་པ་ལ་དུས་མཉམ་མི་དགོས་ཏེ། རིགས་པ་ཤེས་པའི་མཁས་པ་ཡིས་རང་འཛིན་ཤེས་པའི་རྣམ་པ་འཇོག་ནུས་པའི་རྒྱུ་ཉིད་ལ་ནི་གཟུང་བར་ཤེས་པའི་ཕྱིར་རོ། །

			འོ་ན་རྣམ་ཤེས་ཀྱི་རྒྱུ་ཐམས་ཅད་ཡུལ་དུ་འཇོག་གམ་ཞེ་ན། 

			བཤད་པ། 

			རྒྱུ་དུ་མ་ཉིད་ཡོད་ན་ཡང་། །

			འབྲས་བུ་རྗེས་བྱེད་སྐྱེ་བ་གང་། །

			དེ་ནི་དེ་ཡིས་ངོ་བོ་དེ། །

			བཞག་དང་གཟུང་ཞེས་བརྗོད་པ་ཡིན། །

			ཅེས་སྨོས་ཏེ། རྣམ་ཤེས་ལ་རྒྱུ་དུ་མ་ཉིད་ཡོད་ན་ཡང་འབྲས་བུ་རྣམ་ཤེས་རྒྱུ་གང་གི་རྣམ་པའི་རྗེས་སུ་བྱེད་ཅིང་། སྐྱེ་བའི་རྣམ་ཤེས་གང་ཡིན་པ་དེ་ནི་ཆོས་ཅན། རྣམ་པ་གཏོད་མི་ནུས་པའི་རྒྱུ་རྣམས་ནི་ཁྱོད་ཀྱི་ཡུལ་མ་ཡིན་ཏེ། གཟུང་དོན་དེ་ཡིས་ཁྱོད་ཀྱི་རྣམ་པའི་ངོ་བོ་དེ་བཞག་པ་དང་གཏད་པའི་རྒྱུ་མཚན་གྱིས་གཟུང་ཡུལ་ཡིན་ཅེས་བརྗོད་པ་ཡིན་པའི་ཕྱིར་རོ། །

			གཉིས་པ་བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། རྩ་བ་དང་། འགྲེལ་པ་གཉིས་ལས། 

			དང་པོ་ནི། དབང་ཤེས། ཤེས་པ་ལ་སོགས་པ་སྟེ། མུ་སྟེགས་རྣ་བ་མ་ཕུག་པ་ན་རེ། སངས་རྒྱས་པ་ཁྱོད་ཀྱིས་ཡིད་མངོན་ཚད་མར་ཁས་ལེན་པ་ལྟར་ན། དེའི་རྒྱུ་རྐྱེན་ནི་གང་། སྐྱེ་བའི་ཚུལ་ཇི་ལྟར་ཞེ་ན། འདི་ལྟར་དབང་པོའི་རྣམ་པར་ཤེས་པ་སྔ་མས་མཚུངས་པ་དེ་མ་ཐག་རྐྱེན་བྱས་པ་ལས་བྱུང་ཞིང་། དབང་ཤེས་དེའི་གཟུང་དོན་གྱི་ཕྱི་ལོགས་དེ་མ་ཐག་པའི་དོན་གཟུང་བའི་ཡུལ་དུ་བྱས་ནས་འཛིན་པར་བྱེད་པའི་ཡིད་ཀྱང་དོན་གསལ་བར་སྣང་བའི་ཕྱིར། རྟོག་པ་མེད་པ་འབའ་ཞིག་གོ། །ཀྱང་གི་སྒྲས་ནི་མངོན་སུམ་དུ་བསྡུ་བའོ། །

			གཉིས་པ་འགྲེལ་པ་ལ། རྒྱུ་རྐྱེན་གྱི་སྒོ་ནས་ཡིད་མངོན་གྱི་ངོ་བོ་བཤད། དེ་ལ་རྩོད་པ་སྤང་། དོན་བསྡུ་བའོ། །(༢༦༢ན)

			དང་པོ་ནི། མངོན་སུམ། ཞེས་པ་ལ་སོགས་པ་སྟེ། རྒྱུ་དང་རྐྱེན་དེ་དག་ལས་བྱུང་བའི་ཡིད་ཀྱི་རྣམ་པར་ཤེས་པ་ནི་རྐྱེན་གསུམ་ཚང་བའི་དབང་ཤེས་མངོན་སུམ་ཡིན་པ་དེ་བཞིན་དུ་འདིར་ཡང་མངོན་སུམ་ཡིན་ནོ་ཞེས་བྱ་བར་སྦྱར་རོ། །

རྒྱུ་རྐྱེན་དུ་ལྡན་ཚུལ་ཇི་ལྟར་ཞེ་ན། གཟུགས་འཛིན་པའི་དབང་པོའི་རྣམ་པར་ཤེས་པ་རང་གི་གཟུང་བའི་ཡུལ་གྱི་ཕྱི་ལོགས་དེ་མ་ཐག་པར་བྱུང་བའི་གཟུགས་ཀྱི་སྐད་ཅིག་ཕྱི་མ་ལྷན་ཅིག་བྱེད་པ་ཅན་གྱི་རྐྱེན་དུ་ཡོད་ཅིང་། དབང་པོའི་རྣམ་པར་ཤེས་པས་མཚུངས་པ་དེ་མ་ཐག་པ་བྱས་པའི་རྐྱེན་གྱིས་བསྐྱེད་པའི་ཡིད་ཀྱང་ཆོས་ཅན། མངོན་སུམ་ཡིན་ནོ། །ཅིའི་ཕྱིར་ཞེ་ན། གཟུགས་ལ་རྟོག་པ་བྲལ་ཞིང་མ་འཁྲུལ་པའི་ཤེས་པ་ཡིན་པའི་ཕྱིར་རོ། །གལ་ཏེ། གཟུགས་སོགས་གསལ་བར་སྣང་བའི་ཡིད་ཀྱི་རྣམ་པར་ཤེས་པ་ཡོད་ན། མིག་སོགས་དབང་པོ་མེད་པར་ཡང་གཟུགས་སོགས་མཐོང་བར་ཐལ་ལོ་ཞེ་ན། གང་གི་ཕྱིར། ཡིད་ཀྱི་མངོན་སུམ་ཡིན་ན། རང་གི་ཉེར་ལེན་དབང་མངོན་ལས་སྐྱེ་དགོས་པ་དེ་ཉིད་ཀྱི་ཕྱིར། མིག་སོགས་དབང་པོ་མེད་པར་གཟུགས་སོགས་མཐོང་བ་མ་ཡིན་ཅིང་། རང་དང་ལྷན་ཅིག་པའི་དབང་མངོན་གྱི་ཡུལ་ལས་གཞན་པ་ཉིད་ཀྱང་འཛིན་པ་མ་ཡིན་ནོ། །

			གཉིས་པ་དེ་ལ་རྩོད་པ་སྤང་བ་ལ། གཟུང་འཛིན་དུས་མཉམ་པའི་རྩོད་པ་སྤང་། རྟོགས་ཟིན་ལ་འཇུག་པའི་རྩོད་པ་སྤང་བའོ། །

			དང་པོ་ལ། རྩོད་པ་དང་། ལན་གཉིས་ལས། 

			དང་པོ་ནི། རང་གི། ཞེས་པ་ལ་སོགས་པ་སྟེ། གཞན་དག་ན་རེ། རང་གི་ཡུལ་ཅན་ཡིད་ཀྱི་ཤེས་པའི་དུས་ན་ཡོད་པའི་ཕྱིར་དང་། དེ་མ་ཐག་རྐྱེན་དབང་ཤེས་ནི་དེའི་སྔ་ལོགས་སུ་བྱུང་བའི་ཕྱིར་ན། ཡིད་མངོན་(༢༦༢བ)གྱི་གཟུང་ཡུལ་དེ་ནི་ཡིད་མངོན་གྱི་རྒྱུ་དབང་པོའི་ཤེས་བྱ་དེ་དང་བྱེད་པའི་དུས་མཚུངས་པ་མ་ཡིན་ནོ། །དབང་ཤེས་དང་སྔ་ཕྱི་ཐ་དད་པའི་ཕྱིར། ཡིད་མངོན་གྱི་གཟུང་དོན་དེ་ནི་དབང་ཤེས་དང་ལྷན་ཅིག་ཏུ་ཡིད་མངོན་གྱི་རྐྱེན་བྱེད་པ་མ་ཡིན་ནོ་ཞེ་ན། 

			གཉིས་པ་ལན་ནི། མ་ཡིན་ཏེ། ཞེས་པ་ལ་སོགས་པ་སྟེ། ཡིད་མངོན་གྱི་གཟུང་དོན་ཆོས་ཅན། ཡིད་མངོན་གྱི་དེ་མ་ཐག་རྐྱེན་དུ་གྱུར་པའི་དབང་མངོན་དང་དུས་མི་མཚུངས་པའི་རྒྱུ་མཚན་གྱིས་དབང་ཤེས་དང་ལྷན་ཅིག་ཏུ་ཡིད་མངོན་གྱི་རྐྱེན་མི་བྱེད་པ་མ་ཡིན་ཏེ། ཁྱོད་དང་དབང་ཤེས་གཉིས་ཀ་ཡང་དུས་མཚུངས་པའི་ཕྱིར་རོ། །

			གཞན་ཡང་དེ་ཆོས་ཅན། ཡིད་མངོན་དང་ལྷན་ཅིག་ཏུ་གནས་པ་ཡིན་ན་ཡིད་མངོན་བསྐྱེད་པའི་ནུས་པ་མེད་པས་ཁྱབ་པ་ཡིན་ཏེ། ཡིད་མངོན་གྱི་སྔ་རོལ་དུ་མེད་ན་ཡིད་མངོན་བསྐྱེད་པའི་ནུས་པ་མེད་པས་ཁྱབ་པའི་ཕྱིར་དང་། ནུས་པ་ཡོད་པའི་དུས་རྒྱུ་ཡོངས་སུ་རྫོགས་པ་ན་ཡང་འབྲས་བུ་རྫོགས་ཟིན་པས་ཕན་པ་ཉེ་བར་སྦྱོར་བ་མེད་པའི་ཕྱིར་རོ། །དེས་ན་ཡིད་ཀྱི་ཤེས་པའི་རྒྱུར་གྱུར་པའི་གཟུང་ཡུལ་ནི་ཡིད་ཀྱི་ཤེས་པ་དང་ལྷན་ཅིག་ཏུ་འབྱུང་བར་འགལ་ལོ། །

གལ་ཏེ། ལག་པ་དང་སྐྱུ་རུ་ར་བཞིན་དུ་གཟུང་བར་བྱ་བ་དང་འཛིན་པར་བྱེད་པ་དུས་མཉམ་དུ་ཡོད་པ་མ་ཡིན་ནམ། དུས་སྔ་ཕྱི་ཐ་དད་པ་ལ་ནི་ཇི་ལྟར་ན་གཟུང་བ་དང་འཛིན་པར་རུང་སྟེ། གཟུང་བའི་དུས་ན་འཛིན་པ་མེད་ལ། འཛིན་པའི་དུས་ན་ཡང་གཟུང་བ་མེད་པའི་ཕྱིར་ཞེ་ན། 

བཤད་པ། ཤེས་པ་གང་ལ་ཡུལ་གྱི་རྣམ་པ་ནི་གཏོད་ཅིང་འཇོག་པར་ནུས་པའི་རྒྱུའི་དངོས་པོ་ཉིད་ལ་གཟུང་བར་འཐད་པའམ་རིགས་པ་ཤེས་པས་རིག་པའི་ཕྱིར་ཏེ། རིགས་པའི་རྗེས་སུ་འབྲང་བའི་ཕྱིར་རོ། །(༢༦༣ན)

			དེས་ན་རང་གི་རྣམ་པར་ཤེས་པའི་རྒྱུ་ཉིད་ལ་གཟུང་བར་བརྗོད་པ་ཡིན་གྱི། སྐམ་པ་དང་ལྕགས་སྦྲམ་བཞིན་དུ་གཟུང་བ་དང་འཛིན་པ་དུས་མཉམ་དུ་འདོད་པ་མ་ཡིན་ནོ་ཞེས་བྱ་བ་ནི་ཚིག་ལེའུར་བྱས་པས་མ་བཟུང་བའི་དོན་བརྗོད་པའི་ཕྱིར་བར་སྐབས་ཀྱི་ཚིགས་སུ་བཅད་པའོ། །

			གཉིས་པ་རྟོགས་ཟིན་ལ་འཇུག་པའི་རྩོད་པ་སྤང་བ་ལ། ཧ་ཅང་ཐལ་བ། བསྒྲུབ་བྱ་དང་སྒྲུབ་བྱེད་མི་འཐད་པར་ཐལ་བ། རྒྱུ་རྟག་པ་ལས་སྐྱེ་བར་མི་འཐད་པའོ། །

			དང་པོ་ནི། ཡིད་ཀྱི་མངོན་སུམ་འདི་ཚད་མ་སྔ་མའི་ཡུལ་འཛིན་པ་ཡང་མ་ཡིན་ཏེ། ཚད་མ་ནི་སྔར་མ་རྟོགས་པའི་དོན་གྱི་ཡུལ་ཅན་ཉིད་ཡིན་པའི་ཕྱིར་ཏེ། དེ་ལས་གཞན་དུ་གཟུང་ཟིན་པ་འཛིན་ན་དྲན་ཤེས་ཐམས་ཅད་ཚད་མར་ཧ་ཅང་ཐལ་བའི་ཕྱིར་རོ། །

			གལ་ཏེ། ཡིད་ཀྱི་རྣམ་པར་ཤེས་པ་ནི་མིག་གི་རྣམ་པར་ཤེས་པའི་ཡུལ་ལ་རྟོགས་ཟིན་པའི་ཡུལ་ཅན་ཡིན་ཀྱང་ཚད་མ་ཡིན་པས་དྲན་པ་ལ་ཧ་ཅང་ཐལ་བ་མ་ཡིན་ནོ་ཞེ་ན། ཧ་ཅང་ཐལ་བ་ཡིན་ཏེ། མཐོང་བས་བསྐྱེད་པའི་དྲན་པའི་འདུ་བྱེད་མ་ཉམས་པའི་གཟུང་བ་འཛིན་པ་ནི་དྲན་པ་ལས་ཁྱད་པར་མེད་པའི་ཕྱིར་རོ། །

			གཉིས་པ་བསྒྲུབ་བྱ་དང་སྒྲུབ་བྱེད་མི་འཐད་པར་ཐལ་བ་ནི། བྱ་བ། ཞེས་པ་ལ་སོགས་པ་སྟེ། དྲན་པ་དང་འདྲ་བར་རྟོགས་ཟིན་ལ་འཇུག་ན་ཡང་ཚད་མ་མ་ཡིན་ཏེ། ཚད་མ་སྔ་མས་རྟོགས་པའི་བྱ་བ་རྫོགས་པའི་ལས་གང་ཡིན་པ་དེ་ལ་བསྒྲུབ་པར་བྱ་བའི་ཁྱད་པར་དུ་བྱེད་པ་མ་ཡིན་པ་གྲུབ་ཟིན་པ་ཞིག་སྒྲུབ་པར་བྱེད་པ་ཡིན་ཅེས་བྱ་བ་ཡང་སྒྲུབ་པར་བྱེད་པའི་ཚུལ་ལས་འདས་ཤིང་སྤངས་པ་ཡིན་པའི་ཕྱིར་རོ། །དེ་ལྟར་ཧ་ཅང་ཐལ་བ་དང་སྒྲུབ་བྱེད་དུ་མི་འཐད་པའི་ཕྱིར། གཟུང་བ་འཛིན་པ་ཚད་མ་མ་ཡིན་ནོ། །

			གསུམ་པ་རྒྱུ་(༢༦༣བ)རྟག་པ་ལས་སྐྱེ་བ་མི་འཐད་པ་ནི། གལ་ཏེ། དོན་རྣམས་རྟག་པ་ཡིན་པའི་ཕྱིར། དབང་པོའི་ཤེས་པ་སྔ་མས་གཟུང་བ་གང་ཡིན་པ་དེ་ཡིད་ཀྱི་ཤེས་པས་ཀྱང་འཛིན་པའི་ཕྱིར། ཡིད་ནི་ཚད་མ་མ་ཡིན་ནོ་ཞེ་ན། དོན་དེ། ཞེས་པ་ལ་སོགས་པ་སྟེ། དོན་དེ་ཉིད་རྒྱུར་གྱུར་པ་ཅན་གྱི་དབང་པོ་དང་ཡིད་ཀྱི་བློ་རྣམས་རིམ་གྱིས་འབྱུང་བ་འགལ་བ་ཡང་ཡིན་ནོ། །ཅིའི་ཕྱིར་ཞེ་ན། སྔ་ཕྱི་ཁྱད་པར་མེད་པའི་གཟུང་དོན་རྟག་པ་ལས་བྱུང་བའི་ཕྱིར་རོ། །

			གལ་ཏེ། ལྷན་ཅིག་བྱེད་པའི་རྐྱེན་ལ་བལྟོས་ནས་འབྲས་བུ་རིམ་གྱིས་བསྐྱེད་དོ་ཞེ་ན། ལྷན་ཅིག་བྱེད་རྐྱེན་གཞན་གྱིས་ཁྱད་པར་དུ་བྱར་མེད་པའི་དོན་རྟོགས་པ་རྣམས་ནི་འབྲས་བུ་བསྐྱེད་པ་གཞན་ལ་བལྟོས་པ་མི་འཐད་པའི་ཕྱིར་དང་། གཞན་ལ་མི་བལྟོས་ན་ཡང་འབྲས་བུ་རིམ་གྱིས་སྐྱེ་བར་མི་འཐད་པའི་ཕྱིར་རོ། །རྐྱེན་གཞན་གྱིས་ཁྱད་པར་དུ་བྱ་བར་ཡོད་པ་ཉིད་ཡིན་ནོ། །

			དེས་ན་ཡིད་མངོན་ཆོས་ཅན། རང་རྒྱུ་དབང་ཤེས་ཀྱི་དུས་ན་འགགས་ནས་མེད་པ་ནི་གཟུང་དོན་དུ་འཛིན་པ་མ་ཡིན་ནོ། །ཅིའི་ཕྱིར་ཞེ་ན། རང་རྒྱུ་དབང་ཤེས་ཀྱི་གཟུང་དོན་རྣམས་སྐད་ཅིག་མ་ཉིད་ཀྱིས་དབང་ཤེས་ཀྱི་དུས་སུ་འདས་ཟིན་པའི་ཕྱིར་རོ། །

			གསུམ་པ་དོན་བསྡུ་བ་ནི། དེའི་ཕྱིར། ཞེས་སོགས་ཏེ། དབང་ཤེས་ཀྱི་གཟུང་དོན་ནི་དབང་ཤེས་ཀྱི་དུས་ན་འདས་པ་དེའི་ཕྱིར་དང་། རྐྱེན་གྱི་ཁྱད་པར་དབང་ཤེས་ཀྱིས་བསྐྱེད་པའི་ཕྱིར་ན་དབང་ཤེས་ཀྱི་གཟུང་དོན་ལས་གཞན་པ་ཉིད་ཡིད་མངོན་གྱིས་རྟོགས་པ་ཡིན་ནོ། །

			གསུམ་པ་བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པ་ལ། དམིགས་པའི་ཁྱད་པར། མཚུངས་པ་དེ་མ་ཐག་པའི་ཁྱད་པར་རོ། །

			དང་པོ་ནི། དབང་ཤེས་རང་གི་བདག་ཉིད་ཀྱིས་དམིགས་པའི་ཡུལ་དེའི་ཕྱི་(༢༦༤ན)ལོགས་དེ་མ་ཐག་ཏུ་བྱུང་བའི་དོན་ནི་དབང་ཤེས་དང་ལྷན་ཅིག་ཏུ་ཡིད་མངོན་ལ་ཕན་འདོགས་པར་བྱེད་པས་ན་དམིགས་པའི་ཁྱད་པར་རོ། །

			གཉིས་པ་མཚུངས་པ་དེ་མ་ཐག་པའི་ཁྱད་པར་ནི། མཚུངས་པའི། ཞེས་པ་སྟེ། ཤེས་པར་མཚུངས་པའི་འབྲས་བུ་ཞིག་རིགས་མཐུན་གྱི་ཤེས་པ་གཞན་གྱིས་བར་མ་ཆོད་པར་དེ་མ་ཐག་ཏུ་བསྐྱེད་པའི་ཡིད་ཀྱི་རྣམ་པར་ཤེས་པ་ནི་མངོན་སུམ་དུ་བཞེད་པ་ཡིན་ནོ། །

			དོན་ནི་འདི་ཡིན་ཏེ། དབང་མངོན་གྱིས་མཚུངས་པ་དེ་མ་ཐག་རྐྱེན་བྱས། དེ་དང་དུས་མཉམ་པའི་དོན་གྱིས་དམིགས་རྐྱེན་བྱས་ནས་ཡིད་མངོན་སྐྱེ་བས། གཟུང་ཟིན་འཛིན་པ་དང་ལོང་བ་ལ་སོགས་པས་དོན་གསལ་བར་མཐོང་བའི་སྐྱོན་ལས་གྲོལ་བ་ཡིན་ནོ། །

			གསུམ་པ་རང་རིག་པའི་མངོན་སུམ་བཤད་པ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			ཆགས་ལ་སོགས། །

			རང་རིག་རྟོག་པ་མེད་པ་ཡིན། །

			ཅེས་གསུངས་སོ། །

འདོད་ཆགས་དང་། ཞེ་སྡང་དང་། གཏི་མུག་དང་། བདེ་བ་དང་། སྡུག་བསྔལ་ལ་སོགས་པ་ཉམས་སུ་མྱོང་བའི་རང་རིག་པ་ནི་དབང་པོ་གཟུགས་ཅན་པ་ལ་མི་བལྟོས་ཤིང་གསལ་བར་ཉམས་སུ་མྱོང་བའི་རྣམ་པས་འཇུག་པའི་ཕྱིར་རྟོག་པ་མེད་པ་ཡིན་ལ། དེའི་ཕྱིར་རང་རིག་པའི་མངོན་སུམ་ཡིན་ནོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་ཕྱེ་སྟེ་བཤད་པ། བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པའོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་(༢༦༤བ)པོ་ནི། འདོད་ཆགས་ལ་སོགས་པ་ཤེས་པ་རང་གི་བདག་ཉིད་ཉམས་སུ་མྱོང་བ་གང་ཡིན་པ་དེ་ནི་རང་རིག་པའི་མངོན་སུམ་ཡིན་ལ། འདི་ལ་ཡང་མངོན་སུམ་སྤྱིའི་མཚན་ཉིད་རྗེས་སུ་ཞུགས་པའི་ཕྱིར་མངོན་སུམ་ཡིན་ནོ། །

ཅིའི་ཕྱིར། འདི་རྟོག་པ་དང་བྲལ་བ་ཡིན་ཅེ་ན། འདིའི་ཡུལ་ནི་ཤེས་པ་ཁོ་ན་ཡིན་ལ། དེ་ལ་རྗོད་བྱེད་ཀྱི་སྒྲ་རྣམས་ཀྱིས་བརྡ་བྱ་བར་མི་ནུས་པའི་ཕྱིར་རོ། །བརྗོད་པ་དང་མ་འདྲེས་པའི་དོན་རིག་པ་གང་ཡིན་པ་དེ་ཡང་རྟོག་པ་དང་བྲལ་བ་ཡིན་ཏེ། བརྗོད་བྱ་དང་རྗོད་བྱེད་བསྲེ་བར་བྱེད་པའི་མཚན་ཉིད་དང་མི་ལྡན་པའི་ཕྱིར་རོ། །

			ཅིའི་ཕྱིར། ཤེས་པ་དག་ལ་བརྡ་བྱ་བར་མི་ནུས་ཤེ་ན། བཤད་པ། ཤེས་པ་སྐྱེས་པ་དག་ལ་བརྡ་འགོད་དམ། འོན་ཏེ་མ་སྐྱེས་པ་དག་ལ་བརྡ་འགོད། 

དང་པོ་ལྟར་ན། སྤྱིར་བརྡ་འགོད་པའི་ཡུལ་ནི་ཡིན་ཏེ། དང་པོར་བརྡ་གོ་བྱའི་ཡུལ་དེ་མཐོང་བ་ན་དེའི་མིང་དུ་བྱ་བར་འོས་པའི་རྗོད་བྱེད་ཀྱི་སྒྲ་བཟོ་བར་བྱེད་ལ། དེའི་རྗེས་སུ་འདིའི་མིང་འདི་ཞེས་མིང་དང་མིང་ཅན་དུ་འབྲེལ་བར་བྱེད་པའི་བརྡ་སྦྱོར་བ་ཡིན་ན། འདིར་ཤེས་པ་སྐད་ཅིག་མ་ནི་རང་མཐོང་བའི་དུས་སུ་བཟོས་པའི་མིང་བློ་ཡུལ་དུ་གྲུབ་ནས་རང་གི་མིང་དུ་བརྡ་སྦྱོར་བའི་ཚེ་འགགས་ཟིན་པས་བརྡའི་ཡུལ་དུ་མ་གྲུབ་པའི་ཕྱིར་རོ། །

ཅི་སྟེ། སྔ་མའི་རིགས་རྒྱུན་དུ་གྱུར་ཅིང་། དེའི་ཚེ་སྐྱེས་པའི་ཤེས་པ་ལ་བརྡ་སྦྱོར་བས་ཤེས་པ་ལ་བརྡ་མི་ནུས་པའི་ཉེས་པ་མེད་ཅེ་ན། ཡུལ་གཞན་ལ་བཟོས་པའི་བརྡ་གཞན་ལ་སྦྱོར་བར་མི་རིགས་ཏེ། དཔེར་ན། ལྟོ་ལྡིར་བ་ལ་བཟོས་པའི་བརྡ་ལྐོག་ཤལ་ལ་སྦྱོར་བར་མི་བྱེད་པ་བཞིན་ནོ། །

			གལ་ཏེ། ཡང་དེ་དག་ནི་རིགས་མི་མཐུན་པའི་ཕྱིར་གཅིག་གི་བརྡ་གཅིག་ལ་མི་སྦྱོར་ཡང་ཤེས་པ་སྔ་ཕྱི་(༢༦༥ན)ནི་རིགས་འདྲ་བའི་ཕྱིར། སྔ་མའི་བརྡ་ཕྱི་མ་ལ་འགོད་པ་མི་འགལ་ལོ་ཞེ་ན། ཅི་སྔར་བཟོས་པའི་བརྡ་འདི་སྔ་མའི་རིགས་ལ་བཟོས་པའམ། འོན་ཏེ་རྫས་ལ་བཟོས་པ་ཡིན། 

དང་པོ་ལྟར་ན། སྤྱི་ལ་བཟོས་པའི་བརྡ་རང་མཚན་ལ་སྦྱོར་བར་མི་རིགས་ཏེ། དེ་དག་མཚན་ཉིད་ཐ་དད་པའི་ཕྱིར་དང་། བརྡ་སྤྱིའི་ཡུལ་ཅན་དུ་འགྱུར་གྱི། རང་མཚན་ལ་སྦྱོར་བར་ཡང་མི་འགྱུར་བའི་ཕྱིར་རོ། །

			གཉིས་པ་ལྟར་ན། ཡང་ཤེས་པ་སྔ་ཕྱི་རྫས་གཞན་ཡིན་པའི་ཕྱིར། སྔ་མའི་རྫས་ལ་བཟོས་པའི་མིང་ཕྱི་མའི་རྫས་ལ་སྦྱོར་བར་མི་འགྱུར་རོ། །

གལ་ཏེ། རྫས་གཞན་ཡིན་ཀྱང་སྔ་མའི་རྫས་ལ་ཕྱི་མའི་རྫས་སུ་ཞེན་ནས་སྦྱོར་རོ་ཞེ་ན། དེ་ལྟར་ན། སྒྲོ་བཏགས་ལ་བརྡ་སྦྱོར་བར་འགྱུར་གྱི། རྫས་ལ་ནི་མ་ཡིན་ཏེ། སྔ་ཕྱི་གཅིག་ཏུ་ཞེན་པ་ནི་རྟོག་པས་སྒྲོ་བཏགས་པ་ཙམ་ཡིན་པའི་ཕྱིར་རོ། །

			གཉིས་པ་ལྟར་མ་སྐྱེས་པའི་ཤེས་པ་ལ་བརྡ་སྦྱོར་ཞེ་ན། གང་ཞིག་བློའི་ཡུལ་དུ་ཉེ་བར་མ་གྱུར་པ་དེ་ལ་ནི་འགའ་ཡང་དེའི་མིང་གིས་བརྡ་བཟོས་པ་མ་ཡིན་ཏེ། དཔེར་ན། མོ་གཤམ་བུའི་མིང་བཞིན་མ་སྐྱེས་པའི་ཤེས་པ་ཡང་ད་ལྟ་བློའི་ཡུལ་དུ་ཉེ་བར་གྱུར་པ་མ་ཡིན་ནོ། །ཅི་སྟེ་ད་ལྟ་མ་འོངས་པའི་ཤེས་པའི་ངོ་བོ་བློ་ལ་མི་སྣང་ཡང་དེའི་རྣམ་པ་འབའ་ཞིག་ལ་སྒྲོ་བཏགས་ནས་བརྡ་བཟོས་སོ་ཞེ་ན། དེ་ལྟར་ན་ནི་སྒྲོ་བཏགས་ལ་བརྡ་སྦྱོར་བར་འགྱུར་གྱི། རང་མཚན་ལ་བརྡ་སྦྱོར་ཞེས་གང་སྨྲས་པ་དེ་ཉམས་སོ། །དེའི་ཕྱིར་ཆགས་སོགས་ཉམས་སུ་མྱོང་བ་རྟོག་པ་དང་བྲལ་བར་གྲུབ་ལ། ཤེས་པ་རང་གི་ཐུན་མོང་མིན་པའི་ངོ་བོ་ཇི་ལྟ་བ་བཞིན་དུ་མྱོང་བའི་ཕྱིར་མ་འཁྲུལ་པ་ཡིན་ནོ། །

			གལ་ཏེ། ཆགས་སོགས་འདི་ཤེས་པའི་རིག་(༢༦༥བ)བྱེད་ཡོད་མོད། དེ་ལྟར་ན་ཡང་ཤེས་པ་རང་ཉིད་ཀྱིས་རིག་གོ་ཞེས་བྱ་བ་འདི་གང་ལས་ཤེས་ཤེ་ན། འདི་ལྟར་སྒྲོན་མེ་ལ་ནི་རང་གིས་རང་གསལ་བའི་བྱ་བ་དང་ལྡན་པ་ཡང་ཡིན་ཏེ། དེ་ལྟར་མ་ཡིན་ན་བུམ་གཟུགས་ལ་སོགས་པ་རང་ཤེས་པའི་ཡུལ་དུ་གསལ་བ་གསལ་བྱེད་གཞན་ལ་བལྟོས་པ་བཞིན་དུ་མར་མེ་ཡང་རང་གསལ་བ་གསལ་བྱེད་གཞན་ལ་བལྟོས་པར་འགྱུར་དགོས་པ་ལས་དེ་ལྟར་ཡང་མ་ཡིན་པའི་ཕྱིར་རོ། །དེའི་ཕྱིར། སྒྲོན་མེ་ལ་ནི་བྱ་བ་གཉིས་དམིགས་ཏེ། གཟུགས་གཞན་གསལ་བ་དང་རང་གསལ་བའོ། །དེའི་ཕྱིར། སྒྲོན་མེ་གཅིག་པོ་འདི་ཉིད་གཟུགས་གསལ་བྱེད་དང་། རང་གིས་གསལ་བྱེད་གཉིས་སུ་རིག་པ་བཞིན་དུ་ཤེས་པ་ཀུན་ལ་ཡང་རང་རིག་པ་དང་ཡུལ་རིག་པའི་བྱ་བ་གཉིས་དམིགས་པ་ཡིན་ཏེ། འདི་ལྟར་ཤེས་པ་ཡུལ་རིག་པའི་བྱ་བ་དང་ལྡན་པ་ལ་ནི་འགའ་ཡང་རྩོད་པ་ཡོད་པ་མ་ཡིན་ནོ། །དེའི་ཕྱིར། འདི་ལྟར་རིག་པའི་བྱ་བ་དང་ལྡན་པའི་འཐད་པ་ཅུང་ཟད་ཅིག་བརྗོད་པར་བྱའོ། །དེ་ཡང་སྔོ་སོགས་གསལ་བར་སྣང་བའི་དབང་ཤེས་འདི་རང་རིག་པ་མ་ཡིན་ནོ། །འདི་ཤེས་པ་གཞན་གྱིས་རིག་པ་མི་འཐད་པས། རིག་བྱེད་མེད་པའི་ཕྱིར། སྐྱེས་བུའི་རྒྱུད་ལ་ཁོ་བོས་སྔོ་སོགས་མཐོང་ངོ་ཞེས་དྲན་པ་མེད་པར་འགྱུར་རོ། །དྲན་པ་ནི་མྱོང་བའི་རྗེས་སུ་འབྲང་བའི་ཕྱིར་རོ། །དེ་ཡང་གང་ལས་ཤེ་ན། སྔར་ཉམས་སུ་མ་མྱོང་བའི་དོན་འགའ་ཡང་ཕྱིས་དྲན་པ་མ་མཐོང་བའི་ཕྱིར་རོ། །

			གལ་ཏེ། སྔོ་འཛིན་རང་ལས་རྫས་གཞན་གྱི་ཤེས་པས་རིག་པས་སྐྱོན་མེད་དོ་ཞེ་ན། རང་དང་དུས་མཉམ་པའི་ཤེས་པས་རིག་གམ། འོན་ཏེ་ཕྱིས་འབྱུང་གིས་རིག་པ་གང་ཡིན། དང་པོ་ལྟར་ན། སྐྱེས་(༢༦༦ན)བུ་ལ་སྔོ་སོགས་གསལ་བར་སྣང་བའི་ཤེས་པ་ལས་མ་གཏོགས་པའི་སྔོ་འཛིན་གསལ་བར་སྣང་བའི་ཤེས་པ་ནང་འདིར་དམིགས་པར་རིགས་ན། དེ་ལྟར་ཡང་མ་ཡིན་ཏེ། སྔོན་པོ་མཐོང་བའི་ཚེ་སྔོན་པོ་ལས་གཞན་པའི་གཟུང་བའི་རྣམ་པ་དང་། སྔོན་པོ་འཛིན་པ་ལས་གཞན་པའི་འཛིན་པའི་རྣམ་པ་མ་དམིགས་པའི་ཕྱིར་རོ། །

			ཇི་སྐད་དུ་རྒྱས་པ་ལས། 

			འདི་ལྟར་སྔོན་པོ་ལ་སོགས་ཀྱི། །

			རྣམ་གཅིག་ཉིད་དམ་མྱོང་བ་གཅིག །

			རྟོགས་ཀྱི་སྔོན་པོར་སྣང་བ་ནི། །

			མྱོང་བ་མྱོང་བ་གཞན་མ་ཡིན། །

			ཅེས་གསུངས་སོ། །

གཞན་ཡང་སྔོ་འཛིན་རང་དང་དུས་མཉམ་པའི་ཤེས་པ་གཞན་གྱིས་མྱོང་ན། དེ་ཡང་རང་དང་དུས་མཉམ་གཞན་གྱིས་མྱོང་བར་མཚུངས་ཤིང་། དེ་ཡང་རང་དང་དུས་མཉམ་གཞན་གྱིས་མྱོང་དགོས་པ་ལ་སོགས་པ་ཐུག་པ་མེད་པར་འགྱུར་བའི་ཕྱིར། མཐར་ཉམས་སུ་མ་མྱོང་བར་འགྱུར་རོ། །

			ཕྱོགས་གཉིས་པ་ལྟར་ཕྱིས་འབྱུང་གི་ཤེས་པས་མྱོང་ན། སྔོ་འཛིན་མྱོང་བྱེད་ཀྱི་ཤེས་པ་ཕྱི་མ་དེ་རང་གིས་མྱོང་ངམ། འོན་ཏེ་ཕྱིས་འབྱུང་གི་ཤེས་པ་གཞན་གྱིས་མྱོང་། 

དང་པོ་ལྟར་ན། སྔོ་འཛིན་ཀྱང་རང་གིས་མྱོང་བར་འགྱུར་ཏེ། མྱོང་བྱེད་ཕྱི་མ་དང་ཤེས་པར་མཚུངས་པའི་ཕྱིར། 

			ཅི་སྟེ། མྱོང་བྱེད་དེ་ཡང་ཕྱིས་འབྱུང་གི་ཤེས་པས་མྱོང་ན། མྱོང་བྱེད་ཀྱི་མཐའ་ཐུག་མེད་དུ་བརྒྱུད་དགོས་པའི་ཕྱིར། སྔོ་འཛིན་ནམ་ཡང་དྲན་པར་མི་འགྱུར་ཏེ། སྔོ་འཛིན་དྲན་པ་ནི་དེ་མྱོང་བ་དྲན་པ་ལ་བལྟོས་ཤིང་། དེ་ཡང་མྱོང་བྱེད་གཞན་དྲན་པ་ལས་བལྟོས་པ་སོགས་ཐུག་པ་མེད་པའི་ཕྱིར་རོ། །

			དེ་ལྟར་ན། དྲན་པ་ཡོད་པའི་རྟགས་ཀྱིས་ཤེས་པ་མྱོང་བྱེད་ཙམ་ཡོད་པར་གྲུབ་ལ། ཤེས་པ་གཞན་གྱི་མྱོང་བ་མི་འཐད་པའི་ཕྱིར། རང་ཉིད་མྱོང་བའི་བྱ་བ་དང་ལྡན་(༢༦༦བ)པར་གྲུབ་བོ། །

			དེ་ཉིད་ཀྱི་ཕྱིར། ཤེས་པ་ཀུན་ལ་རང་མྱོང་བ་དང་ཡུལ་རིག་པའི་བྱ་བ་གཉིས་དང་ལྡན་ཀྱང་ཡུལ་དེ་དག་རིག་པར་བྱེད་པའི་བྱེད་པ་པོ་དོན་གཞན་གཉིས་ཡོད་པ་ནི་མ་ཡིན་གྱི། འོན་ཀྱང་ཤེས་པ་གཅིག་པུ་འདི་ཉིད་ལ་རང་མྱོང་བར་བྱེད་པའི་ཆ་དང་། ཡུལ་རིག་པར་བྱེད་པའི་ཆ་གཉིས་སུ་ཕྱེ་ནས། དང་པོ་ལ་རང་རིག་པའི་མངོན་སུམ་ཞེས་བརྗོད་ལ། དེ་ལ་ནི་དབྱེ་བ་ཡོད་པ་མ་ཡིན་ཏེ། ཟག་བཅས་དང་ཟག་མེད། རྟོག་བཅས་དང་རྟོག་མེད་ལ་སོགས་པའི་ཤེས་པ་ཀུན་མྱོང་བའི་ངོ་བོར་ཐ་དད་མེད་པའི་ཕྱིར་དང་། དེ་ཙམ་ལ་རང་རིག་པའི་མངོན་སུམ་དུ་བཞག་པའི་ཕྱིར། 

			ཇི་སྐད་དུ་རྒྱན་ལས། 

			རྣས་ཤེས་བེམ་པོའི་རང་བཞིན་ལས། །

			བཟློག་པ་རབ་ཏུ་སྐྱེ་བ་གང་། །

			བེམ་མིན་རང་བཞིན་གང་ཡིན་པ། །

			དེ་འདིའི་བདག་ཉིད་རིག་པར་བརྗོད། །

			ཅེས་གསུངས་པའི་ཕྱིར་རོ། །

ཕྱི་མ་ཡུལ་གཞན་རིག་པར་བྱེད་པའི་ཆ་དེ་ལ་ནི་ཐ་དད་དེ། ཤེས་པ་ཁ་ཅིག་གིས་ཡུལ་གསལ་བར་རིག་པ་དང་། ཁ་ཅིག་གིས་མི་གསལ་བར་རིག་པ་ལ་སོགས་པས་མངོན་སུམ་དང་རྗེས་སུ་དཔག་པ་ལ་སོགས་པའི་དབྱེ་བ་དུ་མར་འགྱུར་རོ། །དེའི་ཕྱིར། ཤེས་པ་ཐམས་ཅད་ཀྱི་སྟེང་གི་གསལ་རིག་གི་ཆ་དེ་ལ་འཛིན་པའི་རྣམ་པ་དང་། རང་རིག་པའི་ངོ་བོར་གྱུར་པའི་ཤེས་པ་དང་། རང་རིག་པའི་མངོན་སུམ་ཞེས་པ་ལ་སོགས་པ་མིང་གི་རྣམ་དབྱེ་སྣ་ཚོགས་སུ་འགྱུར་རོ། །

			འདི་ལ་ཁ་ཅིག་ན་རེ། རང་རིག་པ་མི་འཐད་དེ། རིག་བྱ་རིག་བྱེད་གཉིས་མེད་པའི་ཕྱིར་རོ། །གལ་ཏེ། གཉིས་མེད་ཀྱང་རིག་ན་གྲངས་ཅན་གྱིས་རང་སྐྱེ་འདོད་པ་དང་མཚུངས་སོ་ཞེ་ན། མི་མཚུངས་ཏེ། རང་གྲུབ་པ་ལ་སྐྱེད་བྱེད་མི་དགོས་(༢༦༧ན)ཤིང་། མ་གྲུབ་པ་སྐྱེད་བྱེད་དུ་འགལ་ལ། གྲུབ་པས་མ་གྲུབ་པ་བསྐྱེད་ན་གཞན་སྐྱེ་ཡིན་པས་མི་འཐད་དོ། །

			འོ་ན་འདིར་ཡང་རིག་པ་རིག་བྱར་འགལ་ཞིང་། མ་རིག་པ་རིག་བྱེད་དུ་མི་འཐད་ལ། རིག་པས་མ་རིག་པ་རིག་ན་རང་རིག་ཏུ་མི་འཐད་དོ་ཞེ་ན། རིག་པ་རིག་བྱར་མི་འགལ་ཏེ། རིག་པ་འདིས་གཞན་སེམས་ཤེས་པ་ན་རང་ཉིད་ཤེས་ལ་རིག་དགོས་པ་དང་། རྣམ་མཁྱེན་ཡེ་ཤེས་སོ་སོ་རང་རིག་ཡིན་པའི་ཕྱིར་དེས་ན་ག་ལ་མཚུངས། བདེ་བ་སོགས་བེམ་པོར་འདོད་པ་འགོག་བྱེད་ཀྱི་རིགས་པ་ནི་གཞུང་ལས་གསལ་བས་མ་བྲིས་སོ། །

			གཉིས་པ་ཚིག་གི་དོན་ལ། རང་རིག་རྟོག་བྲལ་དུ་བསྒྲུབ། དེ་ལ་རྩོད་པ་སྤང་བ་གཉིས་ལས། 

			དང་པོ་ནི། 

			བདེ་སོགས་བདག་ཉིད་གཞན་མི་བརྟེན། །

			བརྡ་བྱེད་པར་ནི་ནུས་མ་ཡིན། །

			དེ་ཕྱིར་དེ་དག་རང་རིག་ནི། །

			བརྗོད་དང་རྗེས་འབྲེལ་ཅན་མ་ཡིན། །

			ཅེས་སྨོས་ཏེ། བདེ་སོགས་དེ་དག་ཉམས་སུ་མྱོང་བའི་རང་རིག་ནི་ཆོས་ཅན། བརྗོད་པ་དང་རྗེས་སུ་འབྲེལ་པ་ཅན་གྱི་རྟོག་པ་མ་ཡིན་ཏེ། གང་གི་ཕྱིར། བརྡ་དུས་ཀྱི་བདེ་སོགས་ཀྱི་བདག་ཉིད་གཞན་ཐ་སྙད་ཀྱི་དུས་སུ་རྗེས་འགྲོ་བྱེད་པ་ལ་མི་བརྟེན་པས་ཁྱོད་ཀྱི་མྱོང་བྱ་བདེ་སོགས་ལ་བརྡ་བྱེད་པར་ནི་ནུས་པ་མ་ཡིན་པ་དེའི་ཕྱིར། 

			གཉིས་པ་རྩོད་པ་སྤང་བ་ལ། བདེ་སོགས་ནང་གི་བེམ་པོར་འདོད་པ་མི་འཐད། བདེ་སོགས་ཕྱིའི་བེམ་པོར་འདོད་པ་མི་འཐད་པའོ། །

			དང་པོ་ལ། རྩོད་པ་དང་། ལན་ནོ། །

			དང་པོ་ནི། 

			གཞན་ཡང་རིག་བྱེད་མིན་དེ་དག །

			རང་གི་ངོ་བོ་ཇི་ལྟར་རིག །

			དོན་གཅིག་ལ་བརྟེན་རྣམ་ཤེས་ཀྱི། །

			རིག་བྱ་ཡིན་ཅེས་འགའ་ཞིག་ཟེར། །

			ཞེས་སྨོས་ཏེ། བདེ་སོགས་(༢༦༧བ)དེ་དག་ཆོས་ཅན། རང་གི་ངོ་བོ་ཇི་ལྟར་རིག་སྟེ། ཡུལ་གཞན་ཡང་རིག་པར་བྱེད་པ་མིན་པའི་བེམ་པོ་ཡིན་པའི་ཕྱིར། འོན་ཀྱང་བདག་དང་དོན་གཅིག་ལ་འདུ་བ་བརྟེན་པའི་རྣམ་ཤེས་ཀྱིས་རིག་བྱར་གྱུར་པའི་བེམ་པོ་ཡིན་ནོ་ཞེས་བྱེ་བྲག་པ་འགའ་ཞིག་ཟེར་རོ། །

			གཉིས་པ་ལན་ལ། བདེ་སོགས་ཤེས་པར་བསྒྲུབ། ཡང་དག་པར་རང་རིག་ཏུ་བསྒྲུབ། ཐ་སྙད་དུ་གཞན་རིག་པར་ཡང་བསྒྲུབ་པའོ། །

			དང་པོ་ནི། 

			དེ་དང་དེ་མིན་རང་བཞིན་ཅན། །

			དེ་དང་དེ་མིན་དངོས་རྒྱུས་བསྐྱེད། །

			རྣམ་ཤེས་རྒྱུ་ལས་གཞན་མིན་སྐྱེས། །

			བདེ་སོགས་དེ་ཅིས་ཤེས་མ་ཡིན། །

			ཅེས་སྨོས་ཏེ། ཅི་རིག་ནས་ཤེས་པ་དེ་དང་དེ་མིན་པའི་རང་བཞིན་ཅན་གྱི་དངོས་པོ་ཞིག་ཡིན་ན་ནི། ཤེས་པ་དེ་མིན་པའི་དངོས་རྒྱུས་བསྐྱེད་པས་ཁྱབ་ལ། དེས་ན་དབང་ཤེས་འཁོར་གྱི་བདེ་སོགས་དེ་ཆོས་ཅན། རྒྱུ་མཚན་ཅིས་ནི་ཤེས་པ་མ་ཡིན་ཏེ། རང་གི་གཙོ་བོ་རྣམ་པར་ཤེས་པའི་རྒྱུ་ལས་གཞན་མིན་པ་ལས་ཤེས་པར་སྐྱེས་པའི་ཕྱིར། 

			གཏན་ཚིགས་མ་གྲུབ་བོ་ཞེ་ན། 

			བཤད་པ། 

			དོན་བཅས་དབང་པོ་རུང་བ་དང་། །

			བདག་ཉིད་ཇི་ལྟའི་སེམས་ཡོད་ན། །

			བདེ་བ་ལ་སོགས་སྐྱེ་བར་མཐོང་། །

			ཡིད་ཀྱང་དེ་དང་མཚུངས་པ་ཡིན། །

			དེ་དག་ཡོད་དང་མེད་པ་ལ། །

			འགའ་ལ་བདེ་ལ་སོགས་དང་བློ། །

			སྐྱེ་དང་མི་སྐྱེ་མཐོང་དེའི་ཕྱིར། །

			དེ་ལས་དེ་སྐྱེ་གཞན་ལས་མིན། །

			ཅེས་སྨོས་ཏེ། དབང་ཤེས་འཁོར་གྱི་བདེ་བ་ལ་སོགས་པ་ནི། རང་གི་གཙོ་བོ་རྣམ་པར་ཤེས་པ་དང་རྒྱུད་གཅིག་ལས་སྐྱེས་པ་ཡིན་ཏེ། གཟུང་དོན་དང་བཅས་པའི་བདག་རྐྱེན་དབང་པོ་རུང་བ་དང་བདག་ཉིད་ཇི་ལྟའི་སེམས་དེ་མ་ཐག་རྐྱེན་ཡོད་ན་བདེ་བ་ལ་སོགས་པ་སྐྱེ་བར་མཐོང་བའི་ཕྱིར། ཁྱབ་སྟེ། གཙོ་བོ་(༢༦༨ན)ཡིད་ཀྱི་རྣམ་པར་ཤེས་པ་དེ་དག་ཀྱང་བདེ་སོགས་དེ་དང་དོན་བཅས་དབང་པོ་རུང་བ་སོགས་ལས་སྐྱེས་པར་མཚུངས་པ་ཡིན་ནོ། །གལ་ཏེ། གཏན་ཚིགས་མ་གྲུབ་སྟེ། གཙོ་བོ་རྣམ་པར་ཤེས་པ་ནི་རྐྱེན་གསུམ་ལས་ཤེས་པ་སྐྱེ་ལ། བདེ་སོགས་ནི་ཡིད་ཀྱི་ཡོན་ཏན་ཆོས་དང་ཆོས་མ་ཡིན་པ་ལས་བེམ་པོར་སྐྱེ་བའི་ཕྱིར་ཞེ་ན། མ་ཡིན་ཏེ། རྐྱེན་གསུམ་པོ་དེ་དག་ཡོད་པ་དང་མེད་པ་ན་རྒྱུད་ཀྱི་ཁྱད་པར་འགའ་ཞིག་ལ་བདེ་བ་ལ་སོགས་པ་དང་། དབང་བློ་སྐྱེ་བ་དང་མི་སྐྱེ་བར་མཐོང་བ་དེའི་ཕྱིར། གཙོ་བོ་རྣམ་ཤེས་ཀྱི་རྐྱེན་གསུམ་པོ་དེ་ལས་བདེ་བ་ལ་སོགས་པ་དེ་སྐྱེའི། རྒྱུ་གཞན་ལས་སྐྱེ་བ་མིན་ནོ། །

			གལ་ཏེ། བདེ་བ་དང་སྡུག་བསྔལ་ཁྱད་པར་མེད་པར་འགྱུར་ཏེ། རྐྱེན་གསུམ་ལས་སྐྱེས་པར་མཚུངས་པའི་ཕྱིར་ཞེ་ན། 

			བཤད་པ། 

			དེ་དག་ཉིད་ཀྱི་ཁྱད་པར་ལས། །

			བདེ་སྡུག་ལ་སོགས་ཐ་དད་ཡིན། །

			དཔེར་ན་བློ་དེ་ཉིད་ཀྱི་ནི། །

			གསལ་དང་མི་གསལ་ཐེ་ཚོམ་བཞིན། །

			ཞེས་སྨོས་ཏེ། འདི་ལྟར་བདེ་བ་དང་སྡུག་བསྔལ་ཁྱད་པར་ཡོད་དེ། རྐྱེན་གསུམ་དེ་དག་ཉིད་ཀྱི་ཁྱད་པར་ལས་བདེ་བ་དང་སྡུག་བསྔལ་ལ་སོགས་ཐ་དད་པར་སྐྱེས་པ་ཡིན་པའི་ཕྱིར། དཔེར་ན། བློ་དེ་ཉིད་ཀྱི་རྒྱུ་མཚུངས་པ་ལས་སྐྱེས་པ་ལའང་གསལ་བ་དང་མི་གསལ་བ་དང་ཐེ་ཚོམ་སོགས་ཐ་དད་དུ་སྐྱེ་བ་བཞིན་ནོ། །

			གཉིས་པ་ཡང་དག་པར་རང་རིག་ཏུ་བསྒྲུབ་པ་ལ། དབང་ཤེས་ཀྱིས་བདེ་སོགས་འབའ་ཞིག་འཛིན་པ་མི་འཐད། མྱོང་བ་དང་སྤེལ་ནས་འཛིན་པ་མི་འཐད། ཡུལ་དང་བདེ་སོགས་གཉིས་ཀ་འཛིན་པ་མི་འཐད། དོན་མེད་པར་བདེ་སོགས་འཛིན་པ་མི་འཐད། བདེ་སོགས་དང་དོན་འཛིན་ལྷན་ཅིག་སྐྱེ་བ་མི་(༢༦༨བ)འཐད་པའོ། །

			དང་པོ་ནི། བདེ་སོགས་དེ་དོན་གཅིག་ལ་བརྟེན་པའི་རྣམ་ཤེས་ཀྱིས་རིག་པར་འདོད་ནས་གཞན་གྱིས་རིག་པ་ཡིན་ན་དུས་མཚུངས་པའམ་ཕྱིས་སྐྱེས་པའི་ཤེས་པས་མྱོང་བ་ཡིན་གྲང་། དེ་ལྟར་ན་མི་རིགས་སོ་ཞེས་བསྟན་པའི་ཕྱིར། 

			དོན་གང་ཉེ་བས་བློ་དང་ནི། །

			བདེ་སོགས་དེ་དག་སྐྱེས་གྱུར་པ། །

			དེ་བོར་ནས་ནི་བདེ་སོགས་ཉིད། །

			དེས་ནི་ཇི་ལྟར་རྟོགས་པར་འགྱུར། །

			ཞེས་སྨོས་ཏེ། ཤེས་པ་དེས་ནི་ཆོས་ཅན། གཟུགས་དེ་བོར་ནས་ནི་བདེ་བ་ལ་སོགས་པ་ཉིད་གཟུང་དོན་དུ་བྱས་ནས་ཇི་ལྟར་རྟོགས་པར་འགྱུར་ཏེ། དོན་གཟུགས་གང་ཉེ་བས་དབང་བློ་དང་ནི་བདེ་སོགས་དེ་དག་སྐྱེ་བར་འགྱུར་བའི་དབང་ཤེས་ཡིན་པའི་ཕྱིར། 

			གཉིས་པ་མྱོང་བ་དང་སྤེལ་ནས་འཛིན་པ་མི་འཐད་པ་ནི། 

			རིམ་གྱིས་འཛིན་ན་དེ་མྱོང་བ། །

			རྣམ་ཆད་མེད་པར་སྣང་མི་འགྱུར། །

			མགྱོགས་ཕྱིར་ཞེ་ན་དེ་མཚུངས་ཕྱིར། །

			མྱོང་བ་མེད་པར་ཅིས་མ་ཡིན། །

			ཅེས་སྨོས་ཏེ། གལ་ཏེ། དབང་ཤེས་ཀྱིས་བདེ་སོགས་འཛིན་པ་མ་ཡིན་གྱི། བདག་ཉིད་འབྲེལ་བ་ཙམ་་ལས་སྐྱེས་པའི་ཡིད་ཀྱི་ཤེས་པས་བདེ་སོགས་འཛིན་ནོ་ཞེ་ན། འོ་ན་ཤེས་པ་དུ་མ་གཅིག་ཅར་མི་སྐྱེ་བའི་ཕྱིར། རིམ་གྱིས་སྐྱེ་བར་འགྱུར་ལ། དེ་ལྟར་ན། བདེ་བ་དེ་མྱོང་བ་ཆོས་ཅན། བར་རྣམ་པར་ཆད་པ་མེད་པར་སྣང་བར་མི་འགྱུར་བར་ཐལ། མྱོང་བ་ལ་གཟུགས་འཛིན་གྱི་གཅོད་པའི་ཚུལ་གྱིས་རིམ་གྱིས་འཛིན་པའི་ཕྱིར་ནའོ། །གལ་ཏེ། བར་ཆད་དང་བཅས་ཀྱང་འཇུག་པ་མགྱོགས་པའི་ཕྱིར། བར་མ་ཆད་དུ་སྣང་ངོ་ཞེ་ན། གཟུགས་འཛིན་གྱིས་ཡུལ་འཛིན་པ་འཇུག་པ་མགྱོགས་པ་དེ་མཚུངས་པའི་ཕྱིར། བདེ་སོགས་མྱོང་བ་མེད་པར་བར་མ་ཆད་དུ་སྣང་བ་ཅིས་མ་ཡིན་ཏེ་ཡིན་པར་ཐལ་(༢༦༩ན)ལོ། །

			གསུམ་པ་ཡུལ་དང་བདེ་སོགས་གཉིས་ཀ་འཛིན་པ་མི་འཐད་པ་ནི། གལ་ཏེ། དབང་ཤེས་དེ་ཉིད་ཀྱིས་ཡུལ་དང་བདེ་བ་གཅིག་ཅར་འཛིན་པའི་ཕྱིར། སྐྱོན་དེ་དག་མེད་དོ་ཞེ་ན། 

			བཤད་པ། 

			གཅིག་གིས་གཉིས་ཤེས་མ་ཡིན་ཏེ། །

			དབང་པོའི་སེམས་ནི་ངེས་ཕྱིར་དང་། །

			བདེ་སོགས་མེད་ཀྱང་དོན་དག་ལས། །

			སྐྱེ་ཕྱིར་དེ་ནུས་གྲུབ་མེད་ཕྱིར། །

			ཞེས་སྨོས་ཏེ། འདིར་གཟུགས་འཛིན་དབང་ཤེས་གཅིག་གིས་ནི་གཟུགས་དང་བདེ་བ་གཉིས་ཀ་གཟུང་དོན་དུ་བྱས་ནས་ཤེས་པ་མ་ཡིན་ཏེ། གཟུགས་འཛིན་དབང་པོའི་སེམས་ནི་གཟུགས་ཁོ་ནའི་གཟུང་དོན་ཅན་དུ་ངེས་པའི་ཕྱིར་དང་། བདེ་སོགས་མེད་ཀྱང་དོན་གཟུགས་དག་ལས་སྐྱེ་བའི་ཕྱིར་དང་། བདེ་སོགས་དེས་ཕན་བཏགས་པའི་ནུས་པ་ལས་སྐྱེ་བར་གྲུབ་པ་མེད་པའི་ཕྱིར། 

			གཞན་དག་ན་རེ། 

			གཉིས་ཀྱིས་སོ་སོ་སོ་སོར་ཡང་། །

			ནུས་པ་ཡིན་ན། 

			གཟུགས་དང་བདེ་བ་གཉིས་ཀྱིས་སོ་སོ་སོ་སོར་ཡང་གཟུགས་འཛིན་དབང་ཤེས་བསྐྱེད་ནུས་པ་ཡིན་པས། གཏན་ཚིགས་མ་གྲུབ་བོ་ཞེ་ན། 

			བཤད་པ། 

			སྔོ་སོགས་བཞིན། །

			བདེ་སོགས་འབའ་ཞིག་འཛིན་པར་འགྱུར། །

			དེ་རྒྱུའི་དོན་ནི་མ་བཟུང་བར། །

			དེ་མྱོང་བར་ནི་མི་རིགས་སོ། །

			ཞེས་སྨོས་ཏེ། དེ་ལྟར་ཡིན་ན་གཟུགས་འཛིན་དབང་ཤེས་ཀྱིས་བདེ་སོགས་འབའ་ཞིག་གཟུང་དོན་དུ་འཛིན་པར་འགྱུར་ཏེ། བདེ་སོགས་ཀྱི་གཟུང་དོན་ལས་སྐྱེས་པའི་དབང་ཤེས་ཡིན་པའི་ཕྱིར། དཔེར་ན། སྔོ་སོགས་འབའ་ཞིག་འཛིན་པའི་དབང་ཤེས་བཞིན་ནོ། །འདོད་པར་མི་ནུས་ཏེ། བདེ་སོགས་དེ་རྒྱུར་གྱུར་པའི་དོན་གཟུགས་སོགས་ནི་མ་བཟུང་བར་གཟུགས་ལས་བྱུང་བའི་བདེ་བ་འབའ་ཞིག་པ་དེ་མྱོང་བ་ནི་མི་རིགས་(༢༦༩བ)སོ། །

			གལ་ཏེ་ཡང་། 

			དོན་དང་ལྷན་ཅིག་ཉིད་འཛིན་ན། །

			ཞེས་སྨོས་ཏེ། གཞན་དག་ན་རེ། དབང་ཤེས་ཀྱིས་དོན་དང་བདེ་སོགས་ལྷན་ཅིག་པ་ཉིད་དུ་འཛིན་པས་སྐྱོན་མེད་དོ་ཞེ་ན། 

			བཤད་པ། 

			བདེ་སོགས་ཀྱིས་ནི་ནུས་པ་ཅི། །

			གང་ཕྱིར་དེས་བསྐྱེད་བློ་མི་འདོད། །

			ཅེས་སྨོས་ཏེ། དབང་ཤེས་ཆོས་ཅན། བདེ་སོགས་ཀྱིས་ནི་ཁྱོད་ལ་ཕན་པའི་ནུས་པ་ཅི་ཡོད་དེ། མེད་པར་ཐལ། གང་གི་ཕྱིར་ན། བདེ་སོགས་དེས་བསྐྱེད་པའི་དབང་པོའི་བློ་ཕ་རོལ་པོ་ཁྱོད་མི་འདོད་པའི་ཕྱིར། 

			བཞི་པ་དོན་མེད་པར་བདེ་སོགས་འཛིན་པར་མི་འཐད་པ་ནི། 

			དོན་མེད་པར་ནི་བདེ་ལ་སོགས། །

			མིག་སོགས་རྣམས་ཀྱིས་མྱོང་ན་ནི། །

			གཟུགས་སོགས་བུད་མེད་སོགས་ཁྱད་པར། །

			ནམ་ཡང་མིག་གིས་འཛིན་མི་འགྱུར། །

			ནང་གི་ཡན་ལག་ནུས་པའི་དོན། །

			ཡོད་ན་ཕྱི་རོལ་མཐོང་མི་འགྱུར། །

			དོན་འཛིན་ན་ནི་དེ་ལས་སྐྱེས། །

			བདེ་བ་ལ་སོགས་མྱོང་མི་འགྱུར། །

			ཞེས་སྨོས་ཏེ། གལ་ཏེ། དོན་མེད་པར་ནི་བདེ་བ་ལ་སོགས་པ་དེ་མིག་གི་ཤེས་པ་ལ་སོགས་པ་རྣམས་ཀྱིས་མྱོང་བར་ཁས་ལེན་ནོ་ཞེ་ན་ནི། དེ་ཉིད་མི་འཐད་དེ། དེ་ལྟར་ཡིན་ན་བདེ་སྡུག་གི་རྒྱུ་གཟུགས་སོགས་དང་། བུད་མེད་དང་སྐྱེས་པ་སོགས་ཀྱི་ཁྱད་པར་ནམ་ཡང་མིག་གིས་འཛིན་པར་མི་འགྱུར་བའི་ཕྱིར། ཁྱབ་སྟེ། ནང་གི་ཡན་ལག་བདེ་བ་ལ་སོགས་པ་རྣམས་དབང་ཤེས་བསྐྱེད་ནུས་པའི་གཟུང་དོན་དུ་ཡོད་ན་དབང་ཤེས་ཀྱིས་ཕྱི་རོལ་གྱི་གཟུགས་མཐོང་བར་མི་འགྱུར་བས་ཁྱབ་པའི་ཕྱིར་རོ། །

གལ་ཏེ། དོན་ཁོ་ན་འཛིན་ནོ་ཞེ་ན་ནི་དོན་གྱི་གཟུང་དོན་དེ་ལས་སྐྱེས་པའི་ཕྱིར། དབང་ཤེས་ཀྱིས་བདེ་བ་ལ་སོགས་པ་མྱོང་བར་མི་འགྱུར་རོ། །(༢༧༠ན)

			ལྔ་པ་བདེ་སོགས་དང་དོན་འཛིན་ལྷན་ཅིག་སྐྱེ་བ་མི་འཐད་པ་ལ། འགོག་བྱེད་ཀྱི་རིག་པ་དངོས། དེའི་ལན་དགག་པའོ། །

			དང་པོ་ནི། 

			ཡུལ་དེ་དང་ནི་དེ་ཡོད་ལས། །

			བློ་ནི་གཅིག་ཅར་སྐྱེ་ན་ནི། །

			གཅིག་ཅར་དོན་ནི་ཡོད་པ་ན། །

			བདེ་སྡུག་དག་ནི་རིག་པར་འགྱུར། །

			ཞེས་སྨོས་ཏེ། གལ་ཏེ། ཡུལ་གཟུགས་དེ་དང་ནི་བདེ་སོགས་དེ་ཡོད་ཙམ་ལས་དབང་ཤེས་དང་བདེ་སོགས་མྱོང་བའི་ཡིད་ཀྱི་བློ་གཉིས་ནི་གཅིག་ཅར་དུ་སྐྱེའོ་ཞེ་ན་ནི་འདོད་མི་འདོད་ཀྱི། དོན་གཉིས་ནི་ཡོད་པ་ན་ཆོས་ཅན། བདེ་སྡུག་འགལ་བ་དག་ནི་གཅིག་ཅར་དུ་རིག་པའི་ཤེས་པ་སྐྱེ་བར་འགྱུར་ཏེ། ཡུལ་འདོད་མི་འདོད་གཅིག་ཅར་དུ་ཡོད་པའི་ཕྱིར། ཁྱབ་པ་ཁས་བླངས་ཏེ། ཡིད་བྱེད་སྔ་མ་ལ་མ་བལྟོས་པར་དམིགས་རྐྱེན་སོ་སོ་ལས་རང་དབང་དུ་སྐྱེ་བར་འདོད་པའི་ཕྱིར། 

			གཉིས་པ་དེའི་ལན་དགག་པ་ལ། གཞན་དག་ན་རེ། 

			ནང་གི་ཉེར་ལེན་ཤེས་པ་ཡང་། །

			ཡོད་ན་སྡུག་བསྔལ་ལ་སོགས་འབྱུང་། །

			གཅིག་པོ་དེ་ནི་འགལ་བ་ཡི། །

			ཉེར་ལེན་མིན་པར་འདོད་ཅེ་ན། །

			ཞེས་སྨོས་ཏེ། ནང་གི་ཉེར་ལེན་ཤེས་པ་འགལ་བ་གཉིས་ཡང་གཅིག་ཅར་དུ་ཡོད་ན་འབྲས་བུ་སྡུག་བསྔལ་དང་བདེ་བ་ལ་སོགས་པ་གཅིག་ཅར་དུ་འབྱུང་བར་འགྱུར་ན་ཡང་ཉེར་ལེན་གཅིག་པོ་དེ་ནི་བདེ་སྡུག་འགལ་བའི་ཉེར་ལེན་མིན་པར་འདོད་ཅེ་ན། 

			བཤད་པ། 

			གང་གིས་རྣམ་པར་ཤེས་པ་ནི། །

			མི་ཤེས་པ་ཡི་ཉེར་ལེན་རྒྱུ། །

			ཞེས་སྨོས་ཏེ། བདེ་སྡུག་ཆོས་ཅན། རྣམ་པ་གང་གིས་ན་རྣམ་པར་ཤེས་པ་ནི་ཁྱོད་ཀྱི་ཉེར་ལེན་གྱི་རྒྱུ་ཡིན་ཏེ། མ་ཡིན་པར་ཐལ། མི་ཤེས་པ་སྟེ། བེམ་པོ་ཡིན་པའི་ཕྱིར། 

			བདག་པོ་(༢༧༠བ)ཉིད་དུ་གྱུར་ཡིན་ན། །

			ཞེས་སྨོས་ཏེ། གཞན་དག་ན་རེ། རྣམ་པར་ཤེས་པ་སྔ་མ་དེ་བདེ་སོགས་ཀྱི་བདག་པོའི་རྐྱེན་ཉིད་དུ་འགྱུར་བ་ཡིན་ལ། དེས་ན་རྣམ་ཤེས་སྔ་མ་ཆོས་ཅན། གཅིག་ཅར་བདེ་སྡུག་གཉིས་ཀྱི་བདག་པོའི་རྒྱུར་མི་འགྱུར་ཏེ། རྒྱུ་གཅིག་ཡིན་པའི་ཕྱིར་ཞེ་ན། 

			བཤད་པ། 

			དེ་ནི་འགལ་བར་དག་ལའང་མཐོང་། །

			དཔེར་ན་སྣང་གཅིག་མཚན་རྒྱུ་དང་། །

			དེ་ལས་གཞན་པའི་དབང་པོ་དག །

			གཟུགས་མཐོང་བ་དང་མི་མཐུན་དང་། །

			མཐུན་པ་གཅིག་ཅར་བྱེད་པ་བཞིན། །

			ཞེས་སྨོས་ཏེ། དེ་ལྟར་ཡང་མ་ངེས་ཏེ། བདག་པོའི་རྒྱུ་གཅིག་ཡིན་པ་དེ་ནི་ཆོས་ཅན། རྣམ་ཤེས་སྔ་མ་དེ་འབྲས་བུ་འགལ་བ་གཉིས་ཀྱི་རྒྱུ་མིན་པར་བསྒྲུབ་ནུས་པའི་རྟགས་མིན་པར་ཐལ། མི་མཐུན་ཕྱོགས་འབྲས་བུ་འགལ་བ་དག་གི་བདག་རྐྱེན་ལའང་མཐོང་བའི་ཕྱིར་ཏེ། དཔེར་ན། སྣང་བ་ཉི་མའི་འོད་ཟེར་གཅིག་ཉིད་མཚན་མོར་རྒྱུ་བ་འུག་པ་དང་སྲིན་བྱ་ལ་སོགས་པ་དང་། དེ་ལས་གཞན་པའི་དབང་པོ་དག་གིས་གཟུགས་མཐོང་བའི་མི་མཐུན་པ་དང་མཐུན་པའི་རྐྱེན་གཅིག་ཅར་དུ་བྱེད་པ་བཞིན་ནོ། །

			གསུམ་པ་ཐ་སྙད་གཞན་རིག་བསྒྲུབ་པ་ནི། 

			དེ་ཕྱིར་བདེ་སོགས་རང་ཉིད་ལ། །

			འཕོས་པའི་དོན་ནི་སྣང་བ་དང་། །

			དེ་མྱོང་ཕྱིར་ན་འཇིག་རྟེན་འདོགས། །

			ཕྱི་རོལ་དོན་ནི་དངོས་སུ་མིན། །

			རང་བདག་རིག་བྱེད་འདི་དག་ནི། །

			དོན་ལས་སྐྱེ་བ་ཙམ་དུ་ཟད། །

			དོན་གྱི་བདག་ཉིད་དེ་དག་གིས། །

			རང་གི་བདག་རྒྱུར་དེས་མྱོང་ཡིན། །

			དེས་ན་དོན་མྱོང་བར་བཤད་དེ། །

			དམིགས་པ་ཉིད་ནི་དེར་སྣང་བའི། །

			ཞེས་སྨོས་ཏེ། དེ་ལྟར་རིགས་པའི་རྣམ་གྲངས་དུ་མས་བདེ་སོགས་རང་རིག་པར་གྲུབ་པ་དེའི་ཕྱིར། བདེ་(༢༧༡ན)སོགས་རང་ཉིད་ལས་འཕོས་ཤིང་ཤར་བའི་དོན་གྱི་རྣམ་པ་ནི་སྣང་བ་དང་རྣམ་པ་དེ་མྱོང་བའི་ཕྱིར་ན། འཇིག་རྟེན་ན་དོན་རིག་པའི་ཐ་སྙད་འདོགས་ཀྱི། ཕྱི་རོལ་གྱི་དོན་ནི་དངོས་སུ་མྱོང་བ་མིན་ནོ་ཞེས་བྱའོ། །རང་གི་བདག་ཉིད་རིག་པར་བྱེད་པའི་བདེ་སོགས་འདི་དག་ནི་ཕྱི་དོན་དངོས་སུ་མྱོང་བ་མ་ཡིན་ཏེ། གཟུགས་ཀྱི་དོན་ལས་སྐྱེས་པ་ཙམ་དུ་ཟད་པའི་ཕྱིར་རོ། །དེ་ལྟར་ན། དོན་གྱི་རྣམ་པའི་བདག་ཉིད་མྱོང་བྱེད་དེ་དག་གི་རང་གི་བདག་ཉིད་དུ་གྱུར་པ་མྱོང་བ་ཡིན་པའི་ཕྱིར་ན། བདེ་སོགས་དེས་རང་ཉིད་མྱོང་བ་ཡིན་ནོ། །ཤེས་པ་རང་གི་བདག་ཉིད་དུ་གྱུར་པའི་དོན་གྱི་རྣམ་པ་མྱོང་བ་དེས་ན་བདེ་སོགས་ཀྱི་དོན་མྱོང་བར་བཤད་དེ། དེའི་ཕྱིར། དོན་དངོས་སུ་མྱོང་བ་ནི་མ་ཡིན་ནོ། །འོན་ཀྱང་བདེ་སོགས་ཆོས་ཅན། དོན་དངོས་སུ་མ་རིག་ཀྱང་། དོན་ལ་དམིགས་པ་ཉིད་ནི་ཡིན་ཏེ། དོན་དེར་སྣང་བ་ཡིན་པའི་ཕྱིར། 

			གཉིས་པ་བདེ་སོགས་ཕྱིའི་བེམ་པོར་འདོད་པ་དགག་པ་ལ། ཁས་བླངས་བརྗོད་པ། དེ་དགག་པའོ། །

			དང་པོ་ནི། 

			འགའ་ཞིག་བདེ་སོགས་ཕྱི་རོལ་ན། །

			གནས་ཉིད་དང་ནི་སེམས་མེད་དང་། །

			གཟུང་བར་སྨྲ་སྟེ། 

			ཞེས་སྨོས་ཏེ། གྲངས་ཅན་འགའ་ཞིག་ན་རེ། བདེ་སོགས་ནི་ཕྱི་རོལ་ན་གཟུགས་སོགས་དེ་ཙམ་ལྔའི་ངོ་བོར་གནས་པ་ཉིད་དང་ནི་སེམས་མེད་ཡིན་པ་དང་། རྣམ་ཤེས་ཀྱི་གཟུང་བའི་ཡུལ་ཡིན་པར་སྨྲའོ། །

			གཉིས་པ་དེ་དགག་པ་ལ། རྣམ་ཤེས་ཀྱི་གཟུང་བྱར་མི་འཐད། ཕྱི་རོལ་ན་གནས་པ་མི་འཐད། སེམས་མེད་དུ་མི་འཐད་པའོ། །

			དང་པོ་ནི། 

			དེ་ཡི་ཡང་། །

			གཅིག་ཅར་གཉིས་འཛིན་མི་རིགས་སོ། །

			ཞེས་སྨོས་ཏེ། བྱེ་བྲག་པར་མ་ཟད་གྲངས་ཅན་(༢༧༡བ)དེ་ཡི་ཡང་གཟུགས་འཛིན་དབང་ཤེས་ཆོས་ཅན། གཅིག་ཅར་དུ་གཟུགས་དང་བདེ་སོགས་གཉིས་འཛིན་པར་མི་རིགས་སོ། །ཅིའི་ཕྱིར་ཞེ་ན། བདེ་བ་དེ་རང་དབང་དུ་མི་འཛིན་པའི་ཕྱིར་རོ། །

			གཞན་དག་ན་རེ། 

			སྔོ་སོགས་རང་བཞིན་བདེ་སོགས་དང་། །

			གཅིག་ཕྱིར་གཅིག་ཅར་འཛིན་ཅེ་ན། །

			ཞེས་སྨོས་ཏེ། སྔོ་སོགས་ཀྱི་རང་བཞིན་དེ་བདེ་སོགས་ཀྱི་རང་བཞིན་དང་གཅིག་ཡིན་པའི་ཕྱིར། གཅིག་ཅར་དུ་འཛིན་པར་རིགས་སོ་ཞེ་ན། 

			བཤད་པ། 

			ཐ་དད་སྣང་ཅན་སེམས་ཀྱིས་ནི། །

			གཟུང་དེ་ཇི་ལྟར་ཐ་མི་དད། །

			ཅེས་སྨོས་ཏེ། བདེ་སོགས་དང་སྔོ་སོགས་གཉིས་ནི་ཐ་དད་པར་སྣང་བ་ཅན་གྱི་མ་འཁྲུལ་པའི་སེམས་ཀྱིས་ནི་ཐ་དད་དུ་གཟུང་བའི་ཕྱིར། དེ་གཉིས་ཇི་ལྟར་ན་ཐ་མི་དད། 

			གཉིས་པ་ཕྱི་རོལ་ན་གནས་པ་མི་འཐད་པ་ནི། 

			ཕྱི་དེར་ཁྱད་པར་ཡོད་མིན་ཡང་། །

			གོམས་པ་ཡི་ནི་ཁྱད་པར་ལས། །

			བློ་ལ་དགའ་དང་ཡོངས་སུ་གདུང་། །

			ཁྱད་པར་དུ་ནི་མི་འགྱུར་རོ། །

			ཞེས་སྨོས་ཏེ། བདེ་བ་ལ་སོགས་པ་ནི་གོམས་པ་ཡི་ནི་ཁྱད་པར་ལས་བློ་ལ་དགའ་བ་དང་ཡོངས་སུ་གདུང་བའི་ཁྱད་པར་དུ་ནི་སྐྱེ་བར་མི་འགྱུར་རོ། །ཅིའི་སླད་དུ་ཞེ་ན། ཕྱི་རོལ་གྱི་དོན་དེར་ཁྱད་པར་ཡོད་པ་མ་ཡིན་པའི་ཡང་ཕྱིར་རོ། །

			གཞན་དག་ན་རེ། 

			གལ་ཏེ་བློ་ཡང་བདེ་སོགས་ཀྱི། །

			བདག་ཉིད་ཡིན་པས་མི་འགལ་ན། །

			ཞེས་སྨོས་ཏེ། གལ་ཏེ། གཟུགས་སོགས་བདེ་སོགས་ཡིན་པ་ལྟར་བློ་ཡང་བདེ་སོགས་ཀྱི་བདག་ཉིད་ཡིན་པས་བློ་གོམས་པས་ཁྱད་པར་འགྱུར་བ་ན་བདེ་སོགས་ཀྱང་གོམས་པས་ཁྱད་པར་དུ་འགྱུར་བ་མི་འགལ་ལོ་ཞེ་ན། 

			བཤད་པ། 

			ད་ནི་ཕྱི་དེ་བདེ་སོགས་ཀྱི། །

			བདག་ཉིད་ཡིན་ཅེས་ཇི་ལྟར་རྟོགས། །

			ཞེས་སྨོས་ཏེ། བདེ་སོགས་(༢༧༢ན)ནི་གོམས་པའི་ཁྱད་པར་དུ་འགྱུར་བའི་བློ་ཡིན་ན་ད་ནི་ཕྱི་རོལ་གྱི་དེ་ཙམ་ལྔ་པོ་དེ་བདེ་སོགས་བདག་ཉིད་ཡིན་ཅེས་ཇི་ལྟར་རྟོགས་ཏེ་མི་འཐད་དོ། །

			གཞན་དག་ན་རེ། 

			གལ་ཏེ་རིགས་ནི་ཐ་དད་དག །

			གཟུང་འཛིན་མིན་ན། 

			ཞེས་སྨོས་ཏེ། གལ་ཏེ། དེ་ཙམ་ལྔ་པོ་བདེ་སོགས་མ་ཡིན་ན། འོ་ན་དེ་ཙམ་ལྔ་པོ་དང་། ནང་གི་བདེ་སོགས་རིགས་ནི་ཐ་དད་དག་ཡིན་པའི་ཕྱིར། དེ་གཉིས་གཟུང་འཛིན་མིན་པར་ཐལ་ལོ་ཞེ་ན། 

			བཤད་པ། 

			སྐྱེས་བུ་ནི། །

			ཀུན་གྱི་འཛིན་བྱེད་མི་འགྱུར་ཏེ། །

			དེས་ན་ཟ་བ་པོ་ཉིད་ཉམས། །

			འདིས་ནི་རྒྱུ་དང་འབྲས་བུ་བསལ། །

			རྒྱུ་དང་འབྲས་བུ་མ་ཡིན་ཏེ། །

			གཟུང་དང་འཛིན་པ་ཉིད་མེད་ཕྱིར། །

			ཡོད་ན་དེ་ནི་གཞན་ལའང་འགྱུར། །

			ཞེས་སྨོས་ཏེ། དེ་ལྟར་ན། བདག་ཤེས་རིག་གི་སྐྱེས་བུ་ནི་ཆོས་ཅན། གཟུགས་སོགས་ཀུན་གྱི་འཛིན་བྱེད་དུ་མི་འགྱུར་ཏེ་རིགས་ཐ་དད་པའི་ཕྱིར་རོ། །འདོད་ན། ཀུན་གྱི་འཛིན་བྱེད་མ་ཡིན་པ་དེས་ན་ཀུན་གྱི་ཟ་བ་པོ་ཉིད་ཡིན་པས་ཉམས་སོ། །རིགས་ཐ་དད་ལ་གཟུང་འཛིན་མེད་པ་བཀག་པའི་རིགས་པ་འདིས་ནི་རིགས་ཐ་དད་ལ་རྒྱུ་དང་འབྲས་བུ་ཡང་མེད་པར་བསལ་བ་ཡིན་ཏེ། རྒྱུ་འབྲས་ལ་རིགས་གཅིག་དགོས་ན་བློ་དང་བདེ་སོགས་ཀྱང་རྒྱུ་འབྲས་མ་ཡིན་པར་ཐལ་བའི་ཕྱིར་རོ། །

གཞན་ཡང་། ཁས་ལེན་དང་ཡང་འགལ་ཏེ། བློ་དང་བདེ་བ་ཆོས་ཅན། རྒྱུ་དང་འབྲས་བུ་མ་ཡིན་པར་ཐལ། གཟུང་བ་དང་འཛིན་པ་ཉིད་དུ་མེད་པའི་ཕྱིར། ཅི་སྟེ། བློ་དང་བདེ་བ་ལ་གཟུང་འཛིན་ཡོད་པས་རྒྱུ་དང་འབྲས་བུ་ཡིན་པར་ཡོད་ན་གཟུང་འཛིན་དུ་ཡོད་པས་རྒྱུ་འབྲས་སུ་ཡོད་པ་དེ་ནི་གཞན་སྐྱེས་བུ་དང་གཟུགས་སོགས་ལའང་མཚུངས་པར་འགྱུར་རོ། །

			གསུམ་པ་སེམས་མེད་དུ་མི་འཐད་པ་ལ། ནང་སེམས་སུ་(༢༧༢བ)བསྒྲུབ་པ། དེའི་ལན་དགག་པའོ། །

			དང་པོ་ནི། 

			དེ་ཕྱིར་དེ་ནི་ནང་ཉིད་དང་། །

			མྱོང་བྱ་ཉིད་ཕྱིར་སེམས་ཡིན་ནོ། །

			གང་གི་རང་བཞིན་མྱོང་མ་ཡིན། །

			དེ་ནི་དེ་ཡི་མྱོང་བ་ཡིན། །

			ཞེས་སྨོས་ཏེ། གོམས་པ་ལས་ཁྱད་པར་དུ་འགྱུར་བ་དེའི་ཕྱིར། བདེ་སོགས་དེ་ནི་ཕྱི་རོལ་གྱི་དོན་མ་ཡིན་པར་ནང་ཉིད་ཡིན་ཅེས་པ་དང་། ནང་དེ་ཡང་མྱོང་བྱ་ཉིད་ཡིན་པའི་ཕྱིར་སེམས་ཡིན་ནོ། །ཁྱབ་སྟེ། གང་གི་རང་བཞིན་མྱོང་བ་སེམས་མ་ཡིན་པ་དེ་ནི་མྱོང་བྱེད་དེའི་མྱོང་བྱ་མ་ཡིན་པས་ཁྱབ་པའི་ཕྱིར་ཏེ། དཔེར་ན། དཀར་པོ་མཐོང་བས་སེར་པོ་བཞིན་ནོ། །

			གཞན་དག་ན་རེ། 

			ལ་ཏེ་དེ་རང་བཞིན་མིན་པ། །

			མྱོང་བས་བློ་གནས་དེ་རིག་ན། །

			ཞེས་སྨོས་ཏེ། གལ་ཏེ། བདེ་སོགས་མྱོང་བ་མིན་ཀྱང་མྱོང་བར་བྱ་བ་ཡིན་ཏེ། བདེ་སོགས་དེའི་རང་བཞིན་མིན་པའི་མྱོང་བ་ཤེས་རིག་གིས་བློའམ་ཆེན་པོ་ལ་གནས་པའི་བདེ་སོགས་ཀྱི་རྣམ་པ་དེ་རིག་གོ། །

			དེ་ཡང་བློའམ་ཆེན་པོ་ལ་ཤེས་རིག་དང་བདེ་སོགས་ཀྱི་རྣམ་པ་འདུ་བའི་འབྲེལ་པ་ལས་ཡིན་ནོ་ཞེ་ན། 

			བཤད་པ། 

			མངོན་སུམ་དྲན་པའི་རྣམ་པ་ཅན། །

			མྱོང་བ་མ་གཏོགས་འདི་བློ་གང་། །

			དེ་དང་དེ་དོན་ལ་བརྟེན་ནས། །

			བདེ་དང་སྡུག་བསྔལ་སོགས་མྱོང་བ། །

			གཅིག་ཉིད་འབྱུང་བར་འགྱུར་མཐོང་གི། །

			བར་དུ་གཞན་ནི་མ་མཐོང་ངོ་། །

			ཞེས་སྨོས་ཏེ། བདེ་སོགས་མངོན་སུམ་དུ་དམིགས་པའི་རྣམ་པ་ཅན་རྟོག་མེད་ཀྱི་མྱོང་བ་དང་། བདེ་སོགས་དྲན་པའི་རྣམ་པ་ཅན་རྟོག་པའི་མྱོང་བ་མ་གཏོགས་པའི་བར་འདི་ན་བློའམ་ཆེན་པོ་ཞེས་བྱ་བ་གང་ཡོད་དེ། འདོད་པའི་དོན་དེ་དང་མི་འདོད་པ་དེའི་དོན་ལ་བརྟེན་ནས་བདེ་བ་དང་སྡུག་བསྔལ་ལ་སོགས་པ་མྱོང་བའི་ཤེས་པ་གཅིག་ཉིད་འབྱུང་བར་འགྱུར་བར་(༢༧༣ན)མཐོང་གི་ཡུལ་དང་ཤེས་པའི་བར་དུ་གཞན་བློའམ་ཆེན་པོ་ཞེས་བྱ་བ་ནི་ཚད་མས་མ་མཐོང་ངོ་། །

			གཉིས་པ་དེ་ལ་རྩོད་པ་སྤང་བ་ནི། 

			ལྕགས་གོང་དང་ནི་མེ་བཞིན་དུ། །

			འདྲེས་པས་རྣམ་དབྱེར་མེད་ཅེ་ན། །

			ཞེས་སྨོས་ཏེ། གཞན་དག་ན་རེ། ལྕགས་བསྲེགས་པ་ན་ལྕགས་གོང་དང་མེ་གཉིས་ཤིན་ཏུ་འདྲེས་པས་གཅིག་ཏུ་དམིགས་པ་དེ་བཞིན་དུ་བློ་མྱོང་གཉིས་ཐ་དད་ཀྱང་འདྲེས་པས་རྣམ་པར་དབྱེ་བ་མེད་པར་གཅིག་ཏུ་དམིགས་པ་ཡིན་ནོ། །

			དེའི་ཕྱིར་མ་ངེས་སོ་ཞེ་ན། 

			བཤད་པ། 

			དེ་ལྟར་ཡིན་ན་དངོས་ཀུན་ལ། །

			ཐ་དད་ཐ་དད་མིན་གཞག་ཉམས། །

			ཐ་དད་མེད་མྱོང་གཅིག་ཡིན་ན། །

			དེ་ལྟར་གང་མིན་དེ་ཐ་དད། །

			ཅན་གྲུབ་འདི་སྒྲུབ་བྱེད་མིན་ན། །

			ཐ་དད་སྒྲུབ་བྱེད་འགྲུབ་མ་ཡིན། །

			ཅེས་སྨོས་ཏེ། དེ་ལྟར་ཡིན་ན། དངོས་པོ་ཀུན་ལ་རྫས་ཐ་དད་དང་ཐ་དད་མིན་པའི་རྣམ་གཞག་ཐམས་ཅད་ཉམས་ཏེ། ཐ་དད་པ་མེད་པར་མྱོང་ཞིང་དམིགས་པ་དེ་གཅིག་གི་སྒྲུབ་བྱེད་ཡིན་ན། གཅིག་པ་དེ་ལྟར་དུ་མྱོང་བ་གང་མ་ཡིན་པ་དེ་ཐ་དད་པ་ཅན་གྱི་སྒྲུབ་བྱེད་ཡིན་ལ། གཅིག་དང་ཐ་དད་དུ་གྲུབ་པ་འདི་གཉིས་དེའི་སྒྲུབ་བྱེད་མ་ཡིན་ན། གཅིག་དང་ཐ་དད་ཀྱི་སྒྲུབ་བྱེད་ཚད་མས་འགྲུབ་པ་མ་ཡིན་པའི་ཕྱིར་རོ། །

			གཞན་ཡང་། 

			སྡུག་བསྔལ་དཀར་སོགས་ཐ་དད་སྣང་། །

			ཐ་དད་མ་ཡིན་བློ་མྱོང་ནི། །

			ཐ་དད་མེད་སྣང་ཐ་དད་ན། །

			ཐ་དད་ཐ་དད་མེད་རྟེན་ཅི། །

			ཞེས་སྨོས་ཏེ། སྡུག་བསྔལ་དང་དཀར་པོ་སོགས་བློ་མ་འཁྲུལ་པ་ལ་ཐ་དད་དུ་སྣང་ཡང་ཐ་དད་མ་ཡིན་ལ། བློ་དང་མྱོང་བ་གཉིས་ནི་ཐ་དད་མེད་པར་སྣང་ཡང་ཐ་དད་པའི་ཕྱིར་ན། གྲངས་ཅན་ཁྱོད་ཀྱི་ལུགས་ལ་ཐ་དད་དང་ཐ་དད་མེད་པའི་རྟེན་(༢༧༣བ)ཚད་མས་གྲུབ་པ་ཅི་ཡོད་དེ་མེད་པར་འགྱུར་རོ། །

			འོ་ན་སངས་རྒྱས་པ་ཁྱེད་ཀྱི་ལུགས་ལ་ཡང་གཙོ་བོ་སེམས་ཀྱི་འཁོར་དུ་ཚོར་བ་ལྟ་བུ་གཅིག་གསལ་བའི་ཚེ་ན་སེམས་བྱུང་ལྷག་མ་རྣམས་རྫས་ཐ་དད་དུ་མེད་པར་འགྱུར་ཏེ། རྫས་ཐ་དད་དུ་མ་དམིགས་པའི་ཕྱིར་རོ་ཞེ་ན། 

			བཤད་པ། 

			གཅིག་ཚེ་གསལ་བས་བསྒྲིབས་ན་ཡང་། །

			སེམས་ཀྱི་ཁྱད་པར་རྒྱུན་དག་ལ། །

			ཐ་དད་པར་ནི་མཐོང་བའི་ཕྱིར། །

			ཐ་དད་རྣམ་གཞག་གྲུབ་པ་ཡིན། །

			ཅེས་སྨོས་ཏེ། སེམས་དང་སེམས་བྱུང་རྣམས་དུས་གཅིག་གི་ཚེ་ཚོར་བ་ལ་སོགས་པ་གསལ་བས་ཉིན་པར་གྱི་སྐར་མ་ལྟར་བསྒྲིབས་ཤིང་ཐ་དད་པར་མ་ངེས་པ་སྲིད་ན་ཡང་སེམས་དང་སེམས་བྱུང་རྣམས་ཐ་དད་པའི་རྣམ་གཞག་གྲུབ་པ་ཡིན་ཏེ། གཙོ་བོ་སེམས་ཀྱི་ཁྱད་པར་གྱི་རྒྱུན་དག་ལ་ཀུན་འགྲོ་ལྔ་པོ་དེ་རྫས་ཐ་དད་པར་ནི་མཐོང་བའི་ཕྱིར་རོ། །སྟོན་ཀའི་མར་ངོའི་ནམ་ཕྱེད་ཀྱི་སྐར་མ་ལྟར་རོ་ཞེས་ལྷའིའོ། །

			སློབ་དཔོན་རྒྱན་མཛད་པ་ནི། 

			སེམས་དང་སེམས་ལས་བྱུང་བ་དག་ཐ་དད་པ་ཡིན་ནོ། །

			ཞེས་བཤད་པའི་ཕྱིར། དེ་ལྟར་ཁས་ལེན་པ་ནི་མ་ཡིན་མོད། ཁས་བླངས་ནས་བཤད་པ་ཡིན་ཅེས་པ་ནི་ཆེས་འབྲེལ་ལོ། །

			གཉིས་པ་བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། མཚན་གཞི་དཔེར་བརྗོད་པ། མཚན་ཉིད་ངེས་བྱེད། ངོ་བོའི་སྒྲུབ་བྱེད་དོ། །

			དང་པོ་ལ། རྩ་བས་མདོར་བསྟན་པ། འགྲེལ་པས་རྒྱས་པར་བཤད་པའོ། །

			དང་པོ་ནི། བདེ་བ། ཞེས་སོ། །ཚོར་བ་བདེ་བ་དང་སྡུག་བསྔལ་ལ་སོགས་པའི་ཤེས་པ་ཐམས་ཅད་ཀྱི་སྟེང་གི་རང་གི་བདག་ཉིད་གསལ་རིག་གི་ཆར་གནས་པ་རྣམས་ཆོས་ཅན། མངོན་སུམ་(༢༧༤ན)མོ་ཞེས་བྱ་སྟེ། རྟོག་པ་དང་བྲལ་ཞིང་མ་འཁྲུལ་པའི་ཕྱིར། 

			གཉིས་པ་འགྲེལ་པས་རྒྱས་པར་བཤད་པ་ལ། བདེ་སོགས་དཔེར་སྨོས་པའི་དགོས་པ། དེས་ཤེས་པ་ཐམས་ཅད་ལ་མཚོན་པའོ། །

			དང་པོ་ནི། བདེ་བ། ཞེས་སོ། །སེམས་དང་སེམས་ལས་བྱུང་བ་གཞན་ཡང་ཡོད་པ་མ་ཡིན་ནམ། ཅིའི་ཕྱིར་བདེ་བ་ལ་སོགས་པ་སྨོས་ཤེ་ན། བདེ་བ་ལ་སོགས་པ་སྨོས་པ་ནི་ཆོས་ཅན། དགོས་པ་ཡོད་དེ། སིམ་པར་ཉམས་སུ་མྱོང་བ་ལ་སོགས་པའི་ཤེས་པ་གསལ་ཆ་ཆེ་བ་དེ་ཉིད་རང་རིག་པའི་མངོན་སུམ་གྱི་མཚན་གཞིར་བསྟན་པས་རང་རིག་གོ་སླ་བའི་དོན་ནམ་ཆེད་ཡོད་པའི་ཕྱིར། 

			གཉིས་པ་དེས་ཤེས་པ་ཐམས་ཅད་ལ་མཚོན་པ་ནི། ཤེས་པ། ཞེས་སོ། །བདེ་སོགས་རང་རིག་ཏུ་བསྟན་པ་ཆོས་ཅན། བདེ་སོགས་ཁོ་ན་རང་རིག་པའི་མངོན་སུམ་དུ་བསྟན་པ་མ་ཡིན་ཏེ། ཤེས་པ་ཐམས་ཅད་ཀྱི་སྟེང་གི་རང་གི་བདག་ཉིད་རིག་པའི་གསལ་བའི་ཆ་ནི་རང་རིག་པའི་མངོན་སུམ་དུ་མཚོན་པ་ཡིན་པའི་ཕྱིར། 

			གཉིས་པ་མཚན་ཉིད་ངེས་བྱེད་ལ། མ་འཁྲུལ་པའི་སྒྲུབ་བྱེད། རྟོག་བྲལ་གྱི་སྒྲུབ་བྱེད་དོ། །

			དང་པོ་ནི། བདེ་སོགས་རིགས་པའི་རང་རིག་ཆོས་ཅན། མ་འཁྲུལ་པ་ཡིན་ཏེ། རང་གི་རང་བཞིན་མངོན་དུ་གྱུར་པའི་ཚུལ་གྱིས་སྒྲོ་མ་བཏགས་པར་འཛིན་པའི་ཤེས་པ་ཡིན་པའི་ཕྱིར་ཞེས་འགྲེལ་པས་ཁ་བསྐང་བ་སྟེ། 

			ཇི་སྐད་དུ་འཐད་ལྡན་ལས། 

			འདི་ལྟར་རང་གི་རང་བཞིན་འཛིན་པ་ནི་དངོས་སུ་སྟེ། བདག་ཉིད་ནི་བདག་ཉིད་རིག་པའི་ལྐོག་ཏུ་གྱུར་པ་མ་ཡིན་པའི་ཕྱིར་རོ། །བདག་ཉིད་རིག་པར་བྱེད་པ་ནི་བདག་ཉིད་ལ་མ་འཁྲུལ་པ་དང་རྟོག་པ་མེད་པ་ཡང་ཡིན་ནོ། །

			ཞེས་གསུངས་སོ། །

			གཉིས་པ་རྟོག་བྲལ་གྱི་སྒྲུབ་བྱེད་ལ། རྒྱས་པར་བཤད་པ། དེ་དག་གི་གྲུབ་པའི་དོན་ནོ། །(༢༧༤བ)

			དང་པོ་ལ། མཚམས་སྦྱར་བས་དམ་བཅའ། རྩ་བས་རྟགས་དགོད། འགྲེལ་པས་ཚུལ་བསྒྲུབ་པའོ། །

			དང་པོ་ནི། བདེ་བ། ཞེས་སོ། །བདེ་བ་ལ་སོགས་པ་རྣམས་ཀྱི་བདག་ཉིད་རིག་པའི་མངོན་སུམ་ལ་ནི་རྣམ་པར་རྟོག་པ་སྲིད་པ་མ་ཡིན་ཏེ། རྒྱུ་མཚན་གང་གི་ཕྱིར་ཞེས་འོག་མ་དང་སྦྲེལ་ལོ། །

			གཉིས་པ་རྩ་བས་རྟགས་དགོད་པ་ནི། གཞན་ལ། ཞེས་སོ། །བདེ་བ་ལ་སོགས་པ་རྣམས་ལ་བརྡ་བྱ་བར་ནུས་པ་མ་ཡིན་པའི་ཕྱིར་ཏེ། བརྡ་དུས་ཀྱི་བདེ་སོགས་གཞན་ཐ་སྙད་དུས་ཀྱི་བདེ་སོགས་ལ་རྗེས་སུ་འགྲོ་བ་ལ་བརྟེན་པ་མིན་པའི་བདག་ཉིད་ཡིན་པའི་ཕྱིར་རོ། །དེས་ན་བདེ་སོགས་སྒྲའི་དངོས་ཀྱི་བརྗོད་བྱ་མ་ཡིན་པར་གྲུབ་པས་བདེ་སོགས་འཛིན་པའི་རང་རིག་སྒྲའི་བརྗོད་བྱ་འཛིན་པའི་རྟོག་པ་དང་བྲལ་བར་གྲུབ་བོ། །

			གསུམ་པ་འགྲེལ་པས་ཚུལ་བསྒྲུབ་པ་ལ། རྟགས་གཉིས་པ་མ་ངེས་སོ་ཞེ་ན། བདེ་སོགས་ལ་རང་རིག་གིས་བརྡ་བྱེད་དམ། རིག་པ་གཞན་གྱིས་བྱེད། 

			དང་པོ་ལྟར་ན། བདེ་སོགས་མ་སྐྱེས་པ་ལ་བརྡ་བྱེད་དམ། སྐྱེས་པ་ལ་བྱེད། དང་པོ་ལྟར་ན་བདེ་བ་ལ་སོགས་པ་ཡུལ་དུས་སོ་སོར་ངེས་པའི་བདག་ཉིད་མ་སྐྱེས་པ་རྣམས་ནི་ཆོས་ཅན། རང་རིག་པས་བརྡ་བྱ་བར་མི་ནུས་ཏེ། རང་རིག་པས་ཡུལ་དུ་བྱེད་པ་མ་ཡིན་པའི་ཕྱིར་ཏེ། བདེ་སོགས་མྱོང་བའི་རང་རིག་དེ་ནི་བདེ་སོགས་དེའི་བདག་ཉིད་ཀྱི་རང་བཞིན་མ་སྐྱེས་ནས་མེད་པ་བཞིན་དུ་དེ་མྱོང་རང་རིག་ཀྱང་མ་སྐྱེས་ནས་མེད་པའི་ཕྱིར་རོ། །

			གཉིས་པ་ལྟར་རོ་ཞེ་ན། བདེ་བ་ལ་སོགས་པ་འདི་དག་ལ་ཆོས་ཅན། རང་རིག་འདི་རྗོད་པར་བྱེད་པའི་བརྡ་སྦྱོར་བ་ནི་མ་ཡིན་ཏེ། བདག་ཉིད་(༢༧༥ན)ལ་བརྡ་བྱ་བྱེད་གཉིས་དེ་ལྟར་འཇུག་པ་འགལ་བའི་ཕྱིར་དང་། བདེ་སོགས་དེའི་རང་བཞིན་དེ་མྱོང་བ་རང་རིག་གིས་སྔོན་མ་མཐོང་བའི་ཕྱིར་རོ། །

			གཞན་ཡང་བདེ་སོགས་ལ་རང་རིག་གིས་བརྡ་བྱ་བར་མི་ནུས་ཏེ། དུས་དང་པོ་ལ་བརྡ་བྱ་བའི་ཡུལ་བདེ་སོགས་མཐོང་། དུས་གཉིས་པ་ལ་བརྡ་བརྗོད་པར་གཟོ་བ་ན། ཡུལ་བདེ་སོགས་དང་དེ་མྱོང་རང་རིག་པ་ཡང་འགགས་པའི་ཕྱིར་ཏེ། བརྡ་བྱ་བའི་ཡུལ་བདེ་སོགས་དེ་དང་བརྡ་བྱེད་པ་དེ་མྱོང་རང་རིག་ཐ་དད་པ་མེད་པའི་ཕྱིར་ནའོ། །ཁྱབ་སྟེ། གཟུང་བ་བདེ་སོགས་དང་འཛིན་པ་རང་རིག་མེད་པར་བརྡ་བྱེད་པ་མེད་པའི་ཡང་ཕྱིར། 

			གཉིས་པ་ལྟར་རིག་པ་གཞན་གྱིས་བརྡ་བྱེད་དོ་ཞེ་ན། གཞན། ཞེས་སོ། །རིག་པ་གཞན་གྱིས་ཀྱང་ཆོས་ཅན། བདེ་སོགས་ལ་བརྡ་བྱ་བར་མི་ནུས་ཏེ། བདེ་སོགས་འདས་པའི་རང་བཞིན་སྣང་ནས་རིག་པ་མ་ཡིན་པའི་ཕྱིར། སྔར་བརྡ་དུས་ཀྱི་བདེ་སོགས་ཕྱིས་ཐ་སྙད་ཀྱི་དུས་སུ་ཡང་འབྱུང་བ་མ་ཡིན་པས་བདེ་སོགས་ལ་བརྡ་བྱེད་པ་དོན་མེད་པའི་ཡང་ཕྱིར་རོ། །

			གཉིས་པ་དེ་དག་གིས་གྲུབ་པའི་དོན་ལ། རྩ་བ་དང་། འགྲེལ་པའོ། །

			དང་པོ་ནི། དེ་ཕྱིར། ཞེས་སོ། །བདེ་སོགས་དེ་དག་རིག་པའི་རང་རིག་ཆོས་ཅན། བརྗོད་པ་སྒྲ་དང་རྗེས་སུ་འབྲེལ་པ་ཅན་གྱི་རྟོག་པ་མ་ཡིན་ཏེ། སྣང་ཡུལ་བདེ་སོགས་སྒྲའི་དངོས་ཀྱི་བརྗོད་བྱ་མ་ཡིན་པ་དེའི་ཕྱིར། 

			གཉིས་པ་འགྲེལ་པ་ནི། བརྡ་མི་ནུས། ཞེས་སོ། །བདེ་བ་ལ་སོགས་པ་རྣམས་ཀྱི་བདག་ཉིད་རིག་པ་ཆོས་ཅན། བརྗོད་པ་སྒྲ་དང་དངོས་སུ་བརྗོད་བྱ་རྗོད་བྱེད་དུ་མ་འབྲེལ་བའི་བདེ་སོགས་ནི་འཛིན་པའི་མངོན་སུམ་གྱི་ཚད་མ་ཡིན་ཏེ། སྣང་ཡུལ་བདེ་སོགས་སྒྲའི་དངོས་ཀྱི་བརྗོད་བྱ་མ་ཡིན་(༢༧༥བ)པའི་ཕྱིར་ཏེ། བདེ་སོགས་ལ་བརྡ་བྱེད་པར་མི་ནུས་པའི་ཕྱིར་རོ། །

			གསུམ་པ་ངོ་བོའི་སྒྲུབ་བྱེད་ལ། རིགས་པ་ཅན་པ་ནང་གི་དོན་དུ་འདོད་པ་དགག །གྲངས་ཅན་ཕྱིའི་དོན་དུ་འདོད་པ་དགག་པའོ། །

			དང་པོ་ལ། འདོད་པ་བརྗོད་པས་མཚམས་སྦྱར། རྩ་བས་དགག་པ་མདོར་བསྟན། འགྲེལ་པས་དེ་རྒྱས་པར་བཤད་པའོ། །

			དང་པོ་ནི། ཁ་ཅིག །ཅེས་སོ། །རིགས་པ་ཅན་པ་ཁ་ཅིག་ན་རེ། བདེ་བ་ལ་སོགས་པ་རྣམས་ནི་རིག་པའི་རང་བཞིན་ཉིད་མ་ཡིན་གྱི། འོན་ཀྱང་བདེ་སོགས་བེམ་པོ་དང་སྒོ་ལྔའི་རྣམ་ཤེས་ནང་བདག་གི་དོན་གཅིག་ལ་འདུ་བ་ཅན་གྱི་ཡོན་ཏན་ཡིན་ཅིང་། དེ་སྒོ་ལྔའི་ཤེས་པས་རིག་པར་བྱ་བ་ཡིན་པས་རང་རིག་པ་ལྟར་སྣང་བ་ཡིན་ནོ་ཞེས་ཟེར་བ་དེ་དག་གི་ལུགས་ལ་ཡང་ཞེས་འོག་མ་དང་སྦྲེལ་ལོ། །

			གཉིས་པ་རྩ་བས་དགག་པ་མདོར་བསྟན་པ་ནི། དེ་དང་། ཞེས་སོ། །དབང་ཤེས་འཁོར་གྱི་བདེ་སོགས་ཆོས་ཅན། ཅིའི་ཕྱིར་ཤེས་པ་མ་ཡིན་ཏེ་ཡིན་པར་ཐལ། སྒོ་ལྔའི་ཤེས་པ་དེ་དང་ཤེས་པ་ཙམ་དུ་བསྐྱེད་པ་ལ་དངོས་རྒྱུ་ཤེས་པ་ཡིན་མིན་ཐ་དད་མེད་པར་ཉེར་ལེན་ཤེས་པ་སྔ་མའི་རྒྱུས་བསྐྱེད་པར་འདྲ་བའི་ཕྱིར། ཁྱབ་སྟེ། འདྲ་བ་དེ་དང་འདྲ་བ་དེ་མ་ཡིན་པའི་རང་བཞིན་ཅན་གྱི་འབྲས་བུ་ནི་འདྲ་བ་དེ་དང་འདྲ་བ་དེ་མིན་པའི་དངོས་རྒྱུ་ལས་སྐྱེས་པས་ཁྱབ་པའི་ཕྱིར་རོ། །

			གསུམ་པ་འགྲེལ་པས་དེ་རྒྱས་པར་བཤད་པ་ལ། ཁྱབ་པ་སྒྲུབ། ཕྱོགས་ཆོས་སྒྲུབ། རྟགས་དགོད། རྩོད་པ་སྤང་བའོ། །

			དང་པོ་ནི། དེ་དག ཅེས་སོ། །རིགས་པ་ཅན་པ་དེ་དག་ཀྱང་འདྲ་བ་དེ་དང་འདྲ་བ་དེ་མ་ཡིན་པའི་རང་གི་ངོ་བོ་ཅན་གྱི་དངོས་པོ་སྟེ་འབྲས་བུ་རྣམས་ཀྱི་འདྲ་བ་དེའི་རང་བཞིན་གྱི་འབྲས་བུ་དང་། འདྲ་བ་དེ་མ་ཡིན་(༢༧༦ན)པའི་རང་བཞིན་ཅན་གྱི་འབྲས་བུ་ལ་འདི་དག་འདྲ་བ་དང་མི་འདྲ་བར་འཇོག་པའི་རྒྱུ་མཚན་གང་ཡིན་ཅེས་བརྒལ་ཞིང་བརྟགས་ཏེ་དྲིས་པ་ན། འདྲ་བ་དེའི་རང་བཞིན་གྱི་རྒྱུ་ལས་སྐྱེས་པ་ནི་འབྲས་བུ་འདྲ་བ་དེའིརང་བཞིན་དུ་འཇོག་པ་དང་། འདྲ་བ་དེའི་རང་བཞིན་མ་ཡིན་པའི་དངོས་རྒྱུ་ལས་སྐྱེས་པ་ནི། འབྲས་བུ་འདྲ་བ་དེའི་རང་བཞིན་མ་ཡིན་པར་འཇོག་པ་ཡིན་ཅེས་རྒྱུའི་རང་བཞིན་ལ་བརྟེན་ཏེ་ལན་འདེབས་པར་བྱེད་དེ། དཔེར་ན། སཱ་ལུའི་ས་བོན་ལ་སོགས་པ་ནས་ཀྱི་ས་བོན་འདྲ་བ་དག་ལས་ནི་མྱུ་གུ་འདྲ་བ་དེ་སྐྱེས་པ་ཡིན་ལ། སཱ་ལུའི་ས་བོན་འདྲ་བ་དེ་ལས་གཞན་མི་འདྲ་བ་དག་ལས་ནི་མྱུ་གུ་འདྲ་བ་ལས་གཞན་མི་འདྲ་བ་སྐྱེ་བ་ཡིན་ནོ་ཞེས་བྱ་བའི་ལན་འདེབས་པ་ལྟ་བུའོ། །དེའི་བསམ་པ་ནི་དངོས་རྒྱུ་འདྲ་བ་ལས་སྐྱེས་པ་ལ་འབྲས་བུ་འདྲ་བས་ཁྱབ་སྟེ། སཱ་ལུའི་མྱུ་གུ་འདྲ་བ་བཞིན་ནོ། །འབྲས་བུ་མི་འདྲ་བ་ལ་དངོས་རྒྱུ་མི་འདྲ་བ་ལས་སྐྱེས་པས་ཁྱབ་སྟེ། མྱུ་གུ་མི་འདྲ་བ་བཞིན་ནོ། །ཞེས་སོ། །

			གལ་ཏེ། འབྲས་བུ་འདྲ་མི་འདྲ་གཉིས་ཡོད་ཀྱང་དངོས་རྒྱུ་འདྲ་མི་འདྲ་ལས་མ་སྐྱེས་པས་ཁྱབ་པ་མེད་དོ་ཞེ་ན། གློ་བུར། ཞེས་སོ། །འབྲས་བུ་འདྲ་མི་འདྲ་གཉིས་པོ་དེ་དངོས་རྒྱུ་འདྲ་མི་འདྲ་ལས་མ་སྐྱེས་ན་དེའི་རྒྱུ་མེད་པར་གློ་བུར་དུ་བྱུང་བ་ཉིད་དུ་འགྱུར་ལ། དེ་ལྟར་ན་ཡུལ་དང་དུས་དང་རང་བཞིན་སོ་སོར་ངེས་པ་ལ་བལྟོས་པ་མི་འཐད་པར་འགྱུར་བའི་ཕྱིར་རོ། །

			གཉིས་པ་ཕྱོགས་ཆོས་བསྒྲུབ་པ་ལ། བདེ་སོགས་རྐྱེན་གསུམ་ལས་སྐྱེས་པར་བསྒྲུབ། དེས་རྣམ་ཤེས་ཀྱང་རྐྱེན་གསུམ་ལས་སྐྱེས་པར་གྲུབ་བོ། །

			དང་པོ་ནི། དེ་ལ། ཞེས་སོ། །བདེ་སོགས་དངོས་རྒྱུ་འདྲ་བ་ལས་སྐྱེས་པར་བསྒྲུབ་པ་དེ་ལ་དབང་ཤེས་འཁོར་གྱི་བདེ་བ་ལ་སོགས་པ་ཡུལ་(༢༧༦བ)མེད་པར་སྐྱེ་བ་ནི་མ་ཡིན་ཏེ། བདེ་སོགས་ཀྱི་བདག་ཉིད་གཟུགས་ལ་སོགས་པ་ཇི་ལྟ་བུའི་ཡུལ་དང་ཡུལ་ཅན་དུ་རྗེས་སུ་འབྲེལ་བའི་བདེ་བ་ལ་སོགས་པ་རྣམས་ཡུལ་དབང་ཡིད་བྱེད་དེ་གསུམ་ཚོགས་པ་མེད་པར་མི་འབྱུང་ཞིང་། དེ་གསུམ་ཚོགས་ན་འབྱུང་བའི་ཕྱིར་དང་། དེ་བཞིན་དུ་དབང་ཤེས་འཁོར་གྱི་བདེ་སོགས་ནི་ཡུལ་དང་ཡིད་བྱེད་ཡོད་ཀྱང་རྟེན་དབང་པོ་མེད་པར་ཡང་སྐྱེ་བ་མ་ཡིན་ཏེ། གཟུགས་ལ་སོགས་པ་དང་ཡུལ་ཡུལ་ཅན་དུ་རྗེས་སུ་འབྲེལ་པ་ཅན་དུ་རྗེས་སུ་འབྲེལ་པ་ཅན་གྱི་བདེ་སོགས་རྣམས་གཟུགས་དེའི་ཡུལ་ཅན་གྱི་དབང་ཤེས་ཀྱི་རྟེན་དབང་པོ་དང་བྲལ་བ་ལ་ཡུལ་དང་ཡིད་ཚོགས་ཀྱང་སྐྱེ་བར་མ་མཐོང་བའི་ཕྱིར་དང་། དབང་པོ་ཉམས་པ་མེད་པ་ཉེ་བར་གནས་པ་ན་འབྱུང་བ་མཐོང་བའི་ཕྱིར་རོ། །དེ་བཞིན་དུ་ཡུལ་དབང་ཉེ་བར་གནས་ཀྱང་ཡིད་ལ་བྱེད་པ་མེད་པར་ཡང་དབང་ཤེས་འཁོར་གྱི་བདེ་སོགས་སྐྱེ་བ་མ་ཡིན་ཏེ། ཡུལ་དབང་གཉིས་ཀ་ཚོགས་ཀྱང་གཉིད་ལ་སོགས་པས་བསླད་པའི་བློ་ཅན་ལ་དབང་ཤེས་འཁོར་གྱི་བདེ་སོགས་མེད་པའི་ཕྱིར་རོ། །

			གཉིས་པ་དེས་རྣམ་ཤེས་ཀྱང་རྐྱེན་གསུམ་ལས་སྐྱེས་པར་གྲུབ་པ་ནི། རྣམ་པར་ཤེས། ཞེས་སོ། །སྒོ་ལྔའི་རྣམ་པར་ཤེས་པ་སྐྱེ་བ་ལ་ཡང་རྒྱུའི་ཚོགས་པ་རྐྱེན་གསུམ་པོ་འདི་དག་ཙམ་ཁོ་ནར་ཟད་དོ། །

			གསུམ་པ་དོན་བསྡུས་ཏེ་རྟགས་དགོད་པ་ནི། དེས་ན། ཞེས་སོ། །དབང་ཤེས་འཁོར་གྱི་བདེ་བ་ལ་སོགས་པ་ཆོས་ཅན། ཡུལ་དམིགས་པའི་ནུས་པ་མེད་པ་བེམ་པོའི་བདག་ཉིད་མ་ཡིན་པར་སྒོ་ལྔའི་རྣམ་ཤེས་དང་རང་རིག་པར་མཚུངས་པ་ཡིན་ཏེ། སྒོ་ལྔའི་ཤེས་པ་རང་རིག་པར་བསྐྱེད་པའི་དངོས་རྒྱུ་འདྲ་བ་ལས་སྐྱེས་པར་གོང་དུ་བསྒྲུབས་ཟིན་པ་དེས་ནའི་ཕྱིར། ཁྱབ་པ་ཡོད་(༢༧༧ན)དེ། དངོས་རྒྱུ་འདྲ་བའི་རང་གི་ངོ་བོས་འདྲ་བ་དེའི་འབྲས་བུའི་རང་གི་ངོ་བོ་ཡང་འདྲ་བ་ཁོ་ནར་བསྐྱེད་པར་ངེས་པའི་ཕྱིར་ནའོ། །

			བཞི་པ་རྩོད་པ་སྤང་བ་ལ། ཕྱོགས་ཆོས་ལ་རྩོད་པ་སྤང་། ཁྱབ་པ་ལ་རྩོད་པ་སྤང་བའོ། །

			དང་པོ་ལ། རྩོད་པ་དང་། ལན་ནོ། །

			དང་པོ་ནི། འདུས་བྱས། ཞེས་སོ། །དབང་ཤེས་དང་འཁོར་བདེ་སོགས་གཉིས་རྐྱེན་གསུམ་ཚོགས་པ་འདྲ་བ་ལས་སྐྱེས་ཀྱང་། བདག་ལ་བརྟེན་པའི་ཡོན་ཏན་འདུས་བྱས་པ་ཡོད་མེད་ལས་དབང་ཤེས་རིག་པ་དང་བདེ་སོགས་བེམ་པོར་སྐྱེ་བར་ངེས་པ་ཡིན་པས་ཕྱོགས་ཆོས་མ་གྲུབ་བོ་ཞེ་ན། 

			གཉིས་པ་ལན་ལ། དབང་ཤེས་རྐྱེན་གསུམ་ལས་གཞན་ལས་སྐྱེས་པ་དགགབདེ་སོགས་ཀྱི་རྒྱུ་རྐྱེན་གསུམ་དུ་འདུས་པའོ། །

			དང་པོ་ནི། མ་ཡིན། ཅེས་སོ། །དབང་ཤེས་ཆོས་ཅན། རྐྱེན་གསུམ་ལས་གཞན་པའི་འདུས་བྱས་པ་ལས་སྐྱེས་པ་མ་ཡིན་ཏེ། རྐྱེན་གསུམ་ལས་གཞན་པའི་འདུས་བྱས་པ་དེའི་ནུས་པ་ཡོད་མེད་ཀྱི་རྗེས་སུ་འགྲོ་ལྡོག་བྱེད་པར་ཚད་མས་མ་མཐོང་བའི་ཕྱིར་དང་། རྐྱེན་གསུམ་དེ་ཙམ་ལས་བྱུང་བ་ལས་གཞན་པའི་འདུས་བྱས་པ་དབང་ཤེས་ཀྱི་རྒྱུར་བརྟགས་ན་ནི་ཤེས་བྱ་ཐམས་ཅད་དབང་ཤེས་ཀྱི་རྒྱུ་ཡིན་པར་ཧ་ཅང་ཐལ་བར་འགྱུར་བའི་ཕྱིར་རོ། །

			གཉིས་པ་བདེ་སོགས་ཀྱི་རྒྱུ་རྐྱེན་གསུམ་དུ་འདུས་པ་ནི། འདུས་བྱས། ཞེས་སོ། །འདུས་བྱས་པ་ཞེས་བྱ་བ་དེ་ཡང་ཆོས་ཅན། བདེ་སོགས་དང་མཚུངས་པར་ལྡན་པའི་རྣམ་པར་ཤེས་པའི་རྒྱུར་རུང་བའི་རྣམ་པར་ཤེས་པ་སྔ་མ་ཉིད་བདེ་སོགས་ཀྱི་དེ་མ་ཐག་རྐྱེན་ཡིན་པར་ཁོ་བོས་རྟོགས་ཏེ། ནང་གི་ཡིད་ལ་བྱེད་པ་སྔ་མ་ལས་བྱུང་བའི་བདེ་བ་ལ་སོགས་པ་རྣམས་རྣམ་པར་ཤེས་པ་སྔ་མའི་(༢༧༧བ)གོམས་པ་གཡེར་བ་སྟེ་གསལ་བ་དང་། ཞན་པ་སྟེ་མི་གསལ་བ་ཉིད་ལ་སོགས་པའི་ཁྱད་པར་གྱིས་རྗེས་སུ་འགྲོ་ལྡོག་བྱེད་པའི་ཕྱིར་རོ། །

			གཉིས་པ་ཁྱབ་པ་ལ་རྩོད་པ་སྤང་བ་ལ། རྩོད་པ་དང་། ལན་ནོ། །

			དང་པོ་ནི། རྒྱུ། ཞེས་སོ། །རྒྱུ་མཚུངས་པའི་ཕྱིར་བདེ་བ་དང་སྡུག་བསྔལ་ལ་སོགས་པ་ལ་ཁྱད་པར་མེད་པར་ཐལ་བར་འགྱུར་རོ་ཞེ་ན། 

			གཉིས་པ་ལན་ལ། མ་ཡིན། ཅེས་སོ། །རིག་ཙམ་དུ་བསྐྱེད་པའི་རྒྱུ་མཚུངས་པའི་ཕྱིར་རིག་ཙམ་དུ་ཁྱད་པར་མེད་པར་འགྱུར་རོ་ཟེར་ན་འདོད་པ་ཡིན་ལ། བདེ་སྡུག་ཏུ་བསྐྱེད་པའི་རྒྱུ་མཚུངས་པའི་ཕྱིར། བདེ་སྡུག་ཁྱད་པར་མེད་པར་འགྱུར་རོ་ཞེས་ཟེར་ན་རྟགས་གྲུབ་པ་མ་ཡིན་ཏེ། རྐྱེན་གསུམ་དེའི་ཚོགས་པ་ཉིད་ཀྱི་ནང་གི་ཁྱད་པར་ཡུལ་ཡིད་དུ་འོང་མི་འོང་དབང་པོ་བསླད་མ་བསླད་ཀྱིས་བདེ་སྡུག་བྱས་པ་ཉིད་ཀྱི་ཕྱིར། དཔེར་ན། ཐེ་ཚོམ་དང་ཡུལ་གཏན་ལ་ཕེབས་པའི་ཚད་མ་ལ་སོགས་པ་བཞིན་ནོ། །

			གཉིས་པ་གྲངས་ཅན་ཕྱི་དོན་དུ་འདོད་པ་དགག་པ་ལ། ཁས་བླངས་བརྗོད། དེ་དགག་པའོ། །

			དང་པོ་ནི། གཞན། ཞེས་སོ། །གཞན་གྲངས་ཅན་པ་དག་ན་རེ། བདེ་བ་ལ་སོགས་པ་ནི་རིགས་པ་ཅན་པ་ལྟར་ནང་གི་དོན་མ་ཡིན་ལ། སངས་རྒྱས་པ་ལྟར་སེམས་པ་ཅན་ཡང་མ་ཡིན་ཅིང་། འོན་ཀྱང་བདེ་སོགས་དེའི་བདག་ཉིད་དུ་གྱུར་པའི་སྒྲ་ལ་སོགས་པ་དང་། ཉམས་སུ་མྱོང་བ་ཤེས་རིག་གི་གཟུགས་བརྙན་གཉིས་པོ་བློའི་སྟེང་དུ་འདྲེས་པ་ལས་བདེ་སོགས་དེ་ཉམས་སུ་མྱོང་བའི་ངོ་བོར་རྟོགས་པ་ཙམ་ཡིན་གྱི། རང་གི་ངོ་བོ་ནི་བེམ་པོ་ཡིན་ནོ་ཞེས་ཟེར་བའོ། 

			གཉིས་པ་དེ་དགག་པ་ལ། བདེ་སོགས་ཕྱི་དོན་ཡིན་པ་དགག །ནང་སེམས་པ་ཅན་དུ་བསྒྲུབ། དེ་གཉིས་(༢༧༨ན)ཀའི་དོན་བསྡུ་བའོ། །

			དང་པོ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། དེའི་ལྟར། ཞེས་སོ། །གྲངས་ཅན་པ་དེའི་ལྟར་ན་ཡང་བདེ་སོགས་ཆོས་ཅན། ཕྱི་རོལ་དོན་གྱི་རང་བཞིན་མ་ཡིན་ཏེ། ཕྱི་རོལ་གྱི་ཡུལ་ལ་ཁྱད་པར་མེད་ན་ཡང་དགའ་བ་དང་ཡོངས་སུ་གདུང་བ་དག་གོམས་པའི་དབང་གིས་ཁྱད་པར་ཐ་དད་དུ་འགྱུར་བའི་ཕྱིར་རོ། །

			གཉིས་པ་འགྲེལ་པས་རྒྱས་པར་བཤད་པ་ལ། ཐལ་བ་འཕང་བ། རང་རྒྱུད་དགོད་པའོ། །

			དང་པོ་ནི། གང་གི། ཞེས་སོ། །གལ་ཏེ། བདེ་བ་ལ་སོགས་པ་ཆོས་ཅན། སྒྲ་ལ་སོགས་པ་དང་བེམ་པོར་ཁྱད་པར་མེད་པ་ལ་གོམས་པའི་ཁྱད་པར་ལས་དགའ་བ་དང་ཡོངས་སུ་གདུང་བའི་ཁྱད་པར་དུ་མི་འགྱུར་ཏེ། གང་གི་ཕྱིར་སྒྲ་ལ་སོགས་པའི་བེམ་པོའི་བདག་ཉིད་ཡིན་ན་ནིའི་ཕྱིར། དཔེར་ན། སྔོན་པོ་ལ་སོགས་པའི་སྣང་བ་ལ་དགའ་གདུང་ལ་སོགས་པའི་ཁྱད་པར་མེད་པ་བཞིན་ནོ། །

			གཉིས་པ་རང་རྒྱུད་དགོད་པ་ནི། དེའི། ཞེས་སོ། །བདེ་སོགས་དེ་དག་ནི་ཆོས་ཅན། བློ་ཉིད་ཡིན་ཏེ། ཡུལ་ཐ་དད་པ་དེའི་ཁྱད་པར་ལ་མི་བལྟོས་པར་གོམས་པའི་ཁྱད་པར་ཐ་དད་དང་རྗེས་སུ་འབྲེལ་བས་དགའ་གདུང་ཐ་དད་དུ་འགྱུར་བའི་ཕྱིར། དཔེར་ན། ཤེས་རབ་དང་བརྩེ་བ་དང་ཡིད་འབྱུང་བ་ལ་སོགས་པ་གོམས་པའི་ཁྱད་པར་ལས་ཐ་དད་པ་བཞིན་ནོ། །

			གཉིས་པ་ནང་སེམས་པ་ཅན་དུ་བསྒྲུབ་པ་ལ། ཁས་བླངས་དང་རྗེས་སུ་འབྲེལ་བས་བསྒྲུབ། དངོས་པོ་སྟོབས་ཤུགས་ཀྱི་རིགས་པས་བསྒྲུབ་པའོ། །

			དང་པོ་ལ། ཐལ་བ་དགོད། ཁྱབ་པ་བསྒྲུབ། འདོད་ན་བསལ་བ་བསྟན། དེ་ལ་རྩོད་པ་སྤང་བའོ། །

			དང་པོ་ལ། རྩ་(༢༧༨བ)བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། མྱོང་ཕྱིར། ཞེས་སོ། །སེམས་པ་ཅན་དེའང་ཆོས་ཅན། ཡུལ་བདེ་སོགས་དེའི་རང་བཞིན་ནམ་རྣམ་པ་ཤར་བར་ཐལ། བདེ་སོགས་མྱོང་བྱེད་ཡིན་པའི་ཕྱིར། 

			གཉིས་པ་འགྲེལ་པས་རྒྱས་པར་བཤད་པ་ནི། བདེ་བ་ལ། སོགས་ཞེས་སོ། །བདེ་བ་ལ་སོགས་པ་འདི་དག་ནི་ཆོས་ཅན། སེམས་པ་ཅན་ཡང་ཡིན་ཏེ། སེམས་པ་ཅན་གྱིས་མྱོང་བར་བྱ་བ་ཡིན་པའི་ཕྱིར། 

			གཉིས་པ་ཁྱབ་པ་བསྒྲུབ་པ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། མ་ཡིན། ཅེས་སོགས་འདིར་བླངས་ཏེ། བདེ་སོགས་ཀྱི་མྱོང་བྱེད་ཡིན་ན་དེའི་རྣམ་པ་ཤར་བས་ཁྱབ་སྟེ། ཤེས་པ་ལ་ཡུལ་གྱི་རྣམ་པ་ཤར་བ་མ་ཡིན་པ་ལ། ཤེས་པ་དེ་ཡུལ་དེའི་མྱོང་བར་བྱེད་པ་མ་ཡིན་པས་ཁྱབ་པའི་ཕྱིར་རོ། །

			གཉིས་པ་འགྲེལ་པས་རྒྱས་པར་བཤད་པ་ལ། སྤྱིར་བསྟན་པ། མངོན་པར་གསལ་བ་ཡུལ་ཡུལ་ཅན་དུ་འཇོག་པའི་རྒྱུ་མཚན་མ་ཡིན། རྒོལ་བ་གཞན་གྱི་ལོག་རྟོག་བསལ། རིག་ཙམ་ཡུལ་ཡུལ་ཅན་དུ་འཇོག་པའི་རྒྱུ་མཚན་མ་ཡིན་པའོ། །

			དང་པོ་ནི། གང་གི། ཞེས་སོ། །དེ་ལ་ཁྱབ་པ་ཡོད་དེ། གང་གི་ཕྱིར་མྱོང་བྱེད་གང་ཞིག་གིས་ཡུལ་མྱོང་བྱ་གང་གི་རྣམ་པ་མྱོང་བ་མ་ཡིན་པ་དེ་ནི་ཡུལ་དེའི་མྱོང་བར་བྱེད་པ་མ་ཡིན་པས་ཁྱབ་པའི་ཕྱིར་ཏེ། དཔེར་ན། ཕན་ཚུན་གཅིག་གི་རང་བཞིན་ནམ་རྣམ་པ་གཅིག་ལ་ཤར་བ་མེད་པའི་བདེ་བ་དང་སྡུག་བསྔལ་ལ་སོགས་པ་གཅིག་གིས་གཅིག་མྱོང་བ་མེད་པ་བཞིན་ནོ། །

			གཉིས་པ་མངོན་པར་གསལ་བ་ཡུལ་དང་ཡུལ་ཅན་དུ་འཇོག་པའི་རྒྱུ་མཚན་མ་ཡིན་པ་ནི། འདི། ཞེས་སོ། །(༢༧༩ན)སེམས་པ་ཅན་མངོན་པར་གསལ་བ་ཁོ་ན་ཡུལ་དང་ཡུལ་ཅན་དུ་འཇོག་པའི་རྒྱུ་མཚན་ཡིན་པས་ཁྱབ་པ་མེད་དོ་ཞེ་ན། དབང་པོ་ལ་སོགས་པ་ལ་ཡང་ཆོས་ཅན། སེམས་པ་ཅན་གྱི་ཡུལ་ཡིན་པར་ཐལ་བར་འགྱུར་ཏེ། སེམས་པ་ཅན་མངོན་པར་གསལ་བ་དེ་དབང་པོ་ལ་བལྟོས་པའི་ཕྱིར། མ་ཁྱབ་ན་ཤེས་པ་འདི་ཡུལ་འདིའི་མྱོང་བར་བྱེད་པ་ཡིན་ནོ་ཞེས་ཡུལ་ཡུལ་ཅན་དུ་འབྲེལ་པའི་རྒྱུ་མཚན་ནི་མངོན་པར་གསལ་བ་ཡིན་པར་ཁས་བླངས་པའི་ཕྱིར་རོ། །དེས་ན་ཤེས་པ་དེ་མྱོང་བའི་མཚན་ཉིད་དམ་སྒྲུབ་བྱེད་ནི་ཤེས་པ་དེ་འདྲ་བའམ་དེའི་རྣམ་པ་ཤར་བ་ཉིད་ཡིན་ནོ། །

			གསུམ་པ་རྒོལ་བ་གཞན་གྱི་ལོག་རྟོག་བསལ་བ་ལ། རྩོད་པ་དང་། ལན་ནོ། །

			དང་པོ་ནི། སྔར། ཞེས་སོ། །ཁ་ཅིག་ན་རེ། སེམས་པ་ཅན་ལ་ཆོས་ཅན། ཕྱིས་ཡུལ་དང་ཕྲད་ཀྱང་ཡུལ་དེ་དང་འདྲ་བའམ་རྣམ་པ་ཤར་བར་ཇི་ལྟར་འགྱུར་ཏེ། སྔར་ཡུལ་དང་མ་ཕྲད་པའི་དུས་སུ་ཡུལ་དེའི་བདག་ཉིད་རྣམ་པ་ཤར་བ་མ་ཡིན་ན་ནི་ཕྱིས་ཡུལ་དང་ཕྲད་ཀྱང་རྣམ་པ་མ་ཤར་བའི་བདག་ཉིད་ཉམས་པ་མེད་པའི་ཕྱིར་ཞེ་ན། 

			གཉིས་པ་ལན་ནི། འདི་ནི། ཞེས་སོ། །ཐལ་བ་འདི་ནི་གྲངས་ཅན་པ་འདིའི་སེམས་པ་ཅན་དུ་བདེ་སོགས་མྱོང་བྱེད་ཡིན་པ་དང་། དེའི་རྣམ་པ་མ་ཤར་བ་འགལ་བའི་ཉེས་པ་ལས་གཞན་སེམས་པ་ཅན་རྟག་པ་ཡིན་པ་དང་། བདེ་སོགས་མྱོང་བྱེད་ཡིན་པ་འགལ་བའི་ཉེས་པ་ཡིན་ཏེ། སེམས་པ་ཅན་རྟག་པ་ཡིན་ན་བདེ་སོགས་ཀྱི་རྣམ་པ་མ་ཤར་བས་ཁྱབ་ཅིང་། བདེ་སོགས་ཀྱི་རྣམ་པ་མ་ཤར་བའམ་འདྲ་བ་མེད་པར་ནི་བདེ་སོགས་མྱོང་བ་མ་ཡིན་པས་ཁྱབ་པའི་ཕྱིར་རོ། །

			བཞི་པ་རིག་ཙམ་ཡུལ་ཡུལ་ཅན་དུ་འཇོག་པའི་རྒྱུ་(༢༧༩བ)མཚན་མ་ཡིན་པ་ནི། གང་གི། ཞེས་སོ། །རིག་ཙམ་ཁོ་ན་ཡུལ་ཡུལ་ཅན་དུ་འཇོག་པའི་རྒྱུ་མཚན་ཡིན་པས་ཁྱབ་པ་མེད་དོ་ཞེ་ན། རིག་པ་ཙམ་དུ་ཡོད་པ་ཉིད་ནི་ཤེས་པ་དེ་ཡུལ་དེའི་མྱོང་བར་བྱེད་པར་འཇོག་པའི་རྒྱུ་མཚན་དུ་རིགས་པ་མ་ཡིན་ཏེ། གང་གི་ཕྱིར་གཟུགས་འཛིན་པའི་ཤེས་པ་གཅིག་གིས་ཡུལ་ལྔ་པོ་ཐམས་ཅད་ངེས་མེད་དུ་རིག་པར་ཐལ་བའི་ཕྱིར་ཏེ། ཡུལ་ཐམས་ཅད་ལ་བལྟོས་ཏེ་རིག་ཙམ་དུ་ཁྱད་པར་མེད་པའི་ཕྱིར། 

			གསུམ་པ་འདོད་ན་བསལ་བ་བསྟན་པ་ནི། དེ་ལ། ཞེས་སོ། །སེམས་པ་ཅན་ལ་བདེ་སོགས་ཀྱི་རྣམ་པ་ཤར་བར་ཐལ་བ་འདོད་དོ་ཞེ་ན། སེམས་པ་ཅན་དེ་ལ་བདེ་སོགས་ཀྱི་རྣམ་པ་ཤར་བའམ་འདྲ་བ་དེ་ཡོད་ན་ནི་འདྲ་བར་བྱེད་པ་པོ་བདེ་སོགས་ཤེས་པ་ཡིན་པ་ལ་སྦྱོར་བ་ཡིན་ནོ། །

			གལ་ཏེ། སེམས་པ་ཅན་ལ་བདེ་སོགས་ཀྱི་རྣམ་པར་ཤར་བར་ཁས་བླངས་པས་དེའི་རྣམ་པ་ཤེས་པར་གྲུབ་ཀྱང་བདེ་སོགས་ཤེས་པར་མི་འགྲུབ་སྟེ། བདེ་སོགས་ཀྱི་རྣམ་པ་དེ་མ་ཡིན་པའི་ཕྱིར་ཞེ་ན། སིམ་པར། ཞེས་སོ། །བདེ་བའི་རྣམ་པ་ཆོས་ཅན། བདེ་བ་ཡིན་ཏེ། སིམ་པར་ཉམས་སུ་མྱོང་བ་ཡིན་པའི་ཕྱིར། ཁྱབ་སྟེ། སིམ་པར་ཉམས་སུ་མྱོང་བ་གང་ཡིན་པ་དེ་ཉིད་ཀྱང་ཁོ་བོ་ཅག་གིས་བདེ་བ་ཡིན་པར་འདོད་པའི་ཕྱིར། དེས་ན་བདེ་བ་ལ་སོགས་པ་ནི་སེམས་པ་ཅན་ཡིན་པར་གྲུབ་སྟེ། བདེ་སོགས་ཀྱི་རྣམ་པ་ཤེས་པར་གྲུབ་ཅིང་། བདེ་སོགས་ཀྱི་རྣམ་པ་བདེ་སོགས་སུ་གྲུབ་པའི་ཕྱིར། 

			བཞི་པ་རྩོད་པ་སྤང་བ་ལ། རྩོད་པ་དང་། ལན་ནོ། །

			དང་པོ་ནི། ཡུལ། ཞེས་སོ། །བདེ་བ་ལ་སོགས་པ་མྱོང་བ་མ་ཡིན་པར་བེམ་པོར་འགྱུར་རོ། །ཅིའི་ཕྱིར་ཞེ་ན། སེམས་པ་ཅན་ཡུལ་བདེ་སོགས་དང་འདྲ་བའམ་དེའི་རྣམ་པ་ཤར་བའི་ཕྱིར་ཏེ། (༢༨༠ན)ཡུལ་བདེ་སོགས་དང་ཡུལ་ཅན་མྱོང་བའམ་སེམས་པ་ཅན་གཉིས་གཞན་རིག་གིས་ཡུལ་ཡུལ་ཅན་དེའི་བདག་ཉིད་ཡིན་པའི་ཕྱིར་ནའོ་ཞེ་ན། 

			གཉིས་པ་ལན་ནི། མ་ཡིན། ཅེས་སོ། །རྟགས་གྲུབ་པ་མ་ཡིན་ཏེ། བདེ་སོགས་དང་སེམས་པ་ཅན་གཉིས་གཞན་རིག་གི་ཡུལ་ཡུལ་ཅན་དུ་འདོད་པ་ཁྱོད་ཀྱི་ཕྱོགས་ལ་ཡང་བདེ་བ་ལ་སོགས་པ་སེམས་པ་ཅན་གྱིས་ཉམས་སུ་མྱོང་བ་ནི་ཡོད་པ་ཡིན་ནོ་ཞེས་བསྟན་པའི་དོན་དུ། མྱོང་ཕྱིར་སེམས་པའང་དེའི་རང་བཞིན། ཞེས་པའི་ཐལ་བ་བཀོད་པ་ཡིན་གྱི། ཁོ་བོ་ཅག་འདོད་པ་ནི་མ་ཡིན་ནོ། །

			གཉིས་པ་དངོས་པོ་སྟོབས་ཞུགས་ཀྱི་རིགས་པས་བསྒྲུབ་པ་ལ། བདེ་སོགས་ཤེས་པར་མངོན་སུམ་གྱིས་གྲུབ། དེ་དོན་གྱིས་བཞག་པའི་རྣམ་པ་ཡིན་པ་དགག་པའོ། །

			དང་པོ་ནི། དེ་ལ། ཞེས་སོ། །ཁྱེད་ལྟར་ན་བདེ་སོགས་ཤེས་པར་གང་གིས་གྲུབ་ཅེ་ན། བདེ་སོགས་ཤེས་པ་ཡིན་པ་དེ་ལ་ཡང་རང་རིག་མངོན་སུམ་གྱིས་དགའ་བ་དང་ཡོངས་སུ་གདུང་བ་དེ་མཐོང་། ཇི་ལྟར་མཐོང་ན་མཐའ་གཅིག་ཏུ་ཕྱི་ནང་གི་བེམ་པོ་མ་ཡིན་པར་ནང་དུ་ཤེས་པར་ཉམས་སུ་མྱོང་བ་ཉིད་དུ་མཐོང་ངོ་། །

			གཉིས་པ་དེ་དོན་གྱིས་བཞག་པའི་རྣམ་པ་ཡིན་པ་དགག་པ་ལ། རྟགས་དགོད། མ་གྲུབ་པ་སྤང་བའོ། །

			དང་པོ་ནི། འདིའི། ཞེས་སོ། །མྱོང་བ་འདིའི་བདག་ཉིད་དུ་གྱུར་པའི་བདེ་སོགས་ཀྱི་རྣམ་པ་འདི་ཆོས་ཅན། འཇོག་པར་བྱེད་པ་པོ་གཞན་ཕྱི་དོན་ཡིན་པར་ནི་རིགས་པ་ཡང་མ་ཡིན་ཏེ། ཕྱི་རོལ་གྱི་དོན་དེ་ལ་ཐ་དད་པའི་ཁྱད་པར་མེད་ཀྱང་སྲོག་ཆགས་ཀྱི་རང་བཞིན་དང་། ཡིད་དུ་འོང་བ་དང་མི་འོང་བ་གོམས་པའི་ཁྱད་པར་ཐ་དད་ལས་དགའ་གདུང་དེའི་བདག་ཉིད་ཀྱི་ཁྱད་པར་ཐ་དད་དུ་འགྲུབ་པའི་ཕྱིར། 

			གཉིས་པ་མ་གྲུབ་པ་སྤང་(༢༨༠བ)བ་ལ། རྩོད་པ་དང་། ལན་ནོ། །

			དང་པོ་ནི། ཁྱད་པར། ཞེས་སོ། །གོམས་པ་ལ་བརྟེན་ནས་དགའ་གདུང་གི་ཁྱད་པར་དང་ལྡན་པ་ནི་བློ་ཡིན་གྱི། མྱོང་བའི་བདག་ཉིད་དུ་གྱུར་པའི་བདེ་སོགས་ནི་མེད་པས་དགའ་གདུང་གི་ཁྱད་པར་དང་ལྡན་པ་མ་ཡིན་ནོ་ཞེ་ན། 

			གཉིས་པ་ལན་ལ། བློ་མྱོང་ཐ་དད་དུ་འདོད་པ་དགག །ཐ་མི་དད་དུ་བསྒྲུབ་པའོ། 

			དང་པོ་ལ། བློའི་མཚན་ཉིད་དགག །འགལ་བ་དང་འདུ་བ་དགག །དོན་བསྡུ་བའོ། །

			དང་པོ་ལ། སྤྱིར་དགག །སེམས་པ་མེད་པ་བྱེ་བྲག་ཏུ་དགག་པའོ། །

			དང་པོ་ལ། ཁྱད་པར་གཉིས་ལྡན་འཁྲུལ་པ། ཁྱད་པར་བཞི་ལྡན་མི་འཐད་པའོ། །

			དང་པོ་ལ། དྲི་བ་དང་། ལན་ནོ། །

			དང་པོ་ནི། བློ། ཞེས་སོ། །མྱོང་བ་ལས་ཐ་དད་པའི་བློ་ཞེས་བྱ་བ་འདི་ཅི་ཞིག་ཡིན། གལ་ཏེ། ཡུལ་ལ་སོ་སོར་ཞེན་པའོ་ཞེ་ན། འོ་ན་བློ་ལས་ཐ་དད་པའི་མྱོང་བ་ཞེས་བྱ་བ་འདི་ཅི་ཞིག་ཡིན། གལ་ཏེ། ཡུལ་ཉམས་སུ་མྱོང་བའི་རིག་པའི་ངོ་བོར་གྲུབ་པའོ་ཞེ་ན། འོ་ན་བློ་དང་མྱོང་བ་འདི་གཉིས་ལ་མཚན་ཉིད་མི་འདྲ་བའི་ཁྱད་པར་ཅི་ཞིག་ཡོད། གལ་ཏེ།་ཡུལ་དེ་ཙམ་ལྔའི་རྣམ་པ་ཤར་བ་ཅན་གྱི་དོན་འདྲ་བ་ནི་མྱོང་བ་མེད་པ་བློའི་མཚན་ཉིད་ཡིན་ལ། དེ་གཉིས་ལས་གཞན་ཡུལ་གྱི་རྣམ་པ་ཤར་བ་མེད་པའི་རིག་པ་ནི་མྱོང་བའི་མཚན་ཉིད་ཡིན་ནོ་ཞེ་ན། 

			གཉིས་པ་ལན་ནི། མྱོང་། ཞེས་སོ། །མྱོང་བ་མེད་པའི་དོན་དང་འདྲ་བ་ཙམ་བློའི་མཚན་ཉིད་ཡིན་ན་ནི་འདྲ་བ་གཞན་མེ་ལོང་ཡང་བློ་དེར་འགྱུར་རོ། །

			གཉིས་པ་ཁྱད་པར་བཞི་ལྡན་མི་འཐད་པ་ནི། ཁྱད་པར། ཞེས་སོ། །གལ་ཏེ། བློའི་རིགས་མི་མཐུན་སེལ་བ་ལ་མཚན་ཉིད་ཀྱི་ཁྱད་པར་གཞན་ཡོད་པས་སྐྱོན་མེད་དོ་ཞེ་ན། མཚན་ཉིད་ཀྱི་ཁྱད་པར་གཞན་ཡོད་ན་ཡང་བརྗོད་(༢༨༡ན)དགོས་སོ། །ཆོས་བཞི་ལྡན་དེ་ཡིན་ནོ་ཞེ་ན། ནང་སེམས་ཅན་གྱི་རྒྱུད་ཀྱིས་བསྡུས་པ་སེམས་པ་ཅན་ཡུལ་ལ་ལོངས་སྤྱོད་པར་བྱེད་པའི་ཡན་ལག་ཉིད་ལ་སོགས་པ་བེམ་པོ་དང་དོན་འདྲ་བ་སྟེ་ཆོས་བཞི་ལྡན་དེ་ཡང་ཆོས་ཅན། བློའི་མཚན་ཉིད་དུ་བསྒྲག་པར་བྱ་བ་མ་ཡིན་ཏེ། བློ་དེའི་རྒྱུ་མཚན་ཅན་མཚོན་བྱ་ཡིན་པའམ་མཚོན་བྱ་རྟོགས་པའི་ཡན་ལག་རྣམ་འཇོག་གི་རྒྱུ་མཚན་ཉིད་མ་ཡིན་པའི་ཕྱིར་དང་། ཆོས་བཞི་ཚང་བའི་རྣམ་པ་དེ་ལྟ་བུ་ནི་ཤིན་ཏུ་དང་བ་ལ་སོགས་པའི་ཁྱད་པར་གཞན་དབང་པོ་གཟུགས་ཅན་ལྔ་པོ་ལ་ཡང་ཡོད་པའི་ཕྱིར་རོ། །

			གཉིས་པ་སེམས་པ་མེད་པ་བྱེ་བྲག་ཏུ་དགག་པ་ནི། ཡུལ། ཞེས་སོ། །སེམས་པ་མེད་པའི་བློ་དེས་ཆོས་ཅན། དོན་ངེས་པའི་རྣམ་པར་འཇོག་པར་ཇི་ལྟར་འགྱུར་ཏེ། སེམས་པ་མེད་པའི་ཕྱིར། །ཁྱབ་སྟེ། ཡུལ་རྣམ་པར་འཇོག་པ་ཡང་མྱོང་བའི་མཐར་ཐུག་པ་ཅན་ཡིན་པའི་ཕྱིར། སེམས་པ་མེད་ཀྱང་ཡུལ་གྱི་རྣམ་པ་ཤར་བས་ཡུལ་ངེས་པའི་ཐ་སྙད་བྱེད་ཅེ་ན། མེ་ལོང་ལ་སོགས་པ་ལས་ཀྱང་ཡུལ་ངེས་པའི་ཐ་སྙད་འཇོག་པར་ཧ་ཅང་ཐལ་བར་འགྱུར་བའི་ཕྱིར་རོ། །

			གཉིས་པ་འགལ་བ་དང་འདུ་བ་དགག་པ་ནི། སྒྲ་ལ་སོགས། ཤེས་སོ། །སྒྲ་ལ་སོགས་པའི་བདེ་བ་གོམས་པ་ལ་བརྟེན་ནས་ཁྱད་པར་འགྱུར་བ་མེད་པས་དེས་བཞག་པའི་གཟུགས་བརྙན་གྱི་བདེ་བ་གོམས་པ་ལ་བརྟེན་ནས་ཁྱད་པར་འགྱུར་བ་མེད་ཀྱང་། བློའི་བདེ་བ་གོམས་པ་ལ་བརྟེན་ནས་ཁྱད་པར་འགྱུར་བ་ཅན་ཡིན་ནོ་ཞེས་བྱ་བ་ཡང་བརྗོད་བྱ་མེད་པའི་ཚིག་ཙམ་ཡིན་ཏེ། གོམས་པ་ལ་བརྟེན་ནས་ཁྱད་པར་འགྱུར་མི་འགྱུར་འདི་དག་བློའི་རྫས་གཅིག་ལ་དུས་ཅིག་ཅར་འདུ་བ་འགལ་བའི་ཕྱིར་རོ། །

			གསུམ་པ་དོན་བསྡུ་བ་ནི། (༢༨༡བ)དེའི་ཕྱིར། ཞེས་སོ། །བློ་མྱོང་རྫས་ཐ་དད་པ་ལ་ཉེས་པ་དེ་རྣམས་འབྱུང་བ་དེའི་ཕྱིར། སེམས་པ་ཡོད་པ་ལས་གཞན་མེད་པ་དག་ལ་ཡང་ཁྱད་པར་གཉིས་ལྡན་དང་བཞི་ལྡན་ཅན་གྱི་བློའི་མཚན་ཉིད་ནི་ཡོད་པ་མ་ཡིན་ནོ། །

			གཉིས་པ་བློ་མྱོང་ཐ་མི་དད་དུ་བསྒྲུབ་པ་ལ། ཐ་དད་མ་དམིགས་པས་ཁེགས་པའི་ཚུལ། གཅིག་ཏུ་མངོན་སུམ་གྱིས་གྲུབ་པའི་ཚུལ། དེ་ཁས་མི་ལེན་ན་ཧ་ཅང་ཐལ་བའོ། །

			དང་པོ་ནི། དེའི། ཞེས་སོ། །རང་རྒྱུད་ལ་སེམས་པ་ཅན་ལས་རྫས་ཐ་དད་པའི་བློ་མེད་དེ། སེམས་པ་ཅན་དེའི་རང་བཞིན་ལས་ལྡོག་པའི་བློ་ནི་ཚད་མས་རྟོགས་པ་མེད་པའི་ཕྱིར་རོ། །

			གཉིས་པ་གཅིག་ཏུ་མངོན་སུམ་གྱིས་གྲུབ་པའི་ཚུལ་ནི། འདི་ནི། ཞེས་སོ། །བློ་འདི་ནི་དགའ་བ་དང་ཞུམ་པ་དང་བཏང་སྙོམས་ལ་སོགས་པའི་རྣམ་པར་འགྱུར་བ་རྣམ་པ་དུ་མར་མཐའ་གཅིག་ཏུ་མྱོང་བ་ཤེས་པ་ཉིད་ཡིན་པར་རང་རིག་མངོན་སུམ་གྱིས་མཐོང་སྟེ། བློ་དེ་ལ་བློའམ་ཆེན་པོ་ལ་སོགས་པའི་མིང་ནི་ཇི་ལྟར་འདོད་པར་བྱེད་ལ་རག་ལས་ཏེ་མིང་གཞན་དུ་བཏགས་པས་དོན་གཞན་དུ་མི་འགྱུར་བའི་ཕྱིར་རོ། །

			གསུམ་པ་དེ་ཁས་མི་ལེན་ན་ཧ་ཅང་ཐལ་བ་ལ། མྱོང་བ་མངོན་སུམ་གྱིས་མ་གྲུབ་པ་དགག །འདྲེས་པས་རྣམ་དབྱེ་མེད་པ་དགག་པའོ། །

			དང་པོ་ལ། རྩོད་པ་དང་། ལན་ནོ། །

			དང་པོ་ནི། མྱོང་བ། ཞེས་སོ། །བློ་མྱོང་རྫས་གཅིག་རང་རིག་མངོན་སུམ་གྱིས་མ་གྲུབ་པར་ཐལ། བློ་མངོན་སུམ་གྱིས་གྲུབ་ཀྱང་མྱོང་བ་མངོན་སུམ་གྱིས་མ་གྲུབ་པའི་ཕྱིར་ཏེ། མྱོང་བ་ནི་མངོན་སུམ་དུ་གྱུར་པ་མ་ཡིན་ལ། བློའི་རྣམ་པར་འགྱུར་བ་ནི་མངོན་སུམ་དུ་གྱུར་པ་ཡིན་པའི་ཕྱིར་ཞེ་ན། 

			གཉིས་པ་ལན་ལ། ལོངས་སྤྱོད་བྱེད་མངོན་སུམ་གྱིས་མ་གྲུབ་ན་(༢༨༢ན)ལོངས་སྤྱད་བྱ་མངོན་སུམ་གྱིས་མ་གྲུབ་པར་ཐལ་བ། ལོངས་སྤྱོད་མངོན་སུམ་གྱིས་མ་གྲུབ་ན་ལོངས་སྤྱོད་ཡོད་ཀྱང་མེད་པ་དང་མཚུངས་པར་ཐལ་བ། ལོངས་སྤྱོད་པ་མངོན་སུམ་གྱིས་གྲུབ་ན་ཤེས་པ་གཞན་དོན་མེད་པར་ཐལ་བའོ། །

			དང་པོ་ནི། ཡུལ། ཞེས་སོ། །ཡུལ་ལོངས་སྤྱོད་པར་བྱེད་པ་ནི་མངོན་སུམ་གྱི་གྲུབ་པ་ཡིན་ཏེ། ལོངས་སྤྱོད་དེ་མངོན་སུམ་གྱིས་གྲུབ་པ་མ་ཡིན་ན། གཞན་གྱིས་ལོངས་སྤྱོད་པར་བྱེད་པའི་མངོན་སུམ་བཞིན་དུ་ལོངས་སྤྱད་བྱ་ཐམས་ཅད་མངོན་སུམ་གྱིས་གྲུབ་པ་མ་ཡིན་པར་ཐལ་བར་འགྱུར་རོ། །འདོད་ན་རང་ལ་ལོངས་སྤྱོད་པ་གཏན་མེད་དུ་ཐལ་བར་འགྱུར་རོ། །མ་ཁྱབ་ན་ཡུལ་ཡོད་པ་ཙམ་ལས་ཡུལ་ལ་ལོངས་སྤྱོད་པར་ཡང་འགྱུར་ཏེ། ལོངས་སྤྱད་བྱ་མངོན་སུམ་གྱིས་མ་གྲུབ་ཀྱང་ལོངས་སྤྱོད་པ་ཡོད་པའི་ཕྱིར་རོ། །

			གཉིས་པ་ལོངས་སྤྱོད་མངོན་སུམ་གྱིས་མ་གྲུབ་ན་ལོངས་སྤྱོད་ཡོད་ཀྱང་མེད་པ་དང་མཚུངས་པར་ཐལ་བ་ནི། དེའི། ཞེས་སོ། །ཡུལ་དེའི་ལོངས་སྤྱོད་པར་བྱེད་པ་ནི་ཆོས་ཅན། མངོན་སུམ་གྱིས་མ་གྲུབ་པར་ཐལ། མངོན་སུམ་དུ་གྱུར་པ་མ་ཡིན་པའི་ཕྱིར་རོ། །འདོད་ན། ལོངས་སྤྱོད་པ་ཡོད་ཀྱང་རང་རྒྱུད་ལ་ཕན་གནོད་དངོས་སུ་མི་བསྐྱེད་པར་ལོངས་སྤྱོད་མེད་པ་དང་ཁྱད་པར་མེད་པར་ཐལ་ལོ། །ལོངས་སྤྱོད་བྱེད་མངོན་སུམ་གྱིས་མ་གྲུབ་ཀྱང་རྟགས་ཅན་རྗེས་དཔག་གིས་གྲུབ་པས་ལོངས་སྤྱོད་མེད་པ་དང་ཁྱད་མེད་དུ་མི་འགྱུར་རོ་ཞེ་ན། རྟགས་ཅན་གྱི་རྗེས་དཔག་གིས་གྲུབ་པའི་ཉེ་བར་ལོངས་སྤྱོད་པར་བྱེད་པ་དེ་ཡང་ཆོས་ཅན། རང་གི་ཉེ་བར་ལོངས་སྤྱོད་པར་བྱེད་པ་མ་ཡིན་པར་ཐལ། ལྐོག་གྱུར་ཡིན་པའི་ཕྱིར། དཔེར་ན། གཞན་གྱི་ལོངས་སྤྱོད་པ་བཞིན་ནོ། །གཞན་(༢༨༢བ)ཡང་རྗེས་དཔག་དེ་ལས་ཀྱང་རང་རྒྱུད་ལ་ལོངས་སྤྱོད་བྱེད་མི་འགྲུབ་པ་ཉིད་དེ། རང་ལ་ལོངས་སྤྱོད་བྱེད་བསྒྲུབ་པའི་རྟགས་མ་གྲུབ་པའི་ཕྱིར་ཞེས་སྔར་རང་བློ་ལྡན་དུ་བསྒྲུབ་པའི་རྟགས་མེད་དོ་ཞེས་ཇི་སྐད་བཤད་པ་བཞིན་ནོ། །

			གསུམ་པ་ལོངས་སྤྱོད་པ་མངོན་སུམ་གྱིས་གྲུབ་ན་ཤེས་པ་གཞན་དོན་མེད་པར་ཐལ་བ་ནི། དེ་ལྟ། ཞེས་སོ། །བློ་དེ་ཉིད་ལ་མྱོང་བྱ་མྱོང་བྱེད་ཀྱི་གཟུགས་བརྙན་ཤར་ནས་ལོངས་སྤྱོད་པ་མངོན་སུམ་གྱིས་གྲུབ་པའི་བློ་ཉིད་ལོངས་སྤྱོད་བྱེད་ཡིན་ནོ་ཞེ་ན། ལོངས་སྤྱོད་བྱེད་ཀྱི་ཤེས་པ་ཡོད་པ་བློ་ལས་རྫས་གཞན་བརྟགས་པ་ནི་དོན་མེད་པར་ཐལ། ཡུལ་དམིགས་བྱེད་ཀྱི་བློ་མངོན་སུམ་དུ་གྲུབ་པ་ཡིན་ན་ནི། དེ་ལ་བརྟེན་ནས་ལོངས་སྤྱད་བྱ་སྤྱོད་བྱེད་སྤྱོད་པའི་ཐ་སྙད་ཐམས་ཅད་རྫོགས་ཟིན་པའི་ཕྱིར། མ་གྲུབ་ན་རྟགས་ཁས་བླངས་པ་དེ་ལྟར་ནའོ། །དེས་ན་བློ་མྱོང་གཉིས་པོ་དེ་ཡང་རང་བཞིན་གཅིག་ཉིད་དུ་མངོན་སུམ་གྱིས་མཐོང་བའི་ཕྱིར། བློ་མྱོང་བ་ལས་གཞན་ལ་ཉམས་སུ་མྱོང་བ་ཡང་བློ་ལས་གཞན་ནི་མ་ཡིན་ནོ། །

			གཉིས་པ་འདྲེས་པས་རྣམ་དབྱེ་མེད་པ་དགག་པ་ལ། རྩོད་པ་དང་། ལན་ནོ། །

			དང་པོ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། ལྕགས། ཞེས་སོ། །བློ་དང་མྱོང་བ་རྫས་ཐ་དད་པ་ཡིན་ན་ཡང་དེ་གཉིས་ཐ་དད་དུ་མི་རྟོགས་ཏེ། ལྕགས་ཀྱི་གོང་བུ་དང་མེ་གཉིས་པོ་རྫས་ཐ་དད་པ་ཡིན་ན་ཡང་རྣམ་པ་འདྲེས་པས་བློ་རྣམ་པར་བསླད་པ་ལ་རྫས་གཅིག་སྣང་བ་བཞིན་དུ་བློ་མྱོང་གཉིས་པོ་དེ་རྫས་ཐ་དད་ཡིན་ཀྱང་ཤེས་རིག་གི་གཟུགས་བརྙན་དང་བློ་གཉིས་པོ་དེ་འདྲེས་པས་བློ་རྣམ་པར་བསླད་པ་ལ་རྣམ་པར་དབྱེར་མེད་པར་སྣང་བའི་ཕྱིར་རོ་ཞེ་(༢༨༣ན)ན། 

			གཉིས་པ་འགྲེལ་པས་རྒྱས་པར་བཤད་པ་ནི། སེམས་པ་དང་། ཞེས་སོ། །སེམས་པ་དང་ཞེན་པ་དག་རྫས་ཐ་དད་པ་ཡིན་ཀྱང་བྱེ་བྲག་ཐ་དད་དུ་རྟོགས་པར་མི་འགྱུར་ཏེ། ཤེས་རིག་གི་གཟུགས་བརྙན་དང་བློ་གཉིས་པོ་དེ་འདྲེས་པས། བློ་རྣམ་པར་བསླད་པ་ལ་རྫས་གཅིག་ཡིན་པ་ལྟར་སྣང་བའི་ཕྱིར། དཔེར་ན། ལྕགས་ཀྱི་གོང་བུ་དང་མེ་བཞིན་ནོ། །དེ་ལྟར་ནའང་ལྕགས་གོང་དམར་འབར་བའི་ཚེ་ནའང་མེ་ལྕགས་རྫས་ཐ་དད་པ་ཡིན་ཏེ། ལྕགས་དེའི་གཟུགས་དང་རེག་བྱ་ཚ་བ་ནི་ཕྱིས་ཚད་མས་ཐ་དད་པར་ངེས་པའི་ཕྱིར་ཞེ་ན། 

			གཉིས་པ་ལན་ལ། དོན་མི་འཐད་པ། དཔེ་མ་གྲུབ་པའོ། །

			དང་པོ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད། དོན་བསྡུ་བའོ། །

			དང་པོ་ནི། དེ་ལྟར། ཞེས་སོ། །རྫས་ཐ་དད་པའི་དངོས་པོ་ཀུན་ལ་ཆོས་ཅན། རྫས་ཐ་དད་སྒྲུབ་བྱེད་ཀྱི་ཚད་མ་མེད་པར་ཐལ། ཚད་མས་རྫས་ཐ་དད་དུ་དམིགས་པ་དེ་རྫས་ཐ་དད་ཀྱི་སྒྲུབ་བྱེད་མ་ཡིན་པ་དེ་ལྟར་ཡིན་པའི་ཕྱིར། འདོད་ན། རྫས་ཐ་དད་དུ་ངེས་པ་ཐ་སྙད་དུ་བཞག་པ་ཉམས་པར་ཐལ་ལོ། །

			ཡང་རྫས་གཅིག་གི་དངོས་པོ་ཀུན་ལ་ཆོས་ཅན། རྫས་གཅིག་སྒྲུབ་བྱེད་ཀྱི་ཚད་མ་མེད་པར་ཐལ། ཚད་མས་རྫས་གཅིག་ཏུ་དམིགས་པ་དེ་རྫས་གཅིག་གི་སྒྲུབ་བྱེད་མ་ཡིན་པ་དེ་ལྟར་ཡིན་པའི་ཕྱིར། འདོད་ན། རྫས་ཐ་དད་མེད་པ་ཐ་དད་དུ་བཞག་པ་ཉམས་པར་ཐལ་ལོ། །

			གཉིས་པ་འགྲེལ་པས་རྒྱས་པར་བཤད་པ་ནི། དོན། ཞེས་སོ། །རྫས་གཅིག་པའི་དངོས་པོ་ཀུན་ལ་རྫས་གཅིག་ཏུ་ཚད་མས་ངེས་པ་མེད་པར་ཐལ། ཚད་མས་དོན་གཅིག་ཏུ་དམིགས་པ་ཐམས་(༢༨༣བ)ཅད་ལ་རྫས་ཐ་དད་འདྲེས་པར་དོགས་པ་སྟེ་གཅིག་ཏུ་མི་འགྲུབ་པའི་ཕྱིར། འདོད་ན། ཨེ་མ་ཧོ། དངོས་པོ་ཐམས་ཅད་ལ་ཐ་དད་པ་མ་ཡིན་པའི་རྣམ་པར་བཞག་པ་འདི་དག་རྒྱུ་ཅི་ལ་བརྟེན་ནས་འཇོག་སྟེ་བཞག་ཏུ་མེད་པར་འགྱུར་རོ། །

			ཡང་རྫས་ཐ་དད་སྒྲུབ་བྱེད་ཀྱི་ཚད་མ་མེད་པར་ཐལ། བདེ་བ་དང་སྔོན་པོ་ལ་སོགས་པ་རྣམ་པ་ཐ་དད་པར་དམིགས་པ་དག་ཀྱང་ཐ་དད་པ་མ་ཡིན་པའི་ཕྱིར། འདོད་ན། ཨེ་མ་ཧོ། རྫས་ཐ་དད་པའི་རྣམ་པར་བཞག་པ་འདི་དག་རྒྱུ་ཅི་ལ་བརྟེན་ནས་རྣམ་པར་འཇོག་སྟེ་བཞག་ཏུ་མེད་པར་འགྱུར་རོ། །

			གསུམ་པ་དོན་བསྡུ་བ་ནི། ཐ་དད། ཅེས་སོ། །རྫས་གཅིག་གི་དངོས་པོ་ཆོས་ཅན། རྫས་གཅིག་གིས་སྒྲུབ་བྱེད་ཀྱི་ཚད་མ་འགྲུབ་པར་མི་འགྱུར་ཏེ། ཚད་མས་གཅིག་ཏུ་དམིགས་པ་དེ་གཅིག་གི་སྒྲུབ་བྱེད་མ་ཡིན་པའི་ཕྱིར་རོ། །མ་གྲུབ་ན། ཚད་མས་བློ་དང་མྱོང་བ་ནི་ཐ་དད་མེད་པར་སྣང་ཡང་ཐ་དད་པར་ཁྱེད་ཀྱིས་ཁས་བླངས་སོ། །མ་ཁྱབ་ན། རྫས་གཅིག་གི་སྒྲུབ་བྱེད་ཚད་མས་འགྲུབ་པར་མི་འགྱུར་བ་དེ་ལ་ཚད་མས་རྫས་ཐ་དད་མེད་པར་རྫས་གཅིག་ཏུ་རིག་པ་དེ་རྫས་གཅིག་གི་སྒྲུབ་བྱེད་ཡིན་པའི་ཕྱིར། འདོད་ན། ཐ་དད་མེད་པར་ངེས་པའི་ཐ་སྙད་ཀྱི་རྟེན་ཅི་ཡོད་དེ་མེད་པར་ཐལ་ལོ། །རྫས་ཐ་དད་ཀྱི་དངོས་པོ་ཆོས་ཅན། རྫས་ཐ་དད་ཀྱི་སྒྲུབ་བྱེད་འགྲུབ་པར་མི་འགྱུར་ཏེ། ཚད་མས་ཐ་དད་དུ་དམིགས་པ་དེ་ཐ་དད་ཀྱི་སྒྲུབ་བྱེད་མ་ཡིན་པའི་ཕྱིར། མ་གྲུབ་ན། ཚད་མས་དཀར་པོ་དང་སྡུག་བསྔལ་ལ་སོགས་པ་ཐ་དད་དུ་སྣང་ཡང་ཐ་དད་མ་ཡིན་པར་ཁྱེད་ཀྱིས་ཁས་བླངས་སོ། །མ་ཁྱབ་ན། རྫས་ཐ་དད་ཀྱི་སྒྲུབ་བྱེད་འགྲུབ་པ་དེ་ལ་ཚད་མས་གཅིག་ཏུ་དམིགས་པ་དེ་ལྟར་གང་མ་ཡིན་པ་དེ་ཐ་(༢༨༤ན)དད་དུ་འགྲུབ་པའི་སྒྲུབ་བྱེད་ཡིན་པའི་ཕྱིར། འདོད་ན། ཐ་དད་དུ་ངེས་པའི་ཐ་སྙད་ཀྱི་རྟེན་ཅི་ཡོད་དེ་མེད་པར་ཐལ་ལོ། །

			གཉིས་པ་དཔེ་མ་གྲུབ་པ་ནི། ལྕགས། ཞེས་སོ། །ཉེར་ལེན་གྱི་རྒྱུ་ལྕགས་ཀྱི་གོང་བུ་ལ་ཡང་རྐྱེན་མེ་དང་འབྲེལ་པ་ལས་ཁ་དོག་དམར་ལ་རེག་བྱ་ཚ་བ་དེ་ལྟར་སྐྱེས་པའི་ཚེ་སྔར་གྱི་དེ་ལས་དོན་གཞན་མེ་ལྕགས་རྫས་གཅིག་པ་ཉིད་མངོན་སུམ་གྱིས་མཐོང་བ་ཡིན་གྱི། མེ་ལྕགས་རང་བཞིན་ཐ་དད་པའི་རྫས་དག་རྣམ་པ་འདྲེས་པའི་ཕྱིར་བློས་ཐ་དད་དུ་རྣམ་པར་མ་ཕྱེད་པ་ནི་མ་ཡིན་པས་དཔེ་མ་གྲུབ་བོ། །

			འོ་ན་མིག་ཤེས་ལ་རེག་བྱ་སྣང་བར་ཐལ། ལྕགས་གོང་སྣང་བའི་ཕྱིར། མ་ཁྱབ་ན། དེ་ཉིད་རྫས་གཅིག་པ་ཉམས་སོ་ཞེ་ན། མིག་ཤེས་ལ་ལྕགས་ཀྱི་རེག་བྱ་སྣང་བའི་ཕྱིར་དེར་ཐལ་ཟེར་ན་མ་གྲུབ་ལ། ལྕགས་ཀྱི་ཁ་དོག་དང་དབྱིབས་སྣང་བའི་ཕྱིར་དེར་ཐལ་ཟེར་བ་ཁྱབ་པ་མེད་དོ། །འོ་ན་ཕྱིས་ཐ་དད་དུ་ངེས་པ་འགལ་ལོ་ཞེ་ན། ཡང་ཕྱིས་རྫས་མེ་དེའི་རྒྱུན་རྣམ་པར་གནས་པའི་རྒྱུ་རྒྱུན་ཆད་པའི་ཕྱིར། མེ་དང་རྫས་གཅིག་པའི་ལྕགས་དེའི་རྒྱུན་ལྡོག་ཅིང་། མེ་དང་རྫས་གཅིག་པའི་ལྕགས་དེའི་ཉེ་བར་ལེན་པའི་རྒྱུ་ལ་བལྟོས་པ་ཅན་གྱི་རྐྱེན་གྲང་བའི་རེག་པ་ལ་སོགས་པ་རྣམས་ལས་ཀྱང་སྔར་གྱི་དེ་ལས་རྫས་གཞན་གྲང་རེག་དང་རྫས་གཅིག་པའི་ལྕགས་སྐྱེ་བ་ཡིན་པའི་ཕྱིར་ན་འགལ་བ་མེད་དོ། །

			གསུམ་པ་དེ་གཉིས་ཀའི་དོན་བསྡུ་བ་ནི། དེའི་ཕྱིར། ཞེས་སོ། །གོམས་པ་ལ་བརྟེན་ནས་དགའ་གདུང་གི་ཁྱད་པར་ཐ་དད་དུ་འགྱུར་བ་དང་། སེམས་པ་ཅན་དང་དབྱེར་མེད་དུ་གྲུབ་པ་དེའི་ཕྱིར་བདེ་བ་ལ་སོགས་པ་ནི་ནང་ཡིན་ཅིང་མྱོང་བ་ཡང་ཡིན་ནོ། །

			གསུམ་(༢༨༤བ)པ་བསྡུས་པ་ལ་དགའ་བ་ལ་རིགས་པའི་ཐིགས་པས་ཤིན་ཏུ་བསྡུས་ཏེ་བཤད་པ་ནི། སེམས་དང་། ཞེས་སོ། །དོན་གྱི་ངོ་བོ་ཙམ་འཛིན་པའི་གཙོ་བོ་སེམས་དང་། དོན་གྱི་ཁྱད་པར་འཛིན་པའི་སེམས་ལས་བྱུང་བ་ཐམས་ཅད་ཀྱི་རང་གི་ངོ་བོ་རིག་པ་ནི་རྟོག་པ་དང་བྲལ་ཞིང་མ་འཁྲུལ་པའི་ཕྱིར་མངོན་སུམ་མོ། །

			དེ་ལྟར་ན། རྒྱས་པ་དང་། འབྲིང་དང་། མདོར་བསྡུས་པའི་སྒོ་ནས། 

			ཆགས་ལ་སོགས། །

			རང་རིག་རྣམ་པར་མི་རྟོག་པ། །

			ཞེས་པའི་མདོའི་དོན་ལེགས་པར་བཤད་ཟིན་ཏོ། །

			བཞི་པ་རྣལ་འབྱོར་མངོན་སུམ་བཤད་པ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			རྣལ་འབྱོར་རྣམས་ཀྱི་བླ་མས་བསྟན། །

			མ་འདྲེས་པ་ཡི་དོན་ཙམ་མཐོང་། །ཞེས་གསུངས་སོ། །

			འཕགས་པའི་རྣལ་འབྱོར་བ་རྣམས་ཀྱི་བླ་མ་རྫོགས་པའི་སངས་རྒྱས་དེས་བསྟན་པའི་བདེན་པ་བཞི་པོ་དེ་དག་གི་རྣམ་པ་མི་རྟག་པ་ལ་སོགས་པ་བཅུ་དྲུག་པོ་དེ་བསྒོམས་པ་ལ་བརྟེན་ནས་རྣམ་པར་རྟོག་པ་དང་མ་འདྲེས་པའི་དོན་རང་མཚན་བདག་མེད་པ་ཙམ་མཐོང་བའི་ཤེས་པ་ནི་མངོན་སུམ་མོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད། བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པའོ། །

			དང་པོ་ལ། རྣལ་འབྱོར་མངོན་སུམ་གྱི་ངོ་བོ། རྟོག་བྲལ་ལ་རྩོད་པ་སྤང་བའོ། །

			དང་པོ་ནི། 

			རྣལ་འབྱོར་ཤེས་པ་སྔར་བཤད་པ། །

			དེ་དག་གི་དེ་སྒོམ་བྱུང་ཡིན། །

			རྟོག་པའི་དྲ་བ་རྣམ་བསལ་བ། །

			གསལ་བ་ཉིད་དུ་སྣང་བ་ཡིན། །

			ཅེས་(༢༨༥ན)སྨོས་ཏེ། རྣལ་འབྱོར་པའི་ཤེས་པ་སྔར་ཚད་མ་གྲུབ་པའི་ལེའུར་བཤད་པའི་བདེན་བཞི་མི་རྟག་ལ་སོགས་བཅུ་དྲུག་པོ་དེ་དག་གི་རྣམ་པ་བསྒོམས་པ་ལས་བྱུང་བ་ནི་མངོན་སུམ་ཡིན་ནོ། །ཅིའི་ཕྱིར་ན། ཡང་དག་པའི་དོན་ལ་སྒྲིབ་བྱེད་ཀྱི་རྟོག་པའི་དྲ་བ་རྣམ་པར་བསལ་ཞིང་སྤངས་པས་ཡང་དག་པའི་དོན་གསལ་བ་ཉིད་དུ་སྣང་བའི་མ་འཁྲུལ་པའི་རིག་པ་ཡིན་པའི་ཕྱིར་རོ། །

			གཉིས་པ་རྟོག་བྲལ་ལ་རྩོད་པ་སྤང་བ་ལ། གོམས་པས་གསལ་བར་སྣང་བའི་དཔེ། མེད་པ་ལ་གསལ་སྣང་མི་འཐད་པ་སྤང་། དེའི་ཕྱིར་གོམས་པས་གསལ་སྣང་འཐད། དོན་བསྡུ་བའོ། །

			དང་པོ་ནི། གཞན་དག་ན་རེ། ད་ལྟར་གྱི་ཤེས་པ་ནི་རྟོག་བྲལ་དུ་མི་འཐད་དེ། གསལ་བར་རྟོག་པ་ལས་བྱུང་བའི་ཕྱིར། འདས་མ་འོངས་སོགས་མེད་པའི་ཡུལ་ཅན་ནི་ཡུལ་མེད་པའི་ཕྱིར་ན་གོམས་པ་ལས་གསལ་བར་སྣང་བ་མི་རིགས་སོ་ཞེ་ན། 

			འདོད་འཇིགས་མྱ་ངན་གྱིས་བརླམས་དང་། །

			རྐུན་པོ་རྨི་སོགས་ཀྱིས་བསླད་པས། །

			མདུན་ན་གནས་པ་བཞིན་དུ་ནི། །

			ཡང་དག་མིན་པའང་མཐོང་བར་འགྱུར། །

			ཞེས་སྨོས་ཏེ། ཡུལ་བཟང་པོ་ལ་འདོད་པ་གོམས་པ་དང་། འདྲེ་སོགས་ལ་འཇིགས་པ་གོམས་པ་དང་། བུ་སྡུག་པ་དང་ཤི་བའི་མྱ་ངན་གོམས་པ་རྣམས་ཀྱིས་བརླམས་པའི་ཤེས་པ་དང་། རྐུན་པོ་གོམས་པ་དང་། རྨི་ལམ་སོགས་ཀྱིས་བསླད་པའི་ཤེས་པས་ཆོས་ཅན། གོམས་པས་ཡུལ་རྟོག་མེད་དུ་གསལ་བར་མི་སྣང་བར་ཐལ། ཡུལ་དེ་དག་རང་བཞིན་དུ་མེད་པའི་ཕྱིར། ཐལ་བ་ལས་གོམས་པའི་ཤེས་པ་དེས་ཡང་དག་པ་མིན་པའང་མདུན་ན་གནས་པ་བཞིན་དུ་ནི་གསལ་བར་མཐོང་བར་འགྱུར་བ་ཡིན་(༢༨༥བ)ནོ། །སོགས་པའི་སྒྲ་ནི་མྱུར་དུ་བསྐོར་བ་དང་། འཆི་ལྟས་ལ་སོགས་པ་གཟུང་ངོ་། །ཞེས་ལྷའིའོ། །

			གལ་ཏེ། རྨི་སོགས་དེ་རྟོག་པ་ཡིན་ཀྱང་གསལ་བར་སྣང་ངོ་ཞེ་ན། 

			བཤད་པ། 

			རྣམ་པར་རྟོག་དང་རྗེས་འབྲེལ་ནི། །

			དོན་གསལ་སྣང་བ་ཅན་མ་ཡིན། །

			ཅེས་སྨོས་ཏེ། རྨི་ལམ་དང་རྐུན་པོ་སོགས་ཀྱི་གསལ་སྣང་དེ་ནི་རྣམ་པར་རྟོག་པ་དང་རྗེས་སུ་འབྲེལ་པ་ནི་ཡིན་པའི་ཕྱིར། ཡུལ་དོན་གསལ་བར་སྣང་བ་ཅན་མ་ཡིན་ནོ། །

			འོ་ན་ནི་རྨི་ལམ་གྱི་དྲན་པ་གསལ་སྣང་མ་ཡིན་ནམ་ཞེ་ན། 

			བཤད་པ། 

			རྨི་ལམ་ན་ཡང་དྲན་པ་དེ། །

			དེ་འདྲའི་དོན་ལྡན་མིན་པར་དྲན། །

			ཅེས་སྨོས་ཏེ། རྨི་ལམ་དྲན་པ་ན་ཡང་དེ་ཆོས་ཅན། དོན་གསལ་བར་སྣང་བ་མིན་ཏེ། སད་པ་ན་གསལ་བ་དེ་འདྲ་བའི་དོན་དང་ལྡན་པ་ཡིན་པ་མི་གསལ་བར་ཡང་དག་པར་དྲན་པའི་ཕྱིར། 

			གཉིས་པ་མེད་པ་ལ་གསལ་སྣང་མི་འཐད་པ་སྤང་བ་ནི། 

			མི་གཙང་ཟད་པར་ས་ལ་སོགས། །

			ཡང་དག་མིན་པའང་བསྒོམས་པ་ཡི། །

			སྟོབས་ཀྱིས་སྤྲུལ་པ་རྟོག་མེད་དང་། །

			གསལ་བར་སྣང་བ་ཅན་དུ་མཐོང་། །

			ཞེས་སྨོས་ཏེ། གལ་ཏེ། གོམས་པས་ཡང་དག་པ་མ་ཡིན་པ་མཐོང་བ་ནི་གསལ་བར་མི་སྣང་བ་དང་། རྟོག་མེད་ཀྱང་མིན་པར་གྲུབ་མཐའ་སྨྲ་བས་འདོད་པ་མིན་ནམ། དེས་ན་ཁས་བླངས་འགལ་ལོ་ཞེས་པའི་ཕྱོགས་སྔ་ལྷ་དབང་བློས་བཀོད། རྒྱན་ལྟར་ན། བྱེ་བྲག་ཏུ་སྨྲ་བ་དག་དངོས་པོ་བསྒོམས་པས་གསལ་སྣང་རིགས་ཏེ། མ་རིག་པ་དང་བྲལ་ན་རང་མཚན་སྣང་བའི་ཕྱིར། མེད་པ་བསྒོམས་པས་གསལ་སྣང་མི་རིགས་ཏེ། དངོས་པོར་མེད་པའི་ཕྱིར། འདས་མ་འོངས་ནི་རྫས་སུ་ཡོད་པའི་ཕྱིར། གོམས་པས་གསལ་སྣང་འཐད་དོ་ཞེས་ཕྱོགས་སྔ་(༢༨༦ན)བཀོད་དོ། །དེ་ལྟར་ནི་མིན་ཏེ། མི་གཙང་བ་ཀེང་རུས་དང་ཟད་པར་ས་དང་ཆུ་ལ་སོགས་པ་ཡང་དག་པ་མིན་པའང་བསྒོམས་པའི་སྟོབས་ཀྱིས་སྤྲུལ་ཞིང་བསྐྱེད་པའི་བློ་ནི་གོམས་ཡུལ་དངོས་པོར་མེད་ཀྱང་རྟོག་པ་མེད་པ་དང་གསལ་བར་སྣང་བ་ཅན་དུ་མཐོང་བ་ཡིན་ནོ། །

			གསུམ་པ་དེའི་ཕྱིར་གོམས་པས་གསལ་སྣང་འཐད་པ་ནི། 

			དེ་ཕྱིར་ཡང་དག་ཡང་དག་མིན། །

			གང་གང་ཤིན་ཏུ་བསྒོམས་གྱུར་པ། །

			བསྒོམ་པ་ཡོངས་སུ་རྫོགས་པ་ན། །

			དེ་གསལ་མི་རྟོག་བློ་འབྲས་ཅན། །

			ཞེས་སྨོས་ཏེ། དེ་ལྟར་ཡིན་པ་དེའི་ཕྱིར། ཡང་དག་པའི་དོན་བདེན་བཞི་མི་རྟག་པ་ལ་སོགས་པའི་རྣམ་པ་དང་། ཡང་དག་མིན་པ་ཟད་པར་ལ་སོགས་པ་གང་དང་གང་ཤིན་ཏུ་བསྒོམས་པར་གྱུར་པ་ལས་བསྒོམ་པ་ཡོངས་སུ་རྫོགས་པ་ན་གོམས་བྱའི་ཡུལ་དེ་གསལ་ལ་མི་རྟོག་པའི་བློ་འབྲས་བུ་ཅན་སྐྱེ་བ་ཡིན་ནོ། །

			བཞི་པ་དོན་བསྡུ་བ་ནི། 

			དེ་ལ་སྔར་བཤད་དངོས་པོ་བཞིན། །

			བསླུ་བ་མེད་ཅན་གང་ཡིན་དེ། །

			སྒོམ་བྱུང་མངོན་སུམ་ཚད་མར་འདོད། །

			ལྷག་མ་ཉེ་བར་བསླད་པ་ཡིན། །

			ཅེས་སྨོས་ཏེ། དེ་ལྟར་གོམས་བྱའི་ཡུལ་ཡང་དག་པ་དང་ཡང་དག་མིན་པ་གཉིས་ཡོད་པ་དེ་ལ་སྔར་ཚད་མ་གྲུབ་པར་བཤད་པའི་བདེན་པ་བཞི་པོའི་དངོས་པོ་ཇི་ལྟ་བ་བཞིན་ལ་བསླུ་བ་མེད་པ་ཅན་གྱི་ཤེས་པ་གང་ཡིན་པ་དེ་སྒོམ་པ་ལས་བྱུང་བའི་མངོན་སུམ་ཚད་མར་འདོད་ལ། ལྷག་མ་ཡང་དག་པ་མ་ཡིན་པའི་དོན་ལ་གསལ་སྣང་ཅན་ནི་མངོན་སུམ་མ་ཡིན་ཏེ། ཉེ་བར་བསླད་པ་ལས་བྱུང་བའི་འཁྲུལ་ཤེས་ཡིན་པའི་ཕྱིར་རོ། །

			གཉིས་པ་བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། རྣལ་འབྱོར་མངོན་སུམ་གྱི་ངོ་བོ། (༢༨༦བ)སྒྲུབ་བྱེད་དོ། །

			དང་པོ་ལ། རྩ་བ་དང་། འགྲེལ་པའོ། །

			དང་པོ་ནི། འཇིགས། ཞེས་སོ། །འཕགས་པའི་རྒྱུད་ཀྱི་ཤེས་པ་གང་ཡང་དག་པའི་དོན་ལ་བསླུ་བ་ཅན་མིན་པའི་རྟོག་མེད་དེ་ནི་ཆོས་ཅན། རྣལ་འབྱོར་གྱི་མངོན་སུམ་ཡིན་ཏེ། འཇིགས་སོགས་གོམས་པས་གསལ་སྣང་འབྱུང་བ་བཞིན་དུ་བསྒོམས་པའི་སྟོབས་ཀྱིས་གོམས་ཡུལ་ཡང་དག་པའི་དོན་ལ་གསལ་བར་སྣང་བ་ཐོབ་པར་འགྱུར་བའི་ཕྱིར། 

			གཉིས་པ་འགྲེལ་པ་ལ། རྣལ་འབྱོར་མངོན་སུམ་གྱི་རྒྱུ། དེའི་རང་བཞིན་ནོ། །

			དང་པོ་ནི། ཐོས་པ། ཞེས་སོ། །བདག་མེད་སྟོན་པའི་གསུང་རབ་ཐོས་པ་ལས་བྱུང་བའི་ཤེས་པས་གཟུང་བ་ངེས་པར་བྱེད་པའི་དོན་དམ་དཔྱོད་བྱེད་ཀྱི་རིགས་པ་སེམས་པའི་བསམ་པ་ལས་བྱུང་བའི་ཤེས་རབ་ཀྱིས་གཏན་ལ་ཕབ་པའི་དོན་དྲན་པ་ལ་མཉམ་1པར་བཞག་ནས་སྒོམ་པར་བྱེད་པའི་སྒོམ་བྱུང་གི་ཤེས་རབ་ལས་རྣལ་འབྱོར་པ་རྣམས་ཀྱི་མངོན་སུམ་དེ་རྫོགས་པར་སྐྱེ་བ་ཡིན་ནོ། །

			གཉིས་པ་རང་བཞིན་ནི། འཇིགས་པ། ཞེས་སོ། །ཐོས་བསམ་སྒོམ་པའི་ཤེས་རབ་ལས་བྱུང་བའི་ཡེ་ཤེས་གང་ཡིན་པ་དེའང་ཆོས་ཅན། རྣལ་འབྱོར་པའི་མངོན་སུམ་གྱི་ཚད་མ་ཡིན་ཏེ། འཇིགས་པ་ལ་སོགས་པ་གོམས་པས་གསལ་སྣང་འབྱུང་བ་བཞིན་དུ་དེ་ཁོ་ན་ཉིད་གོམས་པ་ལ་བརྟེན་ནས་གོམས་ཡུལ་གསལ་བར་སྣང་ཞིང་རྟོག་པ་མེད་པ་ཕྱིན་ཅི་མ་ལོག་པའི་ཡུལ་ཅན་ཡིན་པའི་ཕྱིར། 

			འཕགས་པའི་བདེན་པ་མངོན་སུམ་དུ་མཐོང་བ་བཞིན་ཏེ། 

			ཇི་ལྟར་ཁོ་བོས། ཚད་མ་རྣམ་འགྲེལ་དུ། 

			བདེན་པ་བཞི་ལ་བརྟེན་པ་དང་། །

			བདེ་དང་ང་དང་ང་ཡི་སོགས། །

			ཡང་དག་མིན་པ་རྣམ་བཅུ་དྲུག །

			སྒྲོ་བཏགས་(༢༨༧ན)ནས་ནི་ཡོངས་སུ་སྲེད། །

			ཅེས་གཏན་ལ་ཕབ་པ་བཞིན་ནོ། །

			གཉིས་པ་སྒྲུབ་བྱེད་ལ། ངོ་བོའི་སྒྲུབ་བྱེད། རྟོག་བྲལ་གྱི་སྒྲུབ་བྱེད་དོ། །

			དང་པོ་ལ། དཔེ་བསྒྲུབ། དོན་ལ་སྦྱར། རྩོད་པ་སྤང་བའོ། །

			དང་པོ་ནི། འདོད་འཇིགས། ཞེས་སོ། །འདོད་པ་ཅན་དང་། འཇིགས་པ་ཅན་དང་། མྱ་ངན་གྱིས་བརླམས་པ་ཅན་དང་། ཆོམ་རྐུན་རྨི་བ་སོགས་ཀྱིས་བསླད་པ་ཆོས་ཅན། རང་གི་གོམས་ཡུལ་ཡང་དག་པར་ཡོད་པ་མིན་པའང་མདུན་ན་ནི་གསལ་བར་གནས་པའི་ཡུལ་བཞིན་དུ་མཐོང་བར་འགྱུར་ཏེ། གཉིད་ལ་སོགས་པས་བསླད་པ་ཇི་ལྟ་བ་བཞིན་དུ་ལུས་ངག་གུས་པར་ནི་བསྒྲུབ་པ་རབ་ཏུ་འཇུག་པར་མཐོང་བའི་ཕྱིར་རོ། །ཁྱབ་སྟེ། ལྐོག་ཏུ་གྱུར་ནས་མི་གསལ་བར་རྟོགས་པའི་འདུ་ཤེས་ཅན་ལ་ལུས་ངག་གུས་པ་དེ་ལྟ་བུའི་སྒྲུབ་པ་འཇུག་པ་མ་མཐོང་བའི་ཕྱིར། 

			གཉིས་པ་དོན་ལ་སྦྱར་བ་ནི། དེའི་ཕྱིར། ཞེས་སོ། །དཔེ་དེ་ལྟར་ཡིན་པ་དེའི་ཕྱིར་ཡང་དག་པ་བསྒོམ་པའི་བློ་ཆོས་ཅན། འཇིག་རྟེན་པའི་སྒོམ་པ་ཡོངས་སུ་རྫོགས་པ་ན་ཡུལ་ཡང་དག་པའི་དོན་དེ་གསལ་བར་རྟོགས་པ་རབ་ཀྱི་མཐར་ཐུག་པ་འབྱུང་དུ་རུང་སྟེ། ཆོས་ཉིད་ཡང་དག་པའི་དོན་གང་དང་། ཆོས་ཅན་ཡང་དག་པ་མ་ཡིན་པའི་དོན་གང་ལ་ཤིན་ཏུ་བསྒོམས་པར་གྱུར་པ་ཡིན་པའི་ཕྱིར་རོ། །དེས་ན་ཡང་དག་པའི་དོན་ལ་གསལ་སྣང་ཐོབ་པའི་རྣམ་པར་མི་རྟོག་པའི་བློ་ནི་ཐོས་བསམ་སྒོམ་པའི་འབྲས་བུར་གྱུར་པའི་རྣལ་འབྱོར་མངོན་སུམ་མོ། །

			གསུམ་པ་རྩོད་པ་སྤང་བ་ལ། ཡང་དག་པའི་དོན་བསྒོམས་པས་གོམས་ཡུལ་གསལ་བར་སྣང་བ་བདེན་ཀྱང་། ཡང་དག་པ་མ་ཡིན་པ་གོམས་པ་ལས་གོམས་ཡུལ་(༢༨༧བ)གསལ་བར་སྣང་བ་མི་འཐད་དོ་ཞེ་ན། ཡང་དག་པ་མ་ཡིན་པ་གོམས་པ་ལས་གསལ་སྣང་འབྱུང་བའི་དཔེ་འདི་ལྟར་མི་སྡུག་པ་དང་ཟད་པར་ས་ལ་སོགས་པ་ཡང་དག་པ་མ་ཡིན་པའི་ཡུལ་ཅན་ལ་ཡང་བསྒོམས་པའི་སྟོབས་ཀྱིས་གོམས་ཡུལ་གསལ་བར་སྣང་བ་དང་། དེ་ལ་རྣམ་པར་རྟོག་པ་མེད་པར་ཚད་མས་གྲུབ་པར་འདོད་པ་ཡིན་ནོ། །

			གཉིས་པ་རྟོག་བྲལ་གྱི་སྒྲུབ་བྱེད་ལ། རྩོད་པ་དང་། ལན་ནོ། །

			དང་པོ་ནི། བསྒོམས་པའི། ཞེས་སོ། །ཡང་དག་པ་མ་ཡིན་པ་བསྒོམས་པའི་སྟོབས་ཀྱིས་གོམས་ཡུལ་གསལ་བར་སྣང་བ་ཡིན་དུ་ཟིན་ཀྱང་དེ་རྟོག་པ་མེད་པར་ཇི་ལྟར་འགྱུར་ཏེ། རྟོག་པ་ཉིད་ཡིན་པའི་ཕྱིར་རོ་ཞེ་ན། 

			གཉིས་པ་ལན་ལ། དངོས་དང་། རྩོད་པ་སྤང་། དོན་བསྡུ་བའོ། །

			དང་པོ་ལ། རྩ་བས་མདོར་བསྟན་པ། འགྲེལ་པས་རྒྱས་པར་བཤད་པའོ། །

			དང་པོ་ནི། གང་གིས། ཞེས་སོ། །གོམས་ཡུལ་གསལ་བར་སྣང་བའི་བློ་ཡིན་ན་རྟོག་མེད་ཡིན་པས་ཁྱབ་སྟེ། གང་གི་ཕྱིར་རྣམ་པར་རྟོག་པ་དང་རྗེས་སུ་འབྲེལ་བའི་བློ་ཐམས་ཅད་ལ་དོན་རང་མཚན་གསལ་བར་སྣང་བ་ཡོད་པ་མ་ཡིན་པའི་ཕྱིར་རོ། །

			གཉིས་པ་འགྲེལ་པས་རྒྱས་པར་བཤད་པ་ནི། རྣམ་པར། ཞེས་སོ། །རྣམ་པར་མ་བསླད་པ་དང་རྣམ་པར་བསླད་པའི་བློ་གང་ཡིན་ཀྱང་རུང་སྟེ། རྟོག་པ་ཡིན་ན་རང་མཚན་གསལ་བར་སྣང་བ་མ་ཡིན་པས་ཁྱབ་སྟེ། བརྗོད་པ་དང་འདྲེས་པ་འཛིན་པའི་ཤེས་པ་ཐམས་ཅད་ལ་ནི་དོན་རང་མཚན་གསལ་བར་སྣང་བ་ཉིད་ལྡོག་པའི་ཕྱིར་རོ། །དེས་ན་རྣམ་པར་རྟོག་པ་ཅན་འདི་ལ་དོན་རང་མཚན་གསལ་བར་སྣང་བར་འོས་པ་མ་ཡིན་ནོ། །

			གཉིས་པ་རྩོད་པ་སྤང་བ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། འདི་ལྟར། ཞེས་སོ། །(༢༨༨ན)རྟོག་པ་ལ་ཡུལ་གསལ་བར་མི་སྣང་བས་མ་ཁྱབ་པར་ཐལ། གཉིད་ལ་སོགས་པ་གཞན་སྟོབས་ཀྱིས་ཡུལ་གསལ་བར་སྣང་བ་ཡོད་པའི་ཕྱིར་ཞེ་ན། གཞན་སྟོབས་ཀྱི་ཡུལ་གསལ་བར་མི་སྣང་བ་འདི་ལྟར། རྨི་ལམ་ན་ཡང་ཡུལ་འདས་པ་དྲན་པའི་རྟོག་པ་ཆོས་ཅན། གཉིད་ལ་སོགས་པ་གཞན་སྟོབས་ཀྱིས་ཡུལ་གསལ་བར་བྱེད་མི་ནུས་ཏེ། གཉིད་སད་པའི་དུས་ན་ཡུལ་གསལ་བར་སྣང་བ་དེ་འདྲ་བའི་དོན་དང་ལྡན་པ་མ་ཡིན་པར་དྲན་པའི་ཕྱིར་རོ། །

			གཉིས་པ་འགྲེལ་པས་རྒྱས་པར་བཤད་པ་ནི། གཉིད་ཀྱིས། ཞེས་སོ། །གཉིད་ཀྱིས་བསླད་པའི་གང་ཟག་རྣམས་ལ་ཡང་སྔར་ཉམས་སུ་མྱོང་བ་ད་ལྟ་དྲན་པའི་རྣམ་པ་ཅན་གྱི་རྣམ་པར་རྟོག་པ་ནི་འབྱུང་བ་དེ་དག་ཆོས་ཅན། གཞན་སྟོབས་ཀྱིས་ཡུལ་གསལ་བར་བྱེད་མི་ནུས་ཏེ། སད་པའི་དུས་ན་ཡུལ་གསལ་བ་དེ་ལྟར་སྣང་བ་ཅན་དུ་དྲན་པ་མེད་པའི་ཕྱིར་རོ། །

			གསུམ་པ་དོན་བསྡུ་བ་ནི། དེའི་ཕྱིར། ཞེས་སོ། །རྟོག་པ་ལ་ཡུལ་རང་མཚན་གསལ་བར་མི་སྣང་བ་དེའི་ཕྱིར། གཉིད་ཀྱིས་བསླད་པའམ་རྐྱེན་གཞན་གྱིས་ཀྱང་རུང་རྣམ་པར་རྟོག་པ་ནི་ཡུལ་རང་མཚན་གསལ་བར་བྱེད་པ་མ་ཡིན་གྱི་ཞེས་པས་ལྡོག་ཁྱབ་དང་། ཡུལ་རང་མཚན་གསལ་བར་སྣང་བའི་བློ་ཐམས་ཅད་ནི་རྣམ་པར་རྟོག་པ་མེད་པ་ཉིད་ཡིན་ནོ། །

			གསུམ་པ་བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པ་ལ། རྣལ་འབྱོར་མངོན་སུམ་ངོས་བཟུང་། ཞར་ལ་ཚད་མའི་ཡུལ་བཤད་པའོ། །

			དང་པོ་ནི། ཡང་དག །ཅེས་སོ། །རྣལ་འབྱོར་མངོན་སུམ་གྱི་ངོ་བོ་གང་ཞེ་ན། ཡང་དག་པའི་དོན་བདེན་པ་ཡང་དང་ཡང་དུ་བསྒོམས་པ་ན། བསྒོམ་བྱའི་དོན་ལ་གསལ་སྣང་ཐོབ་ཏུ་ཉེ་བའི་རབ་(༢༨༨བ)ཀྱི་མཐའ་ལས་བྱུང་ཞིང་། བསྒོམ་བྱའི་དོན་གྱི་རྣམ་པ་ཤིན་ཏུ་གསལ་བར་འཛིན་པའི་རྣལ་འབྱོར་པའི་ཤེས་པ་ནི་རྣལ་འབྱོར་མངོན་སུམ་ཡིན་ནོ། །

			གཉིས་པ་ཞར་ལ་ཚད་མའི་ཡུལ་བཤད་པ་ནི། དེའི། ཞེས་སོ། །མངོན་སུམ་རྣམ་པ་བཞི་པོ་དེའི་ཡུལ་ནི་རང་གི་མཚན་ཉིད་དེ། ཤེས་པ་ལ་ཡུལ་གྱི་དོན་གང་ཉེ་བར་གནས་པ་དང་མི་ཉེ་བར་གནས་པ་ལས་ཤེས་པ་ལ་སྣང་བའི་རྣམ་པ་གསལ་མི་གསལ་ཐ་དད་པར་བྱེད་པ་དེ་ནི་རང་གི་མཚན་ཉིད་དོ། །དེ་ནི་དོན་དམ་པར་ཡོད་པ་ཞེས་བྱ་སྟེ། དོན་དམ་པའི་དངོས་པོ་ནི་དོན་བྱེད་ནུས་པའི་མཚན་ཉིད་ཅན་ཁོ་ན་ཡིན་པའི་ཕྱིར་རོ། །དོན་བྱེད་ནུས་པ་ལས་གཞན་ནི་སྤྱིའི་མཚན་ཉིད་དེ། དེ་ནི་རྗེས་སུ་དཔག་པའི་ཡུལ་ཡིན་ནོ། །

			གསུམ་པ་བྲལ་བྱ་རྟོག་པའང་རང་རིག་པར་བསྟན་པ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			རྟོག་པའང་རང་རིག་ཉིད་དུ་འདོད། །

			དོན་ལ་མ་ཡིན་དེར་རྟོག་ཕྱིར། །

			ཞེས་གསུངས་སོ། །

རེ་ཞིག །གལ་ཏེ། འདོད་ཆགས་ལ་སོགས་པའི་རང་རིག་པ་མངོན་སུམ་ཡིན་ན། རྟོག་པའི་ཤེས་པའང་མངོན་སུམ་དུ་འགྱུར་ཞེ་ན། དེ་ནི་བདེན་ཏེ། རྟོག་པའི་ཤེས་པ་དེའང་ཆོས་ཅན། རང་གི་ངོ་བོ་གསལ་རིག་གི་ཆ་དེ་ལ་རང་རིག་པའི་མངོན་སུམ་ཉིད་དུ་འདོད་དེ། དེ་ལ་རྟོག་པ་དང་བྲལ་ཞིང་མ་འཁྲུལ་པའི་རིག་པ་ཡིན་པའི་ཕྱིར་རོ། །དེ་ཆོས་ཅན། དོན་ཡུལ་ལ་ནི་མངོན་སུམ་མ་ཡིན་ཏེ། དེ་ལ་རྟོག་པ་ཡིན་པའི་ཕྱིར། དཔེར་ན། འདོད་ཆགས་ལ་སོགས་པའི་ཤེས་པ་ཡུལ་ལ་བལྟོས་ནས་རྟོག་པ་ཡིན་པ་བཞིན་ནོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ནི། རྣམ་ངེས་དང་རིགས་ཐིགས་གཉིས་སུ་འདིའི་(༢༨༩ན)དགོངས་པ་འགྲེལ་པར་མཛད་ལ། རྣམ་འགྲེལ་དུ་མདོར་བསྡུས་ཏེ་བཤད་པ་ནི་འདི་ལྟ་སྟེ། 

			ཤེས་གང་གང་ལ་སྒྲ་དོན་འཛིན། །

			དེ་ནི་དེ་ལ་རྟོག་པ་ཡིན། །

			རང་གི་ངོ་བོ་སྒྲ་དོན་མིན། །

			དེ་ཕྱིར་དེ་ལ་ཀུན་མངོན་སུམ། །

			ཞེས་སྨོས་ཏེ། སློབ་དཔོན་ཕྱོགས་ཀྱི་གླང་པོས། 

			རྟོག་པའང་རང་རིག་ཉིད་དུ་འདོད། །

			ཅེས་འདོད་ཆགས་ལ་སོགས་པ་ཤེས་པ་ཐམས་ཅད་རང་རིག་ཏུ་བཤད་པས། རྟོག་པ་ཐམས་ཅད་རྟོག་མེད་དུ་ཐལ་ལོ་ཞེ་ན། སློབ་དཔོན་ཕྱོགས་གླང་ཆོས་ཅན། རྟོག་པ་ཐམས་ཅད་ཡུལ་ལ་བལྟོས་ནས་རྟོག་མེད་མ་ཡིན་ཏེ། སྤྱི་རིག་པའི་ཤེས་པ་གང་ཞིག་ཡུལ་གང་ལ་སྒྲ་དོན་བསྲེས་ནས་འཛིན་པ་དེ་ནི་ཡུལ་དེ་ལ་བལྟོས་ནས་རྟོག་པ་ཡིན་པར་བཞེད་པའི་ཕྱིར། དེ་ཆོས་ཅན། ཤེས་པ་ཐམས་ཅད་ཀྱི་སྟེང་གི་གསལ་རིག་གི་ཆ་དེ་ལ་ཤེས་པ་ཀུན་མངོན་སུམ་དུ་བཞེད་པ་ཡིན་ཏེ། ཤེས་པ་ཀུན་རང་གི་ངོ་བོར་གྱུར་པའི་གསལ་རིག་དེ་ལ་སྒྲ་དོན་འདྲེས་ནས་འཛིན་པ་མིན་པར་གསལ་བར་ཉམས་སུ་མྱོང་ནས་འཛིན་པར་བཞེད་པ་དེའི་ཕྱིར། དེས་ན་ཡང་དག་པར་ན་ཤེས་པ་ཐམས་ཅད་ཀྱིས་རང་གི་འཛིན་པའི་རྣམ་པའམ་གསལ་རིག་གི་ཆ་དེ་རིག་པ་ཡིན་ལ། གཟུང་བའི་རྣམ་པ་ཡང་དོན་དམ་པར་ན་འཛིན་པའི་རྣམ་པའམ་གསལ་རིག་ལས་གཞན་མ་ཡིན་ཀྱང་ཕྱི་རོལ་ལྟར་སྣང་བ་ནི་གཟུང་འཛིན་གཉིས་སྣང་གིས་བསླད་པའི་དབང་གིས་སོ། །གཉིས་སྣང་ནུབ་པའི་ཚེ་ནི་གཟུང་བའི་རྣམ་པ་ཅན་གྱི་རྟོག་པ་ཐམས་ཅད་རང་ཞི་བར་འགྱུར་རོ། །

			གཉིས་པ་མངོན་སུམ་ལྟར་སྣང་བཤད་པ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			འཁྲུལ་དང་ཀུན་རྫོབ་ཤེས་པ་དང་། །(༢༨༩བ)

			རྗེས་དཔག་རྗེས་སུ་དཔག་ལས་བྱུང་། །

			དྲན་དང་མངོན་འདོད་ཅེས་བྱ་བ། །

			མངོན་སུམ་ལྟར་སྣང་རབ་རིབ་བཅས། །

			ཞེས་གསུངས་སོ། །

དེ་ལ་རེ་ཞིག །ཡུལ་ལ་ཕྱིན་ཅི་ལོག་ཏུ་འཁྲུལ་པ་སྨིག་རྒྱུ་ཆུར་འཛིན་གྱི་རྟོག་པ་ལྟ་བུ་རྟོག་པ་ལོག་ཤེས་དང་། ཀུན་རྫོབ་པའི་ཤེས་པ་ནི། བུམ་པ་ཉིད་ལ་སོགས་པ་བྱེ་བྲག་པ་འདོད་པའི་སྤྱི་དང་། རྫས་དང་། བྱ་བ་དང་། ལས་དང་། ཡོན་ཏན་ལ་སོགས་པ་འཛིན་པའི་རྟོག་པ་དང་། རྗེས་དཔག་སྟེ་རྟགས་འཛིན་སེམས་དང་། རྗེས་སུ་དཔག་པ་ལས་བྱུང་བ་རྟགས་ཅན་གྱི་ཤེས་པ་དང་། དྲན་པ་དང་། མངོན་པར་འདོད་པ་ཞེས་བྱ་བའི་ཤེས་པ་སྟེ། རྟོག་པ་མངོན་སུམ་ལྟར་སྣང་དྲུག་དང་། རྟེན་དབང་པོ་རབ་རིབ་ཅན་ལས་བྱུང་བའི་རྟོག་མེད་མངོན་སུམ་ལྟར་སྣང་གཅིག་དང་བཅས་པས་བདུན་ནོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། ཅུང་ཟད་བསྡུས་པ་ལ་དགའ་བ་ལ་རྣམ་ངེས་ཀྱིས་བཤད་པའི་ཚུལ་ལོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་པོ་ནི། ཡུལ་ལ་འཁྲུལ་པའི་ཤེས་པ་ཐམས་ཅད་ནི་མངོན་སུམ་ལྟར་སྣང་བ་ཁོ་ན་ཡིན་ནོ། །

			དེའང་སློབ་དཔོན་ཕྱོགས་ཀྱི་གླང་པོས། 

			འཁྲུལ་དང་ཀུན་རྫོབ་ཤེས་པ་དང་། །

			ཞེས་བྱ་བ་ལ་སོགས་པས་མངོན་སུམ་ལྟར་སྣང་བདུན་དུ་གསུངས་པའི་དགོས་པ་ནི་གང་། བསྡུ་ན་གང་དུ་འདུས་ཤེ་ན། སྨིག་རྒྱུ་ལ་ཆུར་འཛིན་པའི་འཁྲུལ་པ་དང་། བུམ་པ་ཉིད་ལ་སོགས་པ་ལྡོག་པ་འཛིན་པའི་ཀུན་རྫོབ་པའི་ཤེས་པ་ལྟ་བུ་གཉིས་གསུངས་པ་ནི། ཕྱི་རོལ་པ་དག་དེ་གཉིས་རྟོག་པ་ཡིན་ཀྱང་དབང་པོ་ལས་(༢༩༠ན)སྐྱེས་པའི་མངོན་སུམ་དུ་འཁྲུལ་པ་ཡོད་པས། དེ་དག་སྤང་བའི་དོན་དུ་སྨོས། འོ་ན་མངོན་སུམ་དུ་འཁྲུལ་པའི་རྒྱུ་གང་ལས་ཤེ་ན། མངོན་སུམ་དང་ཡུལ་གཅིག་ལ་འཇུག་པའི་དབང་གིས་དེ་གཉིས་མངོན་སུམ་དུ་འཁྲུལ་པའོ། །

			རྗེས་དཔག་ལ་སོགས་པ་བཞི་སྨོས་པ་ནི། འཁྲུལ་པ་དང་ཀུན་རྫོབ་པའི་ཤེས་པ་གཉིས་མངོན་སུམ་མ་ཡིན་པར་བསྒྲུབ་པའི་མཐུན་དཔེར་བསྟན་པའི་དོན་དུ་ཡིན་ཏེ། དེ་དག་གིས་ལྐོག་ཏུ་གྱུར་པའི་ཡུལ་འཛིན་པ་ཡང་བརྡ་ལ་བལྟོས་ནས་འཛིན་པའི་ངང་ཚུལ་ཅན་ཡིན་པས་དོན་རང་མཚན་མི་འཛིན་པར་མཚུངས་ལ། དེའི་ཕྱིར་མངོན་སུམ་མ་ཡིན་པར་ཡང་མཚུངས་སོ། །རབ་རིབ་ཅན་སྨོས་པ་ནི་རྟོག་མེད་འཁྲུལ་ཤེས་ཐམས་ཅད་མངོན་སུམ་ལྟར་སྣང་དུ་བསྟན་པའི་དོན་དེ་ཡིན་ནོ། །

			དེས་ན་འཁྲུལ་པའི་ཤེས་པ་དང་། ཀུན་རྫོབ་པའི་ཤེས་པ་གཉིས་གཅིག་ཏུ་བྱས་པ་ནི། ཕྱི་རོལ་པ་དག་དེ་གཉིས་མངོན་སུམ་དུ་འདོད་པ་དགག་པའི་ཕྱིར་ཕྱོགས་གཅིག་ཏུ་གསུངས་ལ། རྗེས་དཔག་དང་དེ་ལས་བྱུང་བའི་རྟོག་པ་གཉིས་རྟགས་ལ་བརྟེན་པར་མཚུངས་པས་གཅིག་ཏུ་བྱས་ཤིང་། དྲན་པ་དང་མངོན་པར་འདོད་པ་གཉིས་མྱོང་བ་དང་རྟགས་གཉིས་ཀ་ལ་མ་བརྟེན་པར་མཚུངས་པས་གཅིག་ཏུ་བྱས་ནས་རྟོག་པ་མངོན་སུམ་ལྟར་སྣང་གསུམ་དང་རབ་རིབ་བཅས་ཤེས་པས་ཉེ་བར་མཚོན་ནས་རྟོག་མེད་མངོན་སུམ་ལྟར་སྣང་ཐམས་ཅད་གཅིག་ཏུ་བྱས་ནས་མངོན་སུམ་ལྟར་སྣང་བཞིར་བསྡུས་ཏེ་གསུངས་པ་ཡིན་ཏེ། 

			ཇི་སྐད་དུ་རྒྱས་པ་ལས། 

			མངོན་སུམ་ལྟར་སྣང་རྣམ་པ་བཞི། །

			རྟོག་པའི་ཤེས་པ་རྣམ་གསུམ་དང་། །

			རྟེན་བསླད་པ་ལས་བྱུང་བ་ཅན། །

			རྟོག་པ་མེད་པ་གཅིག་(༢༩༠བ)ཡིན་ནོ། །

			ཞེས་གསུངས་སོ། །

དེ་ཡང་ངོ་བོའི་སྒོ་ནས་བསྡུ་ན། རྟོག་པ་དང་རྟོག་མེད་གཉིས་སུ་འདུས་ལ། རྟོག་པ་ནི་ཀུན་ལས་བཏུས་ལས་དྲུག་ཏུ་བཤད་པ་དང་། རྣམ་འགྲེལ་ལས་གསུམ་དུ་བསྡུ་བར་མཛད་པ་རྣམས་སོ། །

			རྟོག་མེད་ནི་ཟླ་བ་གཉིས་སྣང་ལ་སོགས་པ་དབང་ཤེས་འཁྲུལ་པ་དང་། རྨི་ལམ་གསལ་སྣང་ལ་སོགས་པ་ཡིད་ཤེས་འཁྲུལ་པ་རྣམས་སོ། །

			ཇི་སྐད་དུ་རྒྱས་པ་ལས། 

			བསླུ་བའི་ཕྱིར་རོ་དེ་དོན་དུའང་། །

			མངོན་སུམ་ལྟར་སྣང་གཉིས་སུ་བཤད། །ཅེས་དང་། 

			ཚད་མ་འབྲིང་པོ་ལས་ཀྱང་། 

			རྣམ་རྟོག་དངོས་མི་སྣང་ཕྱིར་དང་། །

			ཉེ་བར་བསླད་པ་བསླུ་བའི་ཕྱིར། །

			མངོན་སུམ་ལྟར་སྣང་གཉིས་སུ་བརྗོད། །ཅེས་གསུངས་སོ། །

			གཉིས་པ་ཚིག་གི་དོན་བཤད་པ་ལ། འདིར་མངོན་སུམ་ལྟར་སྣང་བཞིར་བསྡུ་བའི་ཚུལ། མདོར་མངོན་སུམ་ལྟར་སྣང་བདུན་དུ་ཕྱེ་བའི་དགོས་པ་བཤད་པའོ། །

			དང་པོ་ནི། 

			མངོན་སུམ་ལྟར་སྣང་རྣམ་པ་བཞི། །

			རྟོག་པའི་ཤེས་པ་རྣམ་གསུམ་དང་། །

			རྟེན་བསླད་པ་ལས་བྱུང་བ་ཅན། །

			རྟོག་པ་མེད་པ་གཅིག་ཡིན་ནོ། །

			ཞེས་སྨོས་ཏེ། རྣམ་འགྲེལ་འདིར་ཆོས་ཅན། མདོར་བཤད་པའི་མངོན་སུམ་ལྟར་སྣང་བདུན་པོ་དེ་རྣམ་པ་བཞིར་བསྡུས་ནས་བཤད་པ་ཡིན་ནོ། །མདོར་རྟོག་པ་མངོན་སུམ་ལྟར་སྣང་དྲུག་བཤད་པའི་ནང་ནས་འཁྲུལ་པའི་ཤེས་པ་དང་། ལྷག་མ་བཞི་པོ་ལ་ལྐོག་ཏུ་གྱུར་པའི་དོན་ཅན་ཞེས་ཏེ། རྟོག་པའི་ཤེས་པ་རྣམ་པ་གསུམ་དང་། རྟེན་དབང་པོ་བསླད་པ་ལས་བྱུང་བ་ཅན་གྱི་རྟོག་པ་མེད་པའི་མངོན་སུམ་ལྟར་སྣང་ཐམས་ཅད་གཅིག་ཏུ་བསྡུས་ནས་བཤད་པ་ཡིན་པ་ནོ་དེའི་ཕྱིར། 

			གཉིས་པ་མདོར་མངོན་སུམ་ལྟར་སྣང་བདུན་དུ་ཕྱེ་བའི་དགོས་པ་བཤད་པ་ལ། (༢༩༡ན)རྟོག་པ་ལ་དྲུག་ཏུ་ཕྱེ་བའི་དགོས་པ། རྟོག་མེད་གཅིག་ཏུ་བཤད་པའི་དགོས་པའོ། །

			དང་པོ་ལ། རྟོག་པ་དང་པོ་གཉིས་སྨོས་པའི་དགོས་པ། རྗེས་དཔག་སོགས་བཞི་སྨོས་པའི་དགོས་པའོ། །

			དང་པོ་ནི། 

			དབང་སྐྱེས་མིན་པར་གྲུབ་དོན་དུ། །

			གཉིས་བཤད་འཁྲུལ་པ་མཐོང་ཕྱིར་རོ། །

			ཞེས་སྨོས་ཏེ། མདོར་འཁྲུལ་པ་དང་ཀུན་རྫོབ་པའི་ཤེས་པ་གཉིས་བཤད་པ་ཆོས་ཅན། དགོས་པ་ཡོད་དེ། དབང་པོ་ལས་སྐྱེས་པའི་མངོན་སུམ་མིན་པར་གྲུབ་པའི་དོན་དུ་ཡིན་པའི་ཕྱིར་ཏེ། ཕྱི་རོལ་པ་འགའ་ཞིག་གཉིས་པོ་མངོན་སུམ་དུ་འཁྲུལ་པ་མཐོང་བས་དེ་མི་འཐད་པར་བསྟན་པའི་ཕྱིར་རོ། །

			གཉིས་པ་ནི། རྗེས་དཔག་སོགས་མངོན་སུམ་མིན་པར་གྲུབ་ཟིན་པ་མ་ཡིན་ནམ། འདིར་བརྗོད་པས་ཅི་བྱ་ཞེ་ན། 

			བཤད་པ། 

			རྗེས་དཔག་སོགས་གྲུབ་བརྗོད་པ་ནི། །

			སྔ་མ་གཉིས་ཉིད་བསྒྲུབ་ཕྱིར་རོ། །

			ཞེས་སྨོས་ཏེ། འདི་ལྟར་རྗེས་དཔག་སོགས་ལྷག་མ་བཞི་པོ་མངོན་སུམ་མིན་པར་གྲུབ་ཟིན་ཀྱང་འདིར་བརྗོད་པ་ནི་ཆོས་ཅན། དགོས་པ་ཡོད་དེ། སྔ་མ་འཁྲུལ་པའི་ཤེས་པ་དང་ཀུན་རྫོབ་པའི་ཤེས་པ་གཉིས་ཉིད་མངོན་སུམ་ལྟར་སྣང་དུ་བསྒྲུབ་པའི་མཐུན་དཔེ་བསྟན་པའི་ཆེད་དུ་ཡིན་པའི་ཕྱིར་རོ། །

			འོ་ན་འཁྲུལ་པའི་ཤེས་པ་དང་ཀུན་རྫོབ་པའི་ཤེས་པ་གཉིས་མངོན་སུམ་དུ་འཁྲུལ་པའི་རྒྱུ་ནི་གང་ཞེ་ན། 

			བཤད་པ། 

			བརྡ་རྟེན་ཅན་དང་དོན་གཞན་ལ། །

			སྒྲོ་འདོགས་རྣམ་པར་རྟོག་པ་དག །

			མངོན་སུམ་ཉེ་འཇུག་ཅན་ཉིད་ཕྱིར། །

			འགའ་ཚེ་འཁྲུལ་པའི་རྒྱུ་ཡིན་ནོ། །

			ཞེས་སྨོས་ཏེ། བརྡ་རྟེན་ཅན་ཀུན་རྫོབ་པའི་རྟོག་པ་དང་། དོན་གཞན་ལ་སྒྲོ་འདོགས་པ་སྨིག་རྒྱུ་ལ་ཆུར་འཛིན་པའི་རྣམ་པར་རྟོག་པ་གཉིས་པོ་དག་ཆོས་ཅན། ཡུལ་དུས་འགའ་(༢༩༡བ)ཞིག་གི་ཚེ་མངོན་སུམ་དུ་འཁྲུལ་པའི་རྒྱུ་མཚན་ཡོད་པ་ཡིན་ནོ། །ཅིའི་ཕྱིར་ཞེ་ན། མངོན་སུམ་དང་ཡུལ་གཅིག་ལ་ཉེ་བར་འཇུག་པ་ཅན་ཉིད་ཡིན་པའི་ཕྱིར་རོ། །ཤེས་པ་ཕྲ་མོ་སྐྱེ་བ་འགའ་ཞིག་གི་ཚེ་ཞེས་ལྷ་དབང་བློའོ། །

			རྗེས་དཔག་སོགས་ཀྱི་དཔེ་ལས་འཁྲུལ་པ་དང་ཀུན་རྫོབ་པའི་ཤེས་པ་གཉིས་མངོན་སུམ་མིན་པར་གྲུབ་པའི་ཚུལ་ཇི་ལྟར་ཞེ་ན། 

			བཤད་པ། 

			ཇི་ལྟར་ལྐོག་ཏུ་གྱུར་དོན་ཅན། །

			དྲན་པ་ལ་སོགས་རྟོག་པ་འདི། །

			བརྡ་ལ་བལྟོས་པའི་ངང་ཚུལ་ཅན། །

			མངོན་སུམ་དོན་ལ་འཛིན་མི་བྱེད། །

			དེ་ལྟར་ཉམས་མྱོང་དྲན་མེད་པར། །

			བུམ་པ་ལ་སོགས་པ་དག་ལ། །

			ཤེས་ཡོད་མིན་པས་དེ་ཡང་ནི། །

			མངོན་སུམ་ལས་ནི་ཡོངས་ཉམས་འགྱུར། །

			ཞེས་སྨོས་ཏེ། དཔེ་ཇི་ལྟར་ན། ལྐོག་ཏུ་གྱུར་པའི་དོན་ཅན་དྲན་པ་ལ་སོགས་པའི་རྟོག་པ་ཕྱི་མ་བཞི་པོ་འདི་ཆོས་ཅན། མངོན་སུམ་གྱི་ཡུལ་དུ་གྱུར་པའི་དོན་རང་མཚན་ལ་འཛིན་པར་མི་བྱེད་དེ། བརྡ་ལ་བལྟོས་ནས་ལྐོག་གྱུར་ལ་འཇུག་པའི་ངང་ཚུལ་ཅན་ཡིན་པའི་ཕྱིར་ཞེས་གྲུབ་པ་དེ་ལྟར་སྔར་ཉམས་སུ་མྱོང་བའི་དོན་དྲན་པ་མེད་པར་བུམ་པ་ལ་སོགས་པ་དག་ལ་འདིའོ་སྙམ་དུ་ཤེས་པ་ཡོད་པ་མིན་པས། འཁྲུལ་པ་དང་ཀུན་རྫོབ་པའི་ཤེས་པ་གཉིས་པོ་དེ་ཡང་ནི་མངོན་སུམ་ལས་ནི་ཡོངས་སུ་ཉམས་པར་འགྱུར་རོ། །

			གཉིས་པ་རྟོག་མེད་གཅིག་ཏུ་བཤད་པའི་དགོངས་པ་བཤད་པ་ལ། དམིགས་ཀྱིས་བསལ་བའི་དོན། དེ་ཡིད་ཤེས་སུ་འདོད་པ་དགག་པའོ། །

			དང་པོ་ནི། 

			འདིར་ནི་བཞི་པ་དམིགས་བསལ་ཏེ། །

			དེ་ནི་ཉེར་གནོད་ལས་སྐྱེས་བརྗོད། །

			དེ་ལ་རབ་རིབ་འབའ་ཞིག་ནི། །

			ཉེར་གནོད་མཚོན་པར་བྱེད་པ་ཡིན། །

			ཅེས་སྨོས་ཏེ། རྣམ་འགྲེལ་འདིར་བཞི་པར་བཤད་པའི་རྟོག་མེད་(༢༩༢ན)འཁྲུལ་ཤེས་དེ་ཉིད་སློབ་དཔོན་ཕྱོགས་གླང་གིས་དམིགས་ཀྱིས་བསལ་ཏེ། མངོན་སུམ་ལྟར་སྣང་རབ་རིབ་བཅས། །ཞེས་གསུངས་པ་དེ་ནི་ཆོས་ཅན། དགོས་པ་ཡོད་དེ། བདག་རྐྱེན་དབང་པོ་ལ་འགལ་རྐྱེན་གྱིས་ཉེ་བར་གནོད་པ་ལས་སྐྱེས་པའི་ཤེས་པ་ཐམས་ཅད་མངོན་སུམ་ལྟར་སྣང་དུ་བརྗོད་པའི་ཕྱིར། རྟོག་མེད་མངོན་སུམ་ལྟར་སྣང་དེ་ལ་རབ་རིབ་འབའ་ཞིག་གིས་བསྟན་པ་དེ་ནི་ཆོས་ཅན། དགོས་པ་ཡོད་དེ། བདག་རྐྱེན་དབང་པོ་ལ་ཉེ་བར་གནོད་པ་ཐམས་ཅད་མཚོན་ནས་སྟོན་པར་བྱེད་པ་ཡིན་པའི་ཕྱིར། 

			གཉིས་པ་དེ་ཡིད་ཤེས་སུ་འདོད་པ་དགག་པ་ལ། ལུང་དང་འགལ་བ། རིགས་པ་དང་འགལ་བ། དེ་མངོན་སུམ་ལྟར་སྣང་དུ་བཤད་པའི་དགོས་པའོ། །

			དང་པོ་ནི། 

			དེ་ཡང་ཡིད་ཀྱི་ཞེས་ཁ་ཅིག །

			ཅེས་སྨོས་ཏེ། ཟླ་གཉིས་གསལ་བར་སྣང་བའི་ཤེས་པ་དེ་ཡང་ཡིད་ཀྱི་རྟོག་པ་ཡིན་པར་སློབ་དཔོན་ཕྱོགས་ཀྱི་གླང་པོ་བཞེད་པ་ཡིན་ལ། ཟླ་བ་གཉིས་སུ་སྣང་བ་ནི་རྟོག་པས་དེར་གཟུང་བའི་དབང་གིས་སོ་ཞེས་ཀུན་ལས་བཏུས་ཀྱི་འགྲེལ་བྱེད་ཁ་ཅིག་སྨྲའོ། །

			དེ་ལ་བརྗོད་པ། 

			སྔོ་དང་ཟླ་གཉིས་ལ་སོགས་བློའི། །

			དབང་པོའང་རྒྱུ་ཡིན་ཅེས་བྱ་བའི། །

			གཞུང་འདི་དང་ནི་དེ་དག་འགལ། །

			ཅེས་སྨོས་ཏེ། དེ་ནི་མི་རིགས་ཏེ། སློབ་དཔོན་ཕྱོགས་ཀྱི་གླང་པོས་རྩོད་སྒྲུབ་ནས་བཤད་པའི་དམིགས་རྐྱེན་འགོག་པ་ན། ཁྱོད་དོན་དབང་ཤེས་ཀྱི་ཡུལ་དུ་འདོད་ན་དབང་ཤེས་ལ་སྣང་བས་ཡུལ་ཡིན་ནམ། རྒྱུ་ཡིན་པས་ཡུལ་ཡིན། དང་པོ་ལྟར་ན། མི་རིགས་ལ། གཉིས་པ་ལྟར་ན། དབང་ཤེས་ཀྱི་རྒྱུ་ཡིན་པས། ཡུལ་ཡིན་ན་ཡང་མིག་ལ་སོགས་པའི་དབང་པོའི་རྒྱུ་རྡུལ་ཕྲ་རབ་དེའང་ཆོས་ཅན། སྔོན་པོ་དང་ཟླ་བ་གཉིས་(༢༩༢བ)ལ་སོགས་པ་འཛིན་པའི་དབང་བློའི་ཡུལ་ཡིན་པར་ཐལ། རྒྱུ་ཡིན་པའི་ཕྱིར་ཞེས་དེ་ལྟ་བུའམ་རྣམ་པ་གཞན་དུ་གྱུར་པའི་མིག་ལ་སོགས་པའི་རྡུལ་ཕྲ་རབ་དེ་དག་ཉིད་ཟླ་བ་གཉིས་དང་། སྔོན་པོ་ལ་སོགས་པར་སྣང་བའི་ཤེས་པའི་རྒྱུ་ཡིན་ན། ཞེས་དང་། 

			དམིགས་པ་བརྟག་པ་ལས་ཀྱང་། 

			སྔོན་པོ་རྣམ་པར་རིག་པའི་རྒྱུ། །

			ཕྲ་རབ་རྡུལ་དག་ཡིན་མོད་ཀྱི། །

			དེ་མི་སྣང་ཕྱིར་དེ་ཡུལ་ནི། །

			རྡུལ་ཕྲན་མ་ཡིན་དབང་པོ་བཞིན། །

			ཞེས་བཤད་པའི་གཞུང་འདི་དང་ནི་ཟླ་གཉིས་གསལ་བར་འཛིན་པ་དབང་ཤེས་མིན་པ་དེ་དག་འགལ་ལོ། །

			གཞན་དག་ན་རེ། 

			གལ་ཏེ་བརྒྱུད་པས་རྒྱུ་ཡིན་ན། །

			ཞེས་སྨོས་ཏེ། གལ་ཏེ། གཞུང་དེས་དབང་ཤེས་དེའི་བརྒྱུད་པས་རྒྱུ་ཡིན་པར་བཤད་པ་ཡིན་ནོ་ཞེ་ན། 

			བཤད་པ། 

			དབང་པོའི་ཤེས་པའི་སྤྱོད་ཡུལ་དག །

			དཔྱད་པ་འདི་ལ་ཡིད་ཀྱི་ནི། །

			སྐབས་སུ་ཇི་ལྟར་འགྱུར་བ་ཡིན། །

			ཅེས་སྨོས་ཏེ། དབང་པོའི་ཤེས་པའི་སྤྱོད་ཡུལ་དག་ལ་དཔྱད་པ་བྱས་ནས་འགོག་པའི་དྲངས་མ་ཐག་པའི་གཞུང་འདི་ལ་ཆོས་ཅན། ཡིད་ཀྱི་ནི་རྟོག་པའི་བརྒྱུད་རྒྱུར་བཤད་པ། སྐབས་སུ་བབ་པར་ཇི་ལྟར་འགྱུར་བ་ཡིན་ཏེ་མིན་པར་ཐལ། ཡིད་རྟོག་གི་བརྒྱུད་རྒྱུར་སྟོན་པ་སྐབས་སུ་མ་བབ་ཅིང་། དབང་ཤེས་ཀྱི་དམིགས་རྐྱེན་ལ་དཔྱད་ནས་འགོག་པའི་སྐབས་ཡིན་པའི་ཕྱིར། ལུང་འདི་ནི་སློབ་དཔོན་དབྱིག་གཉེན་གྱི་རྩོད་པ་སྒྲུབ་པའི་ཡིན་ནོ་ཞེས་ཕལ་ཆེ་བ་དག་འདོད་ཀྱང་། ཁོ་བོ་ནི་ཀུན་ལས་བཏུས་པར་རྩོད་སྒྲུབ་ཀྱི་དམིགས་རྐྱེན་བཤད་པ་ན་ཕྱོགས་གླང་གིས་བཤད་པར་སྨྲའོ། །

			གཉིས་པ་རིགས་པ་དང་འགལ་བ་ལ་གཉིས། དབང་ཤེས་ཡིན་པ་ལ་སྒྲུབ་བྱེད་དགོད། ཡིད་རྟོག་ཡིན་པ་ལ་གནོད་བྱེད་བསྟན་པའོ། །

			དང་པོ་ནི། 

			དབང་རྟེན་གང་ཡིན་(༢༩༣ན)གལ་ཏེ་གང་། །

			དབང་པོ་ཡོད་མེད་རྗེས་འཇུག་ཅན། །

			དེ་མཚུངས་གལ་ཏེ་འགྱུར་ལྡན་ན། །

			དེ་འདི་ཉིད་ན་ཅི་ཕྱིར་འགོག །

			ཅེས་སྨོས་ཏེ། དེ་ལྟར་ཡིན་ན། དབང་པོ་ལ་བརྟེན་པའི་ཤེས་པ་གང་ཡིན་ཅེས་དྲི་བར་བྱའོ། །གལ་ཏེ། གང་དབང་པོ་ཡོད་མེད་ཀྱི་རྗེས་སུ་འཇུག་པ་ཅན་ནོ་ཞེ་ན། འོ་ན་ཟླ་གཉིས་གསལ་བར་སྣང་བའང་དབང་ཤེས་ཡིན་ཏེ། བདག་རྐྱེན་མིག་གི་དབང་པོ་ཡོད་མེད་ཀྱི་རྗེས་སུ་འཇུག་པ་དེ་མཚུངས་པའི་ཕྱིར། གལ་ཏེ། དབང་པོ་འགྱུར་རྗེས་སུ་འགྱུར་བ་དང་ལྡན་པ་དབང་ཤེས་ཡིན་ནོ་ཞེ་ན། འོ་ན་ཟླ་གཉིས་གསལ་སྣང་གི་ཤེས་པ་དེའང་དབང་པོ་འགྱུར་རྗེས་སུ་འགྱུར་བ་དང་ལྡན་པ་འདི་ཉིད་ཡིན་པའི་ཕྱིར་ན། དབང་ཤེས་ཡིན་པ་ཅི་ཕྱིར་འགོག་སྟེ་མི་རིགས་སོ། །

			གཉིས་པ་ཡིད་རྟོག་ཡིན་པ་ལ་གནོད་བྱེད་བསྟན་པ་ནི། 

			འོན་ཀྱང་ལྡོག་པར་མི་འགྱུར་ཞིང་། །

			དེ་བཞིན་གཞན་གྱི་རྒྱུད་ལ་ནི། །

			བརྗོད་པ་དག་གིས་འགའ་ཚེ་འཇོག །

			མཐོང་བ་དྲན་ལ་བལྟོས་འགྱུར་ཞིང་། །

			ཡོངས་སུ་གསལ་བར་སྣང་མི་འགྱུར། །

			གཉིད་ལོག་པའམ་སད་པ་ན། །

			གསལ་བར་སྣང་བ་ཅན་བློ་གང་། །

			དེ་ནི་རྟོག་མེད་གཉིས་ཀར་ཡང་། །

			དེ་ལྟར་མིན་ན་རྟོག་པ་ཡིན། །

			ཅེས་སྨོས་ཏེ། ཟླ་གཉིས་གསལ་བར་སྣང་བའི་ཤེས་པ་འདིར་ཡང་ཆོས་ཅན། དབང་པོའི་འགྱུར་བ་མིག་བསླད་པ་ཡོད་ན་ཡང་ཁྱོད་ལྡོག་པར་འགྱུར་བ་དང་། རེས་འགའ་དབང་པོའི་བསླད་པ་ནི་ལོག་ཀྱང་ཁྱོད་ལྡོག་པར་མི་འགྱུར་བར་ཐལ། ཡིད་རྟོག་ཡིན་པའི་ཕྱིར། དཔེར་ན། ཐག་ཁྲ་ལ་སྦྲུལ་ལ་(༢༩༣བ)སོགས་པར་འཁྲུལ་པའི་ཡིད་རྟོག་བཞིན་ནོ། །གཞན་ཡང་། དེ་སྦྲུལ་ལོ། །ཞེས་བརྗོད་པས། སྦྲུལ་འཛིན་གྱི་རྟོག་པ་འཇོག་པ་དེ་བཞིན་དུ་གང་ཟག་གཞན་གྱི་རྒྱུད་ལ་ནི་ཟླ་བ་གཉིས་ཞེས་བརྗོད་པ་དག་གིས་དུས་འགའ་ཞིག་གི་ཚེ་ཟླ་གཉིས་གསལ་བར་སྣང་བའི་ཤེས་པ་འཇོག་ཅིང་སྐྱེ་བར་ཐལ་བ་དང་། རང་ཡུལ་མཐོང་བ་བརྡ་དྲན་ལ་བལྟོས་པར་ཡང་འགྱུར་ཞིང་། ཡུལ་ཡོངས་སུ་གསལ་བར་སྣང་བར་མི་འགྱུར་ཏེ། ཡིད་རྟོག་ཡིན་པའི་ཕྱིར། དེའི་ཕྱིར་རྟོག་པ་ལ་གསལ་སྣང་སྲིད་པ་མ་ཡིན་ཏེ། གང་གི་ཚེ་གཉིད་ལོག་པའམ་སད་པ་དེའི་ཚེ་ན་ཡུལ་གསལ་སྣང་ཅན་གྱི་བློ་གང་ཡིན་པ་དེ་ནི་རྟོག་མེད་ཀྱི་ཤེས་པ་ཡིན་ལ། གཉིད་ལོག་པ་དང་སད་པ་གཉིས་ཀར་ཡང་ཡུལ་གསལ་བར་སྣང་བ་དེ་ལྟར་མིན་ན་རྟོག་པ་ཡིན་པའི་ཕྱིར། 

			གསུམ་པ་དེ་མངོན་སུམ་ལྟར་སྣང་དུ་བཤད་པའི་དགོས་པ་ནི། 

			དེ་ཕྱིར་དེ་རྟོག་མེད་ན་ཡང་། །

			ཚད་མ་ཉིད་ནི་བཀག་པ་སྟེ། །

			བསླུ་བའི་ཕྱིར་རོ་དེ་དོན་དུའང་། །

			མངོན་སུམ་ལྟར་སྣང་གཉིས་སུ་བཤད། །

			ཅེས་སྨོས་ཏེ། དེ་ལྟར་རྟོག་པ་ཡིན་པ་ལ་རིགས་པས་གནོད་པ་དེའི་ཕྱིར། ཟླ་གཉིས་གསལ་བར་སྣང་བའི་ཤེས་པ་དེ་ཆོས་ཅན། རྟོག་མེད་ཡིན་ན་ཡང་ཚད་མ་ཡིན་པ་ཉིད་ནི་བཀག་པ་ཡིན་ཏེ། རང་ཡུལ་ལ་བསླུ་བའི་ཕྱིར་རོ། །གང་གིས་བཀག་ན་རབ་རིབ་བཅས་ཞེས་པའི་གཞུང་གིས་བཀག་གོ། །དེ་ལྟར་ན། རྟོག་མེད་ཡིན་ཀྱང་མངོན་སུམ་མ་ཡིན་པར་ཤེས་པ་དེའི་དོན་དུའང་རྟོག་པ་མངོན་སུམ་ལྟར་སྣང་དང་རྟོག་མེད་མངོན་སུམ་ལྟར་སྣང་གཉིས་སུ་ཕྱེ་ནས་བཤད་པ་ཡིན་ནོ། །

			དེ་ཡང་ཀུན་ལས་བཏུས་པར། 

			མིང་དང་རིག་སོགས་སྦྱོར་བ་ཡི། །

			རྟོག་པ་དང་བྲལ་མངོན་སུམ་མོ། །

			ཞེས་མངོན་(༢༩༤ན)སུམ་གྱི་མཚན་ཉིད་རྟོག་བྲལ་ཙམ་ལས་མ་གསུངས་པས། ཟླ་བ་གཉིས་སྣང་གི་དབང་ཤེས་ཀྱང་མངོན་སུམ་དུ་འགྱུར་ཏེ། རྟོག་བྲལ་ཡིན་པའི་ཕྱིར་སྙམ་དུ་དོགས་པར་འགྱུར་བས་དེ་དག་གསལ་བར་བྱ་བའི་སླད་དུ་རབ་རིབ་བཅས་ཞེས་དམིགས་ཀྱིས་བསལ་ཏེ་གསུངས་པ་ཡིན་ནོ། །དེ་ལྟར་ན། གོང་དུ་རྟོག་བྲལ་དངོས་སུ་བསྟན་པའི་ཤུགས་ལས་མ་འཁྲུལ་པ་ཡང་བསྟན་མོད་ཀྱི། འདིར་ཡང་རྟེན་དབང་པོ་བསླད་པའི་རྟོག་མེད་ཐམས་ཅད་འཁྲུལ་པའི་ཕྱིར་མངོན་སུམ་ལྟར་སྣང་བའོ། །ཞེས་གསུངས་པས་རྟོག་པ་དང་བྲལ་ཞིང་མ་འཁྲུལ་པའི་རིག་པ་མངོན་སུམ་གྱི་མཚན་ཉིད་དུ་གསལ་བར་གསུངས་པ་ཡིན་ནོ། །

			གཉིས་པ་ཅུང་ཟད་བསྡུས་པ་ལ་དགའ་བ་ལ་རྣམ་ངེས་ཀྱིས་བཤད་པའི་ཚུལ་ལ། རྩོད་ལན་གྱིས་མཚམས་སྦྱར། རྩ་བས་ལན་ཅུང་ཟད་རྒྱས་པར་བཤད། འགྲེལ་པས་ལན་ཤིན་ཏུ་རྒྱས་པར་བཤད་པའོ། །

			དང་པོ་ནི། འོ་ན། ཞེས་པ་ལ་སོགས་པ་སྟེ། 

			སློབ་དཔོན་ཕྱོགས་ཀྱི་གླང་པོས། 

			མིང་དང་རིགས་སོགས་སྦྱོར་བ་ཡི། །

			རྟོག་པ་དང་བྲལ་མངོན་སུམ་མོ། །

			ཞེས་བཤད་པས་རྟོག་པ་དང་བྲལ་བ་ཙམ་མངོན་སུམ་གྱི་མཚན་ཉིད་ཡིན་ན། འོ་ན་ནི་ཡུལ་གསལ་བར་སྣང་བའི་རྨི་ལམ་གྱི་ཤེས་པ་ཡང་ཆོས་ཅན། མངོན་སུམ་ཉིད་དུ་འགྱུར་བར་ཐལ། རྣམ་པར་རྟོག་པ་མེད་པའི་ཕྱིར་ཞེ་ན། དེ་ནི་རིགས་པ་མ་ཡིན་ཏེ། 

			སློབ་དཔོན་ཕྱོགས་ཀྱི་གླང་པོས། 

			གང་ཞིག་རྟོག་པ་དང་བྲལ་ཞིང་མ་འཁྲུལ་པ་དེ་ནི་མངོན་སུམ་མོ། །

			ཞེས་བསྟན་ཟིན་པའི་ཕྱིར་རོ། །

			མངོན་སུམ་ལ་རྟོག་བྲལ་མ་འཁྲུལ་པ་དགོས་པ་དེ་ཉིད་ཀྱི་ཕྱིར་རྨི་ལམ་གསལ་བར་སྣང་བའི་ཤེས་པ་དང་རྟོག་པ་ཐམས་ཅད་མངོན་སུམ་མ་ཡིན་ནོ། །

			གཉིས་པ་རྩ་བས་ལན་(༢༩༤བ)ཅུང་ཟད་རྒྱས་པར་བཤད་པ་ནི། རྣམ་རྟོག ཅེས་པ་སྟེ། རྣམ་པར་རྟོག་པ་ཐམས་ཅད་ཆོས་ཅན། མངོན་སུམ་ལྟར་སྣང་བ་ཡིན་ཏེ། དངོས་པོ་རང་མཚན་གསལ་བར་མི་སྣང་ཞིང་སྣང་ཚུལ་དང་གནས་ཚུལ་མི་མཐུན་པར་སྣང་བའི་ཕྱིར་དང་། རྟེན་ཉེ་བར་བསླད་པ་ལས་བྱུང་བའི་དབང་ཤེས་འཁྲུལ་པ་ཆོས་ཅན། མངོན་སུམ་ལྟར་སྣང་བ་ཡིན་ཏེ། སྣང་བ་ལྟར་ཞུགས་པས་འཇུག་ཡུལ་ཐོབ་པ་ལ་བསླུ་བའི་ཕྱིར་རོ། །

			གསུམ་པ་འགྲེལ་པས་ལན་ཤིན་ཏུ་རྒྱས་པར་བཤད་པ་ལ། རྟོག་པ་མངོན་སུམ་ལྟར་སྣང་དུ་བསྒྲུབ། རྟོག་མེད་འཁྲུལ་བ་མངོན་སུམ་ལྟར་སྣང་དུ་བསྒྲུབ། ཟླ་བ་གཉིས་གསལ་བར་སྣང་བ་དབང་སྐྱེས་མིན་པར་འདོད་པ་དགག་པའོ། །

			དང་པོ་ནི། རྣམ་པ། ཞེས་པ་སྟེ། དེ་ལྟར་ན་རྟོག་པ་མངོན་སུམ་ལྟར་སྣང་དང་། རྟོག་མེད་མངོན་སུམ་ལྟར་སྣང་བ་རྣམ་པ་གཉིས་སུ་བརྗོད་པ་ཡིན་ཏེ། ཡུལ་མི་གསལ་བར་འཛིན་པའི་འཁྲུལ་པ་དང་། གསལ་བར་སྣང་བའི་འཁྲུལ་པ་གཉིས་ཡོད་པའི་ཕྱིར་རོ་ཞེས་སྤྱིར་བསྟན་ནས། བྱེ་བྲག་ཏུ་རྟོག་པ་མངོན་སུམ་ལྟར་སྣང་བ་ནི། གང་གི་ཕྱིར། མངོན་སུམ་ནི་ཡུལ་གྱི་དངོས་པོའི་གནས་ཚུལ་དང་རང་གི་སྣང་བའི་ཚུལ་མཐུན་པ་ཡིན་ཏེ། གནས་ཚུལ་དང་སྣང་ཚུལ་མཐུན་པ་དེ་མེད་ན་མངོན་སུམ་དེའི་སྣང་བ་ཉམས་པའི་ཕྱིར་རོ་ཞེས་ཀྱང་གོང་དུ་བརྗོད་ཟིན་ལ། རྣམ་པར་རྟོག་པ་ནི་རང་གི་སྣང་བ་དང་ཡུལ་གྱི་གནས་ཚུལ་མཐུན་པ་དེ་ལྟར་མ་ཡིན་ཏེ། རྟོག་པ་དེའི་སྣང་བ་ནི་དངོས་པོའི་གནས་ཚུལ་དང་མཐུན་པ་མ་ཡིན་པའི་ཕྱིར་རོ། །དེ་ལྟར་ཡིན་པ་དེའི་ཕྱིར། རྣམ་པར་རྟོག་པ་ནི་མངོན་སུམ་ལྟར་སྣང་བའོ། །

			གཉིས་པ་རྟོག་མེད་འཁྲུལ་པ་མངོན་སུམ་ལྟར་སྣང་དུ་བསྒྲུབ་པ་ལ། མཚམས་སྦྱར། རྩ་བ། འགྲེལ་(༢༩༥ན)པའོ། །

			དང་པོ་ནི། ཉེ་བར། ཞེས་པ་སྟེ། རྟོག་པར་མ་ཟད་རྟེན་ཉེ་བར་བསླད་པ་ལས་བྱུང་བའི་ཟླ་གཉིས་གསལ་སྣང་ཅན་གྱི་ཤེས་པ་དེ་ཡང་ཆོས་ཅན། མངོན་སུམ་ལྟར་སྣང་ཡིན་ཏེ། སྣང་ཚུལ་དང་གནས་ཚུལ་མི་མཐུན་པའི་ཕྱིར། 

			གཉིས་པ་རྩ་བ་ནི། དབང་། ཞེས་པ་སྟེ། དེ་ཆོས་ཅན། དབང་སྐྱེས་ཀྱང་ཡིན་ཏེ། གཞན་དབང་པོ་ལས་སྐྱེས་པའི་ཟླ་གཅིག་གསལ་བར་སྣང་བའི་ཤེས་པ་དེ་དང་དབང་པོ་ལས་སྐྱེས་པར་ཁྱད་པར་མེད་པའི་ཕྱིར་རོ། །

			གསུམ་པ་འགྲེལ་པ་ནི། ཉེ་བར། ཞེས་པ་སྟེ། བདག་རྐྱེན་དབང་པོ་ཉེ་བར་བསླད་པ་ལས་བྱུང་བའི་ཟླ་བ་གཉིས་གསལ་བར་སྣང་བའི་ཤེས་པ་གང་ཡིན་པ་འགའ་ཞིག་ནི་ཆོས་ཅན། མངོན་སུམ་ལྟར་སྣང་ཡིན་ཀྱང་དབང་པོ་ལས་སྐྱེས་པ་ཡང་ཡིན་ཏེ། ཟླ་གཉིས་གསལ་བར་སྣང་བ་དེ་ལས་གཞན་པའི་དབང་པོ་ལས་སྐྱེས་པ་ཟླ་གཅིག་འཛིན་པའི་དབང་ཤེས་དང་། དབང་པོ་ལས་སྐྱེས་པར་ཁྱད་པར་མེད་པའི་ཕྱིར་རོ། །དེས་ན་ཟླ་གཉིས་གསལ་བར་སྣང་བའི་ཤེས་པ་འདི་ཡང་འཇུག་ཡུལ་ཐོབ་པ་ལ་བསླུ་བའི་ཕྱིར། ཡུལ་གྱི་དངོས་པོའི་གནས་ཚུལ་དང་མཐུན་པར་སྣང་བ་མ་ཡིན་པས་མངོན་སུམ་ལྟར་སྣང་བའོ། །དབང་ཤེས་འཁྲུལ་པ་མངོན་སུམ་ལྟར་སྣང་དུ་བཤད་པ་འདིས་ནི་ཡིད་ཀྱི་དབང་པོའི་རྣམ་པས་བསླད་པ་ལས་བྱུང་བའི་ཤེས་པ་ཡང་མངོན་སུམ་ལྟར་སྣང་དུ་བཤད་པ་ཡིན་ནོ། །

			གསུམ་པ་ཟླ་གཉིས་གསལ་བར་སྣང་བ་དབང་སྐྱེས་མིན་པར་འདོད་པ་དགག་པ་ལ། རིགས་པ་དང་འགལ་བས་དགག །ལུང་དང་འགལ་བས་དགག་པའོ། །

			དང་པོ་ལ། ཁས་བླངས་བརྗོད་པ། དེ་རིགས་པས་མི་འཐད་པའོ། །

			དང་པོ་ནི། ཁ་ཅིག །ཅེས་པ་སྟེ། ཀུན་ལས་བཏུས་(༢༩༥བ)པའི་འགྲེལ་བྱེད་ཁ་ཅིག་ན་རེ། ཟླ་བ་གཉིས་དང་དུང་སེར་པོ་ལ་སོགས་པར་འཁྲུལ་པའི་ཤེས་པ་ནི་ཡིད་ཤེས་ཡིན་གྱི། དབང་པོ་ལས་སྐྱེས་པའི་ཤེས་པ་མ་ཡིན་པ་ཉིད་དོ་ཞེས་ཟེར་རོ། །

			གཉིས་པ་དེ་རིགས་པས་མི་འཐད་པ་ལ། དབང་པོ་ལས་སྐྱེས་པར་བསྒྲུབ། མ་སྐྱེས་པ་ལ་གནོད་བྱེད་བསྟན། དམིགས་བསལ་དུ་རབ་རིབ་ཅན་སྨོས་པའི་དགོས་པའོ། །

			དང་པོ་ནི། དེ་ནི། ཞེས་པ་སྟེ། ཟླ་གཉིས་གསལ་བར་སྣང་བའི་ཤེས་པ་དབང་པོ་ལས་མ་སྐྱེས་པ་དེ་ནི་མ་ཡིན་ཏེ། སྤྱིར་དབང་པོ་ལས་བྱུང་བའི་སྒྲུབ་བྱེད་ལ་ནི་དབང་པོ་ཕན་བྱེད་དུ་ཡོད་པ་དང་མེད་པའི་རྗེས་སུ་འགྲོ་ལྡོག་བྱེད་པ་དེ་ཉིད་ཀྱི་མཚན་ཉིད་དུ་གནས་པའི་ཕྱིར་ཞེས་བྱ་བ་ཡིན་ལ། སྒྲུབ་བྱེད་དེ་ནི་ཟླ་བ་གཉིས་སུ་གསལ་བར་སྣང་བའི་ཤེས་པ་འདི་ལ་ཡང་མཚུངས་པར་འཇུག་པའི་ཕྱིར་དང་། བདག་རྐྱེན་དབང་པོ་འགྱུར་ན་ཡང་ཟླ་གཉིས་གསལ་སྣང་གི་ཤེས་པར་གྱུར་པའི་ཡང་ཕྱིར་ཏེ། དབང་པོ་རྣམས་དབང་ཤེས་ཀྱི་རྟེན་དུ་འཇོག་པའི་རྒྱུ་མཚན་ནི་དེ་ཙམ་དུ་ཟད་པའི་ཕྱིར་རོ། །

			གཉིས་པ་མ་སྐྱེས་པ་ལ་གནོད་བྱེད་བསྟན་པ་ནི། ཡིད་ལས། ཤེས་པ་ལ་སོགས་པ་སྟེ། ཟླ་གཉིས་གསལ་སྣང་གི་ཤེས་པ་ཆོས་ཅན། ཡིད་ཤེས་འཁྲུལ་པ་མ་ཡིན་ཏེ། ཡིད་ལས་སྐྱེས་པའི་འཁྲུལ་པ་ཡིན་ན་ནི་ཐག་པ་ལ་སྦྲུལ་ལ་སོགས་པར་འཛིན་པའི་འཁྲུལ་པ་ལྟར་དབང་པོའི་རྣམ་པར་འགྱུར་བ་སྟེ། བསླད་པ་ཡོད་ཀྱང་ཁྱོད་ལྡོག་པར་ཐལ་བའི་ཕྱིར་དང་། དེ་བཞིན་དུ་དབང་པོའི་རྣམ་པར་འགྱུར་བ་སྟེ་བསླད་པ་ལོག་ཀྱང་ཁྱོད་མི་ལྡོག་པར་ཐལ་བའི་ཕྱིར་རོ། །ཡིད་རྟོག་མ་ཡིན་པ་དེའི་ཕྱིར་ཟླ་གཉིས་གསལ་བར་སྣང་བའི་འཁྲུལ་པ་འདི་ནི་དབང་པོ་ལས་སྐྱེས་པའི་ཤེས་པ་ཡིན་ཀྱང་མངོན་སུམ་མ་ཡིན་ནོ། །

			གསུམ་པ་དམིགས་བསལ་དུ་རབ་རིབ་ཅན་སྨོས་པའི་དགོས་པ་(༢༩༦ན)ནི། དེ་ཉིད་ཀྱི། ཞེས་པ་ལ་སོགས་པ་སྟེ། ཟླ་གཉིས་གསལ་བར་སྣང་བ་དབང་པོ་ལས་སྐྱེས་ཀྱང་མངོན་སུམ་མ་ཡིན་པ་དེ་ཉིད་ཀྱི་ཕྱིར། འཁྲུལ་པའི་ཤེས་པ་ལ་སོགས་པ་རྣམ་པར་རྟོག་པའི་སྡེ་ཚན་དྲུག་པོ་ལས་ལོགས་ཤིག་ཏུ་རྣམ་པར་བཅད་དེ། རབ་རིབ་བཅས་ཀྱིས་མཚོན་ནས་བསྟན་པའི་རྟེན་དབང་པོ་བསླད་པའི་རྟོག་མེད་འཁྲུལ་ཤེས་ཐམས་ཅད་མངོན་སུམ་ལྟར་སྣང་བར་གསུངས་པ་ཆོས་ཅན། དགོས་པ་ཡོད་དེ། རྟོག་མེད་ཡིན་ཀྱང་འཁྲུལ་པའི་ཤེས་པ་ཐམས་ཅད་མངོན་སུམ་ཡིན་པ་དམིགས་ཀྱིས་བསལ་བ་དང་བཅས་པར་བསྟན་པའི་དོན་དུའོ་ཞེས་བྱ་བར་ཤེས་པའི་ཆེད་ཡོད་པས་སོ། །

			གཉིས་པ་ལུང་དང་འགལ་བས་དགག་པ་ནི། གཞན་དུ། ཞེས་པ་སྟེ། ཟླ་གཉིས་གསལ་བར་སྣང་བའི་ཤེས་པ་ཆོས་ཅན། དབང་པོ་ལས་སྐྱེས་པ་ཡིན་ཏེ། དབང་པོ་ལས་སྐྱེས་པ་ལས་གཞན་དུ་མ་སྐྱེས་ན་ཡང་སློབ་དཔོན་གྱིས་མིག་གི་དབང་པོ་དང་སྔོན་པོ་ལ་སོགས་པའི་རྡུལ་ཕྲ་རབ་རྣམས་ཟླ་བ་གཉིས་སྣང་གི་དབང་ཤེས་དང་སྔོན་པོ་ལ་སོགས་པར་སྣང་བའི་རྣམ་པར་ཤེས་པའི་རྒྱུ་ཉིད་དུ་གསུངས་པ་དང་འགལ་བའི་ཕྱིར་རོ། །

			གང་དུ་གསུངས་ན། རྩོད་སྒྲུབ་ནས་བཤད་པའི་དམིགས་རྐྱེན་འགོག་པའི་སྐབས་སུ། 

			དེ་ལྟ་བུའམ། རྣམ་པ་གཞན་དུ་བའམ། མིག་ལ་སོགས་པའི་རྡུལ་ཕྲ་རབ་དེ་དག་ཉིད་ཟླ་བ་གཉིས་དང་སྔོན་པོ་ལ་སོགས་པར་སྣང་བའི་ཤེས་པའི་རྒྱུ་ཡིན་ནོ། །ཞེས་གསུངས་པའི་ཕྱིར་དང་། 

			དམིགས་པ་བརྟག་པ་ལས་ཀྱང་། 

			སྔོན་པོ་རྣམ་པར་རིག་པའི་རྒྱུ། །

			ཕྲ་རབ་རྡུལ་དག་ཡིན་མོད་ཀྱི། །

			དེ་མི་སྣང་ཕྱིར་དེ་ཡུལ་ནི། །

			རྡུལ་ཕྲན་མ་ཡིན་དབང་པོ་བཞིན། །

			ཞེས་གསུངས་པའི་ཕྱིར། ཚད་མས་བསྡུས་པ་ལས་ནི་མངོན་སུམ་ལྟར་སྣང་བའི་བཤད་པ་མ་མཛད་དོ། །(༢༩༦བ)མངོན་སུམ་ལྟར་སྣང་བཤད་ཟིན་ཏོ། །

			གཉིས་པ་མངོན་སུམ་གྱི་འབྲས་བུ་བཤད་པ་ལ། བྱ་བྱེད་ལས་གསུམ་གྱི་རྣམ་གཞག་དངོས། དེ་ཉིད་ངེས་པར་བྱེད་པའི་སྒྲུབ་བྱེད་བཤད་པའོ། །

			དང་པོ་ལ། འཇིག་རྟེན་གྱི་གྲགས་པ་དང་མཐུན་པར་མ་བརྟགས་མ་དཔྱད་པའི་ཚད་འབྲས། རིགས་པས་ཅུང་ཟད་དཔྱད་པའི་ཚད་འབྲས། རིགས་པས་ཤིན་ཏུ་དཔྱད་པའི་ཚད་འབྲས་ཀྱི་རྣམ་པར་བཞག་པའོ། །

			དང་པོ་ལ། བཤད་བྱའི་མདོ་འགོད་པ། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			བྱ་དང་བཅས་པར་རྟོགས་པའི་ཕྱིར། །

			ཚད་མའི་འབྲས་བུ་ཉིད་དུ་འདོད། །

			ཚད་མ་ཉིད་དུ་འདོགས་པ་སྟེ། །

			བྱ་བ་མེད་པའང་མ་ཡིན་ནོ། །

			ཞེས་བྱ་བ་གསུངས་སོ། །

གཟུགས་འཛིན་པའི་མིག་གི་རྣམ་པར་ཤེས་པ་ཆོས་ཅན། བྱ་བྱེད་ལས་གསུམ་ཚང་སྟེ། གཟུགས་འཇལ་བའི་བྱ་བ་དང་བཅས། བྱེད་པ་པོ་གཟུགས་དང་འདྲ་བར་སྐྱེས་པའི་དབང་གིས་བསྒྲུབ་བྱ་གཟུགས་རྟོགས་པའི་བྱ་བ་ལ་སྦྱོར་བའི་ཕྱིར། དེས་ན་ཕྱི་རོལ་པ་རྣམས་ཀྱི་བཞིན་དུ་ཚད་མ་དང་འབྲས་བུ་དོན་གཞན་མ་ཡིན་ཏེ། གཟུགས་འཛིན་མིག་ཤེས་དེ་ཉིད་གཟུགས་ཀྱི་རྣམ་པ་ཅན་དུ་སྐྱེས་པའི་ཆ་ནས་ཚད་མའི་འབྲས་བུ་ཉིད་དུ་འདོད་ཅིང་། གཟུགས་འཛིན་པའི་བྱ་བ་དང་བཅས་པར་རྟོགས་པའི་ཆ་ནས་ཚད་མ་ཉིད་དུ་ཐ་སྙད་འདོགས་པའི་ཕྱིར་ཏེ། དཔེར་ན། བུ་ཕའི་གཟུགས་དང་རྗེས་སུ་མཐུན་པར་སྐྱེས་པ་ལ་བུས་ཕའི་གཟུགས་འཛིན་ཞེས་འཇིག་རྟེན་དུ་གྲགས་པ་བཞིན་ནོ། །དེའི་ཕྱིར། ཐ་སྙད་དུ་བྱ་བ་དང་བྱེད་པ་ལས་གསུམ་གྱི་རྣམ་གཞག་མེད་པའང་མ་ཡིན་ནོ། །

			ཚུལ་འདི་ནི་སློབ་དཔོན་ཕྱོགས་ཀྱི་གླང་པོས་རང་གི་འགྲེལ་པ་ལས་གསལ་བར་གསུངས་ཏེ། 

			ཇི་སྐད་དུ། 

			འདི་ལ་ཕྱི་རོལ་པ་རྣམས་(༢༩༧ན)ཀྱི་བཞིན་དུ་ཚད་མ་ལས་འབྲས་བུ་དོན་གཞན་དུ་གྱུར་པ་ནི་མེད་ཀྱི། འབྲས་བུར་གྱུར་པའི་ཤེས་པ་དེ་ཉིད་ཡུལ་གྱི་རྣམ་པ་ཅན་དུ་སྐྱེས་པ་དང་། བྱ་བ་དང་བཅས་པར་རྟོགས་པ་དེ་ཉེ་བར་བླངས་ནས་ཚད་མ་ཉིད་དུ་འདོགས་པ་སྟེ། བྱ་བ་མེད་པའང་མ་ཡིན་ནོ། །དཔེར་ན། འབྲས་བུ་རྒྱུ་དང་རྗེས་སུ་མཐུན་པར་སྐྱེས་པ་ལ་རྒྱུའི་གཟུགས་འཛིན་ཞེས་བརྗོད་དོ། །བྱ་བ་མེད་པར་མ་ཡིན་པ་དེ་བཞིན་དུ་འདིར་ཡང་ཡིན་ནོ། །ཞེས་གསུངས་སོ། །

			འདིས་ནི་དཔེ་དོན་གཉིས་ཀྱི་སྒོ་ནས་བྱ་བྱེད་ལས་གསུམ་གསལ་བར་བསྟན་ཏེ། གཟུགས་དང་འདྲ་བར་སྐྱེས་པ་ནི་སྒྲུབ་པར་བྱེད་པ་ཡིན་པའི་ཕྱིར་བྱེད་པ་ཡིན་ལ། གཟུགས་རྟོགས་པ་ནི་བྱ་བ་ཡིན་ཏེ། བསྒྲུབ་པར་བྱ་བ་ཡིན་པའི་ཕྱིར་གཟུགས་ནི་ལས་ཏེ། བྱ་བྱེད་འཇུག་པའི་གཞི་ཡིན་པས་སོ། །དེའང་འབྲས་བུར་གྱུར་པའི་ཤེས་པ་དེ་ཉིད་ཡུལ་གྱི་རྣམ་པ་ཅན་དུ་སྐྱེས་པ་དང་ཞེས་པས་བྱེད་པ་དང་ལས་གཉིས་བསྟན་ཅིང་། བྱ་བ་དང་བཅས་པར་རྟོགས་པ་ཞེས་པས་བྱ་བ་བསྟན་པ་ཡིན་ནོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བའི་དོན་དུ་རྣམ་འགྲེལ་གྱིས་རྒྱས་པར་བཤད་པ། བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད། མདོར་བསྡུས་པ་ལ་དགའ་བའི་དོན་དུ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པའོ། །

			དང་པོ་ལ། སྤྱིའི་དོན་དང་། གཞུང་གི་དོན་ནོ། །

			དང་པོ་ནི། བསྟན་བཅོས་འདིར་གྲགས་པའི་ལས་ནི་གང་། བྱེད་པ་ནི་ཇི་ལྟར། བྱ་བ་ནི་ཇི་ལྟ་བུ་ཞེ་ན། ལས་ནི་གཞལ་བྱ་སྟེ། དོན་དང་ཤེས་པའི་དབྱེ་བས་རྣམ་པ་གཉིས་ཡིན་ལ། བྱེད་པ་ནི་གཞལ་བྱ་དེ་གཉིས་ཡོངས་སུ་གཅོད་པའི་ཚད་མ་སྟེ། དེ་ཡང་དོན་དང་འདྲ་བའི་གཟུང་བའི་རྣམ་པ་དང་། (༢༩༧བ)འཛིན་པའི་རྣམ་པ་གཉིས་སོ། །

			དེ་དག་གི་བྱ་བར་གྱུར་པའི་འབྲས་བུ་ཡང་། དོན་རིག་པ་དང་། རང་རིག་པ་གཉིས་ཡིན་ལ། དོན་ནི་གཟུགས་སྒྲ་ལ་སོགས་པར་སྣང་བ་སྟེ། མ་བརྟགས་གཅིག་པུ་ཉམས་དགའ་བར་ནི་འདི་ཉིད་ལ་གཟུགས་སོ། །སྒྲའོ་ཞེས་འཇིག་རྟེན་ན་གྲགས་ཤིང་ཐ་སྙད་འདོགས་པར་བྱེད་ལ། ཡང་དག་པར་བརྟགས་ཤིང་དཔྱད་པ་ན་ཕྱི་རོལ་ལྟར་སྣང་ཡང་དེར་མ་གྲུབ་པ་ཉིད་དུ་མདོ་སྡེ་པ་ཡན་ཀུན་མཐུན་ཅིང་། འོན་ཀྱང་སྣང་བ་དེ་ཉིད་གཏོད་མཁན་གྱི་ཕྱི་དོན་ཞིག་འོག་ན་ཡོད་ཅེས་མདོ་སྡེ་པས་མོས་པར་བྱེད་དོ། །ཞེས་པ་ནི་སིམ་གདུང་བར་མ་ལ་སོགས་པ་ནང་དུ་ཅི་རིགས་པར་ཉམས་སུ་མྱོང་བ་གང་ཡིན་པ་འདི་ཉིད་དོ། །

			གཟུང་བའི་རྣམ་པ་ནི། སྔོ་སེར་དང་གྲུབ་བཞི་ལ་སོགས་པ་ཁ་དོག་དང་དབྱིབས་ལ་སོགས་པར་སྣང་ཞིང་། ཤེས་པ་ལས་ཕྱི་རོལ་ལྟར་སྣང་བ་འཇིག་རྟེན་ན་གཟུགས་སྒྲ་ལ་སོགས་པ་དོན་དུ་གྲགས་པ་གང་ཡིན་པ་འདི་ཉིད་ཡིན་ནོ། །

			འཛིན་པའི་རྣམ་པ་ནི། གང་ལ་གཟུགས་སོགས་ཡུལ་གྱི་རྣམ་པ་སྣང་ཞིང་ནང་དུ་དགའ་གདུང་སོགས་ཀྱི་ངོ་བོར་ཉམས་སུ་མྱོང་བ་གང་ཡིན་པ་སྟེ། འདི་ནི་འཇིག་རྟེན་པ་དག་གིས་ཡུལ་ལ་ལོངས་སྤྱོད་པ་པོའི་བདག་ཏུ་སྒྲོ་འདོགས་པར་བྱེད་ཀྱི། གཟུང་བའི་རྣམ་པ་བཞིན་དུ་ལོངས་སྤྱད་བྱར་གྱུར་པའི་དོན་དུ་ཞེན་པ་ཅུང་ཟད་ཀྱང་མེད་དོ། །

			དོན་རིག་པའི་འབྲས་བུ་ཡང་འདི་ཉིད་ལས་ལོགས་སུ་ཅུང་ཟད་ཀྱང་བཙལ་དུ་མེད་དེ། འཇིག་རྟེན་ན་ཇི་སྐད་བཤད་པའི་མཚན་ཉིད་ཅན་གྱི་འཛིན་པའི་རྣམ་པ་དེ་ཉིད་ཀྱིས་གཟུགས་སྒྲ་ལ་སོགས་པ་དོན་རྟོགས་པར་ཞེན་པའི་ཕྱིར་དང་། དོན་རིག་པ་ཡང་འཇིག་རྟེན་གྱི་ཞེན་པ་དང་མཐུན་པའི་ཚད་མའི་འབྲས་བུ་ཡིན་པའི་ཕྱིར་རོ། །འདིའི་མྱོང་བྱར་ཞེན་པའི་(༢༩༨ན)གཟུགས་སྒྲ་སོགས་ཕྱི་རོལ་ལྟར་སྣང་བ་གང་ཡིན་པ་འདི་ཡང་རིགས་པས་ཡང་དག་པར་དཔྱད་པ་ན་མྱོང་མཁན་གྱི་ཤེས་པ་རང་ཉིད་དུ་གྲུབ་ཀྱི། རང་ལས་ཐ་དད་པའི་ཕྱི་རོལ་གྱི་དོན་དུ་མ་གྲུབ་སྟེ། རྫས་ཐ་དད་དུས་མཉམ་ལ་ཡུལ་ཡུལ་ཅན་གྱི་འབྲེལ་པ་མི་འཐད་པའི་ཕྱིར་རོ། །དེའི་ཕྱིར་དེ་མྱོང་བ་ཡང་གནས་ཚུལ་ལ་རང་མྱོང་བར་གྲུབ་པས་རང་རིག་པའི་འབྲས་བུ་ནི་དོན་འཛིན་པའི་རྣམ་པ་ལས་ལོགས་སུ་བཞག་ཏུ་མེད་དོ། །དེ་ལྟར་ན། སིམ་གདུང་སོགས་སུ་སྣང་བའི་འཛིན་པའི་རྣམ་པ་འདི་ཉིད་རྗེས་ཀྱི་རྟོག་པས་གཟུགས་སོགས་དོན་རྟོགས་པར་ཞེན་པའི་དབང་གིས་ཐ་སྙད་དུ་དོན་རིག་པར་བཞག་ལ། 

			རིགས་པས་ལེགས་པར་བརྟགས་ཤིང་དཔྱད་པ་ན། དེའི་རིག་བྱ་གང་ཡིན་པ་དེ་ཉིད་ཤེས་པ་རང་གི་ཆར་གྲུབ་ཅིང་། དེ་ཉིད་རང་རིག་པ་ཡིན་པས། གཟུགས་སྒྲ་སོགས་སུ་སྣང་བའི་མྱོང་བ་གཅིག་པུ་དེ་ཉིད་སློབ་དཔོན་གྱིས་འབྲས་བུའི་རྟོག་པ་དང་པོའི་ཐད་དུ་འཇིག་རྟེན་གྱི་ཞེན་པ་དང་མཐུན་པར་དོན་རིག་པར་རྣམ་པར་བཞག་ལ། འབྲས་རྟོག་གཉིས་པའི་ཐད་དུ་རིགས་པ་དབང་བཙན་པར་བྱས་ནས་དེ་ཉིད་རང་རིག་པར་རྣམ་པར་བཞག་པ་ཡིན་ནོ། །གཞན་དག་འབྲས་བུའི་རྟོག་པ་གསུམ་པ་ཟེར་ཀྱང་འཇིག་རྟེན་གྱི་ཞེན་པ་དང་མཐུན་པ་དང་། རིགས་པས་དཔྱད་པའི་དབང་གིས་འབྲས་བུ་དོན་རིག་པ་དང་རང་རིག་པ་གཉིས་ལས་གཞན་ཅུང་ཟད་ཀྱང་མེད་དེ། དང་པོའི་དོན་རིག་དང་གཉིས་པའི་རང་རིག་པ་གཉིས་ཀ་ཡང་གཟུགས་རྣམ་མྱོང་བའི་ཆ་ལས་ལོགས་སུ་བཞག་ཏུ་མེད་པའི་ཕྱིར་རོ། །

			དེའི་ཕྱིར་ཇི་སྐད་དུ་རྣམ་ངེས་ལས། 

			དོན་གནས་པ་ནི་རང་རིག་པའི་རང་བཞིན་ཡིན་པ་ཉིད་ཀྱི་ཕྱིར། རང་རིག་པ་ཡིན་ཀྱང་འབྲས་བུ་ལས་(༢༩༨བ)འདི་ནི་དོན་རིག་པར་བལྟའོ། །

			ཞེས་གསུངས་སོ། །

			དེས་ན་ཕྱི་རོལ་གྱི་དོན་གཞལ་བྱར་བྱས་པ་ན་དོན་རྟོགས་པ་ནི་འཇིག་རྟེན་གྱི་གྲགས་པ་དང་མཐུན་པར་བཞག་པ་ཙམ་ཡིན་པས་ཐ་སྙད་པའི་འབྲས་བུ་ཡིན་ལ། རང་རིག་པ་ནི་དངོས་པོ་ལ་གནས་པའི་འབྲས་བུ་ཡིན་པས་ངེས་པའི་དོན་དུ་རང་རིག་པ་གཅིག་པུ་འབྲས་བུར་རིགས་སོ། །

			དེ་ཡང་ཤེས་པ་དོན་དང་འདྲ་བའི་དབང་གིས་ཤེས་པ་ལ་དོན་རྟོགས་པ་ཐ་སྙད་འཇུག་པ་ཡིན་ཏེ། ཤེས་པ་ལ་གཟུགས་སྒྲ་སོགས་ཕྱི་རོལ་ལྟར་སྣང་བ་གང་ཡིན་པ་དེ་ཉམས་སུ་མྱོང་བ་ཙམ་ལ་གཟུགས་སྒྲ་སོགས་དོན་དེ་དང་དེ་རྟོགས་སོ་ཞེས་འཇིག་རྟེན་དུ་ཐ་སྙད་འདོགས་པར་བྱེད་ལ། གཟུགས་སོགས་སུ་སྣང་བ་འདི་ཡང་གཟུགས་སོགས་དངོས་ཡིན་པར་མི་རིགས་ལ། གཟུགས་སོགས་དང་འདྲ་བ་མ་ཡིན་ན་ཡང་གཟུགས་སོགས་སུ་སྣང་བ་འདི་རྟོགས་པས་གཟུགས་སོགས་རྟོགས་པར་ཐ་སྙད་བྱེད་པ་ཡང་མི་འཐད་པའི་ཕྱིར་རོ། །གཟུགས་སོགས་སུ་སྣང་བ་འདི་གཟུགས་སོགས་དང་འདྲ་བ་ཡིན་ན་ནི་འདི་རྟོགས་པས་གཟུགས་སོགས་རྟོགས་སོ་ཞེས་བྱ་བའི་ཐ་སྙད་འཐད་པར་འགྱུར་ཏེ། བུས་ཕ་དང་འདྲ་བའི་གཟུགས་འཛིན་པ་ལ་འཇིག་རྟེན་ན་བུས་ཕའི་གཟུགས་འཛིན་ཞེས་པའི་ཐ་སྙད་མཐོང་བའི་ཕྱིར་རོ། །དེས་ན་འཇིག་རྟེན་ན་གཟུགས་སོགས་སུ་སྣང་བ་ཙམ་ལ་ཁོ་བོས་གཟུགས་མཐོང་ངོ་། །སྒྲ་ཐོས་སོ་ཞེས་དོན་རྟོགས་པའི་བྱ་བ་ཙམ་ཞིག་གྲགས་ཀྱི། རྒྱུ་མཚན་འདིའི་ཕྱིར་དོན་འདི་དང་འདི་རྟོགས་སོ་ཞེས་དོན་རྟོགས་པའི་རྒྱུ་མཚན་ནི་ཅུང་ཟད་ཀྱང་མ་གྲགས་ལ། རྒྱུ་མཚན་མེད་པར་དོན་རྟོགས་པའི་བྱ་བ་དང་ལྡན་པ་ཡང་མི་འཐད་དེ། ཐམས་ཅད་ཀྱིས་དོན་ཐམས་ཅད་རྟོགས་པར་ཐལ་བའི་ཕྱིར་(༢༩༩ན)རོ། །དོན་རྟོགས་པ་ཅུང་ཟད་ཀྱང་མེད་དོ་ཞེས་བཞག་པར་ཡང་ནུས་པ་མ་ཡིན་ཏེ། འཇིག་རྟེན་གྱི་གྲགས་པས་གནོད་པའི་ཕྱིར་རོ། །

			དེའི་ཕྱིར། ཤེས་པས་གཟུགས་སྒྲ་སོགས་རྟོགས་པའི་ཐ་སྙད་སྒྲུབ་བྱེད་ཀྱི་ཚད་མ་རིགས་པས་འཐད་པ་འགའ་ཞིག་བཙལ་དགོས་ན། དེ་ཡང་ཤེས་པ་རང་ཉིད་དོན་དང་འདྲ་བའི་ཆ་ལས་གཞན་འཐད་པར་མ་གཟིགས་ནས། དེ་ཉིད་འཇིག་རྟེན་གྱི་གྲགས་པ་དང་མཐུན་པ་རྣམ་པར་བཞག་པའི་ཕྱིར་དུ་དོན་རྟོགས་པའི་ཚད་མར་གསུངས་པ་ཡིན་ཏེ། 

			ཇི་སྐད་དུ་རྒྱས་པ་ལས། 

			འདི་ནི་དོན་དང་འབྲེལ་བྱེད་པ། །

			དོན་གྱི་ངོ་བོ་ལས་གཞན་མིན། །

			དེ་ཕྱིར་གཞལ་བྱ་རྟོགས་པ་ཡི། །

			སྒྲུབ་བྱེད་གཞལ་བྱའི་རང་བཞིན་ཉིད། །

			ཅེས་གསུངས་པའི་ཕྱི་རོ། །

དེས་ན་དོན་དང་འདྲ་བ་ཉིད་དོན་རྟོགས་བྱེད་གཞན་གྱིས་བར་མ་ཆོད་པར་སྒྲུབ་པར་བྱེད་པའི་ཚད་མ་ཡིན་ཏེ། དེའི་རྒྱུ་མཚན་གྱིས་ཤེས་པ་ལ་དོན་རྟོགས་པའི་ཐ་སྙད་འཇུག་པའི་ཕྱིར་རོ། །རང་རིག་པ་ནི་དོན་དང་འདྲ་བས་བསྒྲུབ་པར་བྱ་བ་མ་ཡིན་ཏེ། ཤེས་པ་རང་མྱོང་བའི་ཆ་ལས་གྲུབ་པས་དོན་གྱིས་བྱས་པའི་ཁྱད་པར་ལ་མི་བལྟོས་པའི་ཕྱིར་རོ། །

			འོ་ན་ཇི་ལྟར་ཕྱི་རོལ་གྱི་དོན་ལ་དོན་འདྲ་བ་ཚད་མར་བྱས་པའི་ཚེ་རང་རིག་པ་འབྲས་བུར་བཞག་ཅེ་ན། ཕྱི་རོལ་གྱི་དོན་ཡོད་དུ་ཆུག་མོད། ཤེས་པས་ཕྱི་རོལ་གྱི་དོན་རྟོགས་སོ་ཞེས་བྱ་བ་འདི་ནི་མ་བརྟགས་མ་དཔྱད་པའི་འཇིག་རྟེན་གྱི་ངོར་ཐ་སྙད་ཙམ་ཡིན་གྱི། ཅུང་ཟད་བརྟགས་ཤིང་དཔྱད་པ་ན་འཇིག་རྟེན་པས་ཕྱི་རོལ་གྱི་དོན་རྟོགས་པར་འདོད་པའི་ཤེས་པ་རང་རིག་པའི་རང་བཞིན་ལས་མ་འདས་སོ་ཞེས་བསྟན་པའི་ཕྱིར། ཕྱི་རོལ་གྱི་དོན་ལ་རང་རིག་པ་འབྲས་བུར་བཤད་པ་ཡིན་ཏེ། 

			ཇི་སྐད་དུ་རྒྱས་པ་ལས། 

			རང་གི་ངོ་(༢༩༩བ)བོ་དཔྱོད་པ་ན། །

			རང་རིག་འབྲས་བུ་ཡིན་པར་བཤད། །

			དོན་རིག་དེ་ཡི་བདག་ཉིད་ཕྱིར། །

			ཞེས་གསུངས་པའི་ཕྱིར། དེ་ལྟར་ན་ཕྱི་རོལ་གྱི་དོན་ལ་འཛིན་པའི་རྣམ་པ་ཉིད་རང་རིག་པའི་སྒྲུབ་བྱེད་དུ་ཅིའི་ཕྱིར་མ་བཞགགང་གིས་ན་རང་རིག་པ་བསྒྲུབ་པར་མ་ནུས་པའི་དོན་དང་འདྲ་བ་ཉིད་ཚད་མར་བཞག་ཅེ་ན། ཕྱི་རོལ་གྱི་དོན་ལ་འཛིན་པའི་རྣམ་པ་ཚད་མར་རིགས་པ་མ་ཡིན་ཏེ། དེ་ནི་ཤེས་པ་རང་གི་ངོ་བོ་ཡོངས་སུ་གཅོད་པར་བྱེད་པ་ཉིད་ཀྱིས་དེའི་བྱེད་པ་ཤེས་པ་རང་ཉིད་ལ་འཇུག་གི། ཕྱི་རོལ་ལ་མི་འཇུག་པའི་ཕྱིར་རོ། །

			དེས་ན་གང་གི་ཚེ་ཕྱི་རོལ་གྱི་དོན་ཁས་ལེན་པ་དེའི་ཚེ་དོན་དང་འདྲ་བ་ཉིད་ཚད་མར་ཁས་ལེན་དགོས་ཏེ། དེ་ལས་གཞན་རིགས་པས་འཐད་པའི་དོན་རྟོགས་པའི་ཚད་མ་ཅུང་ཟད་ཀྱང་མེད་པའི་ཕྱིར་དང་། ཤེས་པ་རང་ཉིད་འདོད་མི་འདོད་ལ་སོགས་པའི་རྣམ་པར་སྣང་བ་ལ་འཇིག་རྟེན་གྱི་གྲགས་པའི་ཐ་སྙད་ཙམ་དུ་ཤེས་པས་དོན་རྟོགས་པར་ཁས་བླངས་པ་ལ་རིགས་པས་གནོད་པ་མེད་པའི་ཕྱིར་རོ། །

			དེ་ཡང་ཇི་ལྟར་ཞེ་ན། ཤེས་པ་རང་ཉིད་གཟུགས་སོགས་སུ་སྣང་བའི་གཟུང་བའི་རྣམ་པ་དེ་ཉིད་རྗེས་ཀྱི་རྟོག་པས་དོན་དེ་དང་དེར་ཞེན་ནས་འཛིན་པའི་རྣམ་པས་དེ་ཙམ་ཉམས་སུ་མྱོང་བ་ལ་ཤེས་པས་དོན་རྟོགས་སོ་ཞེས་ཐ་སྙད་བྱེད་པའི་ཕྱིར་ཏེ། 

			ཇི་སྐད་དུ་རྒྱས་པ་ལས། 

			དེ་ཚེ་དོན་སྣང་འདི་ཉིད་ནི། །

			ཚད་ཡིན་ཡོད་དུ་ཟིན་ཀྱང་ནི། །

			དོན་གཞན་མིན་ཕྱིར་ཕྱི་རོལ་ལ། །

			འཛིན་བདག་བལྟོས་པར་བ་བ་མིན། །

			གང་ཕྱིར་ཇི་ལྟར་དོན་བདག་དེ། །

			ཤེས་ལ་གནས་པ་དེ་ལྟ་བུར། །

			འདི་ནི་དེ་ལྟར་གནས་སོ་ཞེས། །

།དེས་བྱེད། 

			ཅེས་གསུངས་པའི་ཕྱིར་རོ། །

			དེས་ན་འཇིག་རྟེན་གྱི་ལུགས་རྣམ་པར་བཞག་པའི་ཕྱིར་དུ་ཚད་འབྲས་ཀྱི་རྣམ་པར་བཞག་པ་(༣༠༠ན)དང་པོ་བསྟན་པ་ཡིན་ཏེ། 

			ཇི་སྐད་དུ་རྒྱས་པ་ལས། 

			དཔེར་ན་འབྲས་བུ་རྒྱུ་རྣམས་ཀྱི། །

			བདག་ཉིད་འདྲ་བར་འབྱུང་བའི་ཕྱིར། །

			བྱ་བ་བདག་ཉིད་མ་ཡིན་ཀྱང་། །

			འཇིག་རྟེན་རྒྱུ་གཟུགས་འཛིན་ཞེས་བརྗོད། །ཅེས་དང་། 

			བྱ་བ་ལས་ཀྱི་རྣམ་གཞག་གིས། །

			འདི་ནི་འཇིག་རྟེན་ན་རྒྱུར་འགྱུར། །ཞེས་དང་། 

			མདོའི་འགྲེལ་པ་ལས་ཀྱང་། 

			དཔེར་ན། འབྲས་བུ་རྒྱུ་དང་རྗེས་སུ་མཐུན་པར་སྐྱེས་པ་ལ་རྒྱུའི་གཟུགས་འཛིན་ཞེས་བརྗོད། 

			ཅེས་འཇིག་རྟེན་གྱི་གྲགས་པ་དང་མཐུན་པར་བཤད་པའི་ཕྱིར་རོ། །

			གལ་ཏེ། ཡང་དག་པར་ན་ཤེས་པ་ཀུན་རང་རིག་པ་ཙམ་ཡིན་གྱི། ཕྱི་རོལ་གྱི་དོན་མེད་ན། ཅིའི་ཕྱིར། སློབ་དཔོན་གྱིས་ཕྱི་རོལ་གྱི་ཚུལ་ལ་ཚད་མ་དང་འབྲས་བུའི་རྣམ་པར་བཞག་པ་མཛད་ཅེ་ན། དེ་ནི་ཕྱི་རོལ་གྱི་དོན་དུ་མངོན་པར་ཞེན་པའི་གདུལ་བྱ་རྣམས་ཐབས་དེས་རིམ་གྱིས་བྲིད་ནས་རང་རིག་པའི་ཚུལ་འགོད་པར་བཞེད་ནས། རང་མི་བཞེད་ཀྱང་གཞན་དག་གི་བློ་དང་མཐུན་པར་རྣམ་གཞག་མཛད་པ་ཙམ་སྟེ། 

			ཇི་སྐད་དུ་རྒྱས་པ་ལས། 

			དེས་དེ་ཉིད་དོན་བཏང་སྙོམས་ཅན། །

			གླང་ཆེན་གཟིགས་སྟངས་ཉིད་མཛད་ནས། །

			འཇིག་རྟེན་ཐུགས་ནི་འབའ་ཞིག་གིས། །

			ཕྱི་རོལ་སྤྱོད་ལ་འཇུག་པར་མཛད། །

			ཅེས་གསུངས་པའི་ཕྱིར་རོ། །

དེ་ལྟ་བས་ན་རིགས་པའི་དབང་ཕྱུག་རྣམ་གཉིས་ཀྱིས་ཕྱི་རོལ་དོན་གྱི་རྣམ་གཞག་སྐབས་འགའ་ཞིག་ཏུ་མཛད་པ་ནི་གདུལ་བྱའི་བློ་དང་མཐུན་པའི་སྒོ་ནས་དྲང་བའི་དོན་དུ་ཡིན་གྱི། རང་གི་ལུགས་ནི་མ་ཡིན་ནོ། །

			གཉིས་པ་གཞུང་གི་དོན་བཤད་པ་ལ། རང་གི་ལུགས་རྣམ་པར་བཞག་པ། གཞན་ལུགས་དགག །དེ་ལ་རྩོད་པ་སྤང་བའོ། །

			དང་པོ་ལ། བྱ་བྱེད་ཀྱི་རྣམ་གཞག་སྤྱིར་བསྟན་པ། རྣམ་(༣༠༠བ)པར་བཞག་འཇོག་གི་བྱ་བྱེད་བྱེ་བྲག་ཏུ་བཤད་པ། དེ་ཉིད་རྫས་གཞན་མ་ཡིན་པར་བསྟན་པའོ། །

			དང་པོ་ནི། གལ་ཏེ། དོན་རྟོགས་པའི་སྒྲུབ་བྱེད་ནི་དབང་པོ་ཡིན་ཏེ། དབང་པོ་ལས་སྐྱེ་བར་མཐོང་བའི་ཕྱིར་ཞེ་ན། དེ་ནི་བྱ་བྱེད་ཀྱི་རྣམ་དབྱེ་ལ་མི་མཁས་པའི་ཉེས་པ་ཡིན་པས་བྱ་བྱེད་སྤྱིའི་རྣམ་གཞག་བསྟན་པའི་ཕྱིར། 

			བྱ་བ་སྒྲུབ་པར་བྱེད་ཅེས་དེ། །

			ལས་ཀུན་གྱི་ནི་སྒྲུབ་བྱེད་དག །

			ཐམས་ཅད་མ་ཡིན་གང་ལས་འབྲས། །

			གང་ཡིན་དེ་ནི་དེའི་སྒྲུབ་བྱེད། །

			ཅེས་སྨོས་ཏེ། བྱ་བ་གཅིག་སྒྲུབ་པར་བྱེད་དོ་ཞེས་པ་དེ་ལ་ཆོས་ཅན། བྱ་བའམ་ལས་ཀུན་གྱི་ནི་སྒྲུབ་བྱེད་དག་ཏུ་སྐྱེད་བྱེད་ལ་སོགས་པ་ཐམས་ཅད་དགོས་པ་མ་ཡིན་ཏེ། རྣམ་པར་འཇོག་བྱེད་ཀྱི་རྒྱུ་གང་ལས་རྣམ་པར་བཞག་བྱའི་འབྲས་བུ་འཇོག་ནུས་གང་ཡིན་པ་དེ་ནི་འབྲས་བུ་དེའི་སྒྲུབ་བྱེད་ཡིན་པའི་ཕྱིར་ཏེ། བསྒྲུབ་བྱ་དང་སྒྲུབ་བྱེད་སོ་སོར་ངེས་པའི་ཕྱིར་རོ། །

			གཉིས་པ་རྣམ་པར་བཞག་འཇོག་གི་བྱ་བྱེད་བྱེ་བྲག་ཏུ་བཤད་པ་ནི། 

			དེ་ལ་ཉམས་མྱོང་ཙམ་དུ་ནི། །

			འདྲ་བའི་བདག་ཅན་ཤེས་པ་ནི། །

			གང་གི་ལས་ནི་སོ་སོ་ལ། །

			རྣམ་འབྱེད་དེ་བདག་འགྱུར་བ་ཡིན། །

			ཅེས་སྨོས་ཏེ། རྣམ་པར་བཞག་འཇོག་གི་རྒྱུ་འབྲས་དེ་ཡང་ཅི་ལྟ་བུ་ཞེ་ན། ཐ་སྙད་དུ་གཟུགས་ལ་སོགས་པའི་དོན་རྟོགས་པར་འཇོག་ནུས་པ་དེ་ལ་ཡང་དག་པར་ཤེས་པ་རང་གི་བདག་ཉིད་ཉམས་སུ་མྱོང་ཞིང་རིག་པ་ཙམ་དུ་ནི་གྲུབ་ཀྱང་། གཟུགས་ལ་སོགས་པ་འདྲ་བའི་བདག་ཉིད་ཅན་གྱི་ཤེས་པ་དེ་ནི་གང་རང་གི་ལས་སམ་བྱ་བ་ནི་སོ་སོ་ལ་གཟུགས་སོགས་དོན་རྟོགས་པའི་སྒྲུབ་བྱེད་དུ་རྣམ་པར་འཇོག་ཅིང་འབྱེད་ནུས་པ་དང་། དེ་ལྟར་སྒྲུབ་བྱེད་དུ་བཞག་པས་གཟུགས་སོགས་དོན་རྟོགས་པར་གོ་ནུས་པ་དེའི་བདག་ཉིད་དུ་(༣༠༡ན)འགྱུར་བ་ཡིན་པའི་ཕྱིར། 

			དེ་ཉིད་ཀྱི་ཕྱིར་དབང་པོ་གཟུགས་ཅན་པ་དོན་རྟོགས་པའི་སྒྲུབ་བྱེད་དུ་མི་རིགས་པར་བསྟན་པའི་ཕྱིར། 

			བདག་ཉིད་གྱུར་མིན་རྒྱུ་དག་ལ། །

			ཐ་དད་ཡོད་ཀྱང་ཐ་དད་ཀྱི། །

			ལས་ལ་ཐ་དད་མེད་པ་འདི། །

			ཐ་དད་པར་ནི་ངེས་བྱེད་མིན། །

			ཅེས་སྨོས་ཏེ། གཟུགས་སོགས་དོན་རྟོགས་པའི་བདག་ཉིད་དུ་གྱུར་པ་མ་ཡིན་པའི་རྒྱུ་མིག་ལ་སོགས་པའི་དབང་པོ་གཟུགས་ཅན་པ་དག་ལ་ཆོས་ཅན། གཟུགས་སོགས་རྟོགས་པའི་ཤེས་པ་གསལ་བ་དང་མི་གསལ་བ་ཐ་དད་པར་བསྐྱེད་པའི་ནུས་པ་ཡོད་ཀྱང་། ཐ་དད་ཀྱི་ལས་སམ་ཡུལ་སོ་སོ་ལ་རིག་ཙམ་དུ་འཇུག་པ་དང་མི་འཇུག་པ་ཐ་དད་མེད་པར་རིག་ཙམ་དུ་མི་འཇུག་པ་འདི་ཡིན་པར་ཐལ། དོན་རྟོགས་ཐ་དད་པར་ནི་ངེས་པར་བྱེད་པ་མིན་པའི་ཕྱིར་ཏེ། དོན་གྱི་རྣམ་པ་ཐ་དད་པར་ཤར་བ་མེད་པའི་ཕྱིར་རོ། །

			རྒྱན་ལས་ནི། 

			སྐྱེས་པའམ་རྟོགས་པས་ཚད་མར་འཇོགདང་པོ་མི་རིགས་ཏེ། འབྲས་བུ་ཤེས་རིག་རྟག་པའི་ཕྱིར་དང་། རྣམ་པ་མེད་པའི་ཕྱིར། གཉིས་པའང་མི་རིགས་ཏེ། དོན་མ་ཤེས་པའི་ཕྱིར། ཞེས་གསུངས་སོ། །

			དེས་ན་ལས་སོ་སོའི་སྒྲུབ་བྱེད་སོ་སོར་ངེས་པར་གྲུབ་བོ་ཞེས་བསྟན་པའི་ཕྱིར

			དེ་ཕྱིར་འདི་བདག་ཐ་དད་པ། །

			གང་ལས་འདི་འདིའི་རྟོགས་པ་ཞེས། །

			བྱེད་པ་ཡི་ནི་ལས་ངེས་ཏེ། །

			དེ་ཡི་སྒྲུབ་བྱེད་ཅན་དུ་གྲུབ། །

			ཅེས་སྨོས་ཏེ། གང་གི་ཕྱིར། ལས་སོ་སོའི་སྒྲུབ་བྱེད་སོ་སོར་ངེས་པ་དེའི་ཕྱིར། ཤེས་པ་འདིའི་བདག་ཉིད་དུ་གྱུར་པའི་རྣམ་པ་ཐ་དད་པར་ཤར་བ་གང་ལས་ཆོས་ཅན། ལས་སམ་བྱ་བ་སོ་སོར་ངེས་པ་དེ་དང་། དེའི་སྒྲུབ་བྱེད་ཀྱང་སོ་སོར་ངེས་པ་ཅན་དུ་གྲུབ་སྟེ། ཤེས་པ་ལ་སྔོན་པོ་འདི་དང་སེར་པོ་(༣༠༡བ)འདིའི་རྣམ་པ་ཐ་དད་དུ་ཤར་བའི་མཚན་གྱིས་སྔོན་པོ་དང་སེར་པོ་ཐ་དད་དུ་རྟོགས་པའོ་ཞེས་པའི་ཐ་སྙད་འཇོག་པར་བྱེད་པ་ཡིན་པའི་ཕྱིར་རོ། །

			ཅི་སྟེ། ཡང་མིག་སོགས་དབང་པོ་གཟུགས་ཅན་རྣམས་དོན་རྟོགས་ཐ་དད་པར་ངེས་བྱེད་མ་ཡིན་པའི་གཏན་ཚིགས་མ་གྲུབ་བོ་ཞེ་ན། 

			བཤད་པ། 

			རྣམ་འགས་ཤེས་པའི་རང་བཞིན་ནི། །

			ཐ་དད་པར་ནི་བྱེད་ན་ཡང་། །

			འདི་ནི་དོན་དང་འབྲེལ་བྱེད་པ། །

			དོན་གྱི་ངོ་བོ་ལས་གཞན་མིན། །

			ཅེས་སྨོས་ཏེ། བདག་རྐྱེན་མིག་སོགས་ཀྱི་རྣམ་པ་གསལ་བ་དང་མི་གསལ་བ་འགའ་ཞིག་གིས་ཆོས་ཅན། རང་གི་བདག་འབྲས་ཤེས་པའི་རང་བཞིན་ནི་གསལ་མི་གསལ་སོགས་ཐ་དད་པར་ནི་བྱེད་ནུས་ན་ཡང་དོན་རྟོགས་ཐ་དད་པར་ངེས་བྱེད་མ་ཡིན་ཏེ། དོན་རྟོགས་པའི་ཤེས་པ་འདི་ནི་དོན་དང་ཡུལ་ཡུལ་ཅན་དུ་འབྲེལ་བར་བྱེད་པ་ནི་དོན་གྱི་ངོ་བོ་འདྲ་བའམ་རྣམ་པ་ཤར་བ་ལས་གཞན་ཡོད་པ་མ་ཡིན་པའི་ཕྱིར་རོ། །

			དེས་ན་ཤེས་པ་དོན་དང་འདྲ་བར་སྐྱེས་པའམ་ཤེས་པ་ལ་དོན་གྱི་རྣམ་པ་ཤར་བ་ཉིད་འབྲས་བུ་དོན་རྟོགས་པའི་སྒྲུབ་བྱེད་དམ་འཇོག་བྱེད་དུ་གྲུབ་བོ་ཞེས་བསྟན་པའི་ཕྱིར་ཏེ། 

			དེ་ཕྱིར་གཞལ་བྱ་རྟོགས་པ་ཡི། །

			སྒྲུབ་བྱེད་གཞལ་བྱའི་རང་བཞིན་ཉིད། །

			ཅེས་སྨོས་ཏེ། འབྲས་བུ་དོན་རྟོགས་སུ་འཇོག་པར་བྱེད་པ་ནི་དོན་གྱི་རྣམ་པ་ཤར་བ་ལས་རྒྱུ་མཚན་གཞན་མེད་པ་དེའི་ཕྱིར། གཟུགས་འཛིན་མིག་གི་རྣམ་པར་ཤེས་པ་ཆོས་ཅན། འཇིག་རྟེན་གྱི་ཐ་སྙད་དུ་གཞལ་བྱ་གཟུགས་རྟོགས་པར་འཇོག་པའི་འཇོག་བྱེད་དམ་སྒྲུབ་བྱེད་ཡོད་དེ། གཞལ་བྱ་གཟུགས་དེའི་རང་བཞིན་ནམ་རྣམ་པ་ཤར་བ་ཙམ་དེ་ཉིད་ལ་འཇིག་རྟེན་ན་གཟུགས་མཐོང་ངོ་། །རྟོགས་སོ། །ཞེས་སྒྲུབ་བྱེད་དུ་བྱེད་པའི་ཕྱིར་རོ། །

			(༣༠༢ན)གསུམ་པ་དེ་ཉིད་རྫས་གཞན་མ་ཡིན་པར་བསྟན་པ་ནི། 

			སྒྲུབ་བྱེད་གཞན་ཡིན་ན་དེ་ནི། །

			དེ་ལས་དང་འབྲེལ་མི་འགྲུབ་བོ། །

			དེ་ཡང་དེ་ཡི་བདག་ཉིད་ཡིན། །

			དེས་ན་འབྲས་བུ་དོན་གཞན་མིན། །

			ཅེས་སྨོས་ཏེ། དོན་རྟོགས་ཀྱི་སྒྲུབ་བྱེད་དོན་གྱི་རྣམ་པ་ཤར་བ་དེ་དོན་རྟོགས་ལས་རྫས་གཞན་ཡིན་ན་སྔོན་འཛིན་ཚད་མ་དེ་ནི་སྔོན་འཛིན་ཚད་མ་དེ་ཉིད་ཀྱི་ལས་སམ། བྱ་བ་སྔོན་པོ་དང་ཡུལ་ཡུལ་ཅན་གྱི་འབྲེལ་པ་མི་འགྲུབ་པས་ན། སྔོན་པོའི་རྣམ་པ་ཤར་བ་དེ་ཡང་སྔོན་པོ་རྟོགས་པ་དེའི་བདག་ཉིད་ཡིན་པར་ཐ་སྙད་འདོགས་པ་དེས་ན་འབྲས་བུ་སྔོན་པོ་རྟོགས་པ་དེ་སྔོན་པོའི་རྣམ་པར་ཤར་བ་ལས་དོན་གཞན་མིན་ནོ། །

			ཅི་སྟེ། སྔོན་འཛིན་མིག་ཤེས་ཀྱི་སྔོན་པོ་མ་རྟོགས་པར་འགྱུར་ཏེ། སྔོན་པོའི་རྣམ་པ་ཙམ་ཞིག་ཤར་བའི་ཕྱིར་ཞེ་ན། 

			བཤད་པ། 

			དེ་ཡི་བདག་ཉིད་འཛིན་པ་དེ། །

			དོན་རྟོགས་པ་ཡི་བདག་ཉིད་ཀྱི། །

			བྱེད་པས་རང་གི་ལས་ལ་ནི། །

			བྱེད་དང་བཅས་པ་ལྟ་བུར་སྣང་། །

			བདག་ཉིད་བྱེད་པོ་མིན་ན་ཡང་། །

			དེ་ཡི་དབང་གིས་དེར་བཞག་ཕྱིར། །

			དཔེར་ན་འབྲས་བུ་རྒྱུ་རྣམས་ཀྱི། །

			བདག་ཉིད་འདྲ་བར་འབྱུང་བའི་ཕྱིར། །

			བྱ་བ་བདག་ཉིད་མ་ཡིན་ཀྱང་། །

			འཇིག་རྟེན་རྒྱུ་གཟུགས་འཛིན་ཅེས་བརྗོད། །

			ཅེས་སྨོས་ཏེ། སྔོ་འཛིན་མིག་ཤེས་ཀྱི་སྔོན་པོ་དེ་ཡི་རྣམ་པའི་བདག་ཉིད་འཛིན་པ་དེ་ལ་དོན་སྔོན་པོ་རྟོགས་པའི་བདག་ཉིད་ཀྱི་ཐ་སྙད་བྱེད་པས་བྱེད་པ་པོ་རང་གི་ལས་སྔོན་པོ་ལ་ནི་རྟོགས་པའི་བྱེད་པ་དང་བཅས་པ་ལྟ་བུར་སྣང་སྟེ། སྔོན་འཛིན་མིག་ཤེས་བདག་ཉིད་སྔོན་པོར་རྟོགས་པར་བྱེད་པ་པོ་མིན་ན་ཡང་སྔོན་པོའི་རྣམ་པ་ཤར་བ་དེའི་དབང་གིས་སྔོན་པོ་རྟོགས་པ་དེར་འཇིག་རྟེན་གྱི་ཐ་སྙད་བཞག་(༣༠༢བ)པའི་ཕྱིར། དཔེར་ན། འབྲས་བུ་བུའི་གཟུགས་དེ་རྒྱུ་ཕ་མ་རྣམས་ཀྱི་གཟུགས་དང་བདག་ཉིད་འདྲ་བར་འབྱུང་བའི་ཕྱིར་ན། བྱ་བ་བུའི་གཟུགས་ཕའི་གཟུགས་ཀྱི་བདག་ཉིད་མིན་ཀྱང་དེ་ཙམ་ལ་འཇིག་རྟེན་ན་བུས་རྒྱུ་ཕའི་གཟུགས་འཛིན་ཞེས་ཐ་སྙད་བརྗོད་པ་བཞིན་ནོ། །

			གཞུང་འདི་ནི་དོན་དུ་སྣང་བའི་མིག་ཤེས་ཀྱིས་དོན་རྟོགས་པ་ལྟ་བུར་སྣང་ཡང་དོན་རྟོགས་པ་མ་ཡིན་ལ། དེ་ལྟར་ན་ཡང་དོན་དང་འདྲ་བར་སྐྱེས་པའམ། དོན་གྱི་རྣམ་པ་སྣང་བ་ཙམ་ལ་འཇིག་རྟེན་ན་རྟོགས་པར་གྲགས་པས་མ་བརྟགས་མ་དཔྱད་པའི་བློའི་ངོར་འཇིག་རྟེན་གྱི་གྲགས་པ་དང་བསྟུན་ནས་རྣམ་གཞག་བྱས་པར་གསུངས་པས། འབྲས་བུའི་རྟོག་པ་དང་པོ་འདི་མདོ་སྡེ་པའི་ཐུན་མོང་མ་ཡིན་པའི་ཚད་འབྲས་སུ་འདོད་པ་ནི་རིགས་པའི་དབང་ཕྱུག་རྣམ་པ་གཉིས་ཀྱི་དགོངས་པ་ལས་ཕྱི་རོལ་ཏུ་གྱུར་པ་སྟེ། མདོ་སེམས་དབུ་མ་པ་གསུམ་ཅར་གྱིས་མ་བརྟགས་མ་དཔྱད་པའི་སྣང་ངོར་འཇིག་རྟེན་གྱི་གྲགས་པ་དང་མཐུན་པའི་རྣམ་གཞག་ཁས་ལེན་པའི་ཕྱིར་རོ། །

			ཁ་ཅིག །དེ་ཡི་བདག་ཉིད་འཛིན་པ་དེ། །ཞེས་སོགས་ཚིགས་སུ་བཅད་པ་ཕྱེད་དང་གཉིས་པོ་འདི་ཚད་འབྲས་དང་པོའི་ཞར་བྱུང་ཡིན་གྱི། གཞུང་དཀྱུས་མ་མ་ཡིན་གྱི། དོན་རྟོགས་ཁས་ལེན་པའི་སྐབས་ཡིན་པའི་ཕྱིར་ཞེས་ཟེར་བ་ནི། ཚད་འབྲས་དང་པོའི་གཞུང་གི་བརྗོད་བྱའི་བཞུགས་ཚུལ་མ་ཤེས་པས་ནོངས་ཏེ། ཚད་འབྲས་དང་པོའི་རྣམ་པར་བཞག་པ་འདི་ནི། ཕྱི་རོལ་གྱི་དོན་དུ་མངོན་པར་ཞེན་པའི་སྐྱེ་བོ་རྣམས་ཀྱི་སྣང་ཚུལ་གཏན་ལ་ཕབ་ནས་གནས་ཚུལ་དང་མི་མཐུན་པར་ཤེས་པ་ན་ཕྱིན་ཅི་ལོག་གི་མངོན་པར་ཞེན་པ་རིམ་གྱིས་ལྡོག་པའི་ཐབས་སྟོན་པས་གཞུང་(༣༠༣ན)འདི་ནི་ཚད་འབྲས་དང་པོའི་སྙིང་པོ་དང་སྲོག་ལྟ་བུའོ། །ཞེས་ཁོ་བོ་སྨྲའོ། །

			གཉིས་པ་གཞན་ལུགས་དགག་པ་ལ། འདོད་པ་བརྗོད་པའི་སྒོ་ནས་དགག་པ་མདོར་བསྟན། གནོད་བྱེད་སོ་སོར་བརྗོད་པའི་སྒོ་ནས་རྒྱས་པར་བཤད་པའོ། །

			དང་པོ་ནི། 

			དེ་ཕྱིར་མཐོང་དང་དབང་འབྲེལ་དང་། །

			ཁྱད་པར་གྱི་ནི་བློ་དེ་དག །

			བྱ་བ་ལ་ནི་ཆོད་པའི་ཕྱིར། །

			ཚད་མ་ཉིད་དུ་མི་འདོད་དོ། །

			བྱ་བ་ལ་ནི་བྱེད་པ་རྣམས། །

			ཐམས་ཅད་ཉེ་བར་སྦྱོར་ན་ཡང་། །

			ཐ་མའི་ཐ་དད་བྱེད་གང་དེ། །

			དེ་ཡི་སྒྲུབ་བྱེད་དམ་པར་འདོད། །

			ཅེས་སྨོས་ཏེ། འདི་ལྟར་རྣམ་པར་ཤར་བ་བོར་ནས་ལས་སོ་སོར་རྣམ་པར་འབྱེད་མི་ནུས་པ་དེའི་ཕྱིར། སྤྱོད་པ་པས་དང་པོར་དོན་མཐོང་བའི་རྟོག་མེད་ཀྱི་ཤེས་པ་ཚད་མ་དང་། རྒྱལ་སྤོགས་པས་དབང་པོ་གཟུགས་ཅན་པ་ཚད་མ་དང་། བྱེ་བྲག་པས་དབང་དོན་འབྲེལ་བ་དང་། རིགས་པ་ཅན་པས་སྤྱི་སོགས་ཁྱད་པར་གྱི་བློ་ཚད་མའོ་ཞེས་འདོད་དོ། །སྤྱོད་པ་བ་ལ་སོགས་པས་འདོད་པའི་ཚད་མ་དེ་དག་ཆོས་ཅན། དོན་རྟོགས་སྒྲུབ་བྱེད་ཀྱི་ཚད་མ་ཉིད་དུ་མི་འདོད་དོ། །ཅིའི་ཕྱིར་ཞེ་ན། ཁྱོད་དང་དོན་རྟོགས་པའི་བྱ་བ་ལ་ནི་རྫས་ཐ་དད་པའི་དབང་གིས་ཆོད་པའི་ཕྱིར་ཏེ། བྱ་བ་དོན་རྟོགས་ལ་ནི་བྱེད་པ་རྒྱུ་དབང་སོགས་རྣམས་ཐམས་ཅད་ཕན་པ་ཉེ་བར་སྦྱོར་བས་རྫས་ཐ་དད་པ་ཡིན་ལ། དེ་ལྟར་ན་ཡང་། དོན་རྟོགས་སྒྲུབ་བྱེད་མེད་པ་མིན་ཏེ། ཐ་མར་དོན་རྟོགས་ཐ་དད་དུ་འབྱེད་པར་བྱེད་པའི་དོན་གྱི་རྣམ་པ་ཤར་བ་གང་ཡིན་པ་དེ་དོན་རྟོགས་པ་དེའི་སྒྲུབ་བྱེད་དམ་པར་འདོད་པའི་ཕྱིར་རོ། །

			གཉིས་པ་གནོད་བྱེད་སོ་སོར་བརྗོད་པའི་སྒོ་ནས་རྒྱས་པར་བཤད་པ་ལ། རྒྱལ་སྤོགས་པའི་འདོད་པ་དགག །སྤྱོད་པ་བའི་འདོད་པ་དགག །རིགས་པ་ཅན་པའི་(༣༠༣བ)འདོད་པ་དགག །བྱེ་བྲག་པའི་འདོད་པ་དགག་པའོ། །

			དང་པོ་ནི། 

			ཀུན་གྱི་མཚུངས་རྒྱུ་ཡིན་པའི་ཕྱིར། །

			འདི་འདྲ་དབང་པོ་ལ་ཡོད་མིན། །

			དེ་ཐ་དད་ཀྱང་ཐ་དད་མེད། །

			འདི་འདི་ཞེས་བྱ་གང་དེ་ལས། །

			ཞེས་སྨོས་ཏེ། གང་གི་ཕྱིར། སྔོ་སེར་སོགས་རྟོགས་པ་དང་མ་རྟོགས་པའི་དབང་ཤེས་ཀུན་གྱི་མཚུངས་པའི་རྒྱུ་ཡིན་པའི་ཕྱིར། སྔོ་སེར་གྱི་རྣམ་པ་ཤར་བས་སྔོ་སེར་ཐ་དད་དུ་འབྱེད་ནུས་པ་འདི་འདྲ་བ་དབང་པོ་གཟུགས་ཅན་རྣམས་ལ་ཡོད་པ་མིན་ཏེ། སྔོ་སེར་དེ་ཐ་དད་དུ་ཡོད་ཀྱང་དབང་པོ་ལ་སྔོ་སེར་གྱི་རྣམ་པ་ཐ་དད་དུ་ཤར་བ་མེད་པས་འདི་སྔོན་པོ་དང་། འདི་སེར་པོའོ་ཞེས་བྱ་བར་ཐ་དད་དུ་རྟོགས་པ་དེ་གང་ལས་ཡོད་དེ་མེད་དོ། །

			གཉིས་པ་སྤྱོད་པ་བའི་འདོད་པ་དགག་པ་ནི། 

			འདིས་ནི་ལྷག་མ་བཤད་པ་ཡིན། །

			ཅེས་སྨོས་ཏེ། ཇི་སྐད་བཤད་པའི་རིགས་པ་འདིས་ནི་ཆོས་ཅན། ལྷག་མ་དང་པོར་དོན་མཐོང་བའི་རྟོག་མེད་ཀྱི་ཤེས་པ་དོན་རྟོགས་སྒྲུབ་བྱེད་ཀྱི་ཚད་མར་འདོད་པ་ལའང་དགག་པ་བཤད་པ་ཡིན་ཏེ། དོན་གྱི་རྣམ་པ་ཤར་བ་མེད་པར་དོན་མཐོང་བར་མི་འགྲུབ་པའི་ཕྱིར་རོ། །

			གསུམ་པ་རིགས་པ་ཅན་པའི་འདོད་པ་དགག་པ་ནི། 

			དེ་དངོས་མེད་ན་ཁྱད་པར་གྱི། །

			བློ་ཡང་ཐ་དད་མེད་འགྱུར་ཏེ། །

			བློ་གཞན་དག་ཀྱང་དེ་བཞིན་ནོ། །

			ཞེས་སྨོས་ཏེ། སྤྱི་སོགས་ཁྱད་པར་གྱི་བློ་ཡང་ཆོས་ཅན། ཁྱད་པར་ཅན་གྱི་བློ་ལས་ཐ་དད་མེད་པར་འགྱུར་ཏེ། དོན་དེའི་རྣམ་པའི་དངོས་པོ་ཤར་བ་མེད་པའི་ཕྱིར་ན། བློ་གཞན་ཁྱད་པར་ཅན་གྱི་བློ་དག་ཀྱང་སྔ་མ་དེ་བཞིན་དུ་ཁྱད་པར་གྱི་བློ་དང་ཐ་དད་མེད་པར་འགྱུར་རོ། །

			དེས་ན་བྱ་བྱེད་གཅིག་ཏུ་གྲུབ་བོ་ཞེས་བསྟན་པའི་ཕྱིར། 

			བྱ་བ་དང་ནི་སྒྲུབ་བྱེད་གཉིས། །

			ཡུལ་ཐ་དད་པའང་མི་འདོད་དོ། །

			ཞེས་སྨོས་ཏེ། དེ་ཉིད་ཀྱི་ཕྱིར། བྱ་བ་དོན་རྟོགས་པ་དང་ནི་དེའི་སྒྲུབ་བྱེད་དོན་གྱི་རྣམ་(༣༠༤ན)པ་ཤར་བ་གཉིས་ཡུལ་རྫས་ཐ་དད་ལ་འཇུག་པའང་མི་འདོད་དོ། །དཔེར་ན། པ་ལ་ཤ་ལ་སྟ་རེ་ཞུགས་པས་ཉ་གྲོ་དྷ་ཆད་པར་མི་འགྱུར་བ་བཞིན་ནོ། །

			གལ་ཏེ། ཁྱད་པར་ཅན་གྱི་དོན་གཅིག་ལ་རིམ་ཅན་དུ་འཇུག་པའི་ཚད་འབྲས་ཡིན་ནོ་ཞེ་ན། 

			བཤད་པ། 

			དོན་གཅིག་ཡིན་ན་གཉིས་དོན་མེད། །

			རིམ་བཞིན་འབྱུང་བ་མེད་པར་འགྱུར། །

			བློ་ནི་ཅིག་ཅར་འབྱུང་འགྱུར་ན། །

			བསྒྲུབ་བྱ་སྒྲུབ་བྱེད་མེད་པར་འགྱུར། །

			ཞེས་སྨོས་ཏེ། ཁྱད་པར་དང་ཁྱད་པར་ཅན་གྱི་ཚད་འབྲས་ཆོས་ཅན། སྔར་ཁྱད་པར་གྱིས་ཚད་མས་གཞལ་ཞིང་ཕྱིས་ཁྱད་པར་ཅན་གྱི་ཚད་མས་འཇལ་བའི་སྔ་ཕྱི་གཉིས་དོན་མེད་པར་ཐལ། འཇུག་ཡུལ་དོན་གཅིག་ལ་འཇུག་པ་ཡིན་པའི་ཕྱིར། གཟུང་དོན་གཅིག་ལས་སྐྱེས་པའི་ཕྱིར་སྔ་ཕྱི་རིམ་བཞིན་དུ་འབྱུང་བ་མེད་པར་ཅིག་ཅར་འབྱུང་བར་འགྱུར་ལ། དེ་ལྟར་བློ་གཉིས་ནི་ཅིག་ཅར་དུ་འབྱུང་བར་འགྱུར་ན་ནི་བསྒྲུབ་བྱ་དང་སྒྲུབ་བྱེད་དུ་བཞག་ཏུ་མེད་པར་འགྱུར་རོ་ཞེས་ཁས་བླངས་པ་དང་འགལ་བའི་ཕྱིར་རོ། །

			ཁྱེད་ལ་ཡང་མཚུངས་སོ་ཞེ་ན། 

			བཤད་པ། 

			དེ་རྣམ་བཞག་ལ་བརྟེན་ནས་ནི། །

			ཆ་དག་བསྒྲུབ་བྱ་སྒྲུབ་བྱེད་བཞག །

			ཅེས་སྨོས་ཏེ། དོན་གྱི་རྣམ་པ་ཤར་བ་དང་དོན་རྟོགས་ཀྱི་ཚད་འབྲས་ཆོས་ཅན། ཁྱད་པར་དང་ཁྱད་པར་ཅན་གྱི་ཚད་འབྲས་ལ་བརྗོད་པའི་ཉེས་པ་དེ་མི་མཚུངས་ཏེ། དོན་གྱི་རྣམ་པ་ཤར་བ་དང་། དོན་རྟོགས་གཉིས་པོ་དེ་སྔ་ཕྱི་རིམ་ཅན་དུ་འབྱུང་བ་མིན་ཀྱང་རྣམ་པར་བཞག་འཇོག་གི་ཆ་དག་ལ་བརྟེན་ནས་ནི་བསྒྲུབ་བྱ་དང་སྒྲུབ་བྱེད་དུ་བཞག་པའི་ཕྱིར་རོ། །

			བཞི་པ་བྱེ་བྲག་པའི་འདོད་པ་དགག་པ་ནི། 

			བདག་ཉིད་ཀུན་གྱིས་འབྲེལ་ན་ཡང་། །

			ཆོས་འགའ་ཞིག་ནི་རྟོགས་(༣༠༤བ)འགྱུར་བའི། །

			ངེས་པ་དེར་ནི་མི་འགྱུར་ཏེ། །

			འབྲེལ་པ་བྱེ་བྲག་མེད་ཕྱིར་རོ། །

			ཞེས་སྨོས་ཏེ། བྱེ་བྲག་པ་ན་རེ། མིག་དབང་གཟུགས་ཅན་པ་དེ་དོན་གྱི་རྡུལ་རྫས་ཐམས་ཅད་དང་། བདག་ཉིད་ཀུན་གྱིས་འབྲེལ་ཞིང་ཕྲད་པས་དོན་རྟོགས་ཀྱི་སྒྲུབ་བྱེད་ཡིན་ནོ་ཞེ་ན་ཡང་། མིག་ཤེས་ཆོས་ཅན། བུམ་པའི་སྟེང་གི་གཟུགས་ཀྱི་སྐྱེ་མཆེད་ཀྱི་ཆོས་འགའ་ཞིག་ནི་རྟོགས་པར་འགྱུར་ལ། དྲི་རོ་སོགས་མ་རྟོགས་པའི་ངེས་པ་དེར་ནི་མི་འགྱུར་ཏེ། རང་གི་བདག་རྐྱེན་མིག་དབང་དེ་བུམ་པའི་དྲི་རོ་སོགས་དང་བདག་ཉིད་ཀུན་གྱི་ཕྲད་ཅིང་འབྲེལ་བར་བྱེ་བྲག་མེད་པའི་ཕྱིར་རོ། །

			དེ་ལྟར་ན་དོན་རྟོགས་ཀྱི་སྒྲུབ་བྱེད་མེད་པར་འགྱུར་རོ་ཞེ་ན། 

			བཤད་པ། 

			དེ་ཐ་དད་མེད་ཀྱང་གང་ལས། །

			ཐ་དད་དེ་འདིའི་ཚད་མ་ཉིད། །

			འདུས་བྱས་ལས་ནི་མིན་དེའི་དངོས། །

			མེད་ན་དེ་ཡང་བཞག་མེད་ཕྱིར། །

			ཞེས་སྨོས་ཏེ། དོན་རྟོགས་ཀྱི་སྒྲུབ་བྱེད་ཡོད་དེ། དབང་པོ་དང་དོན་དེ་ཕྲད་པར་ཐ་དད་མེད་ཀྱང་དོན་གྱི་རྣམ་པ་ཐ་དད་དུ་ཤར་བའི་སྒྲུབ་བྱེད་གང་ལས་དོན་རྟོགས་ཐ་དད་དུ་འཇོག་ནུས་པ་དེ་དོན་རྟོགས་འདིའི་སྒྲུབ་བྱེད་ཀྱི་ཚད་མ་ཉིད་དུ་བཤད་ཟིན་པའི་ཕྱིར་དང་། དབང་དོན་ཕྲད་ཅིང་འདུས་བྱས་པ་ལས་ནི་དོན་རྟོགས་འཇུག་ནུས་པ་མ་ཡིན་ཏེ། དོན་དེའི་དངོས་པོའི་རྣམ་པ་ཤར་བ་མེད་ན་དབང་དོན་ཕྲད་ཅིང་འདུས་བྱས་པ་ལས་དོན་རྟོགས་སོ་སོར་ངེས་པ་དེ་ཡང་བཞག་ཏུ་མེད་པའི་ཕྱིར་རོ། །

			གསུམ་པ་དེ་ལ་རྩོད་པ་སྤང་བ་ལ། རྩོད་པ་དང་། ལན་གཉིས་ལས། 

			དང་པོ་ནི། 

			གལ་ཏེ་བྱ་བྱེད་གཅིག་ཡིན་པར། །

			འགལ་ལོ་ཞེ་ན། 

			ཞེས་སྨོས་ཏེ། གལ་ཏེ། དོན་གྱི་རྣམ་པ་ཤར་བ་ཚད་མ་ཡིན་ན་དེ་ཉིད་འབྲས་བུ་ཡང་ཡིན་པའི་ཕྱིར། བསྒྲུབ་བྱ་དང་སྒྲུབ་བྱེད་གཅིག་ཡིན་པར་འགྱུར་ལ། (༣༠༥ན)དེ་ལྟར་ན་རིགས་པ་དང་འགལ་ལོ་ཞེ་ན།  

			གཉིས་པ་ལན་ནི། 

			མི་བདེན་ཏེ། །

			ཆོས་ཐ་དད་པར་ཁས་ལེན་ཕྱིར། །

			དངོས་སུ་ཐ་དད་མེད་པར་འདོད། །

			བྱ་བ་བྱེད་པའི་ཐ་སྙད་དག །

			ཐམས་ཅད་དེ་ལྟར་རྣམ་པར་གནས། །

			ཐ་དད་འདས་པའི་དངོས་རྣམས་ལ། །

			སྒྲོ་འདོགས་པས་ནི་འཇུག་ཕྱིར་རོ། །

			ཞེས་སྨོས་ཏེ། དོན་གྱི་རྣམ་པ་ཤར་བ་དང་དོན་རྟོགས་ཆོས་ཅན། རྟོག་ངོར་གཅིག་ཏུ་མི་བདེན་ཏེ། ལྡོག་པའི་ཆོས་ཐ་དད་པར་ཁས་ལེན་པའི་ཕྱིར་དང་། རྫས་དངོས་སུ་ཐ་དད་མེད་པར་འདོད་པའི་ཕྱིར་རོ། །དེས་ན་འདིར་བཤད་པའི་བསྒྲུབ་པར་བྱ་བ་དང་སྒྲུབ་པར་བྱེད་པའི་ཐ་སྙད་དག་ཐམས་ཅད་ངོ་བོ་གཅིག་ལ་ལྡོག་པ་ཐ་དད་པ་དེ་ལྟར་རྣམ་པར་གནས་པ་ཡིན་ཏེ། ངོ་བོ་གཅིག་ལ་ཐ་དད་མེད་ཀྱང་དོན་རྟོགས་པ་ལས་ལྡོག་པ་ཐ་དད་པར་འདོད་པའི་དོན་འདྲ་བའི་དངོས་པོ་རྣམས་ལའང་དོན་རྟོགས་པར་སྒྲོ་འདོགས་པའི་སྒོ་ནས་ནི་འཇིག་རྟེན་པ་རྣམས་བླང་དོར་ལ་འཇུག་པའི་ཕྱིར་རོ། །

			གཉིས་པ་བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། རང་གི་ལུགས་བཞག །གཞན་གྱི་འདོད་པ་དགག །དོན་བསྡུ་བའོ། །

			དང་པོ་ལ། འབྲས་བུ་དང་ཚད་མ་ངོས་བཟུང་། དེའི་རྒྱུ་མཚན་ནོ། །

			དང་པོ་ནི། ཡང་ཚད་མ། ཞེས་པ་ལ་སོགས་པ་སྟེ། ཚད་མ་སྤྱིའི་མཚན་ཉིད་དང་། གྲངས་དང་། སྤྱོད་ཡུལ་དང་། མངོན་སུམ་གྱི་ངོ་བོ་ལ་ལོག་པར་རྟོག་པ་བསལ་ནས་ཡང་ཚད་མ་ལས་འབྲས་བུ་ཐ་དད་པར་དོགས་ནས་དོན་སྣང་གི་ཚད་མ་འདིའི་འབྲས་བུ་གང་ཡིན་ཅེས་དྲིས་ན། གཞལ་བྱ་རྟོགས་པའམ་ཐོབ་པའི་ཐ་སྙད་བསྒྲུབ་ནུས་པ་ཡིན་ཏེ། སྔོན་པོའི་རྣམ་པ་མཐོང་བ་ལ་སྔོན་པོ་མཐོང་བར་ཐ་སྙད་འདོགས་ཤིང་། དེ་ལས་གཞན་(༣༠༥བ)པའི་སྒྲུབ་བྱེད་མེད་པའི་ཕྱིར་རོ། །འོ་ན་དོན་རྟོགས་པ་དེ་ནི་ཤེས་པ་ཡིན་ལ། དེ་ཡང་འབྲས་བུ་ཡིན་པའི་ཕྱིར། དེ་ནི་ཚད་མ་གང་ཞིག་ཡིན་ཏེ་མེད་པར་འགྱུར་རོ་ཞེ་ན། དོན་སྣང་གི་ཤེས་པ་གང་ལས་ཆོས་ཅན། ཚད་མ་ཡིན་ཏེ། བར་ཆད་པ་མེད་པར་རང་གི་གཞལ་བྱ་རྟོགས་པ་འདིའི་ཐ་སྙད་དེ་ཉིད་འགྲུབ་པའི་སྒྲུབ་བྱེད་ཡིན་པའི་ཕྱིར། 

			གཉིས་པ་དེའི་རྒྱུ་མཚན་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། དེ་ལ། ཞེས་པ་ལ་སོགས་པ་སྟེ། དོན་འདྲ་བའི་ཤེས་པ་ཚད་མར་བཞག་པ་དེ་ལ་དོན་རྟོགས་འདིའི་ཡུལ་དོན་དང་ཡུལ་ཡུལ་ཅན་དུ་འབྲེལ་བར་བྱེད་པ་པོ་ནི་དོན་གྱི་རང་བཞིན་ནམ་རྣམ་པ་ཤར་བ་མིན་པ་གཞན་མེད་པ་དེའི་ཕྱིར། གཞལ་བྱ་རྟོགས་པའི་འཇོག་བྱེད་དམ་སྒྲུབ་བྱེད་ཀྱི་ཚད་མ་ནི་གཞལ་བྱའི་རང་བཞིན་ནམ་རྣམ་པ་སྣང་བ་ཉིད་ལས་གཞན་མ་ཡིན་ནོ། །

			གཉིས་པ་འགྲེལ་པས་རྒྱས་པར་བཤད་པ་ལ། བསྒྲུབ་བྱ་སྒྲུབ་བྱེད་ཀྱི་རྣམ་གཞག་སྤྱིར་བསྟན། བསྒྲུབ་བྱ་དང་སྒྲུབ་བྱེད་སོ་སོར་ངེས་པའི་ཚུལ། སོ་སོར་མ་ངེས་པ་ལ་སྐྱོན་བརྗོད། དེ་དག་གིས་གྲུབ་པའི་དོན་བསྡུས་ཏེ་བསྟན། དེ་ལ་རྩོད་པ་སྤང་། དེ་ལྟར་ཐ་སྙད་དུ་བཞག་པའི་བྱ་བྱེད་ཀྱང་ཡང་དག་པར་བཞག་ཏུ་མེད་པའོ། །

			དང་པོ་ནི། གང་གི་ཕྱིར། ཞེས་པ་ལ་སོགས་པ་སྟེ། གང་གི་ཕྱིར། བསྒྲུབ་པར་བྱ་བ་དེ་ནི་སྒྲུབ་པར་བྱེད་པ་གང་ཡིན་པ་དེས་འགྲུབ་པ་ཡིན་པ་དེའི་ཕྱིར། སྒྲུབ་བྱེད་ཐམས་ཅད་བསྒྲུབ་པར་བྱ་བ་ཐམས་ཅད་ཀྱིས་སྒྲུབ་པར་བྱེད་པ་ནི་མ་ཡིན་ཏེ། དེ་ལྟར་ཡིན་ན་སྐྱེས་བུ་རྣམས་དགོས་པའི་དོན་བསྒྲུབ་པ་ལ་འབད་པ་མི་དགོས་པར་ཐལ་བའི་ཕྱིར་དང་། བྱ་བ་གཅིག་བསྒྲུབ་པ་ལ་སྒྲུབ་(༣༠༦ན)བྱེད་ཐམས་ཅད་དགོས་པ་ཡང་མ་ཡིན་ཏེ། སྐྱེས་བུས་དགོས་པའི་དོན་ནམ་ཡང་བསྒྲུབ་མི་ནུས་པར་ཐལ་བའི་ཕྱིར་རོ། །འོན་ཀྱང་བསྒྲུབ་བྱ་དང་སྒྲུབ་བྱེད་མེད་པ་ཡང་མ་ཡིན་ཏེ། སྒྲུབ་བྱེད་གང་ལས་བསྒྲུབ་བྱ་གང་འགྲུབ་པར་འགྱུར་བ་དེ་སྒྲུབ་བྱེད་དུ་རིགས་པའི་ཕྱིར་རོ། །

			གཉིས་པ་བསྒྲུབ་བྱ་སྒྲུབ་བྱེད་སོ་སོར་ངེས་པའི་ཚུལ་ནི། ཉམས་སུ་མྱོང་། ཞེས་པ་ལ་སོགས་པ་སྟེ། གལ་ཏེ། དབང་པོ་ཡང་དོན་རྟོགས་པའི་སྒྲུབ་བྱེད་མ་ཡིན་ནམ་ཞེ་ན། མ་ཡིན་ཏེ། ལས་སོ་སོར་ངེས་པ་དེ་ལ་ཉམས་སུ་མྱོང་བ་ཙམ་དུ་སྔོ་སེར་ལ་སོགས་པའི་ལས་ཐམས་ཅད་ལ་བྱེ་བྲག་མེད་པར་འདྲ་བའི་བདག་ཉིད་དུ་སྐྱེས་པའི་ཤེས་པ་ནི་སྔོ་སེར་ལ་སོགས་པའི་ལས་སོ་སོའི་བྱ་བ་སོ་སོར་བསྒྲུབ་ནུས་པ་ཡིན་ཏེ། སྔོ་སེར་སོགས་ཀྱི་རྣམ་པ་གང་དང་གང་གིས་སྔོ་སེར་སོགས་འདི་ནི་འདིའོ་ཞེས་ལས་སོ་སོ་ལ་བྱ་བ་སོ་སོར་རྣམ་པར་འབྱེད་པ་དེའི་བདག་ཉིད་དུ་འགྱུར་བར་བྱ་དགོས་པའི་ཕྱིར། 

			གསུམ་པ་སོ་སོར་མ་ངེས་པ་ལ་སྐྱོན་བརྗོད་པ་ནི། དེའི་བདག་ཉིད། ཅེས་པ་ལ་སོགས་པ་སྟེ། སྔོ་སེར་སོགས་ལས་སོ་སོར་འབྱེད་པ་དེའི་བདག་ཉིད་མ་ཡིན་པའི་དབང་པོ་དང་དོན་ཕྲད་པ་སྟེ་འབྲེལ་པ་དང་། ལ་སོགས་པ་ཡིད་བྱེད་དེ་རྒྱུ་རྣམས་ལ་དེ་དོན་རྟོགས་ཀྱི་སྒྲུབ་བྱེད་མེད་དེ། སྔོ་སེར་སོགས་ཡུལ་གྱི་བྱེ་བྲག་སོ་སོར་འབྱེད་པ་མེད་པའི་ཕྱིར་དང་། རྒྱ་ལ་ཡོད་དུ་ཟིན་ཀྱང་སྔོ་སེར་ལ་སོགས་པའི་ལས་ཀྱི་བྱེ་བྲག་ཐ་དད་དུ་འབྱེད་པ་ལ་སྔོ་སེར་སོགས་ཀྱི་བདག་ཉིད་དེ་རྣམ་པ་ཐ་དད་པར་ཤར་བ་མེད་པའི་ཤེས་པ་ནི་ཡུལ་གྱི་བྱེ་བྲག་སོ་སོ་ཉིད་དུ་ངེས་པར་བྱེད་པ་པོ་མ་ཡིན་པའི་ཕྱིར་ཏེ། སྔོ་སེར་སོགས་ལས་སོ་སོར་འབྱེད་པའི་(༣༠༦བ)བྱེད་པ་པོ་སྔོ་སེར་གྱི་རྣམ་པ་ཐ་དད་དུ་ཤར་བ་དེ་ཉིད་ནི་བསྒྲུབ་པར་བྱ་བ་སྔོ་སེར་སོགས་ཐ་དད་པར་རྟོགས་པའི་རྒྱུ་མཚན་ཅན་ཏེ་རྒྱུ་ཡིན་པའི་ཕྱིར་རོ་ཞེས་ཆོས་མཆོག་གིས་སོ། །

			སློབ་དཔོན་ཡེ་ཤེས་དཔལ་བཟང་པོས། 

			སོགས་པའི་སྒྲ་ནི་དོན་ལ་ལྟ་བ་དང་བྱེ་བྲག་ཏུ་བྱེད་པའི་ཤེས་པ་ལ་སོགས་པ་གཟུང་ངོ་། །ཞེས་གསུངས་སོ། །

			གལ་ཏེ། འདི་སྙམ་དུ་སྔོ་སེར་སོགས་ཡུལ་ལ་གནས་པའི་རྣམ་པའི་ཁྱད་པར་བྱེད་པ་པོ་ནི་དབང་པོ་ཡིན་ལ། དབང་པོས་སྔོ་སེར་སོགས་ཀྱི་རྣམ་པ་འཇོག་པའི་ཕྱིར། དབང་པོ་ནི་དོན་རྟོགས་ཀྱི་སྒྲུབ་བྱེད་ཡིན་ནོ་ཞེ་ན། བཤད་པ། དེའི་ཁྱད་པར། ཞེས་པ་ལ་སོགས་པ་སྟེ། དབང་པོ་དེ་ཆོས་ཅན། སྔོན་པོ་དང་སེར་པོ་སོགས་རྟོགས་པ་ཐ་དད་པ་དེའི་ཁྱད་པར་ཡང་མི་འགྲུབ་བོ། །ཅིའི་ཕྱིར་ཞེ་ན། སྔོ་སེར་སོགས་ཀྱི་རྣམ་པ་འཇོག་པ་དང་མི་འཇོག་པའི་ཁྱད་པར་མེད་པའི་ཕྱིར་ནའོ། །དེ་ཉིད་མ་གྲུབ་བོ་ཞེ་ན། སྔོ་སེར་སོགས་ཀྱི་རྣམ་པ་འཇོག་པ་དང་མི་འཇོག་པའི་ཁྱད་པར་ཡོད་དུ་ཆུག་ཀྱང་། དབང་པོ་ཆོས་ཅན། སྔོ་སེར་སོགས་དོན་རྟོགས་ཐ་དད་པའི་སྒྲུབ་བྱེད་མ་ཡིན་ཏེ། སྔོ་སེར་ཐ་དད་དུ་འབྱེད་པ་དེའི་ཡན་ལག་སྔོ་སེར་གྱི་རྣམ་པ་ཤར་བ་མ་ཡིན་པས་སྔོ་སེར་སོགས་སོ་སོར་རྟོགས་པ་དེའི་བྱེད་པ་པོ་མ་ཡིན་པའི་ཕྱིར་རོ། །

			བཞི་པ་དེ་དག་གིས་གྲུབ་པའི་དོན་བསྡུས་ཏེ་བསྟན་པ་ནི། དེའི་ཕྱིར། ཞེས་པ་ལ་སོགས་པ་སྟེ། དབང་པོ་ནི་སྔོ་སེར་སོགས་ཀྱི་དབང་པོའི་ཤེས་པ་ཐམས་ཅད་ཀྱི་ཐུན་མོང་གི་རྒྱུ་ཡིན་པ་དེའི་ཕྱིར། སྔོན་པོ་འདིའི་བདག་ཉིད་ཀྱི་བྱེ་བྲག་རྣམ་པ་གང་ལས་སྔོན་པོ་འདིའི་རྟོགས་པ་ནི་སྔོན་པོའི་རྣམ་པ་འདི་ལྟ་བུ་ཡིན་ནོ་ཞེས་འདྲ་བའི་དོན་གཞན་རྣམ་པར་བཅད་ནས་སྔོན་པོ་(༣༠༧ན)འདི་ཁོ་ནའི་ལས་ལ་རྗེས་ཀྱི་རྟོགས་པས་སྦྲེལ་ནས་ངེས་པ་འདིར་འགྱུར་བའི་སྔོན་པོའི་རྣམ་པ་དེ་ནི་སྔོན་པོ་འདྲ་བ་ལས་སྔོན་པོ་རྟོགས་པའི་སྒྲུབ་པར་བྱེད་པ་ཡིན་ནོ། །

			གལ་ཏེ། འདི་སྙམ་དུ་སྔོན་པོའི་རྣམ་པ་ཤར་བ་ལས་དེ་ཉིད་རྗེས་ཀྱི་རྟོག་པས་སྔོན་པོར་ཞེན་ནས་ཡུལ་ཡུལ་ཅན་དུ་སྦྲེལ་བས་འབྲེལ་བ་ཡིན་དུ་ཆུག་ཀྱང་སྔོན་པོའི་ཤེས་པ་སྔོན་པོ་དང་འདྲ་བས་ཡུལ་ཡུལ་ཅན་དུ་བྱས་པ་ཡིན་ནོ་ཞེས་བྱ་བ་འདི་གང་ལས་ཤེ་ན། ཤེས་པ། ཞེས་གསུངས་ཏེ། སྔོན་པོ་ཤེས་པའི་རྣམ་པ་དོན་སྔོན་པོ་དང་ཡུལ་ཡུལ་ཅན་དུ་འབྲེལ་པ་ནི་སྔོན་པོ་འདྲ་བ་ལས་རྗེས་ཀྱི་རྟོག་པས་འདི་ནི་སྔོན་པོའོ་ཞེས་གཟུང་བ་ལས་ཡིན་ཏེ། སྔོན་པོའི་རྣམ་པ་འདི་དོན་སྔོན་པོ་དང་འདྲ་བ་ལས་གཞན་མི་འདྲ་བ་ལ་ནི་སྔོན་པོར་འཛིན་པ་སྲིད་པ་མ་ཡིན་པའི་ཕྱིར་རོ། །

			ལྔ་པ་རྩོད་པ་སྤང་བ་ལ། གཞན་དག་ན་རེ། དབང་པོ་གསལ་བ་དང་མི་གསལ་བ་ལས་དོན་གསལ་བ་དང་མི་གསལ་བའི་ཁྱད་པར་མེད་པར་ཐལ། དབང་པོ་དོན་རྟོགས་ཀྱི་སྒྲུབ་བྱེད་མ་ཡིན་པའི་ཕྱིར་ཞེ་ན། དབང་པོ། ཞེས་གསུངས་ཏེ། དབང་པོ་གསལ་བ་དང་མི་གསལ་བ་ཉིད་དང་། ཡུལ་དང་གོམས་པ་ལ་སོགས་པ་གོ་རིམ་བཞིན་དུ་ཉེ་བ་དང་རིང་བ་དང་ཞེས་ཆེ་བ་དང་ཆུང་བ་ལ་སོགས་པའི་རང་གི་བྱེ་བྲག་གིས་དབང་པོའི་ཤེས་པ་ཡུལ་ལ་གསལ་བ་དང་མི་གསལ་བ་བྱེ་བྲག་ཏུ་བྱེད་པ་པོ་ཡིན་ཀྱང་། དབང་པོ་ཆོས་ཅན། དོན་རྟོགས་ཀྱི་སྒྲུབ་བྱེད་མ་ཡིན་ཏེ། གོང་དུ་བཤད་པ་དེ་ལྟར་དོན་དང་ཤེས་པ་ཡུལ་ཡུལ་ཅན་དུ་འབྲེལ་པར་བྱེད་པ་པོ་ནི་མ་ཡིན་པའི་ཕྱིར་ཏེ། དབང་པོ་དེ་ལ་དོན་འདིའི་རྟོགས་པ་འདིའོ་ཞེས་ལས་དང་བྱེད་པའི་འབྲེལ་བ་ཉེ་བར་འགྲུབ་པའི་རྒྱུ་མེད་པའི་ཕྱིར་(༣༠༧བ)རོ་ཞེས་ཆོས་མཆོག་དང་ཡེ་ཤེས་དཔལ་བཟང་པོ་གཉིས་ཀས་སོ། །

			གལ་ཏེ། རྣམ་པ་མེད་པར་སྨྲ་བ་དག་ན་རེ། དོན་གྱིས་བསྐྱེད་པར་བྱས་པའི་ཉམས་སུ་མྱོང་བའི་བྱེ་བྲག་གང་ལས་དོན་དང་ཡུལ་ཡུལ་ཅན་གྱི་འབྲེལ་པ་རྟོགས་པ་འདིར་འགྱུར་བ་ཡིན་གྱི། དོན་དང་འདྲ་བའམ་རྣམ་པ་ཤར་བ་ལས་ནི་མ་ཡིན་ནོ་ཞེ་ན། དེ་ནི། ཞེས་གསུངས་ཏེ། དེ་ནི་དོན་དུ་སྣང་བ་འདི་ནི་ཕྱི་རོལ་ཡིན་ལ། འདི་ལས་གཞན་དོན་ཉམས་སུ་མྱོང་བར་ཡོད་པའི་ཤེས་པའི་རང་བཞིན་ཇི་ལྟར་མི་སྟོན་ཏེ་བསྟན་པར་བྱོས་ཤིག །གལ་ཏེ། དོན་དུ་སྣང་བ་ལས་གཞན་པའི་དོན་ཉམས་སུ་མྱོང་བའི་ཤེས་པ་དེ་ནི་འདིའོ་ཞེས་བསྟན་པར་ནུས་པར་མ་ཡིན་ནོ་ཞེ་ན། འདི་བདག་ཉིད། ཅེས་གསུངས་ཏེ། སྔོན་པོ་ཉམས་སུ་མྱོང་བའི་ཤེས་པ་འདི་བདག་ཉིད་བསྟན་པར་མི་ནུས་ཤིང་། ངེས་པར་རྟོགས་པ་མེད་པས་སྔོན་པོའི་ཤེས་པ་འདི་ནི་སྔོན་པོ་འདིའི་ཡིན་གྱི། གཞན་སེར་པོའི་འདི་ནི་མ་ཡིན་ནོ་ཞེས་སྔོན་པོ་དང་སེར་པོའི་དངོས་པོ་སོ་སོར་རྣམ་པར་འཇོག་པར་བྱེད་པ་ནི་མཁས་པ་རྣམས་ཀྱིས་མཚར་དུ་བརྩི་བའི་གནས་ཏེ་ལེགས་པར་རྣམ་པར་བཞག་པ་ཡིན་ནོ། །འདི་ནི་བསྟིང་ཚིག་སྟེ་གཞན་གྱིས་བཞག་པ་འགོག་པའོ་ཞེས་ཆོས་མཆོག་གིས་སོ། །

			དེས་ན་དབང་པོ་དོན་སྣང་གི་ཤེས་པ་དོན་དང་ཡུལ་ཡུལ་ཅན་དུ་འབྲེལ་པར་བྱེད་པ་པོ་མིན་ན་ཡང་དོན་རྟོགས་ཀྱི་སྒྲུབ་བྱེད་བསྟན་པའི་ཕྱིར། 

			དེ་ཕྱིར་གཞལ་བྱ་རྟོགས་པ་ཡི། །

			སྒྲུབ་བྱེད་གཞལ་བྱའི་རང་བཞིན་ཉིད། །

			སྒྲུབ་པར་བྱེད་པ་གཞན་ཡིན་ན། །

			དེ་ཡི་ལས་དང་འབྲེལ་མི་འགྲུབ། །

			དེ་ཡང་དེ་ཡི་བདག་ཉིད་ཡིན། །

			དེས་ན་འབྲས་བུ་དོན་གཞན་མིན། །

			ཅེས་སྨོས་ཏེ། གང་གི་ཕྱིར། དོན་འདྲ་བ་ལས་གཞན་དོན་དང་དོན་སྣང་གི་ཤེས་པ་ཡུལ་ཡུལ་ཅན་དུ་འབྲེལ་(༣༠༨ན)པར་བྱེད་པ་མིན་པ་དེའི་ཕྱིར། དོན་སྣང་གི་ཤེས་པས་རང་གི་གཞལ་བྱ་རྟོགས་པར་འཇོག་པའི་སྒྲུབ་བྱེད་ནི་རང་གི་གཞལ་བྱའི་རང་བཞིན་ལྟ་བུར་སྣང་བའི་རྣམ་པ་ཉིད་ཡིན་ནོ། །དེ་ལྟར་མ་ཡིན་པར་དོན་རྟོགས་པར་འཇོག་པའི་འཇོག་བྱེད་དམ་སྒྲུབ་པར་བྱེད་པ་དོན་འདྲ་བའི་ཤེས་པ་ལས་ཕྱི་རོལ་དུ་གྱུར་པའི་དབང་པོ་ལ་སོགས་པ་གཞན་ཡིན་ན། དོན་སྣང་གི་ཤེས་པ་དེའི་ལས་ཡུལ་དང་ཡུལ་ཅན་གྱི་འབྲེལ་པ་མི་འགྲུབ་པར་འགྱུར་ལ། དེ་ལྟར་ཡིན་ན་སྔོན་པོའི་རྣམ་པ་ཤར་བ་ལ་འདི་ནི་སྔོན་པོའི་ཞེས་དང་། སེར་པོའི་རྣམ་པ་ཤར་བ་ལ་འདི་ནི་སེར་པོའོ་ཞེས་རྟོགས་པར་མི་འགྱུར་རོ། །

			གལ་ཏེ། དོན་འདྲ་བའི་ཤེས་པ་དེ་ཡང་དོན་རྟོགས་པ་ལས་གཞན་དུ་འགྱུར་རོ་ཞེ་ན། དེ་ཡང་། ཞེས་གསུངས་ཏེ། སྒྲུབ་བྱེད་དོན་འདྲ་བའི་ཤེས་པ་དེ་ཡང་བསྒྲུབ་བྱ་དོན་རྟོགས་པ་དེའི་བདག་ཉིད་ཡིན་ནོ་ཞེས་ཐ་སྙད་བྱེད་པར་ངེས་ན། ཚད་མ་དོན་འདྲ་བའི་ཤེས་པ་དེ་འབྲས་བུ་དོན་རྟོགས་ཀྱི་ཐ་སྙད་ལས་དོན་གཞན་དུ་ཡོད་པ་མ་ཡིན་ནོ་ཞེས་ཆོས་མཆོག་གིས་གསུངས་སོ། །

			དྲུག་པ་དེ་ལྟར་ཐ་སྙད་དུ་བཞག་པའི་བྱ་བྱེད་ཀྱང་ཡང་དག་པར་བཞག་ཏུ་མེད་པ་ནི། 

			དེ་ཡི། ཞེས་པ་ལ་སོགས་པ་སྟེ། དོན་སྣང་གི་ཤེས་པ་ཆོས་ཅན། དོན་དེའི་བདག་ཉིད་ལྟ་བུའི་རྣམ་པ་འཛིན་པ་དེ་ནི་གནས་ཚུལ་ལ་དོན་རྟོགས་པར་བྱེད་པ་པོ་མིན་ན་ཡང་དོན་དུ་སྣང་བ་ཉིད་ལ་རྗེས་ཀྱི་རྟོག་པས་ཕྱི་རོལ་དུ་ཞེན་པ་དེའི་དབང་གིས་(༣༠༨བ)འཇིག་རྟེན་ན་ཕྱི་རོལ་གྱི་དོན་རྟོགས་པ་དེ་ཐ་སྙད་བཞག་པའི་ཕྱིར་ཞེས་བྱ་བ་ནི་འཇིག་རྟེན་གྱི་སྣང་ཚུལ་ལ་བསྟན་པའི་བར་སྐབས་སུ་གནས་ཚུལ་གྱི་དོན་སྟོན་པའི་ཚིགས་སུ་བཅད་པའོ། །

			སྔ་ན་མེད་པའི་དོན་བརྗོད་པའི་ཕྱིར་བར་སྐབས་བར་མ་དོར་འཕྲོས་པའི་ཚིགས་སུ་བཅད་པའོ་ཞེས་ཆོས་མཆོག་གིས་སོ། །

			ཁ་ཅིག །གཞུང་འདི་ཞར་བྱུང་ཡིན་གྱི། དཀྱུས་མ་མ་ཡིན་ཏེ། དོན་རྟོགས་ཁས་ལེན་པའི་སྐབས་ཡིན་པའི་ཕྱིར་ཞེས་གསུངས་པ་ནི་མ་ཡིན་ཏེ། གཞུང་འདིས་ནི་སྣང་ཚུལ་དང་གནས་ཚུལ་སོ་སོར་ཕྱེ་ནས་སྣང་ཚུལ་ལ་མངོན་པར་ཞེན་པའི་སྐྱེ་བོ་རྣམས་གནས་ཚུལ་ལ་འགོད་པར་བཞེད་ནས་གསུངས་པའི་ཕྱིར་དང་། དོན་རྟོགས་ཞལ་གྱིས་བཞེས་པ་ལྟར་མཛད་པ་ཡང་གཞན་ངོར་ཡིན་གྱི། རང་ལུགས་མ་ཡིན་པའི་ཕྱིར་དང་། དོན་འདྲ་བ་དང་དོན་གྱི་རྣམ་པ་ཡང་གནས་སྐབས་སུ་གནས་ཚུལ་ཡིན་པ་ལྟར་མཛད་ནས། དེ་ཡང་འོག་ནས་འགོག་པར་མཛད་པའི་ཕྱིར། འདི་ནི་གདུལ་བྱ་ལམ་ལ་རིམ་གྱིས་ཁྲིད་པའི་ཐབས་བླ་ན་མེད་པའོ། །

			གཉིས་པ་གཞན་གྱི་འདོད་པ་དགག་པ་ལ། སྤྱིར་དགག་པ། སོ་སོར་དགག་པའོ། །

			དང་པོ་ནི། འདིས་ནི། ཞེས་པ་ལ་སོགས་པ་སྟེ། ཚད་མ་དང་འབྲས་བུ་དོན་གཞན་མ་ཡིན་པར་བསྒྲུབ་པའི་རིགས་པ་འདིས་ནི་ཆོས་ཅན། རྒྱལ་སྤོགས་པས་དབང་པོ་གཟུགས་ཅན་པ་ཚད་མར་འདོད་པ་དང་། བྱེ་བྲག་པས་དབང་པོ་དོན་དང་ཕྲད་པ་ཚད་མར་འདོད་པ་དང་། སྤྱོད་པ་བས་དོན་ལ་ལྟ་བའི་རྟོག་མེད་ཀྱི་ཤེས་པ་ཚད་མར་འདོད་པ་དང་། རིགས་པ་ཅན་པས་སྤྱི་སོགས་ཁྱད་པར་གྱི་ཤེས་པ་ཚད་མར་འདོད་པ་ཡང་སྤངས་པ་ཡིན་ནོ། །ཅིའི་ཕྱིར་ཞེ་ན། དབང་པོ་ལ་སོགས་པ་དེ་དག་ལས་སྔོན་པོ་དང་སེར་པོ་ལ་སོགས་པའི་ལས་སོ་(༣༠༩ན)སོ་ལ་ཡུལ་དང་ཡུལ་ཅན་གྱི་འབྲེལ་པ་མི་འགྲུབ་པའི་ཕྱིར་རོ། །

			གལ་ཏེ། དེ་ལྟར་དོན་དང་འབྲེལ་པར་བྱེད་པ་ནི་མ་ཡིན་པའི་ཕྱིར་ཏེ་ཞེས་པར་དཔྱད་ཟིན་པ་མ་ཡིན་ནམ། ཡང་འདིར་དཔྱོད་པར་མཛད་ཅེ་ན། སྔར་ནི་དབང་པོ་ལ་སོགས་པ་ཐ་དད་པའི་བྱེ་བྲག་དོན་ཐམས་ཅད་ཀྱི་ཐུན་མོང་བ་ཡིན་ནམ་མ་ཡིན་ཀྱང་རུང་སྟེ། དབང་པོ་ཤེས་པ་མ་ཡིན་པའི་ཕྱིར་དོན་རྟོགས་ཀྱི་སྒྲུབ་བྱེད་མ་ཡིན་ལ། དེ་ལྟར་ན། གལ་ཏེ། དབང་པོ་ཐུན་མོང་བ་ཉིད་དང་། ཁྱད་པར་དང་ཁྱད་པར་ཅན་གྱི་ཤེས་པ་དག་ཀྱང་མི་འགྲུབ་པ་དང་། འཆད་པར་འགྱུར་བའི་ཉེས་པ་གཞན་དུ་ཡང་འགྱུར་ན་ནི་དོན་རྟོགས་ལས་དོན་གཞན་པའི་དབང་སོགས་ཀྱང་ཅི་ཞིག་ལྟར་དོན་རྟོགས་ཀྱི་སྒྲུབ་བྱེད་ཡིན་ཅེས་བྱ་བ་ཡིན་པའི་ཕྱིར་ཟླས་པའི་ཉེས་པ་མེད་དོ། །

			གལ་ཏེ། དབང་སོགས་ཆོས་ཅན། དོན་རྟོགས་རྣམ་པར་འཇོག་བྱེད་ཡིན་ཏེ། སྐྱེད་བྱེད་ཡིན་པའི་ཕྱིར་ཞེ་ན། དབང་སོགས་ཆོས་ཅན། དོན་རྟོགས་རྣམ་པར་འཇོག་ནུས་མ་ཡིན་ཏེ། ཁྱོད་དང་དོན་རྟོགས་པའི་བྱ་བའི་བར་དུ་རྫས་ཐ་དད་པའི་དབང་གིས་ཆོད་པ་ཡིན་པའི་ཕྱིར་དང་། དོན་རྟོགས་པར་བྱེད་པ་པོའི་ཁྱད་པར་དོན་གྱི་རྣམ་པ་ཅན་དུ་མ་གྲུབ་པའི་ཕྱིར་དང་། དོན་རྟོགས་སྐྱེད་པར་བྱེད་པ་པོ་དབང་སོགས་ཐ་དད་བསྒྲུབ་པར་བྱ་བ་དོན་རྟོགས་ལ་ཕན་པ་ཉེ་བར་སྦྱོར་བ་ཡིན་ན་ཡང་། ཐ་མར་སྔོན་པོ་དང་སེར་པོ་སོགས་ལས་སོ་སོའི་བྱེ་བྲག་ཐ་དད་དུ་འབྱེད་པར་བྱེད་པ་པོ་ནི་སྔོ་སེར་སོ་སོའི་རྣམ་པ་ཐ་དད་དུ་ཤར་བ་འདི་ཉིད་ཡིན་པས་སྔོ་སེར་སོ་སོའི་རྟོགས་པ་སྒྲུབ་པར་བྱེད་པ་དམ་པ་ཡིན་པའི་ཕྱིར་རོ། །

			དེས་ན་དབང་པོ་ལ་སོགས་པ་ཡོད་ཀྱང་དབང་པོ་སྔོ་སེར་སོགས་ཡུལ་སོ་སོ་ལ་འདི་ནི་སྔོན་པོ་དང་འདི་ནི་སེར་པོའོ། །ཞེས་བྱེ་བྲག་སོ་སོར་འབྱེད་པར་བྱེད་པ་མེད་པའི་ཕྱིར་ན། སྔོན་(༣༠༩བ)པོ་དང་སེར་པོ་འདིའི་བྱེ་བྲག་ཐ་དད་དུ་བྱེད་པ་པོ་ནི་སྔོ་སེར་གྱི་རྣམ་པ་ཐ་དད་དུ་ཤར་བ་ཉིད་བྱེད་པ་པོ་ཡིན་ནོ། །

			གཉིས་པ་སོ་སོར་དགག་པ་ལ། དབང་པོ་ཚད་མར་འདོད་པ་དགག །དོན་ལ་བལྟ་བ་ཚད་མར་འདོད་པ་དགག །ཁྱད་པར་གྱི་ཤེས་པ་ཚད་མར་འདོད་པ་དགག །བཀག་པ་ལ་རྩོད་པ་སྤང་བ། ཕྲད་པ་ཚད་མར་འདོད་པ་བྱེ་བྲག་ཏུ་དགག་པའོ། །

			དང་པོ་ནི། གལ་ཏེ། སྔོ་སེར་སོགས་ཐ་དད་པར་བྱེད་པ་པོ་རྣམ་པ་ཐ་དད་པ་ལ་བལྟོས་ནས་དབང་པོ་ལ་སོགས་པ་ཡོད་ཀྱང་། ཇི་ལྟར་སྔོ་སེར་སོགས་ཐ་དད་པར་བྱེད་པ་པོ་མ་ཡིན་ཅེ་ན། དབང་པོ་ནི། ཞེས་གསུངས་ཏེ། དབང་པོ་ནི་ཆོས་ཅན། སྔོ་སེར་གྱི་བྱེ་བྲག་གི་ཐ་དད་དུ་བྱེད་པ་པོ་མ་ཡིན་ཏེ། སྔོན་པོ་དང་སེར་པོ་ལ་སོགས་པར་སྣང་བའི་རྣམ་པར་ཤེས་པ་ཐམས་ཅད་ཀྱི་ཐུན་མོང་གི་རྒྱུ་ཡིན་པའི་ཕྱིར། 

			གཉིས་པ་དོན་ལ་བལྟ་བ་ཚད་མར་འདོད་པ་དགག་པ་ནི། གལ་ཏེ། དང་པོར་དོན་ལ་བལྟ་བ་ལ་སོགས་པ་ནས་དོན་ཐོབ་པའི་ཤེས་པའི་མཐར་ཐུག་པའི་བར་གྱི་ཤེས་པ་སྔ་མ་སྔ་མ་ནི་ཚད་མ་ཡིན་ལ། ཕྱི་མ་ཕྱི་མ་ནི་འབྲས་བུའོ། །ཞེས་ཟེར་རོ། །

དོན་ལ། ཞེས་གསུངས་ཏེ། དོན་ལ་བལྟ་བའི་ཤེས་པ་ཡང་ཆོས་ཅན། ཚད་མ་མ་ཡིན་ཏེ། དོན་དེའི་རང་བཞིན་ནམ་རྣམ་པར་ཤར་བ་མ་ཡིན་པར་འདོད་ལ། དེ་ལྟར་ན་སྤྱོད་པ་བ་དེའི་དོན་ལ་བལྟ་བའི་ཚད་མ་དེ་ཉིད་མི་འགྲུབ་པའི་ཕྱིར་རོ། །

			གསུམ་པ་ཁྱད་པར་གྱི་ཤེས་པ་ཚད་མར་འདོད་པ་དགག་པ་ནི། རིགས་པ་ཅན་པ་ན་རེ། ཡོན་ཏན་ལ་དམིགས་པ་ཁྱད་པར་གྱི་ཤེས་པ་ཚད་མ། རྫས་ལ་དམིགས་པ་ཁྱད་པར་ཅན་གྱི་ཤེས་པ་འབྲས་བུའོ། །ཞེས་ཟེར་རོ། །དེ་བཞིན་དུ། ཞེས་གསུངས་པ་སྟེ། རྣམ་པ་མེད་ན་དོན་ལ་བལྟ་བའི་ཤེས་(༣༡༠ན)པ་ཚད་མ་མ་ཡིན་པ་དེ་བཞིན་དུ་བ་ལང་གི་ཡོན་ཏན་ལ་དམིགས་པའི་ཁྱད་པར་ཅན་གྱི་ཤེས་པ་ཡང་ཆོས་ཅན། ཚད་མ་མ་ཡིན་ཏེ། ཡུལ་གྱི་རྣམ་པ་ཤར་བས་ཁྱད་པར་དུ་མ་བྱས་པའི་ཕྱིར་དང་། ཁྱད་པར་གྱི་ཤེས་པ་དང་ཁྱད་པར་ཅན་གྱི་ཤེས་པ་གཉིས་ཀྱང་ཡུལ་གྱི་རྣམ་པ་མ་ཤར་བར་ཁྱད་པར་མེད་པའི་ཕྱིར་དང་། བ་ལང་གི་ཡོན་ཏན་འདི་ནི་ཁྱད་པར་གྱི་ཤེས་པས་རྟོགས་ལ། བ་ལང་གི་རྫས་འདི་ནི་ཁྱད་པར་ཅན་གྱི་ཤེས་པས་རྟོགས་སོ་ཞེས་བྱ་བའི་རྣམ་པར་བཞག་པ་མི་འགྲུབ་པའི་ཕྱིར་དང་། བསྒྲུབ་པར་བྱ་བ་བ་ལང་གི་རྫས་ལ་དམིགས་པའི་ཁྱད་པར་ཅན་གྱི་ཤེས་པ་དང་སྒྲུབ་པར་བྱེད་པ་བ་ལང་གི་ཡོན་ཏན་ལ་དམིགས་པའི་ཁྱད་པར་གྱི་ཤེས་པ་དག་ཡུལ་རྫས་ཐ་དད་པ་འགལ་བའི་ཡང་ཕྱིར་རོ། །ཅི་སྟེ་ཁྱད་པར་དང་ཁྱད་པར་ཅན་གྱི་ཤེས་པ་གཉིས་ཡུལ་ཐ་དད་པ་མེད་པ་གང་ཡིན་པ་དེ་ཉིད་ཁས་ལེན་པ་ཡིན་ན་ནི། ཡུལ་གཅིག་འཇལ་བ་ལ་ཁྱད་པར་དང་ཁྱད་པར་ཅན་གྱི་ཤེས་པ་རྫས་ཐ་དད་པ་གཉིས་དག་དོན་མེད་དོ། །ཅིའི་ཕྱིར་ཞེ་ན། ཁྱད་པར་གྱི་ཤེས་པ་ཉིད་ཀྱིས་རྫས་དང་ཡོན་ཏན་གྱི་དོན་རྟོགས་པར་གྲུབ་པས་ཁྱད་པར་ཅན་གྱི་ཤེས་པ་དོན་མེད་པའི་ཕྱིར་རོ། །

གཞན་ཡང་། རྒྱུ་ཐ་དད་པ་མེད་པའི་ཁྱད་པར་དང་ཁྱད་པར་ཅན་གྱི་བློ་དག་ནི་ཆོས་ཅན། སྔ་ཕྱི་རིམ་གྱིས་འབྱུང་བ་བཀག་པ་ཡང་ཡིན་ནོ། །ཅིའི་ཕྱིར་ཞེ་ན། གཟུང་བའི་དོན་གཅིག་ལས་སྐྱེས་པའི་ཕྱིར་རོ། །

			ཡང་འདི་ཉིད་དུ་ཁྱད་པར་དང་ཁྱད་པར་ཅན་གྱི་བློ་གཉིས་ཅིག་ཅར་དུ་གྱུར་ཀྱང་རྒྱུ་འབྲས་ཡིན་པ་མི་འགལ་ལོ་ཞེ་ན། ཅིག་ཅར། ཞེས་གསུངས་ཏེ། ཅིག་ཅར་འབྱུང་བའི་ཁྱད་པར་ཅན་དང་ཁྱད་པར་གྱི་བློ་དག་ལ་ནི་ཆོས་ཅན། (༣༡༠བ)བསྒྲུབ་པར་བྱ་བ་སྟེ་བསྐྱེད་བྱ་དང་སྒྲུབ་པར་བྱེད་པ་སྟེ་སྐྱེད་བྱེད་ཉིད་དུ་ཡོད་པ་མ་ཡིན་ཏེ། ཕན་གདགས་བྱ་དང་འདོགས་བྱེད་དུ་མེད་པའི་ཕྱིར། དཔེར་ན། རྭ་གཡས་གཡོན་བཞིན་ནོ་ཞེས་ཆོས་མཆོག་གིས་སོ། །

			བཞི་པ་བཀག་པ་ལ་རྩོད་པ་སྤང་བ་ནི། ཅི་སྟེ། ཁྱོད་ཀྱི་ཕྱོགས་ལ་ཡང་དོན་རྟོགས་དང་དོན་ཀྱི་རྣམ་པ་ཤར་བ་དག་ཀྱང་བསྒྲུབ་བྱ་དང་སྒྲུབ་བྱེད་དུ་མི་རིགས་པར་ཐལ། ཅིག་ཅར་དུ་འབྱུང་བའི་ཕྱིར་རོ་ཞེ་ན། ཤེས་པའི། ཞེས་གསུངས་ཏེ། བསྒྲུབ་པར་བྱ་བ་དོན་རྟོགས་དང་སྒྲུབ་པར་བྱེད་པའི་དངོས་པོ་དོན་གྱི་རྣམ་པ་དག་ཅིག་ཅར་འབྱུང་བ་ཡིན་ཀྱང་འབྲས་བུ་དང་ཚད་མ་མིན་ནོ། །ཅིའི་ཕྱིར་ཞེ་ན། དོན་རྟོགས་པའི་ཤེས་པ་དང་དོན་གྱི་རྣམ་པའི་ཆ་དག་ནི་བསྐྱེད་བྱ་སྐྱེད་བྱེད་ཀྱི་རྒྱུ་འབྲས་མིན་ཀྱང་དོན་གྱི་རྣམ་པ་ཤར་བ་ཙམ་ལ་དོན་རྟོགས་པའི་ཐ་སྙད་རྣམ་པར་བཞག་པ་ལ་བརྟེན་པའི་རྒྱུ་འབྲས་ཙམ་ཡིན་པའི་ཕྱིར་རོ། །

			གལ་ཏེ། དོན་རྟོགས་དང་དོན་གྱི་རྣམ་པ་དག་དངོས་པོའི་གནས་ཚུལ་ཐ་དད་པ་མེད་པའི་ཕྱིར་བསྒྲུབ་པར་བྱ་བ་དོན་རྟོགས་དང་སྒྲུབ་པར་བྱེད་པ་དོན་གྱི་རྣམ་པ་དག་གཅིག་ཡིན་པས་བསྒྲུབ་བྱ་སྒྲུབ་བྱེད་དུ་འགལ་ལོ་ཞེ་ན། མ་ཡིན་ཏེ། ཞེས་གསུངས་ཏེ། དོན་རྟོགས་དང་དོན་གྱི་རྣམ་པ་དག་དངོས་པོའི་གནས་ཚུལ་ལ་ཐ་དད་མེད་པའི་རྒྱུ་མཚན་གྱིས་བསྒྲུབ་བྱ་དང་སྒྲུབ་བྱེད་གཅིག་ཏུ་ཐལ་བ་དེ་ནི་མ་ཡིན་ཏེ། བསྒྲུབ་བྱ་དང་སྒྲུབ་བྱེད། ཚད་མ་དང་འབྲས་བུའི་རྣམ་གཞག་ཐམས་ཅད་རྟོག་པས་བཏགས་པའི་ཆོས་ཡིན་ལ། རྟོག་པའི་ངོར་དོན་རྟོགས་དང་དོན་གྱི་རྣམ་པ་དག་ལྡོག་པའི་ཆོས་ཐ་དད་པར་ཁས་བླངས་པའི་ཕྱིར་རོ། །དེས་ན་བསྒྲུབ་བྱ་དང་སྒྲུབ་བྱེད་ཀྱི་ཐ་སྙད་འདི་དངོས་པོ་ལ་གནས་པའི་ཚུལ་ནི་མ་ཡིན་ཏེ། (༣༡༡ན)བུད་ཤིང་དང་འབྲས་ཆན་འཚོད་པའི་བྱ་བ་དངོས་པོའི་གནས་ཚུལ་ལ་ཐ་དད་པ་མེད་ཀྱང་འབྲས་ཆན་ཚོས་པའི་ནུས་པ་བསྒྲུབ་པའི་བྱེ་བྲག་གིས་རྟོག་པའི་ངོར་བྱ་བྱེད་ལས་གསུམ་གྱི་རྣམ་པར་བཞག་པ་ཐ་དད་པ་མཐོང་བའི་ཡང་ཕྱིར་རོ། །

			དེས་ན་དངོས་པོ་གཅིག་ལ་ཡང་བྱ་བྱེད་ལས་གསུམ་གྱི་རྣམ་གཞག་མཐོང་སྟེ། དཔེར་ན། སྐྱེས་བུ་ལྷ་སྦྱིན་འབྲས་ཆན་འཚོད་དོ་ཞེས་བྱ་བ་ལ་ཕྲུ་བ་འཛུགས་པའི་བྱ་བ་བྱེད་པ་ཞེས་ལྷ་སྦྱིན་ལས་ཐ་དད་པ་ནི་ཅུང་ཟད་ཀྱང་ཡོད་པ་མ་ཡིན་གྱི། བྱ་བ་དེ་ལྟ་བུ་དང་ལྡན་པའི་ལྷ་སྦྱིན་གྱི་རང་བཞིན་ཉིད་ལ་འཚོད་པ་ཞེས་ཐ་སྙད་བཏགས་པའི་ཕྱིར་དང་། དེ་བཞིན་དུ་སྟ་རེས་ཤིང་གཅོད་ཅེས་པ་ཡང་ཤིང་ལ་འཇུག་པའི་སྟ་རེའི་རང་བཞིན་ལ་དེ་སྐད་བརྗོད་པ་ཡིན་ནོ། །དེའི་ཕྱིར་ད་ལྟར་ཐ་སྙད་ལ་བརྟེན་པའི་རྣམ་པར་བཞག་འཇོག་གི་དབང་གིས་དོན་ལ་ཐ་དད་མེད་ཀྱང་ལྡོག་པ་ཐ་དད་པས་འགལ་བ་མེད་དོ། །

			ལྔ་པ་ཕྲད་པའི་ཚད་མ་བྱེ་བྲག་ཏུ་དགག་པ་ནི། ཕྲད་པ། ཞེས་གསུངས་ཏེ། དབང་སོགས་དོན་རྟོགས་སྒྲུབ་བྱེད་ཀྱི་ཚད་མ་མ་ཡིན་པར་མ་ཟད་དབང་དོན་ཕྲད་པའམ་འབྲེལ་པ་ཡང་དོན་རྟོགས་སྒྲུབ་བྱེད་ཀྱི་ཚད་མ་མ་ཡིན་ཏེ། སྔོ་སེར་ལ་སོགས་པའི་ཡུལ་གྱི་བདག་ཉིད་ཐམས་ཅད་ཀྱིས་དབང་པོ་དང་ཕྲད་པ་ལ་ཁྱད་པར་མེད་ཀྱང་སྔོན་པོའི་རྣམ་པ་ཤར་བ་ན་ཆོས་འགའ་ཞིག་གིས་སྔོན་པོ་ཁོ་ནར་རྟོགས་ལ། གཞན་སེར་པོ་མ་རྟོགས་པའམ། ཁྱད་པར་ནི་སྔོན་པོ་དང་སེར་པོའི་རྣམ་པ་ཤར་བ་དང་མ་ཤར་བའི་སྒོ་ནས་ཐ་སྙད་བཞག་པའི་ཕྱིར་རོ། །དེས་ན་དབང་པོ་དེས་ཡུལ་ཐམས་ཅད་ལ་ཕྲད་པ་དང་མ་ཕྲད་པ་ལ་ཁྱད་པར་མེད་ན་ཡང་ཡུལ་རྟོགས་པ་དང་མ་རྟོགས་པར་འཇོག་པའི་ཁྱད་པར་འདི་ནི་བློའི་རྣམ་པ་སྣང་བ་དང་(༣༡༡བ)མི་སྣང་བར་བྱས་པའི་ཕྱིར། དབང་སོགས་དང་དོན་གྱི་རྣམ་པ་གཉིས་ལས་རྣམ་པ་དེ་ཁོ་ན་དོན་རྟོགས་འཇོག་བྱེད་ཀྱི་ཚད་མར་རིགས་སོ། །

			འདིས་ནི་དབང་པོ་དང་ཕྲད་པ་དང་ཞེས་སོགས་ལས་གོ་རིམ་བཟློག་ནས་ཕྲད་པའི་ཚད་མ་ལ་རྗེས་སུ་དཔྱད་པ་མཛད་པ་ཇི་ལྟར་སྙམ་ན། སྔོ་སེར་སོགས་ཡུལ་ཐ་དད་དུ་བྱེད་པ་པོ་ནི་རྣམ་པ་ཐ་དད་པ་ཉིད་ཡིན་ལ། དེ་ཡང་དབང་དོན་ཕྲད་པ་བསལ་ནས་རྣམ་པ་ཁོ་ན་སྔོ་སེར་སོགས་ཐ་དད་དུ་བྱེདཔ་པོར་བསྟན་པའི་སླད་དུ་རིམ་པ་ལ་བཟློག་ནས་ཕྲད་པ་ལ་དཔྱད་པ་མཛད་པ་ཡིན་ནོ་ཞེས་ཆོས་མཆོག་གིས་སོ། །

			གསུམ་པ་མདོར་བསྡུས་པ་ལ་དགའ་བའི་དོན་དུ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པ་ལ། བསྒྲུབ་བྱ་འབྲས་བུ་བཤད་པ་དང་། དེ་སྒྲུབ་བྱེད་ཀྱི་ཚད་མ་བཤད་པའོ། །

			དང་པོ་ནི། མངོན་སུམ་གྱི། ཞེས་གསུངས་ཏེ། སྔར་ཚད་མའི་གྲངས་དང་སྤྱོད་ཡུལ་དང་མངོན་སུམ་གྱི་ངོ་བོ་ལ་ལོག་པར་རྟོག་པ་བསལ་ནས། ད་ནི་མངོན་སུམ་གྱི་འབྲས་བུ་ཇི་ལྟ་བུ་ཞེ་ན། བསྟན་མ་ཐག་པའི་མངོན་སུམ་གྱི་ཤེས་པ་དེ་ཉིད་ཆོས་ཅན། ཚད་མའི་འབྲས་བུ་ཡིན་ནོ། །ཅིའི་ཕྱིར་ཞེ་ན། དོན་རྟོགས་པ་ཁོང་དུ་ཆུད་པའི་མངོན་སུམ་གྱི་ངོ་བོ་དེ་ཉིད་ཡིན་པའི་ཕྱིར་རོ། །

			ཇི་སྐད་དུ་རྒྱ་ཆེར་འགྲེལ་དུ། 

			དོན་རབ་ཏུ་སྟོན་པའི་ངོ་བོ་ཡང་དོན་རྟོགས་པའི་རང་བཞིན་གྱི་མངོན་སུམ་ཉིད་ཡིན་ཏེ། དེའི་ཕྱིར། དེ་ཉིད་ཚད་མའི་འབྲས་བུ་ཡིན་ནོ། །

			ཞེས་གསུངས་སོ། །

			གཉིས་པ་དེ་སྒྲུབ་བྱེད་ཀྱི་ཚད་མ་བཤད་པ་ནི། དོན་དང་འདྲ་བ། ཞེས་གསུངས་ཏེ། གལ་ཏེ། མངོན་སུམ་གྱི་ཤེས་པ་ནི་དོན་རྟོགས་པའི་ངོ་བོ་ཡིན་པའི་ཕྱིར། ཚད་མའི་འབྲས་བུ་ཡིན་ན། འོ་ན་ཚད་མ་དེ་རང་གང་ཡིན་ཅེ་ན། མངོན་སུམ་གྱི་ཤེས་པ་དོན་དང་མཚུངས་པའམ་འདྲ་བ་གང་ཡིན་པ་(༣༡༢ན)དེ་ནི་ཚད་མ་ཡིན་ནོ། །

			ཇི་སྐད་དུ་རྒྱ་ཆེར་འགྲེལ་ལས། 

			གལ་ཏེ། ཤེས་པ་ནི་དོན་རྟོགས་པའི་ངོ་བོ་ཡིན་པའི་ཕྱིར་ཚད་མའི་འབྲས་བུ་ཡིན་ན། འོ་ན་ཚད་མ་ཅི་ཞིག་ཡིན་ཅེ་ན། སྨྲས་པ། ཤེས་པ་འདིའི་དོན་དང་འདྲ་བ་གང་ཡིན་པ་སྟེ། མཚུངས་པ་གང་ཡིན་པ་དེ་ནི་ཚད་མ་ཡིན་ནོ། །

			ཞེས་གསུངས་སོ། །

			དོན་དང་འདྲ་ཞེས་པ་ཡང་དོན་དུ་སྣང་བ་ལས་གཞན་མ་ཡིན་ཏེ། 

			དེ་ཉིད་ལས། 

			འདྲ་བ་དེ་ཡང་རྣམ་པ་དང་སྣང་བ་ཞེས་ཀྱང་བྱའོ། །ཞེས་གསུངས་པས་སོ། །

			གལ་ཏེ། དོན་དང་འདྲ་བ་ཤེས་པ་ཡིན་ན། དེ་ཉིད་ཚད་མ་དང་འབྲས་བུ་གཉིས་ཀར་འགྱུར་ལ། དེ་ལྟར་ན། དངོས་པོ་གཅིག་ལ་བསྒྲུབ་བྱ་དང་སྒྲུབ་བྱེད་གཉིས་ཀ་མི་འཐད་པས་ཇི་ལྟར་ན་དོན་དང་འདྲ་བ་ཚད་མ་ཡིན་ཅེ་ན། དེའི་དབང་གིས། ཞེས་གསུངས་ཏེ། མངོན་སུམ་གྱི་ཤེས་པ་དོན་དང་འདྲ་བ་དེའི་དབང་གིས་དོན་རྟོགས་པར་གོ་ཞིང་། ཁོང་དུ་ཆུད་པ་དེ་འགྲུབ་པ་དེའི་ཕྱིར། དོན་དང་འདྲ་བ་ཉིད་ཚད་མར་རིགས་སོ། །

			ཇི་སྐད་དུ་རྒྱ་ཆེར་འགྲེལ་ལས། 

			མངོན་སུམ་གྱི་ཤེས་པ་དོན་རྟོགས་པའི་ངོ་བོ་ནི་འདྲ་བའི་དབང་གིས་འགྲུབ་པ་ཡིན་ཏེ། རྟོགས་པ་ཡིན་ནོ་ཞེས་བྱ་བའི་ཐ་ཚིག་གོ། །ཞེས་གསུངས་སོ། །

			དེས་ན་དོན་གྱི་རྣམ་པ་ཤར་བ་དང་དོན་རྟོགས་གཉིས་ཡང་དག་པར་ན་ཐ་དད་པ་མེད་ཀྱང་རྟོག་པའི་ངོར་ལྡོག་པའི་ཆོས་ཐ་དད་པས་རྣམ་པར་བཞག་འཇོག་གི་རྒྱུ་འབྲས་སམ། བསྒྲུབ་བྱ་སྒྲུབ་བྱེད་དུ་འདོད་པས་སྐྱོན་མེད་དོ། །

			འདིར་རྣམ་པར་ཤེས་པ་དོན་ལས་སྐྱེས་པ་དང་དོན་རྟོགས་སུ་ཞལ་གྱིས་བཞེས་པ་ལྟར་མཛད་པ་ནི། ཕྱི་རོལ་གྱི་དོན་དུ་མངོན་པར་ཞེན་པ་རྣམས་ཀྱི་ངོར་ཐབས་ལ་མཁས་པས་དེ་དག་ཡང་དག་པའི་ལམ་ལ་འགོད་པའི་སླད་དུ་འཇིག་རྟེན་གྱི་གྲགས་པ་དང་མཐུན་པ་ཙམ་ཞིག་གནས་སྐབས་(༣༡༢བ)སུ་ཞལ་གྱིས་བཞེས་པ་ཡིན་ཏེ། མདོ་སྡེ་པ་ལ་སོགས་པ་གང་དག་རྣམ་པར་ཤེས་པ་སྔོན་པོ་འདྲ་བར་སྐྱེས་པ་ཙམ་ཞིག་སྣང་བ་ན་རྗེས་ཀྱི་རྟོག་པས་སྔོན་པོ་ལས་སྐྱེས་པར་ཞེན་པའི་དབང་གིས་ཕྱི་རོལ་གྱི་སྔོན་པོ་ལས་སྐྱེས་པར་འདོད་ལ། མ་བརྟགས་གཅིག་པུ་ཉམས་དགའ་བར་ནི་ཇི་ལྟར་སྣང་བ་དེ་ལྟར་ཡིན་མོད་ཀྱི། ཅུང་ཟད་བརྟགས་ཤིང་དཔྱད་པ་ན་སྣང་བ་ལྟར་དུ་མེད་དེ། འདི་ལྟར། སྔོར་སྣང་གི་ཤེས་པ་སྔོན་པོ་འདྲ་བར་སྐྱེས་པ་ཙམ་ཞིག་ལ་སྔོན་པོ་ལས་སྐྱེས་པར་མིང་ཙམ་འདོགས་པར་བྱེད་ན་ནི་དགག་ཏུ་མེད་ལ། སྔོན་པོ་འདྲ་བར་སྐྱེས་པས་ཡང་དག་པར་སྔོན་པོ་ལས་སྐྱེས་པར་འགྱུར་ན། དུས་མཉམ་པའི་པ་ལ་ཤའི་ནགས་ཚལ་རྣམས་ཀྱང་ཕན་ཚུན་འདྲ་བར་སྐྱེས་པའི་ཕྱིར། ཕན་ཚུན་བསྐྱེད་བྱ་དང་སྐྱེད་བྱེད་དུ་ཐལ་བར་འགྱུར་རོ། །

			དེ་བཞིན་དུ་སྔོར་སྣང་གི་ཤེས་པ་ལ་སྔོན་པོའི་རྣམ་པ་སྣང་བ་ལ་སྔོན་པོ་རྟོགས་སོ་ཞེས་མིང་ཙམ་འདོགས་པ་ལ་ནི་དགག་ཏུ་མེད་ལ། རྣམ་པར་ཤེས་པ་ལས་ཕྱི་རོལ་དུ་གྱུར་པའི་སྔོན་པོ་རྟོགས་པ་ནི་མ་ཡིན་ཏེ། སྔོན་པོའི་རྣམ་པ་ནི་ཕྱི་རོལ་གྱི་སྔོན་པོ་མ་ཡིན་པའི་ཕྱིར་རོ། །

			ཇི་སྐད་དུ་རྒྱ་ཆེར་འགྲེལ་ལས། 

			གང་གི་ཕྱིར། རྣམ་པར་ཤེས་པ་སྔོན་པོར་སྣང་བ་དེའི་ཕྱིར། སྔོན་པོ་རྟོགས་པར་ངེས་པ་ཡིན་ནོ། །མིག་ལ་སོགས་པ་གང་དག་ལས་ཤེས་པ་སྐྱེས་པ་དེའི་དབང་གིས་ན་ཤེས་པ་དེ་སྔོན་པོ་མྱོང་བ་ཡིན་པར་བཞག་པར་མི་ནུས་ཀྱི། སྔོན་པོ་འདྲ་བ་མྱོང་བས་ནི་སྔོན་པོ་རིགས་པར་རྣམ་པར་བཞག་གོ། །

			ཞེས་གསུངས་སོ། །

			དེ་ལྟར་བསྟན་པའི་གྲུབ་པའི་འབྲས་བུ་ནི་འདི་ཡིན་ཏེ། རྣམ་པར་ཤེས་པས་སྔོན་པོར་སྣང་བ་ཉམས་སུ་མྱོང་བ་ལ་སྔོན་པོ་རྟོགས་པར་ཐ་སྙད་བྱེད་པར་བཞག་པ་ན། སྔོན་པོར་སྣང་བ་འདི་ཉིད་ལས་གཞན་དུ་སྔོན་པོ་མེད་པར་(༣༡༣ན)རྟོགས་པར་འགྱུར་ལ། དེའི་དབང་གིས་ཤེས་པ་ལས་ཕྱི་རོལ་དུ་གྱུར་པའི་ཡུལ་མེད་པར་རྟོགས་པ་ན་གཟུང་བ་དང་འཛིན་པ་གཉིས་སུ་མེད་པའི་ཡེ་ཤེས་རིམ་གྱིས་མངོན་དུ་གྱུར་ནས་མཐར་བླ་ན་མེད་པའི་གོ་འཕང་ལ་རེག་པར་འགྱུར་རོ་ཞེས་བྱ་བ་ནི་རིགས་པའི་དབང་ཕྱུག་རྣམ་པ་གཉིས་ཀྱི་ངེས་པའོ། །དོན་འདི་ཉིད་ལ་དགོངས་ནས་རིགས་པའི་ཐིགས་པ་འདིར་ནི་ཚད་མ་དང་འབྲས་བུའི་རྣམ་པར་རྟོག་པ་གཉིས་པ་དང་གསུམ་པའི་རྣམ་པར་བཞག་པ་མ་མཛད་དོ། །

			གཉིས་པ་རིགས་པས་ཅུང་ཟད་དཔྱད་པའི་ཚད་འབྲས་བཤད་པ་ལ། ཚད་མའི་འབྲས་བུ་བཤད་པ། གཞལ་བྱ་དང་ཚད་མ་བཤད་པའོ། །

			དང་པོ་ལ། བཤད་བྱའི་མདོ་འགོད་པ། དེ་ཉིད་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ལ། འབྲས་བུ་དངོས་བཤད་པ། དེ་ཉིད་འབྲས་བུ་ཡིན་པའི་འཐད་པ་བཤད་པའོ། །

			དང་པོ་ནི། ཡང་ན་རང་རིག་འདིར་འབྲས་བུ། །ཞེས་བྱ་བ་གསུངས་སོ། །མ་བརྟགས་པའི་བློའི་ངོར་དོན་རིག་པ་འབྲས་བུར་བཞག་པ་ལས། ཡང་ན་རང་རིག་པ་འབྲས་བུར་གྲུབ་པ་ཡིན་ཏེ། འདི་ལྟར་ཤེས་པ་ནི་རང་གི་སྣང་བ་དང་ཡུལ་གྱི་སྣང་བ་གཉིས་པར་སྐྱེས་པ་ལས་གང་ཤེས་པ་རང་གི་སྣང་བ་རིག་པ་དེ་ནི་ཅུང་ཟད་རིགས་པས་དཔྱོད་པའི་སྐབས་འདིར་ཚད་མའི་འབྲས་བུར་རིགས་པའི་ཕྱིར་རོ། །

			གཉིས་པ་དེ་ཉིད་འབྲས་བུ་ཡིན་པའི་འཐད་པ་ནི། དེའི་ངོ་བོ་ལས་དོན་ངེས། །ཞེས་བྱ་བ་གསུངས་སོ། །ཤེས་པ་རང་གི་སྣང་བ་རིག་པ་དེ་ཉིད་ཆོས་ཅན། འབྲས་བུ་ཡིན་ཏེ། འདོད་པའམ་མི་འདོད་པའི་དོན་དེའི་ངོ་བོ་སྟེ། རྣམ་པ་རིག་པ་ལས་འདོད་པའམ་མི་འདོད་པའི་དོན་དེ་ངེས་པ་དང་རྟོགས་པའི་ཐ་སྙད་འཇོག་པའི་ཕྱིར་རོ། །

			གཉིས་པ་དེ་ཉིད་སྡེ་བདུན་མཛད་(༣༡༣བ)པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པའོ། །

			དང་པོ་ལ། སྤྱིའི་དོན་དང་། གཞུང་གི་དོན་གཉིས། 

			དང་པོ་ནི། དེ་ལ་འབྲས་བུའི་རྣམ་པར་རྟོག་པ་དང་པོར་བཤད་པའི་དོན་རྟོགས་པར་འདོད་པའི་ཤེས་པ་ཡང་ཡང་དག་པར་ན་རང་རིག་པའི་རང་བཞིན་དུ་རིགས་པས་འཐད་པར་མཐོང་བ་ན། ཤེས་པ་ལས་མ་གཏོགས་པའི་དོན་ཡོད་ཅེས་བྱ་བ་ཡང་དད་པས་རྟོགས་པར་བྱ་བ་ཙམ་དུ་ཤེས་ནས། དཔྱོད་པ་དང་ལྡན་པ་དག་ཤེས་པ་ལ་དོན་དུ་སྣང་ཡང་དོན་གྱིས་སྟོང་པར་རིག་པ་ན་དོན་མེད་པའི་རང་རིག་པའི་ཚུལ་ལ་རང་ཉིད་བདེ་བླག་ཏུ་འཇུག་པར་གཟིགས་ནས་སློབ་དཔོན་གྱིས་ཕྱི་རོལ་གྱི་དོན་ལ་རང་རིག་པའི་འབྲས་བུའི་རྟོག་པ་གཉིས་གསུངས་པ་ཡིན་ནོ། །དེའི་ཕྱིར། ཕྱི་རོལ་གྱི་དོན་ཁས་ལེན་པ་ན་ཡང་སིམ་གདུང་སོགས་ཉམས་སུ་མྱོང་བའི་འཛིན་པའི་རྣམ་པ་འདི་ཉིད་རྗེས་ཀྱི་རྟོག་པས་དོན་རྟོགས་པར་ཞེན་པས་དབང་པོའི་མངོན་སུམ་ལ་སོགས་པ་དོན་རིག་ཚད་མའི་རྣམ་གཞག་བྱས་ལ། ཡང་དག་པར་ན་དེ་ཉིད་རང་རིག་པའི་མངོན་སུམ་ཡིན་པས་རང་རིག་པའི་མངོན་སུམ་ལས་ཐ་དད་པའི་དོན་རིག་པའི་མངོན་སུམ་ཡོད་པར་མངོན་པར་ཞེན་པར་མི་བྱའོ། །གང་གི་ཚེ། ཡང་དག་པར་ཕྱི་རོལ་གྱི་དོན་མེད་པ་དེའི་ཚེ་བག་ཆགས་ཀྱི་དབང་གིས་གཟུགས་སྒྲ་ལ་སོགས་པར་སྣང་བ་ལ་རྗེས་ཀྱི་རྟོག་པས་དོན་དུ་ཞེན་པར་བྱས་པ་ཙམ་གྱི་གཟུང་བའི་རྣམ་པ་ལས་གཞན་རིག་པར་བྱ་བ་མེད་པའི་ཕྱིར། གཟུང་བའི་རྣམ་པ་མྱོང་བའི་མཚན་ཉིད་ཅན་གྱི་བྱ་བའི་ཆར་གྱུར་པའི་རིག་པ་ནི་འབྲས་བུ་ཡིན་ལ། ཤེས་པ་རང་གི་ངོ་བོ་ཡོངས་སུ་གཅོད་པའི་མཚན་ཉིད་ཅན་གྱི་འཛིན་པའི་རྣམ་པའི་མིང་ཅན་རང་རིག་བྱེད་པའི་ཆར་(༣༡༤ན)གྱུར་པ་ནི་ཚད་མ་ཡིན་ཏེ། དེའི་རྒྱུ་མཚན་གྱིས་ཤེས་པ་ཀུན་ལ་རང་རིག་པའི་ཐ་སྙད་འཇུག་པའི་ཕྱིར་རོ། །གཟུང་བའི་རྣམ་པ་གང་ཡང་རུང་བ་ནི་གཞལ་བྱ་ཡིན་ཏེ། ཇི་སྲིད་ཡང་དག་པའི་ཡེ་ཤེས་མ་སྐྱེས་པ་དེ་སྲིད་དུ་ཐ་སྙད་པའི་ཚད་མས་གནོད་པ་མེད་པའི་གཟུང་བའི་རྣམ་པ་གང་ཡིན་པ་དེ་ཉིད་གཞལ་བྱར་བྱ་དགོས་པའི་ཕྱིར་རོ། །

			སྐྲ་ཤད་དང་ཟླ་བ་གཉིས་ལ་སོགས་པར་སྣང་བ་ནི་མ་ཡིན་ཏེ། ཐ་སྙད་དུ་ཡང་བསླུ་བའི་ཕྱིར་རོ། །

			གལ་ཏེ་རྒྱས་པ་ལས། 

			དཔེར་ན་འདོད་ཆགས་སོགས་མྱོང་བཞིན། །

			རང་བདག་ཡུལ་དུ་བཞག་པ་ན། །

			གཞལ་བྱ་འཇལ་བྱེད་འབྲས་གནས་པ། །

			འདི་ནི་ཀུན་ལ་སྦྱར་བར་བྱ། །

			ཞེས་གསུངས་པ་མ་ཡིན་ནམ། ཇི་ལྟར་ན་ཟླ་བ་གཉིས་ལ་སོགས་པར་སྣང་བ་གཞལ་བྱར་མི་འཇོག་ཅེ་ན། བཤད་པ། བག་ཆགས་བརྟན་པ་ལས་བྱུང་བའི་ཤེས་པ་གང་ཐ་སྙད་དུ་མི་བསླུ་ཞིང་ཡིད་བརྟན་དུ་རུང་བ་རྣམས་འདིར་གཟུང་གི་ཟླ་བ་གཉིས་སྣང་ལ་སོགས་པའི་ཤེས་པ་རྣམས་ལ་ནི་མ་ཡིན་ཏེ། དེ་དག་ལ་ཐ་སྙད་དུ་ཡང་ཡིད་བརྟན་དུ་མི་རུང་བས་ཚད་མ་དང་འབྲས་བུའི་རྣམ་གཞག་མི་འཐད་པའི་ཕྱིར་རོ། །

			ཇི་སྐད་དུ་ཚད་མ་འབྲིང་པོ་ལས། 

			ཉེ་བར་བསླད་པ་བག་ཆགས་ཀྱིས་མཚམས་སྦྱོར་བ་མེད་པའི་སྐྱོན་གྱིས་མི་མཁས་པས་ཀྱང་ཐ་སྙད་ལ་ཡིད་བརྟན་དུ་མེད་པར་མཐོང་བས་གཅིག་ནི་ཚད་མ་མ་ཡིན་པར་བརྗོད་ལ། 

			ཞེས་སོགས་གསུངས་པའི་ཕྱིར། དེས་ན་ཡང་དག་པར་ཕྱི་རོལ་གྱི་དོན་མེད་ན་ཡུལ་དང་ཡུལ་ཅན་གྱི་ཐ་སྙད་མཁས་པ་ནས་བྱིས་པའི་བར་གྱིས་བསྙོན་མི་ནུས་པར་གྲགས་པ་ལ་སྐུར་བ་བཏབ་པར་འགྱུར་རོ་སྙམ་པའི་དོགས་པ་བསལ་བའི་ཕྱིར། རང་རིག་པའི་རྗེས་སུ་འགྲོ་བ་ཅན་གྱིས་རྟོག་པའི་སྣང་ཚུལ་དང་མཐུན་པར་ཐ་སྙད་(༣༡༤བ)ཙམ་དུ་ཕྱི་རོལ་གཞལ་བྱར་མཛད་ནས། དེ་གནས་ཚུལ་དང་མི་མཐུན་པར་རྟོགས་པའི་སླད་དུ་རང་རིག་པ་འབྲས་བུར་བཞག་པ་ཡིན་ནོ། །

			ཅི་སྟེ། འདི་དག་ཀུན་ཐ་སྙད་ཙམ་གྱི་རྣམ་གཞག་ཡིན་ན། ཐ་སྙད་དུ་ནི་ཤེས་པས་དོན་རྟོགས་པར་གྲགས་ཀྱི། རང་རིག་པར་ནི་མ་གྲགས་ན་ཇི་ལྟར་རང་རིག་པ་འབྲས་བུར་བཞག་ཅེ་ན། རྣམ་པ་ཐམས་ཅད་དུ་འཇིག་རྟེན་ན་གྲགས་པ་ལྟར་བཞག་པ་ཡང་མ་ཡིན་གྱི། གང་གི་ཚེ། རིགས་པའི་ངོར་ཕྱི་རོལ་གྱི་དོན་མེད་པར་འགྲུབ་ཅིང་། རང་རིག་པར་ཁོང་དུ་ཆུད་པ་དེའི་ཚེ་རང་རིག་པ་འབྲས་བུར་འཐད་པ་ཡིན་ཏེ། 

			ཇི་སྐད་དུ་རྒྱས་པ་ལས། 

			དེས་ན་གཞན་རིག་མེད་པའི་ཕྱིར། །

			རང་རིག་འབྲས་བུ་ཡིན་པར་འདོད། །

			ཅེས་གསུངས་པའི་ཕྱིར་རོ། །

དེས་ན་འབྲས་བུའི་རྟོག་པ་དང་པོར་མ་བརྟགས་པའི་བློ་དང་རྗེས་སུ་མཐུན་པར་དོན་རིག་པ་འབྲས་བུར་བཤད་པ་གང་ཡིན་པ་དེ་ཉིད་འབྲས་བུའི་རྟོག་པ་གཉིས་པ་འདིར་ཡང་དག་པར་ན་རང་རིག་པར་བསྟན་པས་གོང་དུ་བཤད་པའི་དོན་རིག་ཅེས་པ་དེ་ཡང་མིང་དང་བརྡ་དང་ཐ་སྙད་དང་བཏགས་པ་ཙམ་དུ་བདེ་བླག་ཏུ་རྟོགས་པར་འགྱུར་རོ། །དེའི་ཕྱིར་ཕྱི་རོལ་གྱི་དོན་ཀྱང་མིང་བཏགས་པ་ཙམ་དུ་ནི་ཡོད་ལ། ཡང་དག་པར་ན་མེད་དོ་ཞེས་ངེས་པར་བྱའོ། །ཅི་སྟེ། འབྲས་བུའི་རྟོག་པ་གཉིས་པ་འདིར་ཡང་ཐ་སྙད་ཙམ་དུ་ཕྱི་རོལ་གྱི་དོན་གཞལ་བྱར་བྱེད་རིགས་པར་འགྱུར་རོ་ཞེས་གཞན་དག་སེམས་པར་འགྱུར་ན། དེའི་ཕྱིར་བརྗོད་པར་བྱའོ། །

			ཚད་འབྲས་གཉིས་པར་ཕྱི་རོལ་གྱི་དོན་གཞལ་བྱ་ལ་གཟུང་བའི་རྣམ་པ་ཚད་མ་དང་རང་རིག་འབྲས་བུར་བྱས་པའི་རྣམ་པར་བཞག་པ་གཅིག་དང་། གཟུང་བའི་རྣམ་པ་གཞལ་བྱ་ལ་འཛིན་པའི་རྣམ་པ་ཚད་མ་རང་རིག་(༣༡༥ན)འབྲས་བུར་བྱས་པའི་རྣམ་པར་བཞག་པ་གཉིས་གསུངས་པ་ཡིན་ཏེ། 

			ཇི་སྐད་དུ་ཀུན་ལས་བཏུས་ལས། 

			ཡང་ན་རང་རིག་འདིར་འབྲས་བུ། །

			དེ་ཡི་ངོ་བོ་ལས་དོན་ངེས། །

			ཞེས་ཚད་མའི་འབྲས་བུ་འཐད་པ་དང་བཅས་པ་གསུངས་ནས། དེའི་གཞལ་བྱ་དང་ཚད་མ་སྟོན་པར་བཞེད་དེ། 

			གང་ཚེ་ཕྱི་རོལ་དོན་གཞལ་བྱ། །

			ཡུལ་དུ་སྣང་བ་ཉིད་དེ་འདིའི། །

			ཚད་མ་དེ་ཡིས་འཇལ་བར་བྱེད། །

			ཅེས་གསུངས་པའི་ཕྱིར་དང་། གཟུང་རྣམ་གཞལ་བྱར་བྱས་པའི་རྣམ་གཞག་གཅིག་ཀྱང་གཞུང་དེ་དག་གི་སྦས་དོན་དུ་གནས་པའི་ཕྱིར་དང་། དེ་ཁོ་ན་ལྟར་ཚད་མ་རྒྱས་འབྲིང་གཉིས་ཀ་ལས་ཀྱང་གསལ་བར་བཤད་པའི་ཕྱིར་རོ། །

			དེ་ལྟར་མ་ཡིན་ན། ཡང་ན་རང་རིག་འདིར་འབྲས་བུ། །ཞེས་པའི་གཞུང་གི་བསྟན་བྱར་གྱུར་པའི་ཚད་མ་དང་གཞལ་བྱ་གཉིས་བྱ་རོག་གིས་ཟོས་པར་ཐལ་བའི་ཕྱིར་རོ། །

			དེའི་ཕྱིར།་འབྲས་བུའི་རྟོག་པ་གཉིས་པ་འདིར་ཡང་ཐ་སྙད་ཙམ་དུ་ཕྱི་རོལ་གྱི་དོན་གཞལ་བྱ་དང་ཡང་དག་པར་ན་གཟུང་བའི་རྣམ་པ་གཞལ་བྱར་བྱེད་པ་གཉིས་ཀ་ཡང་དོན་གཅིག་ལ་འདུ་བ་ཡིན་ཏེ། སྣང་ཚུལ་ལ་ཕྱི་རོལ་ལྟར་སྣང་ཡང་གནས་ཚུལ་ལ་ནང་ཤེས་པར་གནས་པའི་ཕྱིར་རོ། །གང་ལྟར་ན་ཡང་འབྲས་བུ་ནི་རང་རིག་པ་ཁོ་ནའོ། །

		

		
			གཉིས་པ་ཚིག་གི་དོན་བཤད་པ་ལ། དོན་སྣང་གི་ཤེས་པ་རང་རིག་ཏུ་བསྒྲུབ། དོན་བསྡུས་ཏེ་བློ་ཚུལ་གཉིས་སུ་གསུངས་པའི་བཤད་པ། རང་རིག་འབྲས་བུར་འཇོག་པའི་འཐད་པའོ། །

			དང་པོ་ལ། དོན་རིག་པའི་སྒྲུབ་བྱེད་དགག །རང་རིག་པའི་སྒྲུབ་བྱེད་བསྟན་པའོ། །

			དང་པོ་ལ། དྲི་ལན་གྱིས་མཚམས་སྦྱར། འགོག་བྱེད་ཀྱི་རིགས་པ་རྒྱས་པར་བཤད་པའོ། །

			དང་པོ་ནི། 

			དོན་(༣༡༥བ)རིག་གང་ཡིན། 

			ཅེས་སྨོས་ཏེ། བསྟན་བཅོས་མཛད་པས་ཕྱི་རོལ་གྱི་སྣང་ཚུལ་ལ་མངོན་པར་ཞེན་པ་རྣམས་ལ་དོན་རིག་པར་འདོད་པའི་མངོན་སུམ་གང་ཡིན་དྲིས་པའོ། །

			ལན་འདེབས་པར་འདོད་ནས། 

			སོ་སོར་རིག །

			མངོན་སུམ་གང་ཡིན་འདི་ཉིད་དོ། །

			ཞེས་སྨོས་ཏེ། གཟུགས་སྒྲ་ལ་སོགས་པ་སོ་སོར་རིག་པའི་མངོན་སུམ་གང་ཡིན་པ་འདི་དོན་རིག་པར་འདོད་པ་ཉིད་དོ་ཞེ་ན། 

			སྨྲས་པ། 

			དེ་ནི་གང་གིས་དོན་རིག་ཡིན། །

			ཅེས་སྨོས་ཏེ། གཟུགས་སོ་སོར་རིག་པ་དེ་ནི་སྒྲུབ་བྱེད་གང་གིས་ན་དོན་རིག་པ་ཡིན། ཅེས་དྲིའོ། །

			གལ་ཏེ། 

			དེ་འདྲ་ལས་ཡིན། 

			ཅེས་སྨོས་ཏེ། དོན་དེ་འདྲ་བ་ལས་དོན་རིགས་པར་འཇོག་པ་ཡིན་ཅེ་ན། 

			གཉིས་པ་དེ་ཉིད་འགོག་བྱེད་ཀྱི་རིགས་པ་རྒྱས་པར་བཤད་པ་ལ། འདྲ་བ་ཙམ་གྱི་སྒྲུབ་བྱེད་འཁྲུལ་པ། སྐྱེས་ལ་འདྲ་བའི་སྒྲུབ་བྱེད་འཁྲུལ་པ། ངེས་ཤེས་དང་གསུམ་ཚོགས་པའི་སྒྲུབ་བྱེད་འཁྲུལ་པའོ། །

			དང་པོ་ནི། 

			འཁྲུལ་པར་འགྱུར། །

			ཞེས་སྨོས་ཏེ། དོན་འདྲ་བ་དེ་ཡང་གང་ཡིན། དོན་གྱི་རྣམ་པ་འདྲ་བས་སམ། འོན་ཏེ་དོན་དངོས་འདྲ་བར་བརྟག་གྲང་། དང་པོ་ལྟར་ན་འཁྲུལ་པར་འགྱུར་ཏེ། སྐྲ་ཤད་སྣང་བའི་དབང་ཤེས་ཀྱིས་ཀྱང་སྐྲ་ཤད་རིག་པར་འགྱུར་ཏེ། སྐྲ་ཤད་ཀྱི་རྣམ་པ་འདྲ་བའི་ཕྱིར་རོ། །

			ཇི་སྐད་དུ་རྒྱན་ལས། 

			གལ་ཏེ། སོ་སོར་ངེས་པའམ་སོ་སོར་རིག་པར་གྱུར་པའི་རིག་པ་ཡིན་ན། དེའི་ཚེ་རྣམ་པ་དང་བཅས་པའི་ཤེས་པ་ཉིད་དོན་རིག་པ་ཡིན་པའི་ཕྱིར། ཐ་སྙད་ཙམ་ཁོ་ན་འབའ་ཞིག་ཏུ་འགྱུར་གྱི། དོན་རིག་པ་ཉིད་དུ་མི་འགྲུབ་བོ། །འོན་ཏེ་དེའི་རང་བཞིན་ཉིད་ལས་དོན་རིག་པ་ཡིན་ཏེ། དེ་ལྟ་བུ་མེད་ན་དེའི་རང་བཞིན་མི་སྲིད་པའི་ཕྱིར་རོ་ཞེ་ན། མ་ཡིན་ཏེ། སྐྲ་དང་སྦྲང་མ་(༣༡༦ན)ལ་སོགས་པས་འཁྲུལ་པའི་ཕྱིར། ཞེས་གསུངས་ལ། 

			འདིའི་ཕྱོགས་སྔ་མ་མདོ་སེམས་གང་ཡིན་ཕྱེ་བ་མེད་ཅིང་། སློབ་དཔོན་ལྷ་དབང་བློ་ནི། འདིའི་ཕྱོགས་སྔ་མ་སྨྲ་བ་པོ་མདོ་སྡེ་པ་དང་། འབྲས་རྟོག་གཉིས་པ་སེམས་ཙམ་པའི་ཡིན་པར་བཞེད་དེ། 

			ཇི་སྐད་དུ་ལྷས། 

			རྣམ་པར་ཤེས་པ་ཉིད་ཡུལ་དུ་སྣང་བ་སྐྱེ་ན། གཟུང་བ་འཛིན་པ་ཐ་དད་པ་དང་ལྡན་པར་ངེས་པ་ཡིན་གྱི། དོན་ཡོད་པ་མ་ཡིན་པ་དེ་ལྟར་ན། དོན་རྟོགས་པའི་ངོ་བོའི་བྱ་བ་འགའ་ཞིག་ཀྱང་ཡོད་པ་མ་ཡིན་ན། གང་ཚད་མའི་འབྲས་བུ་ཉིད་དུ་རྣམ་པར་འཇོག་པར་འགྱུར་ཞེས་དགོངས་ནས། བསྟན་བཅོས་མཛད་པས་མདོ་སྡེ་པ་ལ་དོན་རིག་གང་ཡིན་ཅེས་དྲི་བ་མཛད་པ་ཡིན་ནོ། །ཞེས་གསུངས་སོ། །

			གཞན་དག་ན་རེ། 

			འོན་ཏེ་འདི་མྱོང་དེ་གང་ལས། །

			ཞེས་སྨོས་ཏེ། འོན་ཏེ་དོན་རིག་པ་མེད་པ་དེའི་ཚེ་དོན་འདི་མྱོང་བ་དེ་རྒྱུ་གང་ལས་ཡིན་ཅེ་ན། 

			བཤད་པ། 

			འདི་ནི་དེ་ཉིད་རྣམ་དཔྱོད་ཡིན། །

			ཅེས་སྨོས་ཏེ། ཁོ་བོ་ཅག་ཀྱང་ཁྱོད་ལས་ཤེས་པར་འདོད་ནས་དོན་རིག་པ་འདི་ནི་དེ་ཁོ་ན་ཉིད་དུ་ཡོད་མེད་རྣམ་པར་དཔྱོད་པའི་སྐབས་ཡིན་ན་དོན་མྱོང་བ་དེ་རྒྱུ་གང་ལས་ཡིན་ཅེས་ཁོ་བོ་ཅག་ལ་དྲི་བར་བྱེད། འོན་ཀྱང་དོན་མྱོང་བར་སྣང་བ་ཙམ་ལ་དོན་མྱོང་བར་འཁྲུལ་པ་ཡིན་གྱི། དོན་མྱོང་བར་རིགས་པས་གྲུབ་པ་ནི་མ་ཡིན་ནོ། །

			དཔྱད་ན་དོན་དངོས་དང་འདྲ་བར་ཡང་མ་གྲུབ་བོ་ཞེས་བསྟན་པའི་ཕྱིར། 

			རྡུལ་ཕྲན་དེ་དག་གང་གིས་ན། །

			རགས་པ་སྣང་བ་དེ་འདྲར་བྱེད། །

			དེ་ཕྱིར་དེ་ནི་དོན་དངོས་མིན། །

			ཅེས་སྨོས་ཏེ། གང་གི་ཕྱིར། དོན་ཡང་དག་པར་ཡོད་པ་ཁས་ལེན་པ་ཁྱོད་ཀྱི་ལུགས་ལ་ཡང་དག་པར་དོན་གྱི་གནས་ཚུལ་རྡུལ་ཕྲན་དུ་གནས་པ་ཡིན་ལ། (༣༡༦བ)དེ་དག་རྒྱུ་མཚན་གང་གིས་ན་རགས་པར་སྣང་བའི་དབང་ཤེས་དེ་དང་ཕན་ཚུན་འདྲ་བར་བྱེད་དེ། སྣང་ཚུལ་དང་གནས་ཚུལ་མི་མཐུན་པ་དེའི་ཕྱིར། དོན་སྣང་གི་ཤེས་པ་དེ་ནི་དོན་དངོས་དང་འདྲ་བ་མ་ཡིན་ནོ། །ཞེས་ལྷ་རྒྱན་གཉིས་ཀའིའོ། །

			གཏན་ཚིགས་མ་གྲུབ་པར་མ་ཟད། ཁྱབ་པ་ཡང་འཁྲུལ་ལོ་ཞེས་བསྟན་པའི་ཕྱིར། 

			ཡིན་ཀྱང་འཁྲུལ་པ་ཅན་ཡིན་པས། །

			དེ་མྱོང་བ་ཡི་ངོ་བོ་ཉིད། །

			སྒྲུབ་པར་བྱེད་པར་ནུས་མ་ཡིན། །

			ཅེས་སྨོས་ཏེ། དོན་སྣང་གི་ཤེས་པ་དོན་དང་འདྲ་བ་ཡིན་དུ་ཆུག་ན་ཡང་། ཁྱབ་པ་འཁྲུལ་པ་ཅན་ཡིན་པས་དོན་འདྲ་བའི་རྟགས་ལས་དོན་སྣང་གི་ཤེས་པས་དོན་དེ་མྱོང་བའི་ངོ་བོ་ཉིད་དུ་སྒྲུབ་པར་བྱེད་པར་ནུས་པ་མ་ཡིན་ནོ། །

			གཉིས་པ་སྐྱེས་ལ་འདྲ་བའི་སྒྲུབ་བྱེད་འཁྲུལ་པ་ནི། 

			དེ་འདྲ་བ་དང་དེ་ལས་བྱུང་། །

			གལ་ཏེ་མྱོང་བའི་མཚན་ཉིད་ཡིན། །

			དོན་མཚུངས་ཅན་གྱི་རྣམ་པར་ཤེས། །

			མཚུངས་པ་དེ་མ་ཐག་མྱོང་འགྱུར། །

			ཞེས་སྨོས་ཏེ། གལ་ཏེ། གཞན་དག་ན་རེ། དོན་དེ་འདྲ་བ་དང་དོན་དེ་ལས་བྱུང་བ་དོན་མྱོང་བའི་མཚན་ཉིད་ཡིན་ནོ་ཞེ་ན། རྣམ་པར་ཤེས་པ་སྔ་མ་དང་དོན་སྔོན་པོའི་རྣམ་ལྡན་དུ་མཚུངས་པ་ཅན་གྱི་རྣམ་པར་ཤེས་པ་ཕྱི་མ་ཆོས་ཅན། རང་གི་མཚུངས་པ་དེ་མ་ཐག་རྐྱེན་མྱོང་བར་འགྱུར་ཏེ། དེ་ལས་སྐྱེས་ཤིང་སྔོན་པོའི་རྣམ་པ་ཅན་དུ་འདྲ་བའི་ཕྱིར་རོ་ཞེས་རྒྱན་གྱིའོ། །འདི་ནི་མགོ་མཚུངས་ཀྱིས་འགོག་པ་ཙམ་ཡིན་གྱི། དོན་སྣང་གི་ཤེས་པ་དོན་ལས་སྐྱེས་པར་ཁས་ལེན་པ་ནི་མ་ཡིན་ནོ། །

			གསུམ་པ་ངེས་ཤེས་དང་གསུམ་ཚོགས་པའི་སྒྲུབ་བྱེད་འཁྲུལ་པ་ནི། གཞན་དག་ན་རེ། 

			འདི་མཐོང་འདི་ཐོས་ཞེས་བྱ་བར། །

			གང་ལ་བློ་ནི་ངེས་པ་དེ། །

			དེས་མྱོང་ཡིན་ན། 

			ཞེས་སྨོས་ཏེ། གལ་ཏེ། (༣༡༧ན)སྐྱེས་འདྲ་བ་དང་། གཟུགས་འདི་མཐོང་། སྒྲ་འདི་ཐོས། ཞེས་བྱ་བར་ཡུལ་གང་ལ་བློ་ནི་ངེས་པར་གྱུར་པར་གསུམ་ཆགས་པ་དེས་དོན་མྱོང་བར་འཇིག་པ་ཡིན་ནོ་ཞེ་ན། 

			བཤད་པ། 

			གང་གིས་དེ། །

			དེ་ཡི་སྒྲུབ་བྱེད་ཡིན་འདོད་པ། །

			སྣང་དང་མཐོང་བ་དེ་དག་གི། །

			ཉེ་བ་དེ་ཉིད་དཔྱད་བྱ་ཡིན། །

			དེ་དག་འབྲེལ་བ་ལ་བརྟེན་ནས། །

			ལྟ་བ་པོ་ཡི་དེས་དེ་ཡིན། །

			ཅེས་སྨོས་ཏེ། གང་གིས་ན་སྐྱེས་འདྲ་བ་དང་དོན་ངེས་པའི་ཤེས་པ་གསུམ་ཚོགས་པ་དེ་དོན་རིག་དེའི་སྒྲུབ་བྱེད་ཡིན་པར་འདོད་དེ་མི་རིགས་པར་ཐལ། སྣང་བ་དོན་དང་དེ་མཐོང་བའི་དབང་ཤེས་དེ་དག་གི་ཡུལ་ཡུལ་ཅན་གྱི་ཉེ་བར་འབྲེལ་བ་དེ་ཉིད་རིགས་པས་དཔྱད་པར་བྱ་བ་ཡིན་པའི་ཕྱིར། ཁྱབ་པ་ཡོད་དེ། དབང་ཤེས་དེ་དག་དོན་དང་ཡུལ་ཡུལ་ཅན་དུ་འབྲེལ་པ་ལ་བརྟེན་ནས་མཐོང་ཐོས་ལ་སོགས་པའི་ལྟ་བ་པོའི་ཡང་དག་པའི་ངེས་པ་དེ་སྐྱེ་དགོས་པའི་ཕྱིར། འདི་ནི་ཕན་ཚུན་བལྟོས་པས་ལོང་བས་ལོང་བ་ཁྲིད་པའི་ཚུལ་ལོ་ཞེས་རྒྱན་གྱིའོ། །འདིའི་སྒྲུབ་བྱེད་ཉིད་བསྒྲུབ་པར་བྱ་བ་ཡིན་ཏེ། དོན་རིག་པ་ཉིད་མ་གྲུབ་ན་དོན་རིག་གོ་སྙམ་པའི་ངེས་ཤེས་མི་འབྱུང་ངོ་སྙམ་དུ་དགོངས་པའོ། །

			གཉིས་པ་རང་རིག་པའི་སྒྲུབ་བྱེད་བསྟན་པ་ལ། དམ་བཅའ་བའི་སྒོ་ནས་མདོར་བསྟན། སྒྲུབ་བྱེད་ཀྱི་སྒོ་ནས་རྒྱས་པར་བཤད་པ། དེས་ན་རང་རིག་པར་གྲུབ་པ། དོན་སྣང་ཤེས་པར་བསྟན་པ། བློ་ཕྱི་དོན་ལས་མི་སྐྱེ་བར་བསྟན་པའོ། །

			དང་པོ་ནི། 

			དེ་ཡི་མྱོང་དེ་བདག་ཉིད་དེ། །

			དེ་ཡང་གཞན་འགའ་ཞིག་གི་མིན། །

			ཅེས་སྨོས་ཏེ། འཁྲུལ་ངོར་དོན་རིག་པ་ལྟར་སྣང་ཡང་དོན་སྣང་གི་དབང་ཤེས་དེའི་མྱོང་བྱ་དེ་ནི་དོན་སྣང་གི་ཤེས་པ་རང་གི་བདག་ཉིད་དུ་གྱུར་པའི་དོན་གྱི་རྣམ་པ་(༣༡༧བ)དེ་ཉིད་རིག་པ་ཡིན་ལ། དོན་སྣང་གི་དབང་ཤེས་དེ་ཡང་རང་ལས་དོན་གཞན་པ་འགའ་ཞིག་གི་མྱོང་བྱ་མ་ཡིན་ནོ། །

			གཉིས་པ་སྒྲུབ་བྱེད་ཀྱི་སྒོ་ནས་རྒྱས་པར་བཤད་པ་ལ། ཕྱི་རོལ་ལྟར་སྣང་ཡང་རང་རིག་པའི་སྒྲུབ་བྱེད་བརྗོད། ཕྱི་རོལ་ལྟར་སྣང་བ་འཁྲུལ་པར་བསྟན། རིག་བྱ་རིག་བྱེད་དོན་གཞན་བཀག་པའི་སྒོ་ནས་རང་རིག་པར་གྲུབ་པའོ། །

			དང་པོ་ནི། 

			མངོན་སུམ་སོ་སོར་རིག་བྱ་ཡང་། །

			དེ་ཡི་དེ་ནི་བདག་ཉིད་ཡིན། །

			དེས་ན་ཉམས་མྱོང་བྱ་གཞན་མེད། །

			དེ་ལའང་མྱོང་བ་གཞན་ཡོད་མིན། །

			དེར་ཡང་བརྩད་པ་མཚུངས་ཕྱིར་ཏེ། །

			དེ་ནི་རང་ཉིད་གསལ་བ་ཡིན། །

			ཅེས་སྨོས་ཏེ། གལ་ཏེ། དོན་མ་རིག་ན་ཅི་ཞིག་རིག་ཅེ་ན། དོན་གྱི་རྣམ་པ་སྣང་བའི་མངོན་སུམ་གྱི་སོ་སོར་རིག་པར་བྱ་བ་དེ་ཕྱི་རོལ་ལྟར་སྣང་ཡང་རང་རིག་པ་ཡིན་ཏེ། མངོན་སུམ་དེའི་རིག་བྱེད་ནི་མངོན་སུམ་རང་གི་བདག་ཉིད་ཡིན་པའི་ཕྱིར། 

			ཇི་སྐད་དུ་རྒྱན་ལས། 

			མངོན་སུམ་རིག་བྱ་དེ་ཡི་ནི། །

			རྣམ་པ་ཉིད་ཡིན་དོན་གཞན་མིན། །

			རྣམ་པ་དེ་ལ་སྔོན་པོ་ཞེས། །

			ཐ་སྙད་འདོགས་ཀྱི་གཞན་མ་ཡིན། །

			ཅེས་བཤད་དོ། །

དེས་ན་རང་གི་བདག་ཉིད་ལས་ཉམས་སུ་མྱོང་བྱ་གཞན་ཕྱི་རོལ་ན་མེད་པའི་མངོན་སུམ་དེ་ལའང་ཆོས་ཅན། མྱོང་བར་བྱེད་པ་དོན་གཞན་ཡོད་པ་མ་ཡིན་ཏེ། གལ་ཏེ། མྱོང་བྱེད་དོན་གཞན་ཡོད་ན་དེར་ཡང་མྱོང་བྱ་དོན་གཞན་འདོད་པ་ལ་བརྩད་པ་དེ་མཚུངས་པར་འཇུག་པའི་ཕྱིར་ཏེ། དོན་སྣང་གི་དབང་ཤེས་དེས་ནི་རིག་བྱ་རིག་བྱེད་དོན་གཞན་མེད་པར་རང་ཉིད་གསལ་ཞིང་རིག་པ་ཡིན་པའི་ཕྱིར། གཟུང་བ་དང་འཛིན་པ་གཉིས་ཀྱིས་སྟོང་པ་ཡིན་ནོ། །རྣལ་འབྱོར་པས་གཞན་སེམས་རྟོགས་པ་ཡང་རང་(༣༡༨ན)རིག་པ་ཙམ་མོ་ཞེས་རྒྱན་གྱིའོ། །

			གཉིས་པ་ཕྱི་རོལ་ལྟར་སྣང་བ་འཁྲུལ་པར་བསྟན་པ་ནི། འོ་ན་རང་གི་ངོ་བོ་མྱོང་བ་ཞེས་བྱ་བར་འགྱུར་གྱི། ཇི་ལྟར་སྔོན་པོ་མྱོང་བ་ཞེས་བརྗོད་ཅེ་ན། 

			བཤད་པ། 

			དེ་ཡི་དངོས་དེ་སྔོ་སོགས་ཕྱིར། །

			རང་བཞིན་ཉམས་སུ་མྱོང་བའང་དེ། །

			རང་གི་ངོ་བོ་མྱོང་གྱུར་ཀྱང་། །

			སྔོ་སོགས་མྱོང་བར་སྣང་བ་ཡིན། །

			ཅེས་སྨོས་ཏེ། སྔོན་འཛིན་མིག་ཤེས་དེ་ཆོས་ཅན། ཡང་དག་པར་ན་རང་གི་ངོ་བོ་སྔོན་པོའི་རྣམ་པ་མྱོང་བར་གྱུར་ཀྱང་འཁྲུལ་ངོར་སྔོ་སོགས་མྱོང་བར་སྣང་བ་ཡིན་ཏེ། སྔོན་པོ་དེའི་དངོས་པོའི་རྣམ་པ་དེ་ལ་རྗེས་ཀྱི་རྟོག་པས་སྔོ་སོགས་སུ་ཞེན་ནས་སྣང་ཚུལ་ལ་འཁྲུལ་པའི་ཕྱིར་དང་། གནས་ཚུལ་ལ་སྔོན་པོའི་རང་བཞིན་ནམ་རྣམ་པ་ཉམས་སུ་མྱོང་བའང་ཡིན་པའི་ཕྱིར། 

			གསུམ་པ་རིག་བྱ་རིག་བྱེད་རྫས་གཞན་བཀག་པའི་སྒོ་ནས་རང་རིག་པར་བསྒྲུབ་པ་ལ། དཔེའི་སྒོ་ནས་རང་རིག་པར་བསྒྲུབ། རང་ལས་དོན་གཞན་རིག་པ་ལ་གནོད་བྱེད་བསྟན་པའོ། །

			དང་པོ་ནི། 

			ཇི་ལྟར་དེ་ཡི་བདག་ཉིད་ཕྱིར། །

			གསལ་བྱེད་རབ་ཏུ་གསལ་བ་ན། །

			རང་གི་ངོ་བོ་གསལ་བྱེད་འདོད། །

			དེ་ལྟར་བློ་བདག་རིག་ཅན་ཡིན། །

			ཅེས་སྨོས་ཏེ། དཔེ་ཇི་ལྟར་ན། མར་མེ་རང་གི་ངོ་བོ་གསལ་བྱེད་དོན་གཞན་ལ་མི་བལྟོས་པར་གསལ་བ་དེའི་བདག་ཉིད་དུ་སྐྱེས་པའི་ཕྱིར། གསལ་བྱེད་མར་མེ་དེ་རབ་ཏུ་གསལ་བར་གྲུབ་པ་ན་རང་གི་ངོ་བོ་གསལ་བྱེད་དུ་འདོད་པ་དེ་ལྟར་དོན་སྣང་གི་བློ་མ་འཁྲུལ་པ་ཆོས་ཅན། བདག་རིག་པ་ཅན་ཡིན་ཏེ། རིག་བྱེད་དོན་གཞན་ལ་མི་བལྟོས་པར་རང་ཉིད་རིག་པར་སྐྱེས་པ་ཡིན་པའི་ཕྱིར། 

			གཉིས་པ་རང་ལས་དོན་གཞན་རིག་པ་ལ་གནོད་བྱེད་བསྟན་པ་ནི། (༣༡༨བ)

			དེ་ཡི་རིག་བྱ་དོན་གཞན་ན། །

			ཚོར་བྱ་ཚོར་བྱེད་འཐད་པར་དཀའ། །

			རིག་བྱ་རིག་བྱེད་རྣམ་པ་མེད། །

			སྐྲ་སོགས་ཤེས་པའི་ཐ་དད་བཞིན། །

			གང་ཚེ་གཟུང་འཛིན་རྣམ་ཕྱེ་བའི། །

			མཚན་ཉིད་རྣམ་པར་བསླད་པ་ཅན། །

			ཇི་ལྟར་འཁྲུལ་བས་མཐོང་གྱུར་པ། །

			དེ་ལྟར་འདི་རྣམ་གཞག་བྱས་པ། །

			དེ་ཚེ་གཟུང་དང་འཛིན་པ་ཡི། །

			མཚན་ཉིད་ལ་ནི་བརྩད་བྱ་མིན། །

			ཅེས་སྨོས་ཏེ། དོན་སྣང་གི་ཤེས་པ་ཆོས་ཅན། རིག་བྱ་དང་རིག་བྱེད་རྫས་ཐ་དད་པའི་རྣམ་པ་མེད་དེ། ཤེས་པ་དེའི་རིག་བྱ་རང་ལས་དོན་གཞན་ཡིན་གྱི། རང་རིག་པ་མ་ཡིན་ན། ཚོར་བྱ་ཚོར་བྱེད་དེ་རིག་བྱ་རིག་བྱེད་འཐད་པར་དཀའ་བའི་ཕྱིར། ཞེས་ལྷའིའོ། །

			རྒྱན་ལས། 

			སྔོན་འཛིན་དེའི་རིག་བྱ་སྔོ་སོགས་སུ་སྣང་བ་དེ་སྔོན་འཛིན་ལས་དོན་གཞན་ཡིན་ན་སྔོ་སོགས་སུ་སྣང་བ་ཆོས་ཅན། དེ་འཛིན་དང་ཚོར་བྱ་ཚོར་བྱེད་དེ་མྱོང་བྱ་མྱོང་བྱེད་དུ་འཐད་པར་དཀའ་བར་ཐལ། དེ་འཛིན་ལས་དོན་གཞན་ཡིན་པའི་ཕྱིར། དེས་ན་དོན་སྣང་གི་ཤེས་པ་ཆོས་ཅན། རིག་བྱ་གཟུང་བ་དང་། རིག་བྱེད་དེ་འཛིན་པའི་རྣམ་པ་རྫས་ཐ་དད་དུ་གྲུབ་པ་མེད་དེ། གཟུང་འཛིན་ཐ་དད་དུ་འཁྲུལ་པས་བཏགས་པའི་ཕྱིར། དཔེར་ན། སྐྲ་དང་སྦྲང་མ་ལ་སོགས་པ་ཤེས་པ་འཁྲུལ་པའི་སྣང་བ་ལ་ཐ་དད་དུ་སྣང་བ་བཞིན་ནོ། །དེས་ན་གཟུང་བ་དང་འཛིན་པ་གཉིས་སུ་སྣང་བའི་ཤེས་པ་ལ་གཟུང་བ་དང་འཛིན་པའི་མཚན་ཉིད་ཐ་དད་དུ་རྣམ་པར་ཕྱེ་བ་ཅན་ནི་རྣམ་པར་བསླད་པ་ཅན་ཁོ་ན་ཡིན་ཏེ། རིག་བྱ་དང་རིག་བྱེད་ཐ་དད་མེད་པ་ལ་གཟུང་འཛིན་གཉིས་སུ་སྣང་བའི་ཕྱིར། དེ་ལྟར་ན་ཡང་གང་གི་ཚེ་གཟུང་འཛིན་ཐ་དད་དུ་རྣམ་པར་ཕྱེ་བའི་མཚན་ཉིད་རྣམ་པར་བསླད་པ་ཅན་གྱིས་ཇི་ལྟ་ཇི་ལྟར་བློ་འཁྲུལ་པས་མཐོང་(༣༡༩ན)བར་གྱུར་པ་དེ་ལྟ་དེ་ལྟར་གཟུང་བ་དང་འཛིན་པ་འདིའི་རྣམ་གཞག་བྱས་པ་དེའི་ཚེ་གཟུང་བ་དང་འཛིན་པ་ཐ་དད་པའི་མཚན་ཉིད་ལ་ནི་བརྩད་ཅིང་དགག་པར་བྱ་བ་མ་ཡིན་ཏེ། སྣང་བ་ཙམ་ནི་དགག་ཏུ་མེད་པའི་ཕྱིར་རོ། །ཞེས་གསུངས་སོ། །

			གསུམ་པ་དེས་ན་རང་རིག་པར་གྲུབ་པ་ནི། 

			དེས་ན་གཞན་རིག་མེད་པའི་ཕྱིར། །

			རང་རིག་འབྲས་བུ་ཡིན་པར་འདོད། །

			ཅེས་སྨོས་ཏེ། ཕྱི་རོལ་གྱི་དོན་མེད་པ་དེས་ན་ཞེས་ལྷའིའོ། །

			རྒྱན་གྱིས་ཤེས་པ་ཐམས་ཅད་དམིགས་པ་མེད་པ་དེས་ན་དོན་སྣང་གི་ཤེས་པ་ཆོས་ཅན། ཡང་དག་པར་ན་རང་རིག་པ་འབྲས་བུའི་ཐ་སྙད་བྱ་རུང་ཙམ་ཞིག་ལུས་པ་ཡིན་པར་འདོད་དོ། །ཅིའི་ཕྱིར་ཞེ་ན། གཞན་རིག་མེད་པའི་ཕྱིར་རོ། །

			རྒྱན་ལས། 

			རྣམ་པར་ཤེས་པ་རང་ཉིད་སྐྱེ་བ་ནི་རང་ཉིད་གསལ་བར་བྱེད་པ་ཡིན་གྱི། དོན་རྟོགས་པ་ནི་མ་ཡིན་གྱི། དོན་རྟོགས་པར་བྱེད་པ་ལ་དེ་ནུས་པ་མེད་པའི་ཕྱིར་དང་། དོན་རྟོགས་པ་མཐོང་བ་མེད་པའི་ཕྱིར་རོ། །ཞེས་གསུངས་སོ། །

			བཞི་པ་དོན་སྣང་ཤེས་པར་བསྟན་པ་ནི། 

			གལ་ཏེ་ཕྱི་རོལ་མྱོང་གྱུར་ན། །

			ཉེས་པ་ཅི་ཡོད་ཅི་ཡང་མེད། །

			ཕྱི་རོལ་དོན་ནི་མྱོང་འགྱུར་བ། །

			འདི་ཉིད་ཀྱིས་ནི་ཅི་བརྗོད་འགྱུར། །

			ཞེས་སྨོས་ཏེ། གལ་ཏེ། ཤེས་པས་ཕྱི་རོལ་གྱི་དོན་མྱོང་བར་གྱུར་ན་ཉེས་པ་ཅི་ཡོད་ཅེ་ན། འཇིག་རྟེན་གྲགས་པའི་ངོར་ནི་ཉེས་པ་ཅི་ཡང་མེད་མོད། གནས་ཚུལ་ལ་ཕྱི་རོལ་མྱོང་བ་མ་ཡིན་ཏེ། ཤེས་པས་ཕྱི་རོལ་གྱི་དོན་ནི་མྱོང་བར་འགྱུར་བ་ཡིན་ཅེས་འདོད་པ་འདི་ཉིད་ཀྱིས་ནི། ཤེས་པས་ཕྱི་རོལ་གྱི་དོན་མྱོང་བ་ལས་མི་རིགས་པ་གཞན་ཅི་ཞིག་བརྗོད་པར་འགྱུར་ཏེ་མི་རིགས་པའི་ཕྱིར་རོ། །

			ལྷ་དབང་བློས། 

			ཁོ་བོ་ཅག་ལ་གནོད་པ་ནི་ཅུང་ཟད་མེད་མོད་ཀྱི། (༣༡༩བ)འོན་ཀྱང་དངོས་པོའི་གནས་ཐབས་ནི་དེ་ལྟར་མ་ཡིན་ནོ་སྙམ་དུ་བསམས་ནས་སྐྱོན་ཅི་ཡང་མེད་པར་བྱེད་དོ། །ཞེས་གསུངས་སོ། །

			ཇི་ལྟར་མི་རིགས་ཤེ་ན། 

			བཤད་པ། 

			གལ་ཏེ་བློ་ནི་དེ་རྣམ་ཅན། །

			རྣམ་པ་རྗེས་ཞུགས་ཅན་དེ་ཡོད། །

			དེ་ནི་ཕྱི་མའམ་གཞན་ལས་ཞེས། །

			འདི་ནི་དཔྱད་པར་རིགས་པ་ཡིན། །

			མཐོང་བའི་ཁྱད་པར་དང་བྲལ་བ། །

			མི་འཛིན་དེ་འཛིན་ན་འཛིན་ཕྱིར། །

			སྔོན་པོར་སྣང་བ་མཐོང་བ་ཡིན། །

			ཅེས་སྨོས་ཏེ། འོ་ན་ཤེས་པ་ལ་དོན་གྱི་རྣམ་པ་ཤར་རམ། འོན་ཏེ་མ་ཤར། 

ཕྱོགས་དང་པོ་ལྟར་ན། གལ་ཏེ། བློ་ནི་དོན་དེའི་རྣམ་པ་ཅན་ཞེ་ན། བློ་དོན་གྱི་རྣམ་པའི་རྗེས་སུ་ཞུགས་པ་ཅན་དེ་ཡོད་མོད། རྣམ་པ་དེ་ནི་ཕྱིའམ་གཞན་ནང་གི་བག་ཆགས་ལས་བྱུང་བ་གང་ཡིན་ཅེས་འདི་ནི་ཡང་དག་པར་དཔྱད་པར་རིགས་པ་ཡིན་ལ། དཔྱད་པ་དེའི་ཚེ་ན་དོན་སྣང་གི་ཤེས་པ་མཐོང་བའི་ཁྱད་པར་དང་བྲལ་བ་ཡིན་ན་དོན་གྱི་རྣམ་པ་མི་འཛིན་ལ། དོན་གྱི་རྣམ་པ་དེ་འཛིན་ན་དོན་སྣང་གི་ཤེས་པ་དེ་ཡང་འཛིན་པའི་ཕྱིར་ན། སྔོན་པོར་སྣང་བ་ནི་མཐོང་བ་སྟེ་ཤེས་པ་ཡིན་ནོ། །

ཕྱོགས་གཉིས་པ་ལྟར་ན། རྣམ་པ་མ་ཤར་ན་ཡང་ཡུལ་ཡུལ་ཅན་གྱི་འབྲེལ་པ་མེད་པའི་ཕྱིར། བློ་དོན་གཉིས་ཡུལ་ཡུལ་ཅན་དུ་མི་འགྱུར་རོ་ཞེས་ལྷའིའོ། །

			ལྔ་པ་བློ་ཕྱི་དོན་ལས་མི་སྐྱེ་བར་བསྟན་པ་ནི། 

			ཕྱི་རོལ་ཡན་གར་དོན་ཡོད་མིན། །

			འདིར་འགའ་ཞིག་ནི་འགའ་ཞིག་གི། །

			བག་ཆགས་རབ་ཏུ་སད་བྱེད་པ། །

			དེ་ཕྱིར་བློ་ནི་རྣམ་ངེས་ཀྱི། །

			ཕྱི་རོལ་དོན་ལྟོས་མ་ཡིན་ནོ། །

			ཞེས་སྨོས་ཏེ། དོན་གྱི་རྣམ་པ་སྐྱེད་པར་བྱེད་པའི་ཤེས་པ་ལས་ཕྱི་རོལ་དུ་ཡན་གར་བའི་དོན་ཡོད་པ་མ་ཡིན་ཏེ། དོན་དུ་སྣང་བ་ལས་མ་གཏོགས་པའི་དོན་སྣང་རུང་ཚད་མས་མ་དམིགས་པའི་ཕྱིར་རོ། །(༣༢༠ན)དེ་ལྟར་ན། དོན་སྣང་གི་ཤེས་པ་རྒྱུ་མེད་དུ་འགྱུར་རོ་ཞེ་ན། གང་གི་ཕྱིར། རིགས་པའི་ངོར་ཕྱི་དོན་འགོག་པའི་སྐབས་འདིར་དོན་སྣང་གི་ཤེས་པ་ཕྱི་མ་འགའ་ཞིག་ནི་དོན་སྣང་གི་ཤེས་པ་སྔ་མ་འགའ་ཞིག་གི་བག་ཆགས་རབ་ཏུ་སད་པར་བྱེད་པ་དེའི་ཕྱིར། དོན་སྣང་གི་བློ་ནི་བག་ཆགས་སྔ་མས་དོན་གྱི་རྣམ་པ་ཅན་དུ་བསྐྱེད་པར་ངེས་ཀྱི། ཕྱི་རོལ་གྱི་དོན་ལ་བལྟོས་ནས་སྐྱེས་པ་ནི་མ་ཡིན་ནོ། །

			གཉིས་པ་དོན་བསྡུས་ཏེ་བློ་ཚུལ་གཉིས་སུ་གསུངས་པའི་དོན་བཤད་པ་ནི། 

			དེ་ཕྱིར་གཅིག་ལ་ཚུལ་གཉིས་ཡོད། །

			གང་ཕྱིར་དེ་ལྟར་མྱོང་བ་དང་། །

			དྲན་པས་འདི་ཡང་རྣམ་པ་གཉིས། །

			མྱོང་བ་ཉིད་ནི་འབྲས་བུ་ཡིན། །

			ཅེས་སྨོས་ཏེ། ཤེས་པས་དོན་མི་རིག་པ་དེའི་ཕྱིར། དོན་སྣང་གི་ཤེས་པ་གཅིག་ལ་མ་རིག་པས་བསླད་པའི་དབང་གིས་ཤེས་པའི་རྣམ་པ་དང་། དོན་གྱི་རྣམ་པའི་ཚུལ་གཉིས་ཡོད་དེ། གང་གི་ཕྱིར་སྣང་བའི་ཚུལ་གཉིས་ཡོད་པ་དེ་ལྟར་དུ་མྱོང་བ་དང་དྲན་པ་དེའི་ཕྱིར། དོན་སྣང་གི་ཤེས་པ་གཅིག་པུ་འདིའི་སྣང་ཚུལ་རྣམ་པ་གཉིས་ཀྱི་ནང་ནས་མྱོང་བའམ་རང་རིག་པ་ཉིད་ནི་འབྲས་བུ་ཡིན་ནོ། །

			ཇི་སྐད་དུ་རྒྱས་པ་ལས། 

			ཚུལ་གཉིས་ཞེས་བྱ་བ་ནི་རྟོགས་པའི་རྣམ་པ་དང་སྔོན་པོའི་རྣམ་པའོ། །ཐ་དད་པར་རིག་པ་མེད་པའི་ཕྱིར་ན་གཅིག་ཡིན་ལ། ལྡོག་པ་ཉེ་བར་བཏགས་པས་ནི་ཚུལ་གཉིས་ཡིན་ནོ། །དེ་གང་ལས་ཤེ་ན། གང་གི་ཕྱིར་དེ་ལྟར་ཉམས་སུ་མྱོང་བ་དང་དྲན་པས་སོ། །དེས་ན་གཉིས་ལས་གཞན་རིག་པ་མེད་པའི་ཕྱིར། དོན་རིག་པ་ནི་འབྲས་བུ་མ་ཡིན་ཏེ། རྣམ་པ་གཉིས་མྱོང་བ་འབྲས་བུ་ཡིན་ནོ། །ཞེས་གསུངས་སོ། །

			དེ་ལྟར་ན། དོན་རིག་གང་ཡིན་སོ་སོར་རིག །ཅེས་པ་ནས། མྱོང་བ་ཉིད་ནི་འབྲས་བུ་ཡིན། །ཅེས་བྱ་བའི་བར་གྱིས་(༣༢༠བ)ནི། ཡང་ན་རང་རིག་འདིར་འབྲས་བུ། །ཞེས་སོགས་རྩ་འགྲེལ་གྱི་དོན་རྒྱས་པར་བཤད་པ་ཡིན་ཏེ། 

			ཇི་སྐད་དུ་ལྷའི་འགྲེལ་པ་ལས། 

			དེས་ནི་གཉིས་སུ་སྣང་བའི་ཤེས་པ་སྐྱེ་བར་འགྱུར་རོ་ཞེས་བྱ་བ་ནས་བརྩམས་ཏེ་རང་རིག་པ་དེ་ནི་འབྲས་བུ་ཡིན་ནོ་ཞེས་བྱ་བའི་བར་དེ་རྣམ་པར་བཤད་པ་ཡིན་ནོ། །ཞེས་གསུངས་སོ། །

			ཡང་གོང་དུ་ཇི་སྐད་བཤད་པ་ལྟར་གཟུང་བའི་རྣམ་པ་གཞལ་བྱ་ལ་འཛིན་པའི་རྣམ་པ་ཚད་མ་དང་རང་རིག་པ་འབྲས་བུར་བྱས་པའི་རྣམ་གཞག་གཅིག་ཀྱང་མདོའི་རྩ་འགྲེལ་དེ་དག་གི་སྦས་དོན་དུ་གནས་སོ་ཞེས་གང་སྨྲས་པ་དེ་ཡང་འདིར་དངོས་སུ་གསལ་བར་བཤད་པ་ཡིན་ཏེ། 

			ཇི་སྐད་དུ་ལྷས། 

			དེ་ལྟར་ན། གཟུང་བའི་རྣམ་པ་ནི་གཞལ་བྱ་ཡིན་ཅིང་། བདག་ཉིད་ཉམས་སུ་མྱོང་བ་ནི་འབྲས་བུ་ཡིན་ལ། འཛིན་པའི་རྣམ་པ་ནི་སྒྲུབ་པར་བྱེད་པ་ཡིན་པ་དེ་ལྟར་ན་དོན་མེད་པ་ལ་འབྲས་བུའི་རྟོགས་པ་འདི་ནི་གཅིག་ཡིན་ནོ། །

			ཞེས་གསུངས་སོ། །

			གསུམ་པ་རང་རིག་པ་འབྲས་བུར་འཇོག་པའི་འཐད་པ་ནི། 

			གང་ཚེ་རྣམ་རིག་རྒྱུ་ཡི་ཡུལ། །

			གཞན་འདོད་པའམ་མི་འདོད་པ། །

			དེ་ཡི་དངོས་པོར་མ་གྲུབ་པ། །

			དེ་ནི་དེ་ལྟར་མྱོང་བ་ཡིན། །

			ཅེས་སྨོས་ཏེ། གང་གི་ཚེ། ཐ་སྙད་ཙམ་དུ་ཕྱི་རོལ་གྱི་དོན་ཡོད་ཀྱང་རུང་མཛེས་མི་མཛེས་ཐ་དད་དུ་རྣམ་པར་རིག་པར་འཇོག་པའི་རྒྱུའི་ཡུལ་དུ་ཁས་ལེན་པའི་གཞན་ལྷ་སྦྱིན་གྱི་གཟུགས་གཅིག་ཉིད་ལ་འདོད་པའམ་མི་འདོད་པ་དེའི་དངོས་པོར་མ་གྲུབ་པ་དེའི་ཚེ། ལྷ་སྦྱིན་གྱི་གཟུགས་སྣང་བའི་ཤེས་པ་དེ་ནི་ཆོས་ཅན། དེའི་གཟུགས་ཀྱི་རྣམ་པ་ཇི་ལྟར་སྣང་བ་དེ་ལྟར་ཉམས་སུ་མྱོང་བ་ཡིན་ཏེ། དེ་ལྟར་མིན་པར་ཕྱི་དོན་མྱོང་ན་དེའི་གཟུགས་གཅིག་ཉིད་བློ་མ་འཁྲུལ་པ་གཉིས་ལ་འདོད་མི་འདོད་གཉིས་ཐ་དད་དུ་(༣༢༡ན)སྣང་བར་མི་རིགས་པའི་ཕྱིར་རོ། །

			དེ་དོན་དུ་སྣང་ཡང་དོན་རིག་པ་ནི་མ་ཡིན་ཏེ། རྨི་ལམ་བཞིན་ནོ། །ཞེས་རྒྱན་གྱིས་སོ། །

			ལྷ་དབང་བློས་ནི། 

			དོན་དང་འདྲ་བ་ནི་ཚད་མ་ཡིན་ཅིང་། དོན་མྱོང་བ་ནི་འབྲས་བུ་ཡིན་པ་དེ་ལྟར་ན་ཕྱི་རོལ་གྱི་དོན་ཡོད་པ་ལ་རྣམ་པར་རྟོག་པ་གཉིས་པ་བཤད་པ་ཡིན་ནོ། །

			ཞེས་གསུངས་སོ། །

			ཤཱ་ཀྱ་བློས་ཀྱང་། 

			འདིས་ནི། བྱ་དང་བཅས་པ་རྟོགས་པའི་ཕྱིར། །ཚད་མའི་འབྲས་བུ་ཉིད་དུ་འདོད། །ཅེས་པའི་གཞུང་དེ་བཤད་པར་བལྟ་བར་བྱའི། རང་རིག་པའི་འབྲས་བུ་བཤད་པ་ནི་མ་ཡིན་ནོ། །ཞེས་བཤད། 

			ཡང་ན། སྣང་ཚུལ་དང་མཐུན་པར་དོན་རིག་པ་འབྲས་བུ་ཡིན་ཏེ། འདི་ལྟར། 

			གང་ཚེ་ཤེས་ཆ་དོན་དུ་ནི། །

			བཞག་ཕྱིར་ཤེས་པ་ཡུལ་བཅས་པ། །

			དེ་ཚེ་བདག་ཉིད་ཉམས་མྱོང་གང་། །

			དེ་ཉིད་དོན་དུ་རྣམ་པར་ངེས། །

			ཞེས་སྨོས་ཏེ། གང་གི་ཚེ་ཤེས་པས་ཕྱི་རོལ་གྱི་དོན་རྟོགས་པ་མེད་ཀྱང་ཤེས་པ་ཡུལ་དང་བཅས་པ་དེའི་ཚེ་དོན་གྱི་རྣམ་པ་སྣང་བའི་ཤེས་པ་བདག་ཉིད་ཀྱིས་ཉམས་སུ་མྱོང་བྱ་གང་ཡིན་པ་དེ་ཉིད་ལ་བག་ཆགས་ཀྱི་དབང་གིས་རྟོགས་པས་ཕྱི་རོལ་དོན་དུ་རྣམ་པར་ངེས་པ་ཡིན་ཏེ། དེའི་ཚེ་རྟོག་པས་ཤེས་པ་རང་གི་གཟུང་རྣམ་གྱི་ཆ་ཕྱི་རོལ་གྱི་དོན་དུ་ནི་རྣམ་པར་བཞག་པའི་ཕྱིར། གལ་ཏེ། ཡང་དག་པར་ན་ཤེས་པས་དོན་མ་རིག་ན་མངོན་སུམ་དུ་མཐོང་བ་དང་འགལ་ལོ་ཞེ་ན། 

			བཤད་པ། 

			གལ་ཏེ་འདི་བདག་འདོད་རྣམ་དང་། །

			རྣམ་པ་གཞན་དུ་མྱོང་གྱུར་ན། །

			འདོད་པའམ་མི་འདོད་པ་དེས་ཀྱང་། །

			དོན་རིག་པར་ནི་འགྱུར་བ་ཡིན། །

			ཅེས་སྨོས་ཏེ། གལ་ཏེ། རྟོག་པའི་ངོར་དོན་རིག་པར་སྣང་བའི་དབང་ཤེས་ཆོས་ཅན། ཡང་དག་པར་རང་རིག་པ་ཡིན་ཀྱང་དོན་རིག་པར་ཐ་སྙད་གདགས་སུ་རུང་སྟེ། དོན་(༣༢༡བ)སྣང་གི་ཤེས་པ་ལ་སྣང་བའི་རྣམ་པ་འདི་རང་གི་བདག་ཉིད་ཡིན་ཀྱང་འདོད་པའི་རྣམ་པ་དང་རྣམ་པ་གཞན་དུ་མི་འདོད་པར་མྱོང་བར་གྱུར་ན། དེ་ལ་འདོད་པའམ་མི་འདོད་པའི་དོན་དུ་ཐ་སྙད་བྱེད་པ་དེས་ཀྱང་རང་རིག་ལ་དོན་རིག་པའི་ཐ་སྙད་བྱེད་པར་ནི་འགྱུར་བ་ཡིན་པའི་ཕྱིར། 

			གལ་ཏེ། དེ་ལྟར་མིན་པར་དོན་སྣང་གི་ཤེས་པ་དེ་ཤེས་པའི་རྣམ་པ་དང་མི་མཐུན་པར་འདོད་པའི་རྣམ་པས་ནི་དོན་མི་འདོད་པ་དང་། མི་འདོད་པའི་རྣམ་པས་ནི་དོན་འདོད་པ་ཉམས་སུ་མྱོང་ན་ནི་དོན་སྣང་གི་ཤེས་པས་དངོས་སུ་ཕྱི་རོལ་གྱི་དོན་རིག་པར་འགྱུར་ལ། དེ་ལྟར་མིན་པར་རྣམ་པ་དང་མཐུན་པར་མྱོང་ན་ནི་དོན་རིག་པ་འདི་བཏགས་པ་བར་འགྱུར་བ་ཡིན་ནོ་ཞེས་རྒྱན་གྱིས་སོ། །

			ལྷས་ཀྱང་། 

			གལ་ཏེ། བློ་འདི་བདག་འདོད་པའི་རྣམ་པའམ་རྣམ་པ་གཞན་ཏེ་མི་འདོད་པའི་རྣམ་པར་སྐྱེས་བུས་མྱོང་བར་གྱུར་ན། དེའི་ཚེ་འདོད་པའམ་མི་འདོད་པ་དེས་ཀྱང་དོན་རིག་པར་ནི་འགྱུར་བ་ཡིན་ཅེས་བྱ་བས་ནི་རྣམ་པར་རིག་པ་ཙམ་ཉིད་ཀྱིས་འབྲས་བུའི་རྟོགས་པ་འདི་བཤད་དོ། །ཞེས་གསུངས་སོ། །

			དེ་ཡང་མདོར་བསྡུ་ན། གང་ཚེ་རྣམ་རིག་རྒྱུ་ཡི་ཡུལ། །ཞེས་བྱ་བ་ལ་སོགས་པ་ཚིགས་སུ་བཅད་པ་གསུམ་གྱིས་ནི། དེ་ཡི་ངོ་བོ་ལས་དོན་ངེས། །ཞེས་པས་རྩ་འགྲེལ་གྱི་དོན་ལེགས་པར་ཕྱེ་སྟེ་བཤད་པ་ཡིན་ནོ། །འབྲས་བུའི་རྟོག་པ་གཉིས་པའི་བསྟན་བྱ་ཚད་མའི་འབྲས་བུ་འཐད་པ་དང་བཅས་པ་བཤད་ཟིན་ཏོ། །

			གཉིས་པ་བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། འབྲས་བུ་བཤད་པ། གཞལ་བྱ་ཚད་མ་དང་བཅས་པ་བཤད་པའོ། །

			དང་པོ་ལ། ཤེས་པས་དོན་རིག་པ་དགག །རང་རིག་པའི་སྒྲུབ་བྱེད་བསྟན་པའོ། །

			དང་པོ་ལ། དྲིས་ལན་གྱིས་མཚམས་སྦྱར། (༣༢༢ན)དེ་ཉིད་རིགས་པས་དགག་པའོ། །

			དང་པོ་ནི། དེ་ནས། ཤེས་པ་ལ་སོགས་པ་སྟེ། འཇིག་རྟེན་གྱི་གྲགས་པ་དང་མཐུན་པར་ཕྱི་རོལ་གྱི་དོན་སྨྲ་བ་རྣམས་ལ་དོན་རིག་པའི་ཚད་འབྲས་གཞལ་གསུམ་རྣམ་པར་བཞག་ཟིན་པ་དེ་ནས་ཡང་དེ་ཉིད་རིགས་པས་ལེགས་པར་དཔྱད་དེ་བཟློག་པར་བཞེད་ནས་གང་ཁྱོད་ཕྱི་རོལ་གྱི་དོན་སྨྲ་བ་རྣམས་ཀྱིས་ཚད་མའི་འབྲས་བུར་འདོད་པའི་དོན་རིག་པ་འདིའི་ངོ་བོ་གང་ཞིག་ཡིན་ཅེས་དྲི་བ་མཛད་པའོ། །གལ་ཏེ། གཟུགས་སྒྲ་ལ་སོགས་པ་ཕྱི་རོལ་གྱི་དོན་མངོན་སུམ་དུ་མྱོང་བར་གྱུར་པའི་མིག་གི་རྣམ་པར་ཤེས་པ་ལ་སོགས་པ་རིག་པ་གང་ཡིན་པ་འདི་ཉིད་དོན་རིག་པའི་ངོ་བོ་ཉིད་དོ་ཞེ་ན། གཟུགས་སོགས་མངོན་སུམ་དུ་མྱོང་བར་ཡོད་པའི་མིག་གི་རྣམ་པར་ཤེས་པ་ལ་སོགས་པ་འདི་ཡིས་གཟུགས་སོགས་དོན་དེ་རིག་པ་ཡིན་པར་གང་གིས་འགྲུབ། གལ་ཏེ། གཟུགས་ལ་སོགས་པའི་དོན་ལས་སྐྱེས་པ་དང་འདྲ་བ་དག་གིས་སོ་ཞེ་ན། 

			གཉིས་པ་དེ་ཉིད་རིགས་པས་དགག་པ་ལ། སྐྱེས་འདྲ་བའི་སྒྲུབ་བྱེད་འཁྲུལ། ངེས་ཤེས་དང་གསུམ་ཚོགས་པའི་སྒྲུབ་བྱེད་འཁྲུལ། ཤེས་པ་དོན་དང་འདྲ་བ་བྱེ་བྲག་ཏུ་དགག་པའོ། །

			དང་པོ་ནི། འོ་ན་ནི། ཞེས་སོགས་ཏེ། འོ་ན་ནི་སྔོར་སྣང་གི་ཤེས་པ་སྔ་མ་དང་ཡུལ་སྔོན་པོའི་རྣམ་ལྡན་དུ་མཚུངས་པའི་སྔོར་སྣང་གི་ཤེས་པ་ཕྱི་མ་ཆོས་ཅན། རང་གི་མཚུངས་པ་དེ་མ་ཐག་པའི་རྐྱེན་སྔོར་སྣང་གི་ཤེས་པ་སྔ་མ་དེ་ཁྱོད་ཀྱི་ཡུལ་དུ་འགྱུར་རོ། །ཅིའི་ཕྱིར་ཞེ་ན། དེ་ལས་སྐྱེས་འདྲ་བ་ཡིན་པའི་ཕྱིར། འདིས་ནི་མགོ་མཚུངས་ཀྱི་འགོག་པ་ཙམ་ཡིན་གྱི། ཤེས་པ་དོན་ལས་སྐྱེ་བར་བཞེད་པ་ནི་མ་ཡིན་ནོ། །འོ་ན་ད་ནི་དོན་སྣང་གི་ཤེས་པ་འདིས་ཕྱི་རོལ་གྱི་དོན་(༣༢༢བ)མྱོང་ན་དོན་གང་ཞིག་ཉམས་སུ་མྱོང་ཞེ་ན། ཁོ་བོ་ཅག་ཀྱང་ཚུལ་འདི་ཉིད་ཁྱོད་ལས་རྗེས་སུ་རྟོགས་པར་འདོད་པས་དོན་རིག་པའི་ཚད་མ་ཞེས་བྱ་བ་ཡང་དག་པར་ཡོད་མེད་དཔྱོད་པའི་སྐབས་མ་ཡིན་ནམ། ཁོ་བོ་ཅག་ལ་ཅིའི་ཕྱིར་དྲི་བར་བྱེད། འོན་ཀྱང་དོན་མྱོང་བར་སྣང་བ་ཙམ་ལ་དོན་མྱོང་བར་འཁྲུལ་པ་ཡིན་གྱི། དོན་མྱོང་བར་རིགས་པས་གྲུབ་པ་ནི་མ་ཡིན་ནོ། །

			གཉིས་པ་ངེས་ཤེས་དང་གསུམ་ཚོགས་པའི་སྒྲུབ་བྱེད་འཁྲུལ་པ་ནི། འདི་བལྟས་པའམ། ཞེས་པ་ལ་སོགས་པ་སྟེ། གལ་ཏེ། སྐྱེས་འདྲ་བ་དང་གཟུགས་འདི་བལྟས་པའམ། སྒྲ་འདི་མཉན་ནོ་ཞེས་མཐོང་བ་དང་ཐོས་པ་དག་ལས་གཟུགས་ལ་སོགས་པའི་ཡུལ་གང་ལ་ངེས་པའི་ཤེས་པར་འགྱུར་བ་དེ་དག་གསུམ་ཚོགས་པ་ནི་དོན་ཉམས་སུ་མྱོང་བར་འཇོག་པ་ཡིན་ནོ་ཞེ་ན། ཇི་ལྟར་ན་དོན་ལས་སྐྱེས་འདྲ་བ་དང་ངེས་ཤེས་གསུམ་ཚོགས་པ་དེ་དོན་སྣང་གི་ཤེས་པ་དོན་དེའི་མཐོང་བ་པོ་ཡིན་ཅེས་འཇོག་པར་ནུས་ཏེ་མི་ནུས་པར་ཐལ། དོན་གང་གི་ཤེས་པས་དོན་ངེས་པ་དེ་ཡང་དོན་དང་དོན་སྣང་གི་ཤེས་པ་དེ་དག་གི་ཡུལ་ཡུལ་ཅན་ཉེ་བར་འབྲེལ་པ་དེ་ཉིད་དཔྱོད་པ་ལ་བལྟོས་པ་མ་ཡིན་ནམ་སྟེ་ཡིན་པའི་ཕྱིར། ཁྱབ་སྟེ། དོན་ལ་ལྟ་བ་པོའི་ཤེས་པས་དོན་ངེས་པ་འདི་ནི་དོན་ལ་ལྟ་བ་པོ་དང་བལྟ་བར་བྱ་བའི་དོན་དེ་དག་གི་ཡུལ་ཡུལ་ཅན་གྱི་འབྲེལ་པ་ངེས་པ་ལ་བརྟེན་ནས་ཡུལ་ཅན་གྱིས་ཡུན་ངེས་པ་དེ་སྐྱེ་བར་འགྱུར་བ་ཡིན་པའི་ཕྱིར་ཏེ། ཡུལ་ཡུལ་ཅན་གྱི་འབྲེལ་པ་ངེས་པ་དེ་མེད་ན་ཡུལ་ཅན་གྱི་ཡུལ་ངེས་པ་དེར་མི་འགྱུར་བའི་ཕྱིར་རོ། །

			གསུམ་པ་ཤེས་པ་དོན་དང་འདྲ་བ་བྱེ་བྲག་ཏུ་དགག་པ་ལ། དགག་པ་མདོར་བསྟན་པ་དང་། རྒྱས་པར་བཤད་པའོ། །

			དང་པོ་ནི། (༣༢༣ན)རྣམ་པར་ཤེས་པ། ཞེས་པ་ལ་སོགས་པ་སྟེ། དོན་སྣང་གི་རྣམ་པར་ཤེས་པ་ཡུལ་དོན་དང་འདྲ་བ་ཡང་མ་ཡིན་ཏེ། དོན་ཁས་ལེན་པ་ཁྱོད་ཀྱི་ལུགས་ལ་དོན་གྱི་གནས་ཚུལ་རྡུལ་ཕྲ་རབ་ཏུ་གནས་པ་ཡིན་ལ། དོན་སྣང་གི་ཤེས་པ་དེ་ལ་སྣང་བའི་རགས་པའི་རྣམ་པ་ནི་རྡུལ་ཕྲ་རབ་སོ་སོ་བ་རྣམས་ལ་མེད་པས་གནས་ཚུལ་དང་མི་མཐུན་པའི་ཕྱིར་རོ། །

			གཉིས་པ་དགག་པ་རྒྱས་པར་བཤད་པ་ལ། གཅིག་མང་པོ་ཚོགས་པའི་རྣམ་པ་ཡིན་པ་དགག །རགས་པ་གཅིག་ཡིན་པ་དགག་པའོ། །

			དང་པོ་ནི། ཡུལ་བཀྲམ་པ་ཉིད་དུ་སྣང་བར་འགྱུར་བ་མང་པོ་རྣམས་ཀྱིས་ཤེས་པ་གཅིག་ལ་གནས་པའི་སྣང་བའི་ཡུལ་བཀྲམ་པ་ཉིད་ནི་ཆ་ཤས་དང་བཅས་པར་འགྱུར་བའི་ཕྱིར། མི་འགལ་ཅེ་ན། བཤད་པ། ཤེས་པ་ལ། ཞེས་པ་ལ་སོགས་པ་སྟེ། ཤེས་པ་གཅིག་ལ་གནས་པ་སྟེ་སྣང་བའི་རགས་པའི་རྣམ་པ་འདི་ཡང་ཆོས་ཅན། རིགས་མི་མཐུན་པའི་རང་བཞིན་རྡུལ་ཕྲ་རབ་ཀྱི་རྫས་མང་པོ་ཚོགས་པ་རྣམས་ལ་ཡང་རགས་པ་ཇི་ལྟ་བ་དེ་ལྟར་སྣང་བ་ཡིན་ནོ་ཞེས་བྱ་བར་ཡང་རིགས་པ་མ་ཡིན་ཏེ། རགས་པའི་རྣམ་པ་ཉམས་སུ་མྱོང་བའི་ཤེས་པ་གཅིག་ཡིན་པའི་ཕྱིར། ཁྱབ་སྟེ། རང་བཞིན་གཅིག་ཡིན་ན་ནི་དུ་མ་ཡིན་པ་དང་འགལ་བའི་ཕྱིར་རོ། །

			གལ་ཏེ། འདི་སྙམ་དུ་རགས་པའི་རང་བཞིན་གཅིག་རྡུལ་ཕྲ་རབ་མང་པོ་རྣམས་ལ་ཐུན་མོང་དུ་ཡོད་པས། དེས་ཤེས་པ་དོན་དང་འདྲ་བར་འགྱུར་རོ་ཞེ་ན། མང་པོ། ཞེས་པ་ལ་སོགས་པ་སྟེ། རིགས་མི་མཐུན་པའི་རྡུལ་ཕྲ་རབ་མང་པོ་རེ་རེ་བ་རྣམས་ལ་ཡང་རགས་པའི་རྣམ་པ་དེ་ལྟ་བུར་རགས་པ་གཅིག་གི་ངོ་བོར་ཡོད་པ་མ་ཡིན་པའི་ཕྱིར་རོ། །དོན་སྣང་གི་ཤེས་པ་དོན་དེ་དང་འདྲ་བ་མ་ཡིན་ནོ། །

			གཉིས་པ་(༣༢༣བ)རགས་པ་གཅིག་ཡིན་པ་དགག་པ་ལ། གཡོ་མི་གཡོ་ལ་བརྟགས་ནས་དགག་པ། བསྒྲིབས་མ་བསྒྲིབས་ལ་བརྟགས་ནས་དགག་པ། ཁ་བསྒྱུར་མ་བསྒྱུར་ལ་བརྟགས་ནས་དགག་པ། དོན་བསྡུ་བའོ། །

			དང་པོ་ནི། ཡུལ་རགས་པ། ཞེས་པ་ལ་སོགས་པ་སྟེ། ཡན་ལག་ཅན་འགོག་པའི་ཉེས་པ་གང་ཡིན་པ་དེ་ཉིད་ནི་རགས་པའི་རང་བཞིན་གཅིག་རྡུལ་ཕྲ་རབ་མང་པོའི་ཐུན་མོང་གི་རང་བཞིན་དུ་ཡོད་པ་ལ་ཡང་ཉེས་པར་འགྱུར་རོ། །ཇི་ལྟར་ཞེ་ན། ཡུལ་རགས་པ་གཅིག་རྡུལ་ཕྲ་མོ་མང་པོའི་ཐུན་མོང་གི་ཆོས་ཡིན་པ་དེ་ལྟར་ཚད་མ་ལ་སྣང་བ་ཡང་མ་ཡིན་ཏེ། རགས་པ་གཅིག་ཏུ་མ་གྲུབ་པའི་ཕྱིར། གལ་ཏེ། རགས་པ་གཅིག་ཡིན་པ་དེ་ལྟར་ན། ལག་པ་ལ་སོགས་པ་ལུས་ཀྱི་ཡན་ལག་གཅིག་གཡོ་ན་ལུས་ཐམས་ཅད་གཡོ་བར་འགྱུར་རོ། །ཡན་ལག་གཡོ་བའི་ཚེ་ཡན་ལག་ཅན་མི་གཡོ་ན་ཡང་གཡོ་བའི་ཡན་ལག་དང་མི་གཡོ་བའི་ཡན་ལག་ཅན་དག་སོ་སོར་གྲུབ་པར་ཐལ་བར་འགྱུར་ཏེ། དཔེར་ན། རས་ཀྱི་ཚགས་དང་ཆུ་བཞིན་ནོ། །

			གཉིས་པ་བསྒྲིབས་མ་བསྒྲིབས་ལ་བརྟགས་ནས་དགག་པ་ནི། གཅིག་བསྒྲིབས། ཤེས་པ་ལ་སོགས་པ་སྟེ། གཞན་ཡང་ལག་པ་ལྟ་བུ་ཡན་ལག་གཅིག་བསྒྲིབས་ན་ཡང་ལུས་ཐམས་ཅད་བསྒྲིབས་པར་ཐལ་ཏེ། ལུས་ཐམས་ཅད་ཐ་དད་པ་མེད་པའི་གཅིག་ཡིན་པའི་ཕྱིར་རོ། །ཡང་ན་ནི་ཡན་ལག་བསྒྲིབས་པའི་ཚེ་ལུས་ཀྱི་ཆ་ཤས་འགའ་ཡང་མ་ཚང་བ་མེད་པར་མཐོང་བར་འགྱུར་རོ། །ཅིའི་ཕྱིར་ཞེ་ན། བསྒྲིབས་པའི་ཡན་ལག་དང་མ་བསྒྲིབས་པའི་ལུས་གཅིག་ཡིན་པའི་ཕྱིར། 

			གལ་ཏེ། ཡན་ལག་དང་ཡན་ལག་ཅན་གཅིག་ཡིན་ན་ཡང་དེའི་ཚེ་ཡན་ལག་བསྒྲིབས་ཀྱི། ཡན་ལག་ཅན་ལུས་ནི་བསྒྲིབ་པ་མ་ཡིན་པས་སྐྱོན་མེད་(༣༢༤ན)དོ་ཞེ་ན། བཤད་པ། ཕྱེད་བསྒྲིབས་ཀྱང་། ཞེས་པ་ལ་སོགས་པ་སྟེ། ཡན་ལག་ཅུང་ཟད་ཅིག་བསྒྲིབས་པ་ལྟ་ཅི་སྨོས། ལུས་ཀྱི་ཕྱེད་བསྒྲིབས་ཀྱང་འདི་མ་བསྒྲིབས་པའི་གནས་སྐབས་སྔ་མ་ཁོ་ན་བཞིན་དུ་མ་ཚང་བ་མེད་པ་མཐོང་བར་ཐལ། ཅིའི་ཕྱིར་ཞེ་ན། མ་བསྒྲིབས་པའི་ཡན་ལག་ཅན་དང་གཅིག་ཡིན་པའི་ཕྱིར། ཅི་སྟེ་ཡང་ཡན་ལག་གི་ཚོགས་པ་མཐོང་བའི་སྒོ་ནས་ཡན་ལག་ཅན་དེ་མཐོང་དགོས་པའི་ཕྱིར། ཡན་ལག་མ་མཐོང་བ་ལས་ཡན་ལག་ཅན་དེ་རྟོགས་པར་མི་འགྱུར་རོ་ཞེ་ན། མ་ཡིན་ཏེ། ཞེས་གསུངས་ཏེ། ཁྱོད་ཀྱི་དོགས་པ་དེ་ནི་མ་ཡིན་ཏེ། ཡན་ལག་དང་ཡན་ལག་ཅན་དག་ཐ་དད་པ་མེད་པར་གཅིག་ཡིན་པས། རྣམ་པ་ཐམས་ཅད་དུ་བསྒྲིབས་པའི་ཡན་ལག་དང་མ་བསྒྲིབས་པའི་ཡན་ལག་གཉིས་ཀ་དང་འབྲེལ་བའི་རང་བཞིན་ཡན་ལག་ཅན་མ་རྟོགས་པར་ཐལ་བར་འགྱུར་བའི་ཕྱིར་རོ། །

			གཞན་ཡང་ཡན་ལག་ཅུང་ཟད་ཅིག་བསྒྲིབས་པའི་ཚེ་ཡན་ལག་ཉིད་མཐོང་གི་ཐམས་ཅད་ཀྱི་ཚེ་ཡན་ལག་ཅན་འདི་མ་མཐོང་བར་ཐལ་ལོ། །ཅིའི་ཕྱིར་ཞེ་ན། ཚུ་རོལ་དང་ཕ་རོལ་དང་དབུས་ཀྱི་ཆའི་ཡན་ལག་ཐམས་ཅད་ཀྱང་དུས་ཅིག་ཅར་དུ་མཐོང་བར་མི་ནུས་ཤིང་། ཡན་ལག་ཅན་ནི་ཡན་ལག་ཐམས་ཅད་ཀྱི་ཐུན་མོང་གི་དངོས་པོ་ཡིན་པའི་ཕྱིར་དང་། ཡན་ལག་ཅུང་ཟད་ཅིག་རྟོགས་པ་ལས་ཡན་ལག་ཅན་མཐོང་བ་ཡིན་ན་ནི། ཡན་ལག་ཅུང་ཟད་ཅིག་མཐོང་བ་ན་ཡང་དེ་བཞིན་དུ་ཡན་ལག་ཅུང་ཟད་དེ་ལ་ཁྱབ་པའི་ཡན་ལག་ཅན་རགས་པ་དེ་ཡང་མཐོང་བར་འགྱུར་རོ། །

			གསུམ་པ་ཁ་བསྒྱུར་མ་བསྒྱུར་ལ་བརྟགས་ནས་དགག་པ་ནི། གཅིག་ཁ་བསྒྱུར། ཞེས་གསུངས་ཏེ། ལུས་ཀྱི་ཆ་ཤས་གཅིག་ཁ་བསྒྱུར་ན་ལུས་(༣༢༤བ)ཐམས་ཅད་ཁ་བསྒྱུར་བར་འགྱུར་བའམ། ཡང་ན་ལུས་ཀྱི་ཆ་ཤས་འགའ་ཡང་ཁ་བསྒྱུར་བར་རྟོགས་པར་འགྱུར་རོ། །ཅིའི་ཕྱིར་ཞེ་ན། ཁ་བསྒྱུར་བ་དང་མ་བསྒྱུར་བའི་ཡན་ལག་དང་ཡན་ལག་ཅན་དག་གཅིག་ཡིན་པའི་ཕྱིར། ཅི་སྟེ་ཡན་ལག་ཁ་བསྒྱུར་གྱི་ཡན་ལག་ཅན་ཁ་མ་བསྒྱུར་རོ་ཞེ་ན། ཡན་ལགཅེས་གསུངས་ཏེ། ཡན་ལག་ཁ་བསྒྱུར་ན་ཡང་ཡན་ལག་ཅན་ཁ་མ་བསྒྱུར་བའི་ཕྱིར། ཡན་ལག་ཁ་བསྒྱུར་བ་དང་དེ་ལ་ཁྱབ་པའི་ཡན་ལག་ཅན་ཁ་མ་བསྒྱུར་བར་ཚད་མ་ལ་སྣང་བར་འགྱུར་ན། དེ་ལྟར་སྣང་བ་ཡང་མ་ཡིན་ནོ། །དེའི་ཕྱིར་ཕན་ཚུན་འགལ་བའི་ཆོས་དུ་མ་ཚོགས་པ་ནི་གཅིག་མ་ཡིན་ཏེ། དཔེར་ན། ཐ་དད་པའི་བུམ་པ་ལ་སོགས་པ་བཞིན་ནོ། །

			བཞི་པ་དོན་བསྡུ་བ་ནི། དེའི་ཕྱིར། ཞེས་གསུངས་ཏེ། རགས་པ་ནི་འགལ་བའི་ཆོས་དུ་མ་དང་ལྡན་པ་དེའི་ཕྱིར། གང་ཞིག་ཤེས་པ་ལ་དོན་འདྲ་བར་བྱེད་པ་པོའི་བདག་ཉིད་ཅན་གྱི་དོན་གཅིག་པུ་ནི་འགའ་ཡང་ཡོད་པ་མ་ཡིན་ནོ། །འདིར་རྡུལ་ཕྲ་རབ་དང་དེ་ཚོགས་པའི་རགས་པ་ནི་གཞན་གྱིས་ཁས་བླངས་པ་ཡིན་གྱི། སློབ་དཔོན་གྱི་བཞེད་པ་ནི་མ་ཡིན་ནོ། །

			གཉིས་པ་རང་རིག་པར་བསྟན་པ་ལ། རང་རིག་པའི་སྒྲུབ་བྱེད་བརྗོད། རང་ལས་དོན་གཞན་རིག་པ་ལ་གནོད་བྱེད་བསྟན། དེས་ན་རང་རིག་པར་གྲུབ་པའོ། །

			དང་པོ་ལ། རྩ་བས་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། དེ་ཉིད་ཀྱི་ཕྱིར། ཞེས་གསུངས་ཏེ། དོན་སྣང་གི་བློ་ཡིས་ཉམས་སུ་མྱོང་བྱ་ལས་གཞན་དུ་མེད་པ་དེའི་ཚེ་དོན་སྣང་གི་བློ་དེ་ནི་ཆོས་ཅན། ཡུལ་རང་ཉིད་ལས་གཞན་དུ་མེད་པ་དེ་ལྟར་རང་ཉིད་ཁོ་ན་འགལ་བ་ཡིན་ཏེ། བློ་དེ་ཡི་མྱོང་བར་བྱ་བའི་(༣༢༥ན)དངོས་པོ་བློ་རང་ལས་དོན་གཞན་དུ་ཡོད་པ་མ་ཡིན་པ་དེའི་ཚེ་གཟུང་བ་དང་འཛིན་པ་ཐ་དད་དུ་མེད་པའི་ཕྱིར་རོ། །

			གཉིས་པ་འགྲེལ་པས་རྒྱས་པར་བཤད་པ་ལ། གཟུང་འཛིན་གཉིས་མེད་པའི་རྟགས་ཀྱིས་དོན་གཞན་རིག་པ་དགག །དེས་བདག་ཉིད་རིག་པར་བསྒྲུབ། དེས་རང་གསལ་དུ་བསྒྲུབ་པའོ། །

			དང་པོ་ནི། ཡུལ་གྱི། ཞེས་གསུངས་ཏེ། དོན་སྣང་གི་བློ་ཆོས་ཅན། རང་ལས་ཐ་དད་པའི་དོན་འགའ་ཞིག་ཀྱང་ཉམས་སུ་མྱོང་བ་མ་ཡིན་ལ། ཉམས་སུ་མྱོང་བར་བྱ་བ་འདིའི་ཡང་ཉམས་སུ་མྱོང་བར་བྱེད་པ་པོ་ཉམས་སུ་མྱོང་བྱ་འགའ་ཞིག་ལས་གཞན་མ་ཡིན་ཏེ། ཡུལ་གྱི་མཚན་ཉིད་རྣམ་པར་འཇོག་པའི་རྒྱུ་སྐྱེས་པ་དང་འདྲ་བ་བཀག་པའི་ཕྱིར་ཏེ། མྱོང་བྱ་དང་མྱོང་བྱེད་དུ་བཞག་པ་དེ་ལ་ཡང་གཟུང་བ་དང་འཛིན་པའི་མཚན་ཉིད་ཐ་དད་པའི་ཚུལ་གྱིས་མྱོང་བྱ་དང་མྱོང་བྱེད་དུ་མེད་པའི་ཕྱིར་རོ། །

			གཉིས་པ་དེས་བདག་ཉིད་རིག་པར་བསྒྲུབ་པ་ནི། དེའི་ཕྱིར། ཞེས་གསུངས་ཏེ། དོན་སྣང་གི་བློ་ཆོས་ཅན། རང་གིས་ཉམས་སུ་མྱོང་བར་བྱ་བའི་ཡུལ་ནི། དོན་སྣང་གི་བློའི་བདག་ཉིད་ཁོ་ན་ཡིན་ལ། དོན་དུ་སྨྲ་བ་རྣམས་ཀྱིས་ཉེ་བར་བརྟགས་པ་བཞིན་དུ་མྱོང་བར་བྱ་བའི་དངོས་པོ་དོན་གཞན་ལ་བལྟོས་པ་ནི་མ་ཡིན་ནོ། །གང་གི་ཕྱིར་ཞེ་ན། བློ་རང་ལས་དོན་གཞན་པའི་མྱོང་བྱ་མེད་པ་དེའི་ཕྱིར། དེ་བཞིན་དུ་དོན་སྣང་གི་རྣམ་པར་ཤེས་པ་དེ་ཡང་རང་གི་མྱོང་བྱ་ལས་དོན་གཞན་འགའ་ཞིག་ནི་མ་ཡིན་ནོ། །ཅིའི་ཕྱིར་ཞེ་ན། མྱོང་བར་བྱ་བ་དེ་ཉིད་མྱོང་བར་བྱེད་པ་དང་གཞན་མ་ཡིན་པ་དེ་ཉིད་མཚུངས་པའི་ཕྱིར་རོ། །

			དེས་ན་མྱོང་བར་བྱ་བ་འདི་མངོན་སུམ་དུ་སོ་སོར་རིག་པར་བྱ་བ་ཉིད་ཡིན་པས། ཕྱི་རོལ་(༣༢༥བ)གྱི་དོན་ལྟར་དུ་སྣང་ཡང་མྱོང་བྱ་འདིའི་མངོན་སུམ་གྱི་ཚད་མ་དེའི་བདག་ཉིད་ཁོ་ནའོ། །

			གསུམ་པ་དེས་རང་གསལ་དུ་བསྒྲུབ་པ་ནི། དོན་སྣང་གི་བློ་དེ་ནི་ཆོས་ཅན། བདག་ཉིད་གསལ་ཞིང་རིག་པར་བྱེད་པ་ཞེས་ཀྱང་བརྗོད་དེ། རང་ཉིད་རབ་ཏུ་གསལ་བའི་བློ་ཡིན་པ་དེས་ནའི་ཕྱིར་ཏེ། དོན་སྣང་གི་བློ་དེའི་བདག་ཉིད་རིག་པར་སྐྱེས་པ་ཡིན་པའི་ཕྱིར། དཔེར་ན། མར་མེ་རང་གསལ་དུ་སྐྱེས་པ་བཞིན་ནོ། །

			འོ་ན་སྔོན་པོར་སྣང་བའི་རྣམ་པར་ཤེས་པས་སྔོན་པོ་མཐོང་བ་དེ་ཇི་ལྟར་ཞེ་ན། སྔོན་པོ། ཞེས་གསུངས་ཏེ། རྣམ་པར་ཤེས་པས་སྔོན་པོ་ལ་སོགས་པ་ཉམས་སུ་མྱོང་བ་ཞེས་བྱ་བ་ཡང་འཇིག་རྟེན་དུ་གྲགས་མོད། སྔོན་པོ་དེའི་རང་གི་ངོ་བོ་རྣམ་པ་ཉིད་ཉམས་སུ་མྱོང་བ་ལ་སྔོན་པོ་མྱོང་བ་ཉིད་དུ་ཐ་སྙད་འདོགས་པ་ཡིན་ནོ། །དེས་ན་སྔོན་པོའི་རྣམ་པ་ལས་དོན་གཞན་པའི་སྔོན་པོ་ནི་མེད་དོ་ཞེས་ཤེས་པར་བྱའོ། །

			གཉིས་པ་རང་ལས་དོན་གཞན་རིག་པ་ལ་གནོད་བྱེད་བསྟན་པ་ནི། རིག་བྱ། ཞེས་གསུངས་ཏེ། དོན་སྣང་གི་ཤེས་པ་ཆོས་ཅན། རིག་བྱ་གཟུང་བའི་རྣམ་པ་དང་རིག་བྱེད་འཛིན་པའི་རྣམ་པ་རྫས་ཐ་དད་དུ་མེད་དེ། གཟུང་འཛིན་ཐ་དད་དུ་འཁྲུལ་པས་བཏགས་པའི་ཕྱིར། དཔེར་ན། སྐྲ་དང་སྦྲང་མ་ལ་སོགས་ཤེས་པ་འཁྲུལ་པའི་ངོར་ཐ་དད་དུ་སྣང་བ་བཞིན་ནོ། །དེ་ལྟར་ན་ཡང་གང་གི་ཚེ་གཟུང་འཛིན་ཐ་དད་དུ་རྣམ་པར་ཕྱེ་བའི་མཚན་ཉིད་རྣམ་པར་བསླད་པ་ཅན་གྱིས་ཇི་ལྟ་ཇི་ལྟར་བློ་འཁྲུལ་པས་མཐོང་བར་གྱུར་པ་དེ་ལྟ་དེ་ལྟར་གཟུང་བ་དང་འཛིན་པ་འདི་ནི་རྣམ་པར་བྱས་པ་དེའི་ཚེ་གཟུང་བ་དང་འཛིན་པ་ཐ་དད་པའི་མཚན་ཉིད་ལ་ནི་བརྩད་ཅིང་དགག་པར་བྱ་བ་མ་ཡིན་ཏེ། སྣང་བ་ཙམ་ནི་མི་འགོག་པའི་ཕྱིར་རོ། །ཞེས་བྱ་བ་ནི་གཟུང་འཛིན་གཉིས་(༣༢༦ན)སུ་མེད་པར་སྟོན་པའི་བར་སྐབས་འདིར་འཁྲུལ་ངོར་གཟུང་འཛིན་ཐ་དད་པའི་རྣམ་གཞག་སྟོན་བྱེད་ཀྱི་ཚིགས་སུ་བཅད་པའོ། །

			གསུམ་པ་དེས་ན་རང་རིག་པར་གྲུབ་པ་ལ། རྩ་བ་དང་། འགྲེལ་པ་གཉིས་ལས། 

			དང་པོ་ནི། དེ་ཚེ། ཞེས་གསུངས་ཏེ། གང་གི་ཚེ་གཟུང་བ་དང་འཛིན་པ་གཉིས་སུ་མེད་པ་དེའི་ཚེ་དོན་སྣང་གི་ཤེས་པ་ཆོས་ཅན། ཡང་དག་པར་རང་ཉིད་རིག་པ་འབྲས་བུར་འདོད་པ་ཡིན་ཏེ། ཤེས་པ་རང་ཉིད་ལས་གཞན་རིག་པ་མེད་པའི་ཕྱིར། 

			གཉིས་པ་འགྲེལ་པ་བཤད་པ་ནི། གང་དག ཅེས་གསུངས་ཏེ། གང་དག་དོན་སྣང་གི་བློ་ཉིད་མ་རིག་པས་ཉེ་བར་བསླད་པས་གཟུང་བ་མེད་པ་ལ་གཟུང་བའི་རྣམ་པ་དང་། འཛིན་པ་མེད་པ་ལ་འཛིན་པའི་རྣམ་པ་ཉེ་བར་སྟོན་པ་སྐྱེ་བ་དེ་དག་ལ་ནི་ཆོས་ཅན། ཕྱིན་ཅི་ལོག་གི་བློའི་ངོར་ཕྱི་རོལ་རིག་པ་ལྟར་སྣང་ཡང་དོན་དམ་པར་ཤེས་པ་རང་ཉིད་རིག་པ་འབྲས་བུ་ཡིན་ཏེ། རིག་པར་བྱ་བ་ཤེས་པ་རང་ཉིད་ལས་གཞན་དུ་མེད་པའི་ཕྱིར། གལ་ཏེ། བདག་གིས་ཕྱི་རོལ་གྱི་དོན་རིག་གོ་ཞེས་ངེས་ཀྱི། རང་ཉིད་རིག་གོ་ཞེས་མ་གྲགས་ཤིང་། རིག་པ་ཡང་ངེས་པ་ལ་བལྟོས་པས་ཇི་ལྟར་ན་རང་རིག་པ་འབྲས་བུ་ཡིན་ཅེ་ན། དེ་ནི་བདེན་ཏེ། བདག་ཉིད་ཡུལ་དུ་རིག་པར་ངེས་པའི་རྒྱུ་མཚན་གྱིས་རང་རིག་འབྲས་བུར་བརྗོད་པ་མ་ཡིན་གྱི། དོན་རྟོགས་པར་འདོད་པ་གང་ཡིན་པ་དེ་ནི་དོན་དེའི་ངོ་བོའམ་རྣམ་པ་ལ་དོན་དུ་མངོན་པར་ཞེན་པའི་དབང་གིས་རྣམ་པ་རིག་པ་ལ་དོན་རིག་པར་ཐ་སྙད་བྱས་པ་ཡིན་པའི་ཕྱིར་རོ། །དེས་ན་ཕྱི་རོལ་གྱི་དོན་དུ་སེམས་པའི་དོན་ཉིད་ཀྱང་ཡང་དག་པར་རང་རིག་པའི་རྗེས་སུ་འགྲོ་བ་ཡིན་ཏེ། གང་གི་ཕྱིར་གལ་ཏེ། འཛིན་པའི་རྣམ་པ་ཡུལ་(༣༢༦བ)ཅན་ཉམས་སུ་མྱོང་བ་དེ་འདོད་པའི་རྣམ་པ་སྟེ་སིམ་པའི་རྣམ་པ་ཅན་གྱི་འཛིན་པའི་ཡུལ་ཅན་ནམ། དེ་ལས་ཕྱིན་ཅི་ལོག་མི་འདོད་པ་གདུང་བའི་རྣམ་པ་ཅན་གྱི་འཛིན་པའི་ཡུལ་ཅན་ཡིན་པར་འགྱུར་ན་དེའི་ཚེ་འདོད་པ་བདེ་བ་དང་། མི་འདོད་པ་སྡུག་བསྔལ་གྱི་རྒྱུའམ་ཡུལ་སོ་སོར་འཇོག་ཅིང་རིག་པར་འགྱུར་བ་ཡིན་ཏེ། དེའི་དོན་རྟོགས་པར་མངོན་པར་རློམ་ཡང་བདེ་བ་ལ་སོགས་པ་འཛིན་པ་དང་རྗེས་སུ་མཐུན་པར་ཡུལ་དུ་རྣམ་པར་འཇོག་པས། དོན་རིག་པར་ཐ་སྙད་བྱས་ཀྱང་ཤེས་པ་ནི་རང་གི་ཡུལ་ཁོ་ནར་རིགས་སོ། །དེའི་ཕྱིར་གཟུང་བའི་དོན་དུ་ཞེན་པར་བྱས་པ་ནི་གཞལ་བྱ། འཛིན་པའི་རྣམ་པ་ནི་ཚད་མ། གཟུང་བའི་རྣམ་པ་རང་གི་རང་བཞིན་རིག་པའི་བདག་ཉིད་དུ་ངེས་པ་ནི་འབྲས་བུའོ་ཞེས་ཆོས་མཆོག་གིས་སོ། །

			གཉིས་པ་གཞལ་བྱ་དང་ཚད་མ་བཤད་པ་ལ། བཤད་བྱའི་མདོ་འགོད་པ། དེ་ཉིད་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			གང་ཚེ་ཕྱི་རོལ་དོན་གཞལ་བྱ། །

			ཡུལ་དུ་སྣང་བ་ཉིད་དེ་འདིའི། །

			ཚད་མ་དེ་ཡིས་འཇལ་བར་བྱེད། །

			ཅེས་བྱ་བ་གསུངས་སོ། །

གང་གི་ཚེ། འཇིག་རྟེན་གྱི་ཞེན་པའི་ངོར་ཕྱི་རོལ་གྱི་དོན་གཞལ་བྱར་གྱུར་པ་དེའི་ཚེ་ཡུལ་དུ་སྣང་བའི་རྣམ་པ་དེ་ཉིད་གནས་ཚུལ་ལ་ཤེས་པ་རང་རིག་པ་ཡིན་ཀྱང་སྣང་ཚུལ་ལ་བལྟོས་ནས་དོན་རྟོགས་འདིའི་སྒྲུབ་བྱེད་ཀྱི་ཚད་མ་ཡིན་ཏེ། སྣང་ཚུལ་ལ་ཚད་མ་དེ་ཡིས་ཕྱི་རོལ་གྱི་དོན་འཇལ་བར་བྱེད་པའི་ཕྱིར་རོ། །

			གཉིས་པ་དེ་ཉིད་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་(༣༢༧ན)པའོ། །

			དང་པོ་ལ། ཕྱི་དོན་གཞལ་བྱར་བྱས་ཀྱང་དོན་རིག་པ་མི་འཐད། གཟུང་རྣམ་ཚད་མར་འཇོག་པའི་རྒྱུ་མཚན། འཛིན་རྣམ་ཚད་མར་མི་འཇོག་པའི་རྒྱུ་མཚན། དོན་རིག་པར་འཇོག་པའི་རྒྱུ་མཚན། རྩོད་པ་སྤང་བའོ། །

			དང་པོ་ལ། དངོས་དང་། ལས་ཀྱིས་བསྒྲིབས་པ་མི་འཐད་པའོ། །

			དང་པོ་ནི། 

			ཕྱི་རོལ་དོན་ནི་ཡོད་ན་ཡང་། །

			ཇི་ལྟར་ཉམས་སུ་མྱོང་ཉིད་དེ། །

			ངེས་པའི་བདག་ཉིད་རང་ངོ་བོས། །

			མ་ཡིན་དུ་མའི་བདག་སྐྱོན་ཕྱིར། །

			ཞེས་སྨོས་ཏེ། གལ་ཏེ། ཕྱི་རོལ་གྱི་དོན་ཡོད་པ་ལ་ནི་དོན་རིག་པ་འཐད་པ་མ་ཡིན་ནམ་ཞེ་ན། ཡང་དག་པར་ན་ཕྱི་རོལ་གྱི་དོན་ནི་མེད་མོད་ཀྱི། སེལ་བའི་ངོར་ཕྱི་རོལ་གྱི་དོན་ནི་ཡོད་ན་ཡང་སྐྱེས་བུའི་གཟུགས་གཅིག་ལ་བལྟ་བའི་དགྲ་གཉེན་གཉིས་ཆོས་ཅན། རང་རང་གི་བློ་ལ་ཡིད་དུ་མི་འོང་བ་དང་འོང་བར་ཇི་ལྟར་ཉམས་སུ་མྱོང་བ་ཉིད་ཀྱི་རྣམ་པ་དེ་རིག་པ་ལ་རྗེས་ཀྱི་རྟོག་པས་དོན་རིག་པར་ངེས་ཤིང་ཞེན་པའི་བདག་ཉིད་ཅན་ཡིན་གྱི། སྐྱེས་བུའི་གཟུགས་རང་གི་ངོ་བོས་ཡིད་དུ་འོང་མི་འོང་དུ་མར་གནས་པའི་ཕྱི་རོལ་གྱི་དོན་ནི་མ་ཡིན་ཏེ། ཡིན་ན་སྐྱེས་བུའི་གཟུགས་གཅིག་པུ་དེ་ཡིད་དུ་འོང་མི་འོང་དུ་མའི་བདག་ཉིད་དུ་ཐལ་བའི་སྐྱོན་ཡོད་པའི་ཕྱིར་རོ། །

			རྒྱན་ལས། 

			གལ་ཏེ། ཕྱིའི་དོན་ལ་ཡང་རང་རིག་པ་ཉིད་མཐོང་བས་དེ་ཉིད་ཡིན་མོད། དོན་རིག་པ་ནི་མི་རིགས་པའི་ཕྱིར་བཏང་བར་བྱ་བ་ཡིན་ནོ། །རིག་པ་རྣམས་རང་གི་ངོ་བོས་ཐ་དད་པའི་ཕྱིར་སྐྱེས་བུ་སོ་སོ་ལ་རྣམ་པ་དུ་མར་རིག་པ་མི་འཐད་ཀྱི། དོན་ནི་རང་གི་ངོ་བོས་རྣམ་པ་དུ་མར་རིག་པ་མ་ཡིན་ཏེ། བདག་ཉིད་དུ་མར་ཐལ་བའི་ཕྱིར་རོ། །ཞེས་གསུངས་སོ། །

			དུ་མར་འདོད་པ་ཉིད་དོ་ཞེ་ན། 

			བཤད་པ། 

			ཁས་(༣༢༧བ)བླངས་ན་ཡང་གཉིས་པོ་དག །

			ཐ་དད་པར་ནི་མྱོང་མི་འགྱུར། །

			ཞེས་སྨོས་ཏེ། འདོད་མི་འདོད་དུ་མར་ཁས་བླངས་ན་ཡང་གཟུགས་གཅིག་པུ་དེ་ལ་ལྟ་བའི་དགྲ་གཉེན་གྱི་དབང་ཤེས་གཉིས་པོ་དག་ཆོས་ཅན། སྐྱེས་བུའི་གཟུགས་གཅིག་པོ་དེ་འདོད་མི་འདོད་དུ་མ་ཐ་དད་པར་ནི་མྱོང་བར་མི་འགྱུར་ཏེ། གཅིག་གི་ངོ་བོར་དོན་ལ་གནས་པའི་ཕྱིར་རོ། །

			གཉིས་པ་ལས་ཀྱིས་བསྒྲིབས་པ་མི་འཐད་པ་ནི། 

			མ་མཐོང་བསྒྲིབས་ཕྱིར་མིན་ཅེ་ན། །

			དོན་གྱི་དབང་གིས་རྟོགས་མི་འགྱུར། །

			དུ་མའི་བདག་ཉིད་དངོས་དེ་ལ། །

			གཅིག་གི་བདག་ཏུ་མཐོང་བྱེད་པ། །

			མ་མཐོང་བ་དེ་ཇི་ལྟར་ན། །

			དོན་མཐོང་བྱེད་པར་འགྱུར་བ་ཡིན། །

			ཅེས་སྨོས་ཏེ། གལ་ཏེ། མ་མཐོང་བའི་ལས་ཀྱིས་བསྒྲིབས་པའི་ཕྱིར། དགྲ་གཉེན་རེ་རེའི་ཤེས་པ་ལ་འདོད་མི་འདོད་གཉིས་ཀ་སྣང་བ་མ་ཡིན་ནོ་ཞེ་ན། དབང་ཤེས་གཉིས་པོ་ཆོས་ཅན། སྐྱེས་བུའི་གཟུགས་ཕྱི་རོལ་དོན་གྱི་དབང་གིས་རྟོགས་པར་མི་འགྱུར་བར་ཐལ། སྐྱེས་བུ་གཅིག་ལ་དུ་མར་མཐོང་བའི་ཕྱིར། གཞན་ཡང་མ་མཐོང་བའི་ལས་དེ་ཆོས་ཅན། ཇི་ལྟར་ན། ཕྱི་རོལ་གྱི་དོན་མཐོང་བར་བྱེད་པར་འགྱུར་བ་ཡིན་ཏེ་མི་འཐད་པར་ཐལ། འདོད་མི་འདོད་དུ་མའི་བདག་ཉིད་ཅན་གྱི་སྐྱེས་བུའི་གཟུགས་ཀྱི་དངོས་པོ་དེ་ལ་འདོད་མི་འདོད་གཅིག་གི་བདག་ཉིད་དུ་མཐོང་བར་བྱེད་པའི་ཕྱིར་བསྡུ་བའོ་ཞེས་རྒྱན་གྱིའོ། །

			གཞན་དག་ན་རེ། 

			གལ་ཏེ་འདོད་དང་མི་འདོད་པར། །

			སྣང་བ་རྟོག་ཡིན་དོན་བློ་མིན། །

			ཅེས་སྨོས་ཏེ། གལ་ཏེ། འདོད་པ་དང་མི་འདོད་པར་སྣང་བ་ནི་རྟོག་པ་ཡིན་གྱི། དོན་གཅིག་དུ་མར་དབང་བློ་ལ་སྣང་བ་མ་ཡིན་པས་དུ་མར་ཐལ་བའི་སྐྱོན་མེད་དོ་ཞེ་ན། 

			བཤད་པ། 

			དེ་ལའང་འཆི་ལྟས་ལ་སོགས་པར། །

			མཚམས་སྦྱོར་མེད་(༣༢༨ན)སེམས་མཐོང་བ་ཡིན། །

			ཅེས་སྨོས་ཏེ། དབང་ཤེས་དེ་ལའང་དོན་གཅིག་འདོད་མི་འདོད་དུ་མར་སྣང་བ་ཡོད་དེ། འཆི་ལྟས་ཀྱིས་ཟིན་པས་སྔར་ཡིད་དུ་འོང་བའི་བུ་སྡུག་པ་མི་སྡུག་པར་མཐོང་བ་དང་། སྲོག་ཆགས་ཀྱི་དབང་པོའི་ཁྱད་པར་ལ་སོགས་པ་མིག་སེར་གྱི་ནད་ཅན་ལ་དུང་དཀར་སེར་པོར་སྣང་བའི་ཕྱིར་རྟོག་པས་མཚམས་སྦྱོར་བ་མེད་པར་ཕྱིན་ཅི་ལོག་གི་དབང་པོའི་སེམས་ནི་མཐོང་བ་ཡིན་པའི་ཕྱིར་རོ་ཞེས་ལྷའིའོ། །

			རྒྱན་ལས། 

			འཆི་ལྟས་ཀྱིས་ཟིན་པ་རྣམས་དོན་བློ་ཡང་རྣམ་པ་གཞན་དུ་མཐོང་བ་ཡིན་ནོ། །

			ཞེས་གསུངས་སོ། །

			གཉིས་པ་གཟུང་རྣམ་ཚད་མར་འཇོག་པའི་རྒྱུ་མཚན་ནི། 

			དེ་ཕྱིར་ཕྱི་རོལ་གཞལ་བྱ་ལའང་། །

			རང་ཉིད་ཉམས་མྱོང་འབྲས་ཡིན་རིགས། །

			གང་ཕྱིར་ཇི་ལྟར་འདིའི་རང་བཞིན། །

			དེ་ལྟར་དོན་ནི་རྣམ་པར་ངེས། །

			ཞེས་སྨོས་ཏེ། མངོན་སུམ་གྱིས་ཕྱི་དོན་མ་རིག་པ་དེའི་ཕྱིར། ཕྱི་རོལ་གྱི་དོན་གཞལ་བྱར་བྱས་པ་ལའང་ཤེས་པ་རང་ཉིད་ཉམས་སུ་མྱོང་བའི་རང་རིག་འབྲས་བུ་ཡིན་པར་རིགས་པ་དེ་བཞིན་དུ་དོན་དུ་སྣང་བའི་གཟུང་རྣམ་ཚད་མར་རིགས་པ་ཡིན་ཏེ། གང་གི་ཕྱིར་ན། ཇི་ལྟར་དོན་འདིའི་རང་བཞིན་ནམ་རྣམ་པ་མངོན་སུམ་ལ་སྣང་བ་དེ་ལྟར་རྗེས་ཀྱི་རྟོག་པས་དོན་དུ་ནི་རྣམ་པར་ངེས་ཤིང་ཞེན་པའི་ཕྱིར་རོ། །རིགས་ཤེས་པ་ཡང་དོན་ཡོད་ཀྱང་རང་རིག་པ་ནི་རིགས་པས་གྲུབ་པ་ཡིན་གྱི། དོན་མེད་པས་ཉམ་ཐག་ནས་རང་རིག་པ་ཁས་ལེན་པ་ནི་མ་ཡིན་ནོ། །

			གསུམ་པ་འཛིན་རྣམ་ཚད་མར་མི་འཇོག་པའི་རྒྱུ་མཚན་ནི། གལ་ཏེ། ཤེས་པ་ལས་ཐ་དད་མེད་པ་རིག་པའི་ཕྱིར་འཛིན་པའི་རྣམ་པ་ཡང་ཅིའི་ཕྱིར་ཚད་མ་མ་ཡིན་ཅེ་ན། 

			བཤད་པ། 

			དེ་ཚེ་དོན་སྣང་འདི་ཉིད་ནི། །

			ཚད་ཡིན་ཡོད་དུ་ཟིན་ཀྱང་(༣༢༨བ)ནི། །

			དོན་གཞན་མིན་ཕྱིར་ཕྱི་རོལ་ལ། །

			འཛིན་བདག་བལྟོས་པར་བྱ་བ་མིན། །

			ཅེས་སྨོས་ཏེ། ཕྱི་རོལ་གྱི་དོན་གཞལ་བྱ་ལ་རང་རིག་འབྲས་བུར་བྱས་པ་དེའི་ཚེ་དོན་གྱི་རྣམ་པ་སྣང་བའི་གཟུང་བའི་རྣམ་པ་འདི་ཉིད་ནི་ཚད་མ་ཡིན་གྱི། འཛིན་པའི་རྣམ་པ་ཡོད་དུ་ཟིན་ཀྱང་ནི་རང་ལས་དོན་གཞན་རིག་པ་མ་ཡིན་པའི་ཕྱིར། འཛིན་པའི་རྣམ་པའི་བདག་ཉིད་དེ་ཕྱི་རོལ་གྱི་དོན་ལ་བལྟོས་པར་བྱ་བའི་ཚད་མར་བཞག་པ་མ་ཡིན་ནོ། །

			ཇི་སྐད་དུ་རྒྱན་ལས། 

			དེའི་ཕྱིའི་དོན་ལ་ཡང་རང་རིག་པ་ཉིད་འབྲས་བུ་ཡིན་གྱི། དོན་རིགས་པ་ནི་མ་ཡིན་ཏེ། དེ་རིག་པ་ལ་མ་ཞུགས་པའི་ཕྱིར་རོ། །འབྲས་བུ་འདི་ལ་ཡང་ཚད་མ་ནི་དོན་གྱི་རྣམ་པ་ཉིད་ཡིན་ཏེ། ཇི་སྐད་དུ་སློབ་དཔོན་གྱིས། གང་གི་ཚེ། ཕྱི་རོལ་ཉིད་གཞལ་བྱ་ཉིད་ཡིན་པ་དེའི་ཚེ་ན་ཡུལ་དུ་སྣང་བ་ཉིད་འདིའི་ཚད་མ་ཡིན་ནོ། །འདི་ལྟར་ཤེས་པ་རང་རིག་པར་བྱ་བ་ཡིན་ཀྱང་རང་གི་ངོ་བོ་ལ་མ་བལྟོས་པར་དོན་དུ་སྣང་བ་ཉིད་འདིའི་ཚད་མ་ཡིན་ནོ། །

			ཞེས་གསུངས་སོ། །

			དོན་སྣང་དེ་ཉིད་དོན་འདྲའི་སྒྲུབ་བྱེད་དུ་བསྟན་པའི་ཕྱིར། 

			གང་ཕྱིར་ཇི་ལྟར་དོན་བདག་དེ། །

			ཤེས་ལ་གནས་པ་དེ་ལྟ་བུར། །

			འདི་ནི་དེ་ལྟར་གནས་སོ་ཞེས། །

			ངེས་བྱེད་བདག་ཉིད་རིག་པ་ཡིན། །

			ཅེས་སྨོས་ཏེ། དོན་སྣང་ཆོས་ཅན། དོན་འདྲའི་སྒྲུབ་བྱེད་ཡིན་ཏེ། གང་གི་ཕྱིར་ན། ཇི་ལྟར་དོན་གྱི་རྣམ་པའི་བདག་ཉིད་དེ་ནི་ཤེས་པ་ལ་གནས་པའི་རྣམ་པ་གཙང་མི་གཙང་དུ་སྣང་བ་དེ་ལྟ་བུར་ཕྱི་དོན་འདི་ནི་གཙང་མི་གཙང་དེ་ལྟར་གནས་སོ་ཞེས་རྟོག་པས་ངེས་པར་བྱེད་པའི་ཕྱིར། དེས་ན་དོན་སྣང་གི་ཤེས་པ་ཆོས་ཅན་སེལ་བའི་ངོར་དོན་རིག་པ་ལྟར་སྣང་ཡང་གནས་ཚུལ་ལ་བདག་ཉིད་རིགས་ཡིན་ཏེ། རང་ལ་སྣང་བའི་རྣམ་པ་ཉིད་མྱོང་བའི་(༣༢༩ན)ཕྱིར་རོ་ཞེས་པ་ལྷའིའོ། །

			བཞི་པ་དོན་རིག་ཏུ་འཇོག་པའི་རྒྱུ་མཚན་ནི། 

			དེ་ཕྱིར་དེ་ཉིད་དོན་རིག་འདོད། །

			འདི་ལྟར་དོན་བདག་སྣང་མ་ཡིན། །

			དེ་ཡི་སྒྲུབ་བྱེད་བློ་ལ་ནི། །

			གནས་དོན་དེ་ཡི་བྱ་བ་དེ། །

			གང་ཕྱིར་ཅི་ལྟར་དོན་དེ་ནི། །

			གནས་པ་དེ་ལྟར་དེ་རབ་གསལ། །

			ཞེས་སྨོས་ཏེ། ཐ་སྙད་ཙམ་དུ་དོན་རིག་པར་འཇོག་པའི་རྣམ་པ་དེ་གནས་ཚུལ་ལ་ཤེས་པ་ཡིན་པ་དེའི་ཕྱིར། དོན་སྣང་གི་བློ་ཆོས་ཅན། རང་རིག་པར་གནས་པའི་ཚུལ་དེ་ཉིད་ལ་ཐ་སྙད་ཙམ་དུ་དོན་རིག་པར་འདོད་པའི་རྒྱུ་མཚན་ཡོད་དེ། འདི་ལྟར་ཤེས་པ་ཉིད་གཟུང་བྱར་སྣང་གི་དོན་བདག་ཉིད་སྣང་བ་མ་ཡིན་པའི་ཕྱིར་རོ། །

			རྒྱན་ལས། 

			གང་གི་ཕྱིར་མི་སྣང་བ་ནི་མངོན་སུམ་གྱི་གཞལ་བྱ་མ་ཡིན་ནོ། །ཇི་ལྟར་ལྐོག་ཏུ་གྱུར་པའི་དོན་ལ་མངོན་སུམ་འཇུག་མངོན་སུམ་གྱི་འབྲས་བུ་རྣམ་པར་བཞག་པའི་སྐབས་ཡིན་ནོ། །དེའི་ཕྱིར་རང་གི་ངོ་བོ་མངོན་སུམ་ཡིན་པའི་ཕྱིར་དང་། གཞན་རིག་པ་མེད་པའི་ཕྱིར་རང་རིག་པ་འབྲས་བུ་ཡིན་ནོ། །

			ཞེས་གསུངས་སོ། །

			གཞན་ཡང་ཐ་སྙད་དུ་དོན་རིག་པ་ཡིན་ཀྱང་གནས་ཚུལ་ལ་རང་རིག་པར་གྲུབ་བོ། །དོན་རིག་པར་ཐ་སྙད་བཏགས་ཀྱང་གནས་ཚུལ་ལ་རང་རིག་པ་དེའི་སྒྲུབ་བྱེད་ནི་དོན་སྣང་གི་བློ་ལ་གནས་ཤིང་། སྣང་བའི་དོན་གྱི་རྣམ་པ་ཉིད་ཡིན་པའི་ཕྱིར། གཟུང་བའི་རྣམ་པ་དེའི་བསྒྲུབ་པར་བྱ་བ་ཡང་རང་རིག་པ་དེ་ཉིད་ཡིན་ཏེ། གང་གི་ཕྱིར་ན་ཇི་ལྟར་དོན་གྱི་རྣམ་པ་དེ་ནི་འདོད་མི་འདོད་དུ་གནས་པ་དེ་ལྟར་ཤེས་པ་དེའི་རང་བཞིན་དུ་རབ་ཏུ་གསལ་བའི་ཕྱིར་ཞེས་རྒྱན་གྱིས་སོ། །

			ལྷས། 

			འདོད་མི་འདོད་ལ་སོགས་པ་མྱོང་བའི་ངོ་བོ་རང་རིག་པ་སྟོན་པར་བྱེད་དོ། །

			ཞེས་སོ། །

			དེ་ལྟར་ན་འོ་ན་རྣམ་པ་ཚད་མ་ནི་ཕྱིའི་དོན་ལ་འཇུག་(༣༢༩བ)ལ། འབྲས་བུ་རང་རིག་པ་ནི་ཤེས་པ་རང་གི་ངོ་བོ་ལ་འཇུག་པའི་ཕྱིར་ཚད་འབྲས་ཡུལ་ཐ་དད་དུ་ཐལ་ལོ་ཞེ་ན། 

			བཤད་པ། 

			དོན་འཇོག་དེ་ཡི་བདག་ཉིད་ཕྱིར། །

			རང་རིག་ཡིན་ཀྱང་དོན་རིག་འདོད། །

			དེ་ཕྱིར་ཡུལ་ཐ་དད་པའང་མིན། །

			ཅེས་སྨོས་ཏེ། དེ་ནི་མ་ཡིན་ཏེ། འདི་ལྟར་ཐ་སྙད་ཀྱི་ཚེ་དོན་དུ་འཇོག་པ་དེ་ཉིད་ཡང་དག་པར་ན་ཤེས་པ་དེའི་བདག་ཉིད་ཡིན་པའི་ཕྱིར། དོན་དུ་སྣང་བ་དེ་ཉིད་ཡང་དག་པར་ན་རང་རིག་ཡིན་ཀྱང་ཐ་སྙད་ཀྱི་ཚེ་དོན་རིག་གོ་ཞེས་བཏགས་པ་ཙམ་དུ་འདོད་དོ། །དེ་ལྟར་ན་ཐ་སྙད་ཀྱི་ཚེ་སྣང་ཚུལ་ལ་བལྟོས་ནས་དོན་རིག་པར་བཞག་པ་དེ་ཉིད་གནས་ཚུལ་ལ་བལྟོས་ནས་རང་རིག་པར་འཇོག་པ་དེའི་ཕྱིར། ཚད་འབྲས་ཡུལ་ཐ་དད་པའང་མ་ཡིན་ནོ། །

			ཇི་སྐད་དུ་རྒྱན་ལས། 

			འདི་དོན་དམ་པར་ནི་རང་རིག་པ་ཉིད་ཡིན་ལ། ཐ་སྙད་དུ་ནི་དོན་རིག་པ་ཡིན་ནོ། །དེ་ནི་ཐ་སྙད་ལ་བལྟོས་ཏེ་དེ་ཉིད་ལ་འབྲས་བུ་ཡིན་ལ། ཚད་མ་ཡང་དོན་ཉིད་ལ་ཡིན་པའི་ཕྱིར་ཡུལ་ཐ་དད་པར་ག་ལ་འགྱུར། དོན་དམ་པ་ལ་བལྟོས་ནས་གཉིས་ཀ་རང་གི་ངོ་བོ་ལ་ཡིན་ཏེ། ཞེས་གསུངས་སོ། །

			འོ་ན་ཕྱི་རོལ་གྱི་དོན་གཞལ་བར་བྱ་བ་ལ་ཅིའི་ཕྱིར་རང་རིག་པ་འབྲས་བུར་བཞག་ཅེ་ན། 

			བཤད་པ། 

			རང་གི་ངོ་བོ་དཔྱོད་པ་ན། །

			རང་རིག་འབྲས་བུ་ཡིན་པར་བཤད། །

			དོན་རིག་དེ་ཡི་བདག་ཉིད་ཕྱིར། །

			ཞེས་སྨོས་ཏེ། དོན་སྣང་གི་བློ་དེ་རང་གི་ངོ་བོ་མ་དཔྱད་པ་ན་དོན་རིག་པ་ཡིན་ཀྱང་རང་གི་ངོ་བོ་ངེས་པར་དཔྱོད་པ་ན་རང་རིག་པ་འབྲས་བུ་ཡིན་པར་བཤད་དེ། ཐ་སྙད་དུ་དོན་རིག་པར་འཇོག་བྱེད་ཀྱི་རྣམ་པ་དེ་དོན་སྣང་གི་ཤེས་པ་དེའི་བདག་ཉིད་ཡིན་པའི་ཕྱིར་རོ། །

			རྒྱན་ལས། 

			རིག་པའི་རང་གི་(༣༣༠ན)ངོ་བོ་མ་དཔྱད་པ་ན་དོན་རིག་པ་ཡིན་ཀྱང་། ངེས་པར་དཔྱད་ན་རང་རིག་པ་ཉིད་ཡིན་ནོ། །ཞེས་གསུངས་སོ། །

			ལྔ་པ་རྩོད་པ་སྤང་བ་ལ། གཞན་དག་ན་རེ། དོན་སྣང་གི་ཤེས་པ་ལ་ཕྱི་རོལ་གྱི་དོན་རང་གི་ངོ་བོས་མི་སྣང་གི་ཤེས་པ་ཉིད་རང་གི་རང་བཞིན་དུ་སྣང་བ་ཡིན་ན། ཇི་ལྟར་ཕྱི་རོལ་གྱི་དོན་གཞལ་བྱ་ཡིན་ཅེ་ན། 

			བཤད་པ། 

			དེ་དང་འདྲ་བའམ་གཞན་འདྲའང་རུང་། །

			ཤེས་པ་དེ་ལྟར་སྣང་བ་ཡི། །

			རྒྱུ་ནི་དོན་ཡང་ཡིན་པས་ན། །

			དོན་ནི་གཞལ་བྱ་ཉིད་དུ་འདོད། །

			ཅེས་སྨོས་ཏེ། དེ་དང་འདྲ་བ་སྟེ་འདོད་པའི་རྣམ་པའམ་གཞན་འདྲ་བ་སྟེ་མི་འདོད་པའི་རྣམ་པ་ཞེས་པ་དང་། ཡང་ན་དེ་དང་འདྲ་བ་དོན་དངོས་སུ་སྣང་བའམ། གཞན་དང་འདྲ་བ་དོན་དངོས་སུ་མི་སྣང་བ་གང་ཡིན་ཀྱང་རུང་དཔྱོད་པ་བོར་ནས། དོན་སྔོ་སོགས་ནི་ཆོས་ཅན། མ་དཔྱད་པའི་ཐ་སྙད་ཙམ་དུ་སྔོན་འཛིན་མིག་ཤེས་ཀྱི་གཞལ་བྱ་ཉིད་དུ་འདོད་དེ། དབང་པོ་ཤེས་པའི་རྒྱུ་ཡིན་པ་དེ་ལྟར་རེ་ཞིག་སྔོ་འཛིན་གྱི་ཤེས་པ་ལ་སྔོན་པོའི་རྣམ་པ་ཇི་ལྟ་བ་དེ་ལྟར་སྣང་བའི་རྒྱུ་ནི་དོན་སྔོན་པོ་ཡང་ཡིན་པས་ནའོ། །

			དེ་ནི་རང་མི་འདོད་མོད་ཀྱི། གཞན་དགག་པར་བཞེད་ནས་བསྟན་ཏེ། 

			ཇི་སྐད་དུ་ལྷས། 

			དེ་ཡང་མི་འདོད་མོད་ཀྱི། གཞན་དགག་པར་བཞེད་ནས་བསྟན་པ་ཡིན་ནོ། །འདིར་དེ་ལྟ་བུར་གྱུར་པའི་རྣམ་པ་ཤེས་པ་བསྐྱེད་པའི་རྟེན་དུ་གྱུར་པ་འགོག་པ་མ་ཡིན་ན་གང་གིས་ན་དེ་ལྟར་ལན་དུ་འགྱུར། ཞེས་སོ། །

			རྒྱན་ལྟར་ན་དོན་དེ་དང་འདྲ་བའམ་དོན་ལས་གཞན་རྣམ་པ་འདྲའང་རུང་རྣམ་པར་དཔྱད་པ་བོར་བའི་ཚེ་ཕྱི་རོལ་གྱི་དོན་ནི་གཞལ་བྱ་ཉིད་དུ་འདོད་དེ། དོན་སྣང་གི་ཤེས་པ་ལ་དོན་གྱི་རྣམ་པ་ཇི་ལྟ་བ་(༣༣༠བ)བཞིན་དེ་ལྟར་སྣང་བའི་རྒྱུ་ནི་ཐོག་མ་མེད་པ་ནས་དོན་དུ་ཞེན་པའི་བག་ཆགས་ཀྱང་ཡིན་པས་ནའོ། །

			ཇི་སྐད་དུ་རྒྱན་ལས། 

			གལ་ཏེ། རྒྱུ་ཉིད་ལས་དམིགས་པ་ཡིན་ན། བག་ཆགས་ཀྱི་རྒྱུ་རྐྱེན་ཉིད་དུ་འཐད་པ་མ་ཡིན་ནམ། དེ་ནི་རྒྱུ་མ་ཡིན་པ་མ་ཡིན་ཏེ། བག་ཆགས་ཀྱི་རྣམ་པ་ནི་རྣམ་པ་དེ་བསྐྱེད་པ་ལ་ནུས་པ་མཐོང་བའི་ངེས་པ་ཡིན་ནོ། །

			ཞེས་གསུངས་སོ། །

			ལྷ་དབང་བློ་ནི། 

			འདི་ལ་གཞན་དག་གི་བསམ་པ། །

			ཇི་ལྟར་རྣམ་པ་འགའ་ཞིག་ལྟར། །

			དོན་དངོས་མེད་པར་སྣང་ཅན་དེ། །

			ཇི་ལྟར་དོན་འཛིན་ཅེ་ན། 

			ཞེས་སྨོས་ཏེ། དཔེ་ཇི་ལྟར། སྐྲ་ཤད་སོགས་དངོས་པོ་མེད་པར་རྣམ་པ་འགའ་ཞིག་སྣང་བ་དེ་ལྟར་ཕྱི་རོལ་གྱི་དོན་མེད་པར་ཡང་དོན་དུ་སྣང་བ་ཅན་གྱི་བློ་དེ་ཆོས་ཅན། ཇི་ལྟར་འདོད་མི་འདོད་ཀྱི་དོན་འཛིན་ཏེ་མི་འཛིན་པར་ཐལ། ཕྱི་རོལ་གྱི་དོན་དངོས་མེད་པའི་ཕྱིར་ཞེ་ན། 

			བཤད་པ། 

			བདེན། །

			དེ་འདྲ་ངས་ཀྱང་མི་ཤེས་སོ། །

			ཞེས་སྨོས་ཏེ། དེས་ནི་ཁོ་བོའི་འདོད་པ་གྲུབ་པས་བདེན་ཏེ། ཞིབ་མོར་དཔྱད་པ་ན་ཕྱི་རོལ་གྱི་དོན་མ་གྲུབ་པ་ལ་དོན་རིག་པའི་ཚད་མ་དེ་འདྲ་བ་ཆོས་ཀྱི་གྲགས་པ་ངས་ཀྱང་འཇོག་མི་ཤེས་སོ། །

			དེ་ལྟར་ན་ཐམས་ཅད་བག་ཆགས་ཀྱི་བྱས་པ་ཙམ་ཡིན་ཏེ། 

			དེའི་ཕྱིར་བཅོམ་ལྡན་འདས་ཀྱིས་ཀྱང་། 

			ཆོས་ཐམས་ཅད་ནི་བག་ཆགས་ཀྱི་གཞི་ཅན། ཞེས་གསུངས་སོ། །

			དེ་བཞིན་རྒྱན་ལས་ཀྱང་། 

			རྨི་ལམ་མཐོང་རྣམས་གཅིག་ལ་ནི། །

			སྣ་ཚོགས་སུ་ནི་སྣང་བ་འདི། །

			ཐོག་མེད་བག་ཆགས་དང་འབྲེལ་བས། །

			དབང་དུ་བྱས་པའི་སེམས་ཡིན་ནོ། །

			འབྲས་བུ་ཡིན་ཕྱིར་འབྲས་བུ་ཀུན། །

			བག་ཆགས་དང་ནི་འབྲེལ་པ་ཅན། །

			རྫ་མཁན་ལ་སོགས་འབྲས་བུ་ཡང་། །

			རྨི་ལམ་མཐོང་བའི་འབྲས་བུ་བཞིན། །(༣༣༡ན)

			གཙོ་བོ་དབང་ཕྱུག་སོགས་དང་ནི། །

			གཞན་ཡང་བཏགས་པ་གང་ཡིན་པ། །

			དེ་ནི་བག་ཆགས་འབྲེལ་པ་ལས། །

			རྨོངས་པའི་སེམས་ཀྱིས་གཡོ་བ་ཡིན། །

			དེ་ནི་གཙོ་བོ་རྣམས་ཀྱི་གཙོ། །

			དེ་བཞིན་དབང་ཕྱུག་རྣམས་ཀྱིས་ནི། །

			དབང་ཕྱུག་འགྲོ་ཀུན་བྱེད་པོ་སྟེ། །

			ལྷག་པའི་མཆོག་ནི་བག་ཆགས་ཡིན། །ཅེས་དང་། 

			དེ་ལྟར་གཙོ་བོ་དབང་ཕྱུག་དང་། །

			བྱེད་པོ་སྨྲ་བའི་ཆུ་ཀླུང་ནི། །

			མྱུར་འབབ་འཇུག་རྣམས་ཚད་ཆེ་བ། །

			བག་ཆགས་རྒྱ་མཚོར་ཞུགས་ཟད་འགྱུར། །

			ཞེས་བྱ་བ་ལ་སོགས་པ་རྒྱ་ཆེར་གསུངས་སོ། །

			འདིར་ཁ་ཅིག །རྒྱུ་ནི་དོན་ཡང་ཡིན་པས་ན། །ཞེས་པའི་གཞུང་འདིས་ཕྱི་རོལ་གྱི་དོན་དེ་ཉིད་དོན་སྣང་གི་ཤེས་པའི་རྒྱུར་བཤད་པས། ཕྱི་རོལ་དོན་ནི་ཡོད་ན་ཡང་། །ཞེས་པ་ནས། དེ་འདྲ་ངས་ཀྱང་མི་ཤེས་སོ། །ཞེས་པའི་བར་གྱི་གཞུང་རྣམས་ཀྱིས་མདོ་སྡེ་པའི་ངེས་པའི་དོན་གྱི་ཚད་འབྲས་གཞལ་གསུམ་གྱི་རྣམ་པར་བཞག་པ་བསྟན་པར་བཞེད་པ་མང་མོད་ཀྱི། དེ་དག་གིས་ནི་རང་ཉིད་མདོ་སྡེ་པའི་གྲུབ་པའི་མཐའ་ལ་མངོན་པར་དགའ་བ་ལྷུར་ལེན་པ་གཞན་ལ་སྟོན་པ་དང་། རིགས་པའི་དབང་ཕྱུག་དག་གིས་ཕྱི་རོལ་གྱི་དོན་གནས་སྐབས་སུ་ཞལ་གྱིས་བཞེས་པའི་དགོངས་པའི་ཟབ་གནད་མ་མཁྱེན་པས་ནོངས་པ་ཡིན་ཏེ། འདི་ལྟར། དོན་རིག་གང་ཡིན་སོ་སོར་རིག །ཅེས་པ་ནས། དེ་འདྲ་ངས་ཀྱང་མི་ཤེས་སོ། །ཞེས་པའི་བར་འདིར་ཕྱི་རོལ་གྱི་དོན་གཞལ་བྱར་བཤད་པ་གང་ཡིན་པ་དེ་ཐམས་ཅད་ནི་རྟོག་པའི་སྣང་ཚུལ་ལ་བལྟོས་ནས་ཐ་སྙད་ཙམ་དུ་ཡོད་པར་ཞལ་གྱིས་བཞེས་པ་ལྟར་མཛད་པ་ཡིན་གྱི། ཡང་དག་པར་ན་ཕྱི་དོན་མེད་པར་བཤད་པ་ཁོ་ནར་སྣང་བའི་ཕྱིར་དང་། ལྷ་རྒྱན་(༣༣༡བ)གྱི་འགྲེལ་པ་དག་ལས་ཀྱང་། ཕྱི་རོལ་གྱི་དོན་ནི་མངོན་སུམ་དང་རྗེས་སུ་དཔག་པའི་ཚད་མ་དག་གིས་མ་མཐོང་བར་བཤད་པའི་ཕྱིར་དང་། ཐ་སྙད་དུ་ཁས་བླངས་པའི་ཕྱི་རོལ་གྱི་དོན་གང་ཡིན་པ་དེ་ཉིད་ཡང་དག་པར་ན་ཤེས་པ་ཉིད་ཡིན་པར་བཤད་སྣང་བའི་ཕྱིར་དང་། རྒྱུ་ནི་དོན་ཡང་ཡིན་པས་ན། །ཞེས་པར་ཕྱི་དོན་ཞལ་གྱིས་བཞེས་པ་ཡིན་ན། དེ་མ་ཐག་ཏུ། དོན་དངོས་མེད་པར་སྣང་ཅན་དེ། །ཇི་ལྟར་དོན་འཛིན་ཞེ་ན་བདེན། །ཞེས་པའི་ཐལ་འགྱུར་ལ་གཏན་ཚིགས་མ་གྲུབ་པའི་ལན་མཛད་རིགས་པ་ལས། བདེན་ལན་མཛད་པ་ཡང་སློབ་དཔོན་ལ་མི་འོས་པའི་ཕྱིར་རོ། །

			ཅི་སྟེ་ཡང་། དོན་དངོས་མེད་པར་སྣང་ཅན་དེ། །ཞེས་པ་འདི། རྒྱུ་ནི་དོན་ཡང་ཡིན་པས་ན། །ཞེས་པའི་གཞུང་ལས་འཕྲོས་པའི་རྩོད་པ་མ་ཡིན་ནམ་ཞེ་ན། མ་ཡིན་ཏེ། ལྷའི་འགྲེལ་པ་ལས། དོན་ཡང་རྒྱུ་ཡིན་ནོ། །ཤེས་པའི་ཞེས་བྱ་བའི་དབང་དུ་བྱས་ནས་དོན་ནི་གཞལ་བྱ་ཉིད་དུ་འདོད་དོ། །དེ་ཡང་རང་མི་འདོད་མོད་ཀྱི། གཞན་དགག་པར་བཞེད་ནས་བསྟན་པ་ཡིན་ནོ། །འདིར་དེ་ལྟ་བུར་གྱུར་པའི་རྣམ་པར་ཤེས་པ་བསྐྱེད་པའི་རྟེན་དུ་གྱུར་པ་འགོག་པ་མ་ཡིན་ན། གང་གིས་ན་དེ་ལྟར་ལན་དུ་འགྱུར། འོན་ཀྱང་འདི་ལྟ་སྟེ། ཇི་ལྟར་རྣམ་པ་འགའ་ཞིག་ལྟར། །ཞེས་གཞུང་སྔ་མ་ལ་འཕྲོས་པའི་རྩོད་པར་བཤད་པའི་ཕྱིར་དང་། རྒྱན་ལས་ཀྱང་། གཞུང་སྔ་མ་ལས་འཕྲོས་པར་བཤད་འདུག་པའི་ཕྱིར་རོ། །འོན་ཀྱང་རྒྱུ་ནི་ཞེས་པ། ལྷས། གཞན་གྱི་ཁས་བླངས་རྟགས་སུ་བཀོད་ནས་གཞན་འགོག་པར་བཞེད་ལ། རྒྱན་གྱིས། དོན་སྣང་གི་བག་ཆགས་ཉིད་ལ་བཞེད་པ་ནི་ཁྱད་པར་རོ། །

			འདིར་སྨྲས་པ། 

			རྒྱུ་སྐར་བྱེ་བའི་དབུས་གནས་པས། །

			རང་འོད་འབད་ནས་(༣༣༢ན)སྤྲོས་མོད་ཀྱང་། །

			པད་དཀར་འདབ་བརྒྱའི་གེ་སར་ནི། །

			ཉིན་བྱེད་མིན་པ་སུ་ཡིས་ཕྱེ། །

			ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པའོ། །

			གཉིས་པ་བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། ཕྱི་དོན་གཞལ་བྱར་བྱས་ཀྱང་རང་རིག་པར་རིགས་པ། དེ་ལ་རྩོད་པ་སྤང་བ། གཟུང་རྣམ་ཚད་མར་འཐད་པའི་སྒྲུབ་བྱེད་བཤད་པའོ། །

			དང་པོ་ནི། ཕྱི་རོལ། ཞེས་གསུངས་ཏེ། གཟུང་བ་དང་འཛིན་པ་ཐ་དད་དུ་མངོན་པར་ཞེན་པའི་བློ་ངོར་ཕྱི་རོལ་གྱི་དོན་ནི་གཞལ་བྱར་ཡོད་ཀྱང་རང་རིག་པ་ཇི་ལྟ་བ་བཞིན་དུ་རྣམ་པར་རིག་པ་ལས་མ་འདས་ཀྱང་དོན་རྟོགས་པར་ཐ་སྙད་འཇོག་ཅིང་འགྲུབ་པའི་ཕྱིར། འཁྲུལ་ངོར་དོན་རིག་ཀྱང་གནས་ཚུལ་ལ་རང་རིག་པ་དེ་ཉིད་འབྲས་བུར་རིགས་སོ། །

			གལ་ཏེ། ཕྱི་རོལ་གྱི་དོན་གཞལ་བྱར་མེད་པ་མ་ཡིན་ནམ། ཇི་ལྟར་ན་རང་རིག་པ་འབྲས་བུ་ཡིན་ཅེ་ན། དོན། ཞེས་གསུངས་ཏེ། ཕྱི་རོལ་གྱི་དོན་གཞལ་བྱར་བྱས་པ་དེ་ཡང་མ་བརྟགས་གཅིག་པུ་ཉམས་དགའ་བ་ཉིད་དུ་བཞག་པ་ཉིད་ཀྱི་ཕྱི་རོལ་གྱི་དོན་རང་གི་ངོ་བོ་ཉིད་ཇི་ལྟ་བ་བཞིན་གཞལ་བྱར་རྣམ་པར་འཇོག་པ་ནི་མ་ཡིན་ཏེ། དོན་རང་གི་ངོ་བོ་ཇི་ལྟ་བ་བཞིན་དུ་རྣམ་པར་འཇོག་ན་ཤེས་པ་ཐམས་ཅད་རྣམ་པ་གཅིག་ཏུ་སྣང་བར་ཐལ་བའི་ཕྱིར་རོ། །རྣམ་པ་གཅིག་ཏུ་འདོད་པ་ཉིད་དོ་ཞེ་ན། ཤེས་པའི་རྣམ་པ་ནི་དུ་མར་རྣམ་པར་རིགས་ཏེ། གང་གི་ཕྱིར་དངོས་པོའི་རང་བཞིན་གཅིག་ཉིད་སྐྱེས་བུ་གཅིག་གི་ཡིད་དུ་འོང་ལ། སྐྱེས་བུ་གཞན་གྱི་ནི་ཡིད་དུ་མི་འོང་བར་མཐོང་བའི་ཕྱིར་རོ། །

			གཉིས་པ་དེ་ལ་རྩོད་པ་སྤང་བ་ལ། རྩོད་པ་དང་། ལན་གཉིས། 

			དང་པོ་ནི། འདོད་པ། ཞེས་གསུངས་ཏེ། དངོས་པོ་གཅིག་འདོད་པ་སྟེ་ཡིད་དུ་འོང་བ་དང་། (༣༣༢བ)མི་འདོད་པ་སྟེ་ཡིད་དུ་མི་འོང་བར་སྣང་བ་ནི་རྟོག་པ་ལ་ཡིན་གྱི། དབང་པོའི་བློ་ལ་ནི་དངོས་པོ་གཅིག་ཉིད་ཡིད་དུ་འོང་བ་དང་མི་འོང་བར་སྣང་བ་མ་ཡིན་ནོ་ཞེ་ན། 

			གཉིས་པ་ལན་ནི། མ་ཡིན། ཅེས་གསུངས་ཏེ། དངོས་པོ་གཅིག་ཉིད་མཛེས་མི་མཛེས་ཐ་དད་དུ་སྣང་བ་ནི་རྟོག་པ་ལ་ཡིན་གྱི། དབང་པོའི་བློ་ལ་མི་སྣང་བ་དེ་ནི་མ་ཡིན་ཏེ། དབང་པོའི་རྣམ་པར་ཤེས་པ་དེ་ལ་ཡང་སྔོན་རང་གི་གནས་ཁང་དང་བུ་ལ་སོགས་པ་ཡིད་དུ་འོང་བའི་རྣམ་པར་མཐོང་ཡང་ཕྱིས་འཆི་ལྟས་དང་ནད་ཀྱི་བྱེ་བྲག་འགའ་ཞིག་ལ་སོགས་པས་ཟིན་པའི་ཚེ་ཡིད་དུ་འོང་བའི་རྣམ་པ་མཐོང་བའི་མཚམས་སྦྱོར་བ་མེད་པར་ཡིད་དུ་མི་འོང་བའི་རྣམ་པར་མཐོང་བའི་ཕྱིར་དང་། གཞན་ལ་ཡང་ཐ་དད་མེད་པའི་གཟུགས་དང་། སྒྲ་དང་། དྲི་དང་། རོ་དང་། རེག་བྱ་ལ་སོགས་པའི་ཁྱད་པར་གྱིས་སྲོག་ཆགས་ཀྱི་བྱེ་བྲག་རྣམས་ཀྱི་དབང་པོ་དང་མཚུངས་པར་ལྡན་པ་ཉིད་ཀྱིས་བདེ་བ་དང་མི་བདེ་བ་ཐ་དད་དུ་བསྐྱེད་པར་སྣང་བའི་ཕྱིར་རོ། །དེ་ལྟར་ཡིན་པ་དེའི་ཕྱིར། ཐ་སྙད་དུ་དོན་རྟོགས་པ་ནི་ངེས་པའི་དོན་དུ་རང་རིག་པ་ཁོ་ནའི་རང་བཞིན་ཡིན་ནོ། །

			དོན་ནི་འདི་ཡིན་ཏེ། ཉི་མའི་འོད་ཟེར་ཉིད་སྲོག་ཆགས་ཀྱི་བྱེ་བྲག་གིས་ཁ་ཅིག་ལ་སྣང་བ་དང་། ཁ་ཅིག་ལ་མུན་པ་དང་། དེ་བཞིན་དུ་ཁ་ཅིག་ལ་སྒྲ་སྙན་པ། གཞན་དག་ལ་མི་སྙན་པ་དང་། ཁ་ཅིག་ལ་དྲི་ཞིམ་པ། འགའ་ཞིག་ལ་མི་ཞིམ་པ་དང་། འགའ་ཞིག་ལ་རོ་མངར་བ། གཞན་དག་ལ་ཁ་བ་དང་། ཁ་ཅིག་ལ་རེག་བྱ་གྲང་བ། གཞན་དུ་དྲོ་བ་ལ་སོགས་པར་དབང་ཤེས་ལ་སྣང་བ་ནི་ཐ་སྙད་ཙམ་དུ་མི་བསླུ་བར་མཚུངས་པའི་ཕྱིར། ཇི་སྲིད་ཡང་དག་པའི་ཡེ་ཤེས་མ་སྐྱེས་པ་དེ་སྲིད་ཐ་སྙད་ཙམ་དུ་མ་འཁྲུལ་པར་མཚུངས་ལ། ཡང་དག་པར་ནི་དབང་ཤེས་ཐམས་(༣༣༣ན)ཅད་འཁྲུལ་པར་རིག་པར་བྱའོ། །

			གསུམ་པ་གཟུང་རྣམ་ཚད་མར་འཐད་པའི་སྒྲུབ་བྱེད་བཤད་པ་ལ། སྒྲུབ་བྱེད་དངོས། དེས་ན་རང་རིག་པར་གྲུབ་པ། དེ་ལ་རྩོད་པ་སྤང་བའོ། །

			དང་པོ་ནི། འདིའི། ཞེས་པ་སྟེ། ངེས་པའི་དོན་དུ་རང་རིག་པའི་རང་བཞིན་དུ་གྱུར་ཀྱང་འཇིག་རྟེན་གྱི་ཞེན་པའི་ངོར་དོན་རྟོགས་པ་འདིའི་སྒྲུབ་པར་བྱེད་པའི་ཚད་མ་ནི་ཡུལ་གྱི་རྣམ་པ་ཉིད་ཡིན་ཏེ། ཡུལ་གྱི་རྣམ་པ་ཇི་ལྟ་བ་བཞིན་དུ་རྣམ་པ་ལས་མ་འདས་པར་རིག་པ་འདི་གསལ་བར་སྣང་བའི་ཕྱིར་རོ། །དེའི་ཕྱིར་ཤེས་པ་རྣམ་པ་དང་བཅས་པ་ལ་འདོད་མི་འདོད་ལ་སོགས་པའི་རང་བཞིན་ཉམས་སུ་མྱོང་བའི་གཟུང་བའི་རྣམ་པ་འདི་ཐ་སྙད་ཙམ་དུ་དོན་གྱི་ཡུལ་ཅན་དུ་འཇོག་པ་ན་དེ་ཉིད་ཚད་མ་ཡིན་ནོ། །

			འོ་ན་དོན་གཞལ་བྱར་བྱས་པའི་ཚེ་གཟུང་རྣམ་ཚད་མ་དང་། དོན་རིག་པ་འབྲས་བུ་ཡིན་ན། དེའི་ཚེ་རང་རིག་པ་འབྲས་བུར་འགལ་ལོ་ཞེ་ན། དོན་གནས་པ་ནི། ཞེས་གསུངས་ཏེ། དོན་གཞལ་བྱར་བྱས་པ་དེའི་ཚེ་གཟུང་བའི་རྣམ་པ་ཚད་མ་དང་། རང་རིག་པ་འབྲས་བུ་ཡིན་ཀྱང་འབྲས་བུ་དེ་ལས་དོན་རིག་འབྲས་བུར་བཞག་པ་འདི་ནི་འཇིག་རྟེན་གྱི་གྲགས་པ་དང་བསྟུན་ནས་དོན་རིག་པའི་རྣམ་གཞག་བྱས་པ་ཡིན་པར་བལྟ་བར་བྱ་སྟེ། འཇིག་རྟེན་གྱི་སྣང་ཚུལ་ལ་དོན་རིག་པར་གནས་པ་ནི་གནས་ཚུལ་ལ་རང་རིག་པའི་རང་བཞིན་ཡིན་པ་ཉིད་ཀྱི་ཕྱིར་རོ། །

			གལ་ཏེ། དོན་གཞལ་བྱར་བྱས་པའི་ཚེ་རང་རིག་པ་འབྲས་བུ་ཡིན་ན། ཚད་མ་དང་འབྲས་བུ་ཡུལ་ཐ་དད་པར་འགྱུར་རོ་ཞེ་ན། དེ་ཉིད་ཀྱི་ཕྱིར། ཞེས་གསུངས་ཏེ། དོན་གྱི་རྣམ་པ་དེ་ཉིད་ལ་འཇིག་རྟེན་གྱི་ཞེན་པའི་ངོར་དོན་དུ་བཞག་ཀྱང་གནས་ཚུལ་ལ་རིག་པ་ཡིན་པ་དེ་ཉིད་ཀྱི་ཕྱིར། གཟུང་བའི་རྣམ་པ་ཚད་མ་དང་འབྲས་(༣༣༣བ)བུ་རིག་པ་དག་ཡུལ་ཐ་དད་པ་ཡང་མ་ཡིན་ནོ། །

			གཉིས་པ་དེས་ན་རང་རིག་པར་གྲུབ་པ་ནི། རང་བཞིན། ཞེས་པ་སྟེ། འཇིག་རྟེན་གྱི་སྣང་ཚུལ་དང་མཐུན་པར་དོན་རིག་འབྲས་བུར་བཞག་ཀྱང་གནས་ཚུལ་ལ་རང་ཉིད་རིག་པ་འབྲས་བུར་བཤད་པ་ཡིན་ཏེ། འཇིག་རྟེན་པ་རྣམས་དོན་གྱི་རྣམ་པ་ལ་དོན་གྱི་རང་བཞིན་དུ་སེམས་ཤིང་ཞེན་པ་ཡིན་ན་ནི། དོན་རིག་དེ་ཡང་རང་རིག་པ་དེའི་བདག་ཉིད་དུ་གནས་ཚུལ་ལ་གྲུབ་པའི་ཕྱིར་རོ། །

			གསུམ་པ་དེ་ལ་རྩོད་པ་སྤང་བ་ལ། རྩོད་པ་དགོད་པ། དེའི་ལན་ནོ། །

			དང་པོ་ནི། དེ་དང་། ཞེས་པ་སྟེ། དོན་སྨྲ་བ་ན་རེ། ཆོས་ཀྱི་གྲགས་པ་ཆོས་ཅན། ཕྱི་རོལ་གྱི་དོན་ནི་བློས་སྒྲོ་བཏགས་པ་ཙམ་མ་ཡིན་པར་དོན་སྣང་གི་བློའི་གཞལ་བྱ་ཉིད་དུ་འདོད་རིགས་པར་ཐལ། དོན་སྣང་གི་ཤེས་པ་དེ་ཕྱི་དོན་དེ་དང་འདྲ་བའམ། དེ་ལས་གཞན་ཞིག་འདྲ་ནའང་རུང་། དོན་སྣང་གི་ཤེས་པ་ལ་དོན་གྱི་རྣམ་པ་དེ་ལྟ་བུར་སྣང་བའི་རྣམ་པ་གཏོད་བྱེད་ཀྱི་རྒྱུ་ནི་དོན་ཡང་ཡིན་པས་ནའོ། །ཡང་སྒྲ་ནི་དབང་པོའི་རྒྱུ་ཡིན་པ་བཞིན་དུ་ཞེས་པའོ། །གཏན་ཚིགས་མ་གྲུབ་ན། ཆོས་ཀྱི་གྲགས་པ་ཆོས་ཅན། དོན་སྣང་གི་ཤེས་པས་ཇི་ལྟར་ན་དོན་གཟུང་དོན་དུ་བྱས་ནས་འཛིན་ཏེ་མི་འཛིན་པར་ཐལ། ཇི་ལྟར་རྣམ་པ་གཏོད་བྱེད་ཀྱི་སྐྲ་ཤད་མེད་ཀྱང་སྐྲ་ཤད་ཀྱི་རྣམ་པ་འགའ་ཞིག་སྣང་བ་ལྟར་རྣམ་པ་གཏོད་བྱེད་ཀྱི་དོན་དངོས་སུ་མེད་པར་ཡང་དོན་སྣང་བ་ཅན་གྱི་བློ་དེ་སྐྱེ་བའི་ཕྱིར་ཞེ་ན། 

			གཉིས་པ་དེའི་ལན་ནི། བདེན། ཞེས་པ་སྟེ། དོན་སྨྲ་བ་ཆོས་ཅན། ཁྱོད་ཀྱི་ཐལ་བ་དེས་ཁོ་བོ་ཅག་གི་འདོད་པ་གྲུབ་པས་བདེན་ཏེ། ཆོས་ཀྱི་གྲགས་པ་ངས་ཀྱང་ཕྱི་རོལ་གྱི་དོན་མེད་པར་དེ་ཉིད་གཟུང་དོན་དུ་བྱེད་པའི་དོན་སྣང་གི་བློ་དེ་འདྲ་བ་ཁས་(༣༣༤ན)ལེན་མི་ཤེས་པས་སོ། །ཞེས་པའི་རྩོད་ལན་འདི་ཟུར་ན་གནས་པའི་རྒོལ་བ་ཞིག་གིས་སློབ་དཔོན་ལ་རྩོད་པ་བཀོད་ནས་ལན་འདེབས་པར་སློབ་དཔོན་ཆོས་མཆོག་གསུང་ལ། སློབ་དཔོན་ལྷ་དབང་བློ། རྒྱུ་ནི་དོན་ཡང་ཡིན་པས་ན་ཞེས་གཞན་གྱི་ཁས་བླངས་རྟགས་སུ་བཀོད་ནས་གཞན་འགོག་པར་བཞེད། རྒྱན་ནི། དོན་སྣང་གི་བློའི་རྒྱུ་ནི་དོན་གྱི་བག་ཆགས་ཡིན་པས་ན། ཞེས་གསུངས་སོ། །

			གསུམ་པ་ཤིན་ཏུ་གནས་ཚུལ་ལ་ཞུགས་པའི་ཚད་འབྲས་བཤད་པ་ལ། བཤད་བྱའི་མདོ་དགོད་པ། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			གང་ཚེ་རྣམ་པ་དེ་གཞལ་བྱ། །

			ཚད་མ་དང་དེའི་འབྲས་བུ་ནི། །

			འཛིན་རྣམ་རིག་པའོ་དེའི་ཕྱིར། །

			དེ་གསུམ་ཐ་དད་དུ་མ་བྱས། །

			ཞེས་གསུངས་སོ། །

དེ་ཡང་འབྲས་བུའི་རྣམ་པར་རྟོག་པ་དང་པོར་འཇིག་རྟེན་གྱི་ཞེན་པ་དང་མཐུན་པར་ཕྱི་རོལ་གཞལ་བྱ་ལ་གཟུང་བའི་རྣམ་པ་ཚད་མ་དང་དོན་རིག་པ་འབྲས་བུར་བཞག་པ་དེ་ཉིད་ལ་འབྲས་བུའི་རྟོག་པ་གཉིས་པར་རིགས་པས་དཔྱད་པ་ཅུང་ཟད་ཞུགས་པ་ལས་རང་རིག་པ་འབྲས་བུར་གྲུབ་པ་ན། གཞལ་བྱ་དེ་ཡང་ཕྱི་རོལ་གྱི་དོན་དུ་སྣང་བ་ཙམ་མ་གཏོགས་ཡང་དག་པར་ན་ཕྱི་རོལ་དུ་གྲུབ་པ་མེད་པར་ཤེས་ནུས་ལ། གང་གི་ཚེ། ཕྱི་རོལ་གྱི་དོན་མེད་པ་དེའི་ཚེ་གཟུང་བའི་རྣམ་པ་དེ་ཉིད་གཞལ་བྱར་འཇོག་པ་ན་ཚད་མ་དང་ཚད་མ་དེའི་འབྲས་བུ་ནི་གོ་རིམ་བཞིན་དུ་འཛིན་པའི་རྣམ་པ་དང་རང་རིག་པ་གཉིས་འཇོག་པར་རིགས་པའོ། །གང་གི་ཕྱིར། གཟུང་བའི་རྣམ་པ་གཞལ་བྱ། འཛིན་པའི་རྣམ་པ་ཚད་མ། རང་རིག་པ་འབྲས་བུ་ཡིན་པ་དེའི་ཕྱིར། གཞལ་བྱ་ཚད་མ་འབྲས་བུ་དེ་གསུམ་(༣༣༤བ)ཐ་དད་པ་ཉིད་དུ་རྣམ་གཞག་མ་བྱས་ཏེ། རྣམ་པ་དུ་མར་རིག་པའི་ཤེས་པ་གཅིག་ཉིད་ལ་ཚད་འབྲས་གཞལ་གསུམ་དུ་ཐ་སྙད་ཉེ་བར་འདོགས་པའི་ཕྱིར་ཏེ། ཡང་དག་པར་ཆོས་ཐམས་ཅད་ནི་བྱ་བ་དང་བྲལ་བའི་ཕྱིར་རོ་ཞེས་པ་མདོའི་དངོས་བསྟན་ཡིན་ལ། མདོ་འདིའི་སྦས་དོན་དུ་གཟུང་བའི་རྣམ་པའང་ཐོག་མ་མེད་པ་ནས་མ་རིག་པས་བསླད་པའི་བློ་འཁྲུལ་པའི་སྣང་བ་ཡིན་པའི་ཕྱིར། དཔྱད་ན་རང་རིག་པའི་མྱོང་བྱར་མ་གྲུབ་པས་གཞལ་བྱར་མི་རིགས་ལ། དེའི་ཕྱིར་ཤེས་པ་རང་གི་གསལ་རིག་གི་ཆ་གཞལ་བྱར་བྱེད་པའི་ཚད་འབྲས་ཞིག་ཀྱང་བཞུགས་སོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་ཕྱེ་སྟེ་བཤད། བསྡུས་པ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པའོ། །

			དང་པོ་ལ། སྤྱིའི་དོན་དང་། ཚིག་གི་དོན་གཉིས་ལས། 

			དང་པོ་ལ། ཕྱི་རོལ་གྱི་དོན་མེད་ན། འོ་ན་ཇི་ལྟར་གཞལ་བྱ་དང་ཚད་མ་དང་འབྲས་བུའི་རྣམ་པར་གནས་ཤེ་ན། གཟུགས་སོགས་སུ་སྣང་བའི་གཟུང་བའི་རྣམ་པ་གཞལ་བྱ། འཛིན་པའི་རྣམ་པ་ཚད་མ། རང་རིག་འབྲས་བུར་བྱས་པ་གཅིག་དང་། གཟུང་བའི་རྣམ་པ་དེ་ཡང་ཐོག་མ་མེད་པའི་མ་རིག་པས་བསླད་པ་ཅན་གྱི་གཉིས་སྣང་གི་བློས་སྒྲོ་བཏགས་པའི་དབང་གིས་གནས་ཚུལ་ལ་མ་གྲུབ་པའི་ཕྱིར། ཡང་དག་པར་ན་གཞལ་བྱ་མ་ཡིན་ལ། དེའི་ཚེ་གཟུང་འཛིན་གཉིས་བྲལ་གྱི་ཤེས་པ་གསལ་རིག་གི་ཆ་གཞལ་བྱ། འཛིན་རྣམ་ཚད་མ། རང་རིག་འབྲས་བུར་བྱས་པ་འདི་ཚད་འབྲས་ཀྱི་རྣམ་པར་བཞག་པ་མཐར་ཐུག་པར་གྲུབ་པ་ཡིན་ནོ། །

			འདི་ཡང་དབུ་མ་(༣༣༥ན)ཆེན་པོ་གཞན་སྟོང་སྨྲ་བ་རྣམས་ཀྱིས་ཇི་ལྟར་བློ་འཁྲུལ་པ་ལ་སྣང་བ་དེ་ལྟར་རྣམ་པར་བཞག་པ་ཙམ་ཡིན་གྱི། ཡང་དག་པར་གྲུབ་པ་ནི་མ་ཡིན་ཏེ། གཞལ་བྱ་དང་ཚད་མ་དང་འབྲས་བུ་ཐ་དད་པར་ཇི་ལྟར་སྣང་བ་ལ་མ་དཔྱད་པར་ཚད་འབྲས་གཞལ་གསུམ་གྱི་རྣམ་པར་བཞག་པ་ཙམ་ཡིན་ལ། དེ་ཡང་རྟོག་པས་བཏགས་པ་ཙམ་ཡིན་པའི་ཕྱིར་ཏེ། 

			ཇི་སྐད་དུ་ཚད་མ་རྒྱས་འབྲིང་གཉིས་ཀ་ལས། 

			བློ་བདག་རྣམ་པར་དབྱེར་མེད་ཀྱང་། །

			མཐོང་བ་ཕྱིན་ཅི་ལོག་རྣམས་ཀྱི། །

			གཟུང་དང་འཛིན་པ་མྱོང་བ་དག །

			ཐ་དད་ལྡན་བཞིན་རྟོག་པར་འགྱུར། །

			དཔེར་ན་དབང་པོ་སྔགས་སོགས་ཀྱིས། །

			བསླད་པ་རྣམས་ལ་འཇིམ་དུམ་སོགས། །

			དེ་ཡི་གཟུགས་དང་བྲལ་བ་ཡང་། །

			རྣམ་པ་གཞན་དུ་སྣང་བ་བཞིན། །

			དེ་དག་མ་བསླད་མིག་ཅན་གྱིས། །

			དེ་ལྟར་མཐོང་བ་མེད་ཕྱིར་རོ། །ཞེས་དང་། 

			གཟུང་བ་འཛིན་པ་རིག་པ་དག །

			ཡོད་པ་མིན་ཀྱང་གཞལ་བྱ་དང་། །

			འཇལ་བྱེད་འབྲས་བུར་གནས་པ་འདི། །

			ཇི་ལྟར་རྗེས་སུ་སྣང་བཞིན་བྱས། །

			ཞེས་གསུངས་པའི་ཕྱིར་རོ། །

མདོ་སྡེ་རྒྱན་ལས་ཀྱང་། 

			སེམས་ལས་གཞན་མེད་པར་ནི་བློས་རིག་ནས། །

			དེ་ནས་སེམས་ཀྱང་མེད་པ་ཉིད་དུ་མཐོང་། །

			བློ་དང་ལྡན་པས་གཉིས་པོ་མེད་རིག་ནས། །

			དེ་མི་ལྡན་པའི་ཆོས་ཀྱི་དབྱིངས་ལ་གནས། །

			ཞེས་སོགས་འབྱུང་བ་ལྟར། སྡེ་བདུན་མདོ་དང་བཅས་པའི་མཐར་ཐུག་གི་དགོངས་པ་ནི། རྗེ་བཙུན་བྱམས་པ་ནས་ཐོགས་མེད་སྐུ་མཆེད་ལས་བརྒྱུད་པའི་དབུ་མ་པར་གནས་ལ། 

			ཀླུ་སྒྲུབ་ཡབ་སྲས་ཀྱི་དབུ་མའི་གཞུང་རྣམས་དང་ཡང་མཐུན་ཏེ། 

			འཇུག་པར། 

			གཟུགས་ཡོད་ཉིད་ན་སེམས་མེད་མ་འཛིན་ཅིག །

			སེམས་ཡོད་ཉིད་ན་གཟུགས་(༣༣༥བ)མེད་མ་འཛིན་ཅིག །

			དེ་དག་ཤེས་རབ་ཚུལ་མདོར་སངས་རྒྱས་ཀྱིས། །

			མཚུངས་པར་སྤངས་ཤིང་མངོན་པའི་ཆོས་ལས་གསུངས། །ཞེས་དང་། 

			དེ་ལས།  

			ཤེས་བྱ་མེད་ན་ཤེས་པ་བསལ་བ་ནི། །

			བདེ་བླག་ཉིད་ཅེས་སངས་རྒྱས་རྣམས་ཀྱིས་གསུངས། །

			ཤེས་བྱ་མེད་ན་ཤེས་པ་བཀག་འགྲུབ་པ། །

			དང་པོར་ཤེས་བྱ་བཀག་པར་མཛད་པ་ཡིན། །

			ཅེས་གསུངས་སོ། །

དེའི་ཕྱིར། ཡང་དག་པར་ན་གཟུང་འཛིན་གཉིས་ཀྱི་རྟེན་བྱེད་པའི་ཤེས་པར་བཅས་པ་བྲལ་བའི་ངོ་བོ་སྟོང་པ་ཉིད་ཆོས་ཐམས་ཅད་ཀྱི་དབྱིངས་གཟུང་འཛིན་བརྟེན་པ་དང་རྟེན་ཤེས་པ་གཉིས་ཀའི་རྣམ་པར་དག་ཅིང་འོད་གསལ་བ་དེ་ལ་མེ་ལོང་ལྟ་བུའི་ཡེ་ཤེས་ཀྱི་ངོ་བོར་གྲུབ་པས་རྣམ་པ་ཅིར་ཡང་འཆར་རུང་གི་སེམས་ཉིད་གང་ན་གང་མེད་པའི་ལྷག་མ་ཡོད་པ་དེ་དོན་དམ་པའི་བདེན་པར་གྲུབ་པ་ཡིན་ནོ། །

			དེས་ན་རང་བཞིན་གྱིས་འོད་གསལ་བའི་དོན་དམ་པའི་བདེན་པ་འདི་ལ་གང་དང་གང་གི་རྣམ་པ་ཤར་ཡང་དེ་དང་དེར་མ་གྲུབ་ཅིང་། སེམས་ཉིད་འོད་གསལ་བ་དེ་ཉིད་ལས་གཞན་དུ་མེད་དོ། །དཔེར་ན། རྒྱ་མཚོ་ཆེན་པོའི་ནང་དུ་རི་རབ་དང་ནགས་ཚལ་དང་གཟའ་དང་སྐར་མ་ལ་སོགས་པ་སྣ་ཚོགས་པའི་རྣམ་པ་ཤར་ཡང་དེ་དང་དེར་མ་གྲུབ་ཅིང་། རྒྱ་མཚོ་ཆེན་པོ་ཉིད་ལས་གཞན་དུ་མེད་པ་བཞིན་ནོ། །

			སེམས་རང་བཞིན་གྱིས་འོད་གསལ་བ་ནི་གཞུང་འདི་དག་ལས་གསུངས་ཏེ། 

			སེམས་ཀྱི་རང་བཞིན་འོད་གསལ་བ། །

			དྲི་མ་རྣམས་ནི་གློ་བུར་བ། །

			ཞེས་གསལ་བར་འབྱུང་བ་དང་། 

			རྒྱུད་བླ་མ་ལས། 

			སེམས་ཀྱི་རང་བཞིན་འོད་གསལ་གང་ཡིན་པ། །

			དེ་ནི་ནམ་མཁའ་བཞིན་དུ་འགྱུར་མེད་དེ། །(༣༣༦ན)ཞེས་དང་། 

			ཤེར་ཕྱིན་གྱི་མདོ་ལས། 

			སེམས་ལ་སེམས་མ་མཆིས་པ་སྟེ། སེམས་ཀྱི་རང་བཞིན་ནི་འོད་གསལ་བའོ། །

			ཞེས་པ་རྣམས་མཐུན་ནོ། །

			འདི་ནི་རྡོ་རྗེ་ཐེག་པ་བླ་ན་མེད་པའི་གསང་བ་ལའང་འཇུག་པར་བྱེད་པའི་སྒོ་སྟེ། 

			བྱང་ཆུབ་སེམས་འགྲེལ་ལས། 

			སེམས་ཙམ་པོ་ལ་གནས་ནས་ནི། །

			སྐལ་ཆེན་རྣམས་ཀྱི་དེ་ཡང་སྤང་། །ཞེས་དང་། 

			ཀུན་རྫོབ་ལས་ནི་ཐ་དད་པར། །

			དོན་དམ་དམིགས་པ་མ་ཡིན་ཏེ། །

			བྱས་དང་མི་རྟག་ཇི་བཞིན་ནོ། །ཞེས་དང་། 

			འཕགས་པ་སྤྱན་རས་གཟིགས་དབང་ཕྱུག་གིས་སེམས་ཉིད་ངལ་གསོ་བར་བྱེད་པ་ལས། 

			གང་ཤར་ཐམས་ཅད་དེ་ཡིན་ཏེ། །

			དེ་ནི་གང་དུའང་མ་ཤར་རོ། །

			ཞེས་གསུངས་སོ། །

དེ་ལྟར་ན། སྣང་བ་ཀུན་རྫོབ་ཀྱི་བདེན་པ་དང་། གནས་ཚུལ་དོན་དམ་པའི་བདེན་པ་གཉིས་སུ་མེད་པའི་ཚུལ་ནི་དེ་འདྲའོ། །

			དེ་ཡང་སྟོང་གཞིའི་སེམས་ཉིད་རང་བཞིན་གྱི་འོད་གསལ་བ་དེ་ལ་གཟུང་འཛིན་གྱི་སྤྲོས་པ་གཅོད་པའི་ཚུལ་ལ། གཟུང་བའི་སྤྲོས་པ་གཅོད་པའི་ཚུལ་དང་། འཛིན་པའི་སྤྲོས་པ་གཅོད་པའི་ཚུལ་གཉིས་ལས། 

			དང་པོ་ནི། སྣ་ཚོགས་སུ་སྣང་བའི་རྣམ་པ་འདི་བདེན་པའི་དངོས་པོ་ཡིན་ན་གཅིག་ཏུ་གྲུབ་བམ། དུ་མ་གྲུབ། ཕྱོགས་དང་པོ་ལྟར་ན། གཟུགས་སོགས་སྣ་ཚོགས་སུ་སྣང་བའི་རྣམ་པ་ཆོས་ཅན། སྣ་ཚོགས་སུ་སྣང་བ་མི་བདེན་པར་ཐལ། གཅིག་ཡིན་པའི་ཕྱིར་ཏེ། སྣ་ཚོགས་སུ་བདེན་ན་གཅིག་ཡིན་པ་ཉམས་པའི་ཕྱིར་དང་། ཡང་ན་སྣ་ཚོགས་པ་དེ་གཅིག་ཏུ་ཐལ་བའི་ཕྱིར་རོ། །

			དེ་ལྟར་ན་སྣ་ཚོགས་སུ་སྣང་བའི་རྣམ་པ་ཆོས་ཅན། གཅིག་ཏུ་མ་གྲུབ་སྟེ། གཅིག་ཏུ་ཚད་མས་མ་མཐོང་བའི་ཕྱིར། 

			ཇི་སྐད་དུ། 

			དེ་ལྟར་མིན་ན་སྣ་ཚོགས་ཀྱི། །

			ངོ་(༣༣༦བ)བོར་སྣང་ཅན་དངོས་གཅིག་ལ། །

			རྣམ་པ་ཇི་ལྟར་བདེན་འགྱུར་ཏེ། །

			གཅིག་པ་ཉིད་དེ་ཉམས་ཕྱིར་རོ། །

			གཞན་ལ་གཞན་ཉིད་ཉམས་ཕྱིར་དང་། །

			རང་བཞིན་མཐོང་མེད་ཕྱིར་གཅིག་མིན། །

			ཅེས་གསུངས་པ་ལྟར་རོ། །

ཕྱོགས་གཉིས་པ་ལྟར་ན། སྣ་ཚོགས་སུ་སྣང་བའི་རྣམ་པ་ཆོས་ཅན། དུ་མར་མ་གྲུབ་སྟེ། བློ་འཁྲུལ་པས་དུ་མར་མཐོང་བ་ཡིན་གྱི། བློ་མ་འཁྲུལ་པས་དུ་མར་མཐོང་བ་མེད་པའི་ཕྱིར། 

			ཇི་སྐད་དུ། 

			བློ་དངོས་ཐ་དད་མེད་མཐོང་ཕྱིར། །

			ཐ་དད་མེད་པར་ངེས་པར་འགྱུར། །

			ཞེས་གསུངས་པ་ལྟར་རོ། །

གཉིས་པ་འཛིན་པའི་སྤྲོས་པ་གཅོད་ཚུལ་ཡང་དེའི་ཤུགས་ལས་གྲུབ་པ་ཡིན་ཏེ། 

			དེ་ལ་གཅིག་ནི་མེད་པས་ཀྱང་། །

			གཉིས་ཀའང་ཉམས་པར་འགྱུར་བ་ཡིན། །

			ཅེས་པའི་རིགས་པས་གཟུང་བ་མེད་ན་འཛིན་པ་ཡང་མི་འཐད་དེ། ཕན་ཚུན་བལྟོས་པའི་ཕྱིར་རོ། །

			དེས་ན་གཟུང་འཛིན་གཉིས་ཀ་ཆོས་ཅན། བདེན་པར་མེད་དེ། བདེན་པའི་གཅིག་དང་དུ་མ་གང་དུ་ཡང་མེད་པའི་ཕྱིར་རོ། །

			ཇི་སྐད་དུ། 

			གང་གིས་དངོས་པོ་རྣམ་དཔྱད་ན། །

			དེ་ཉིད་དུ་ནི་དེ་དངོས་མེད། །

			གང་གི་ཕྱིར་ན་དེ་དག་ལ། །

			གཅིག་དང་དུ་མའི་རང་བཞིན་མེད། །

			ཅེས་གསུངས་པ་ལྟར་རོ། །

དེ་ལྟར་ན། གོང་དུ་ཇི་སྐད་བཤད་པའི་གཟུང་འཛིན་གཉིས་ཀྱི་སྟོང་གཞིར་གྱུར་པའི་སེམས་ཉིད་འདི་ནི་བློས་བཞག་པའི་ཆོས་མ་ཡིན་པས། གཅིག་དུ་བྲལ་ལ་སོགས་པའི་གཏན་ཚིགས་རྣམས་ཀྱིས་ཀྱང་མི་ཕྱེད་ཅིང་གཞིག་པར་མི་ནུས་པ་ཡིན་ཏེ། གང་གི་ཕྱིར། བློས་བཞག་པའི་ཆོས་ཤིག་ཡིན་ན་ནི་གཏན་ཚིགས་ལ་སོགས་པའི་རིགས་པས་གཞིག་པར་ནུས་པ་ཡིན་གྱི། འདི་བློས་བཞག་པ་མ་ཡིན་པ། ཐོག་མ་མེད་པ། རྒྱར་མ་ཆད་པ། ཕྱོགས་སུ་མ་ལྷུང་བ། (༣༣༧ན)དཔེར་བྱ་བ་ཀུན་ལས་འདས་པ། རང་བཞིན་གྱི་ལྷུན་གྱིས་གྲུབ་པར་གནས་པའི་དོན་ཡིན་པའི་ཕྱིར། གང་གིས་ཀྱང་གཞིག་པར་མི་ནུས་པས་འདི་ཉིད་ལ་སེམས་ཀྱི་རྡོ་རྗེ་ཞེས་ཀྱང་བྱ། དེ་བཞིན་གཤེགས་པའི་སྙིང་པོ་ཞེས་ཀྱང་བྱ། ཆོས་ཀྱི་དབྱིངས་ཞེས་ཀྱང་བྱ། དེ་ལ་སོགས་པའི་མིང་གི་རྣམ་གྲངས་སྣ་ཚོགས་པར་ཐ་སྙད་བྱས་ཀྱང་། ངག་གིས་སྨྲར་མེད་པ། བློས་བསམ་དུ་མེད་པ། མིང་གིས་བརྗོད་པར་མི་ནུས་པ། མ་སྐྱེས་པ། མ་འགགས་པ། གཟུང་བ་དང་འཛིན་པའི་དྲི་མས་ནམ་ཡང་གོས་པ་མེད་པ་ནམ་མཁའ་སྤྲིན་དང་བྲལ་བ་ལྟ་བུའི་ངོ་བོར་གནས་པ་སོ་སོ་རང་གི་རིག་པའི་ཡེ་ཤེས་ཀྱི་སྤྱོད་ཡུལ་དུ་གྱུར་པའི་རང་བཞིན་གྱི་ཤེས་རབ་ཀྱི་ཕ་རོལ་ཏུ་ཕྱིན་པའི་དོན་དབུ་མ་ཆེན་པོའི་གཞུང་ལུགས་རྣམས་ནས་གསུངས་པའི་དོན་དམ་པའི་བདེན་པ་ཞེས་བསྒྲགས་པ་གང་ཡིན་པ་དེ་ནི་དེ་ཡིན་ནོ། །

			ཇི་སྐད་དུ་སྲས་སྒྲ་གཅན་འཛིན་གྱིས་ཡུམ་ལ་བསྟོད་པ་ལས། 

			སྨྲ་བསམ་བརྗོད་མེད་ཤེས་རབ་ཕ་རོལ་ཕྱིན། །

			མ་སྐྱེས་མི་འགག་ནམ་མཁའི་ངོ་བོ་ཉིད། །

			སོ་སོ་རང་རིག་ཡེ་ཤེས་སྤྱོད་ཡུལ་བ། །

			དུས་གསུམ་རྒྱལ་བའི་ཡུམ་ལ་ཕྱག་འཚལ་ལོ། །ཞེས་དང་། 

			གྲུབ་པ་བརྙེས་པ་ཐམས་ཅད་གྱི་གཙུག་གི་ནོར་བུ་དཔལ་ས་ར་ཧ་པས་ཀྱང་། 

			སེམས་ཉིད་རྣལ་མའི་དོན་ནི་ཀུན་གྱིས་རྟོགས་དཀའ་ཞིང་། །

			མཐའ་ཡིས་མ་གོས་དྲི་མ་མེད་པའི་སྙིང་པོ་ནི། །

			རང་བཞིན་གདོད་ནས་གནས་པ་ཀུན་གྱིས་དཔྱད་བྱ་མིན། །

			གལ་ཏེ་དཔྱད་ན་དུག་སྦྲུལ་གཙེས་པ་ཁོ་ནར་ཟད། །

			བློ་ཡིས་བཞག་པའི་ཆོས་འདི་ཐམས་ཅད་རང་གིས་སྟོང་། །

			ཞེས་གསུངས་པའི་ཕྱིར་རོ། །

			དེས་ན་དོན་འདི་ཁོང་དུ་མ་ཆུད་པའི་བོད་དག་ནི། བློས་ཕར་ལ་སྒྲོ་བཏགས་(༣༣༧བ)ནས་བཞག་པའི་གཞན་སེལ་བའི་མིང་ཅན་མེད་པར་དགག་པ་ཞིག་ལ་ཟབ་མོ་སྟོང་པ་ཉིད་དུ་ཞེན་པར་བྱས་ནས་སྟོང་པ་ཉིད་ཀྱི་གཟུགས་བརྙན་ལ་སྟོང་པ་ཉིད་དུ་འཁྲུལ་པ་དེ་ཉིད་སློབ་དཔོན་འཕགས་པ་ཀླུ་སྒྲུབ་ཡབ་སྲས་ཀྱིས་བཞེད་པར་རློམས་ནས་འདིར་འབྱུང་བའི་ཟབ་མོའི་སྟོང་པ་ཉིད་ནི་དེ་དང་མི་མཐུན་པས་ན་རྣམ་པར་ཤེས་པ་སྨྲ་བའི་ཕྱོགས་སུ་འདོར་བར་བྱེད་དོ། །

			དེ་ལ་འདི་སྐད་ཅེས་བྱ་སྟེ། སློབ་དཔོན་ལྷ་དབང་བློ་ལ་སོགས་པ་འགའ་ཞིག་གིས་དབུ་མའི་གཞུང་ལུགས་ཆེན་པོ་འདི་ཉིད་རྣམ་པར་ཤེས་པ་སྨྲ་བའི་ལུགས་སུ་བཀྲལ་བ་ལ། 

			སློབ་དཔོན་ཆོས་ཀྱི་གྲགས་པ་ཐུགས་མུག་ནས། 

			བློ་ཡི་ནུས་པ་ཆུང་བ་མེད་པ་དེ་དག་གིས་ཀྱང་ཟབ་མོའི་དེ་ཉིད་རྟོགས་མེད་ཅན། །

			བརྩོན་འགྲུས་ཤིན་ཏུ་ལྷག་པར་གྱུར་པ་དེ་དག་གིས་ཀྱང་མཆོག་གི་དེ་ཉིད་མཐོང་མེད་ལྡན། །

			འགྲོ་བ་རྣམས་ལ་མཚུངས་པར་ལེགས་བཤད་སླར་འཛིན་བྱེད་པ་མི་རྙེད་པ་ཅན་ཁོ་བོའི་གཞུང་། །

			རྒྱ་མཚོ་ལ་ནི་ཆུ་བོ་བཞིན་དུ་རང་གི་ལུས་ལ་ཐིམ་ཞིང་ནུབ་པ་ཉིད་དུ་འགྱུར། །

			ཞེས་གསུང་བར་མཛད་པའི་ཕྱིར་དང་། འདིར་གཏན་ལ་ཕབ་པའི་མཐར་ཐུག་གི་ཟབ་མོ་སྟོང་པ་ཉིད་དེ་རྣམ་པར་ཤེས་པ་སྨྲ་བའི་ལུགས་ལས་མ་འདས་ན། དེ་ཙམ་ནི་ལྷ་དབང་བློ་ལ་སོགས་པས་ཀྱང་རྟོགས་ནས་གཏན་ལ་ཕབ་ཅིང་བཀྲལ་ན། ཅིའི་ཕྱིར་ཁོ་བོའི་གཞུང་རང་གི་ལུས་ལ་ཐིམ་པར་འགྱུར་ཞེས་རང་གི་སློབ་མ་རྣམས་ཀྱིས་འདིར་བསྟན་པའི་ཟབ་མོའི་དེ་ཉིད་མ་རྟོགས་པར་གསུང་བར་མཛད། དེས་ན་སློབ་དཔོན་གྱི་གསུང་འདི་ནི་བསྟན་བཅོས་ཀྱི་མཐར་ཐུག་གི་དགོངས་པ་དབུ་མར་གནས་ཀྱང་རྣམ་པར་ཤེས་པ་སྨྲ་བའི་ལུགས་སུ་འཆད་པ་རྣམས་ལ་ཐུགས་མ་རངས་པའི་གསུང་དུ་གསལ་ལོ། །

			ཡང་(༣༣༨ན)འདིར་འབྱུང་བའི་ཟབ་མོ་སྟོང་པ་ཉིད་ཀྱི་རྣམ་པར་བཞག་པ་གང་ཡིན་པ་དེ་ཉིད་སློབ་དཔོན་འཕགས་པ་ཀླུ་སྒྲུབ་ཀྱི་གཞུང་ལུགས་རྣམས་སུ་གཏན་ལ་ཕབ་པའི་ཟབ་མོའི་དོན་རྣམས་དང་འགལ་ལོ་སྙམ་དུ་བོད་ཀྱི་དབུ་མ་པ་བྱིས་པའི་བློ་ཅན་རྣམས་ཀྱི་བསམ་པ་ལས་འབྱུང་བར་འགྱུར་ཏེ། དེའི་ཕྱིར་བརྗོད་པར་བྱའོ། །འདི་ལྟར་རྩ་བ་ཤེས་རབ་ལ་སོགས་པའི་དབུ་མའི་གཞུང་ལུགས་ཆེན་པོ་རྣམས་ནས་བཤད་པ་ལྟར་སྟོང་བཞིའི་སྟེང་དུ་གཟུང་བ་དང་འཛིན་པའི་སྤྲོས་པ་མཐའ་ཡས་པ་སེལ་ཚུལ་གང་ཡིན་པ་དེ་ཡང་འདིར་འབྱུང་ལ། ཆོས་ཀྱི་དབྱིངས་ལ་བསྟོད་པ་ལ་སོགས་པར་གསུངས་པའི་སྤྲོས་པ་ཉེ་བར་ཞི་བའི་གསལ་སྟོང་དབྱེར་མེད་པའི་སེམས་ཉིད་དེ་ཡང་འདིར་རྒྱ་ཆེར་གཏན་ལ་འབེབས་པར་མཛད་པའི་ཕྱིར། འདི་གཉིས་ཇི་ལྟར་འགལ་བར་འགྱུར། གང་གི་ཕྱིར། དེ་ལྟར་ཡིན་པ་དེའི་ཕྱིར། སློབ་དཔོན་འཕགས་པ་ཐོགས་མེད་སྐུ་མཆེད་ནས་ཉེ་བར་བརྒྱུད་པའི་དབུ་མ་པ་ཆེན་པོ་དཔལ་ཕྱོགས་ཀྱི་གླང་པོ་དང་། ཆོས་ཀྱི་གྲགས་པ་རྣམས་ཀྱིས་སྟོང་པ་ཉིད་དུ་གནས་པའི་སེམས་ཉིད་རང་བཞིན་གྱིས་འོད་གསལ་བ་གཙོ་བོར་གཏན་ལ་ཕབ་པས་རང་བཞིན་གསལ་བའི་རོལ་པ་ལས་རྣམ་པ་ཅི་དང་ཅིར་སྣང་ཡང་དེ་དང་དེར་མ་གྲུབ་པར་ངོ་བོ་སྟོང་པ་ཉིད་དུ་རྟོགས་པར་ནུས་པ་ལ་དགོངས་ནས་གཙོ་བོར་སེམས་ཕྱོགས་གཏན་ལ་འབེབས་པར་མཛད་ལ། 

			སློབ་དཔོན་འཕགས་པ་ཀླུ་སྒྲུབ་ནས་ཉེ་བར་བརྒྱུད་པའི་དབུ་མ་པ་ཆེན་པོ་རྣམས་ཀྱིས་ནི། སེམས་ཉིད་རྣམ་པ་སྣ་ཚོགས་སུ་སྣང་བ་འདི་སྣང་བ་ལྟར་དུ་མ་གྲུབ་པར་གཙོ་བོར་གཏན་ལ་ཕབ་པས་གཟུང་བ་དང་འཛིན་པས་སྟོང་པ་དེ་ཉིད་རང་བཞིན་གྱིས་འོད་གསལ་བ་དེ་ཉིད་རྟོགས་(༣༣༨བ)ནུས་པ་ལ་དགོངས་ནས་གཙོ་བོར་སྟོང་པའི་ཕྱོགས་ནས་གཏན་ལ་འབེབས་པར་མཛད་པ་ཡིན་ནོ། །

			འདི་ལ་གཞན་དག་གིས་བསམ་པ་དེ་ལྟར་ན་གསལ་སྟོང་དབྱེར་མེད་ཀྱི་སེམས་ཉིད་ཅེས་བརྗོད་པ་འདི་དངོས་པོའམ། འོན་ཏེ་དངོས་པོར་མེད་པ་གང་ཡིན། 

དང་པོ་ལྟར་ན། སྟོང་ཉིད་དངོས་པོར་སྨྲ་བས་དབུ་མ་པའི་ནང་ནས་བཞེངས་ལ། དངོས་པོར་མེད་ན་ཡང་རང་བཞིན་གྱིས་གསལ་བར་གནས་པ་འགལ་ལོ་ཞེ་ན། བློའི་སྣང་ཚུལ་ལ་ཞེན་པ་ཁྱེད་ཅག་བདེན་ཏེ། ཁོ་བོ་ཅག་འདོད་པའི་དབུ་མ་པ་རྣམས་ནི་དངོས་པོ་དང་། དངོས་པོ་མེད་པ་དང་། ཡིན་པ་དང་། མ་ཡིན་པ་དང་། ཡོད་པ་དང་། མེད་པ་དང་། རྟག་པ་དང་། མི་རྟག་པ་དང་། སྟོང་པ་དང་། མི་སྟོང་པ་དང་། ཞི་བ་དང་། མ་ཞི་བ་དང་། བདག་ཅེས་བྱ་བ་དང་། བདག་མེད་ཅེས་བྱ་བ་དང་། གཅིག་དང་། དུ་མ་ལ་སོགས་པ་འདི་དག་ཐམས་ཅད་ནི་ཕན་ཚུན་གཅིག་ལ་གཅིག་བལྟོས་ནས་བློ་འཁྲུལ་པས་བཀོད་པའི་སྣང་བ་ཙམ་དུ་སྨྲ་བ་ཡིན་ན། ཇི་ལྟར་ན་དེ་ལྟ་བུའི་ཀླན་ཀར་འགྱུར། 

			ཇི་སྐད་དུ་འཕགས་པ་ལྷས་ཡེ་ཤེས་སྙིང་པོ་ཀུན་ལས་བཏུས་ཞེས་བྱ་བའི་བསྟན་བཅོས་ལས་གསུངས་པ་འདི་ལྟ་སྟེ། 

			ཡོད་མིན་མེད་མིན་ཡོད་མེད་མིན། །

			གཉིས་ཀའི་བདག་ཉིད་མིན་པའང་མིན། །

			མཐའ་བཞི་རྣམ་པར་གྲོལ་བའི་ལམ། །

			དེ་ཉིད་དབུ་མ་པ་ཡི་རིགས། །

			ཞེས་གསུངས་ལ། 

དེ་བཞིན་དུ་སྤྱན་རས་གཟིགས་ཀྱིས་ཀྱང་། 

			མི་རྟག་པ་མིན་རྟག་པའང་མིན། །

			གཅིག་མིན་དུ་མའི་མཚན་ཉིད་མིན། །

			དངོས་མིན་དངོས་པོ་མེད་པའང་མིན། །

			འདི་ནི་རྟེན་འབྲེལ་ཆོས་སྐུའོ། །

			ཞེས་བྱ་བ་ལ་སོགས་པ་དབུ་མའི་གཞུང་ལུགས་ཐམས་ཅད་ནས་(༣༣༩ན)མཐུན་པར་འབྱུང་བའི་ཕྱིར་རོ། །

			དེ་ལྟར་མ་ཡིན་ན་ཁྱེད་ལ་ཡང་སྐྱོན་ཏེ། འདིར་ཁྱེད་ཅག་སྟོང་པ་ཉིད་དུ་འདོད་པའི་མེད་པར་དགག་པ་དེ་ཡང་དངོས་པོར་འཛིན་ནམ། འོན་ཏེ་དངོས་མེད་དུ་འཛིན། དང་པོ་ལྟར་ན་སྟོང་ཉིད་དངོས་པོར་འཛིན་པའི་དབུ་མ་པ་ངོ་མཚར་བའི་གནས་ཡིན་ལ། 

གཉིས་པ་ལྟར་ན་ཡང་འཛིན་པའི་མཐར་ལྷུང་བར་ཇི་ལྟར་མི་འགྱུར། 

			ཇི་སྐད་དུ། 

			དངོས་པོར་འཛིན་པ་ཉིད་རུང་གི། །

			དངོས་མེད་འཛིན་པ་དེ་ལྟར་མིན། །

			ཅེས་པ་དང་འགལ་ལོ། །

ཅི་སྟེ། དངོས་པོ་དང་དངོས་མེད་གང་དུ་ཡང་མི་འཛིན་ནོ་ཞེ་ན། ཁོ་བོ་ཅག་ལ་ཡང་མཚུངས་ཏེ། དངོས་པོ་དང་དངོས་མེད་གང་དུ་ཡང་ཁས་མི་ལེན་ནོ། །

			དེ་བཞིན་དུ་ཁྱེད་ཀྱི་སྟོང་པ་ཉིད་དེ་ནི་ཡོད་མེད་དང་། རྟག་མི་རྟག་དང་། གཅིག་དང་དུ་མ་ལ་སོགས་པ་གང་ཡང་རུང་བ་ཞིག་ཏུ་ཁས་ལེན་ཅིང་ཞེན་པར་བྱེད་ན། དེ་ལ་ཇི་ལྟར་ན་དབུ་མ་པ་ཞེས་གདགས་པར་བྱ། 

			ཇི་སྐད་དུ་རྩ་བ་ཤེས་རབ་ལས། 

			བཅོམ་ལྡན་དངོས་དང་དངོས་མེད་པ། །

			མཁྱེན་པས་ཀ་ཏྱ་ཡ་ཎ་ཡི། །

			གདམས་ངག་ལས་ནི་ཡོད་པ་དང་། །

			མེད་པ་གཉིས་ཀ་དགག་པར་མཛད། །ཅེས་དང་། 

			དཔལ་ས་ར་ཧ་པས་ཀྱང་། 

			དངོས་པོར་འཛིན་པ་ཕྱུགས་དང་འདྲ་བར་བརྗོད། །

			དངོས་མེད་རྟོག་པ་དེ་བས་བླུན་འགྱུར་ཞེས། །

			མར་མེ་འབར་དང་ཟད་པའི་དཔེ་ཡིས་ནི། །

			ཞེས་གསུངས་པ་དང་ཡང་འགལ་བར་འགྱུར་རོ། །

			དེ་ལྟར་ལུང་དང་རིགས་པ་མཐའ་ཡས་པའི་སྒོ་ནས་ཤིང་རྟའི་སྲོལ་འབྱེད་གཉིས་ཀྱི་མཐར་ཐུག་གི་ལྟ་བའི་ཟབ་གནད་དང་དགོངས་པ་གཅིག་ཏུ་ཤེས་པར་བྱའོ། །

			དེས་ན་བསིལ་བའི་ལྗོངས་འདིར་སངས་རྒྱས་ཀྱི་བསྟན་པ་འདེགས་པའི་(༣༣༩བ)ཐེག་པ་ཆེན་པོ་བ་རྔོག་ལོ་ཙཱ་བས། སློབ་དཔོན་ཀླུ་སྒྲུབ་ཞབས་ཀྱིས་བཞེད་པའི་ཟབ་མོའི་དོན་རྣམས་རིགས་པའི་དབང་ཕྱུག་རྣམ་འགྲེལ་མཛད་པའི་གཞུང་ལས་རྟོགས་པ་ཡིན་ཅེས་གསུངས་པ་ནི་གཞུང་ལུགས་ཆེན་པོ་འདིའི་ཟབ་མོའི་གནད་རྣམས་ཐུགས་སུ་བྱོན་པའི་གསུང་དུ་སྣང་ངོ་། །

			གཉིས་པ་ཚིག་གི་དོན་ལ། གནས་ཚུལ་ལ་ཞུགས་པ་ན་ཚད་འབྲས་སྣང་ཙམ་དུ་གྲུབ། སྣང་ཙམ་མིན་ན་རིགས་པ་དང་འགལ། དེ་ལ་རྩོད་པ་སྤང་། དེས་ན་སྣང་ཚུལ་ལ་འཛིན་རྣམ་ཚད་མར་གྲུབ་པའོ། །

			དང་པོ་ལ། གཟུང་འཛིན་རིག་གསུམ་འཁྲུལ་པའི་སྣང་བར་དཔེས་བསྒྲུབ། དེ་དོན་ལ་སྦྱར་བའོ། །

			དང་པོ་ནི། 

			བློ་བདག་རྣམ་པར་དབྱེར་མེད་ཀྱང་། །

			མཐོང་བ་ཕྱིན་ཅི་ལོག་རྣམས་ཀྱིས། །

			གཟུང་དང་འཛིན་པ་མྱོང་བ་དག །

			ཐ་དད་ལྡན་བཞིན་རྟོགས་པར་འགྱུར། །

			དཔེར་ན་དབང་པོ་སྔགས་སོགས་ཀྱིས། །

			བསླད་པ་རྣམས་ལ་འཇིམ་དུམ་སོགས། །

			དེ་ཡི་གཟུགས་དང་བྲལ་བ་ཡང་། །

			རྣམ་པ་གཞན་དུ་སྣང་བ་བཞིན། །

			དེ་དག་མ་བསླད་མིག་ཅན་གྱིས། །

			དེ་ལྟར་མཐོང་བ་མེད་ཕྱིར་རོ། །

			དཔེར་ན་ཐག་རིང་མྱ་ངམ་ན། །

			ཆུང་ངུ་ཆེན་པོར་སྣང་བ་བཞིན། །

			ཞེས་སྨོས་ཏེ། བློའི་བདག་ཉིད་ལ་ཐ་དད་དུ་རྣམ་པར་དབྱེར་མེད་ཀྱང་མཐོང་བ་ཕྱིན་ཅི་ལོག་པའི་བློ་འཁྲུལ་པ་རྣམས་ཀྱིས་གཟུང་བ་དང་འཛིན་པ་དང་མྱོང་བ་དག་ཐ་དད་པ་མེད་ཀྱང་ཐ་དད་ལྡན་པ་བཞིན་དུ་རྟོགས་པར་འགྱུར་ཏེ། དཔེར་ན། དབང་པོ་སྔགས་དང་རྫས་དང་རྣལ་འབྱོར་པའི་ཏིང་ངེ་འཛིན་གྱི་ནུས་པ་ལ་སོགས་ཀྱིས་བསླད་པའི་སྐྱེ་བོ་རྣམས་ལ་འཇིམ་པའི་དུམ་བུ་དང་རྡེའུ་ཤིང་བུ་ལ་སོགས་པ་ལ་རྟ་གླང་དང་སྦྲུལ་སོགས་དེའི་གཟུགས་དང་བྲལ་བ་ཡང་འཇིམ་དུམ་སོགས་ཀྱི་(༣༤༠ན)རྣམ་པ་ལས་གཞན་དུ་རྟ་གླང་ལ་སོགས་པར་སྣང་བ་བཞིན་ཡིན་པའི་ཕྱིར་ཏེ། འཇིམ་དུམ་དེ་དག་སྔགས་སོགས་ཀྱིས་མ་བསླད་པའི་མིག་ཅན་གྱིས་རྟ་གླང་དེ་ལྟར་མཐོང་བ་མེད་པའི་ཕྱིར་རོ། །དཔེར་ན། ཐག་རིང་པོའི་མྱ་ངམ་གྱི་ཐང་ན་གནས་པའི་རྫས་ཆུང་ངུ་ཡང་སྤྱོད་ཡུལ་ཡངས་པའི་རྐྱེན་གྱིས་ཆེན་པོར་སྣང་བ་བཞིན་ནོ། །

			གཉིས་པ་དེ་ཉིད་དོན་ལ་སྦྱར་བ་ནི། 

			གཟུང་བ་འཛིན་པ་རིག་པ་དག །

			ཡོད་པ་མིན་ཀྱང་གཞལ་བྱ་དང་། །

			འཇལ་བྱེད་འབྲས་བུར་གནས་པ་འདི། །

			ཇི་ལྟར་རྗེས་སུ་སྣང་བཞིན་བྱས། །

			ཞེས་གསུངས་ཏེ། མ་འཁྲུལ་པའི་ངོར་འཇིམ་དུམ་རྟ་གླང་དུ་མེད་ཀྱང་སྔགས་ཀྱིས་བསླད་པ་རྣམས་ལ་རྟ་དང་གླང་པོ་སོགས་ཐ་དད་དུ་སྣང་བ་བཞིན་དུ་འདིར་ཡང་གཟུང་བ་དང་འཛིན་པ་དང་རིག་པ་དག་ཐ་དད་པར་ཡོད་པ་མིན་ན་ཡང་གཟུང་བའི་རྣམ་པ་གཞལ་བྱ་དང་། འཛིན་པའི་རྣམ་པ་འཇལ་བྱེད་ཀྱི་ཚད་མ། རང་རིག་པ་འབྲས་བུར་གནས་པའི་རྣམ་གཞག་འདི་གཉིས་སྣང་གི་བློ་འཁྲུལ་པ་ལ་ཇི་ལྟར་རྗེས་སུ་སྣང་བ་བཞིན་དུ་རྣམ་གཞག་བྱས་པ་ཡིན་ནོ། །

			རྒྱན་ལས། 

			ཡོད་པ་མིན་ཀྱང་ཞེས་བྱ་བ་ནི་གཟུང་བ་དང་འཛིན་པ་དང་རིག་པ་རྣམས་ཡོད་པ་ཉིད་དང་ལྡན་པའི་ཡུལ་ལ་ཡོད་པ་མ་ཡིན་པའོ། །ཡང་ན་གཟུང་བ་ལ་སོགས་པ་ཐུན་མོང་བ་ལ་སོགས་པའི་འཛིན་པ་ལ་ཡོད་པ་མ་ཡིན་པའོ། །ལྷག་མ་ནི་གཞན་དག་གིས་བཤད་པ་ཉིད་དོ། །དེའི་ཕྱིར་དོན་དམ་པར་མྱོང་བ་འབའ་ཞིག་ཡིན་གྱི། གསུམ་ནི་མ་ཡིན་ནོ། །ཞེས་གསུངས་སོ། །

			གཉིས་པ་སྣང་ཙམ་མིན་ན་རིགས་པ་དང་འགལ་བ་ལ། གཟུང་བའི་རྣམ་པ་རིག་པས་དཔྱད་པ། དེས་ན་གཟུང་འཛིན་གཉིས་ཀ་མ་གྲུབ་པའོ། །

			དང་པོ་ནི། (༣༤༠བ)

			དེ་ལྟར་མིན་ན་སྣ་ཚོགས་ཀྱི། །

			ངོ་བོར་སྣང་ཅན་དངོས་གཅིག་ལ། །

			རྣམ་པ་ཇི་ལྟར་བདེན་འགྱུར་ཏེ། །

			གཅིག་པ་ཉིད་དེ་ཉམས་ཕྱིར་དང་། །

			གཞན་ལ་གཞན་ཉིད་ཉམས་ཕྱིར་རོ། །

			རང་བཞིན་མཐོང་མེད་ཕྱིར་གཅིག་མིན། །

			ཅེས་སྨོས་ཏེ། གཟུང་འཛིན་རིག་གསུམ་སྣང་ཙམ་དུ་ཟད་པ་དེ་ལྟར་མིན་པར་ཡང་དག་པར་གྲུབ་ན་སྣ་ཚོགས་སུ་སྣང་བའི་རྣམ་པ་འདི་གཅིག་ཏུ་བདེན་ནམ། འོན་ཏེ་དུ་མར་བདེན། དང་པོ་ལྟར་ན་སྣ་ཚོགས་ཀྱི་ངོ་བོར་སྣང་བ་ཅན་གྱིས་ཤེས་པའི་དངོས་པོ་གཅིག་ལ་སྣང་བའི་རྣམ་པ་ཆོས་ཅན། ཇི་ལྟར་ན་སྣ་ཚོགས་སུ་སྣང་བ་ལྟར་བདེན་པར་འགྱུར་ཏེ་མི་བདེན་པར་ཐལ། སྣ་ཚོགས་སུ་སྣང་བ་ལྟར་བདེན་ན་གཅིག་པ་ཉིད་དུ་བདེན་པ་དེ་ཉམས་ནས་སྣ་ཚོགས་པར་ཐལ་བའི་ཕྱིར་དང་། གཅིག་ཏུ་བདེན་ན་གཞན་སྣ་ཚོགས་ལ་གཞན་སྣ་ཚོགས་ཉིད་ཡིན་པ་ཉམས་ནས་གཅིག་ཏུ་ཐལ་བའི་ཕྱིར་རོ། །དེ་ལྟ་བས་ན་སྣ་ཚོགས་སུ་སྣང་བའི་རྣམ་པ་ནི་གཅིག་གི་རང་བཞིན་དུ་ཚད་མས་མཐོང་བ་མེད་པའི་ཕྱིར་གཅིག་མིན་ནོ། །

			རྒྱན་ལས། 

			གལ་ཏེ། གཅིག་ཡིན་ན་ཇི་ལྟར་སྣ་ཚོགས་སུ་སྣང་། གལ་ཏེ། སྣ་ཚོགས་སུ་སྣང་ན་ནི་གཅིག་པ་ཉིད་ཉམས་པར་འགྱུར་རོ། །ཞེས་གསུངས་སོ། །

			ཕྱོགས་གཉིས་པ་ལྟར་དུ་མར་བདེན་ནོ་ཞེ་ན། 

			བློ་དངོས་ཐ་དད་མེད་མཐོང་ཕྱིར། །

			ཐ་དད་མེད་པར་ངེས་པར་འགྱུར། །

			ཞེས་སྨོས་ཏེ། སྣ་ཚོགས་སུ་སྣང་བའི་རྣམ་པ་ཆོས་ཅན། ཐ་དད་པའི་དུ་མ་མེད་པར་ངེས་པར་འགྱུར་ཏེ། བློ་མ་འཁྲུལ་པའི་དངོས་པོས་ཐ་དད་མེད་པར་མཐོང་བའི་ཕྱིར་རོ། །

			རྒྱན་ལས། 

			རང་བཞིན་ཐ་མི་དད་པ་མཐོང་ན་ནི་ཁས་ལེན་པ་ལེགས་པ་ཉིད་དོ། །

			ཞེས་གསུངས་སོ། །

			གཉིས་པ་དེས་ན་གཟུང་འཛིན་གཉིས་ཀ་མ་(༣༤༡ན)གྲུབ་པ་ནི། 

			གང་གིས་དངོས་པོ་རྣམ་དཔྱད་ན། །

			དེ་ཉིད་དུ་ན་དེ་དངོས་མེད། །

			གང་གི་ཕྱིར་ན་དེ་དག་ལ། །

			གཅིག་དང་དུ་མའི་རང་བཞིན་མེད། །

			ཅེས་སྨོས་ཏེ། གཟུང་བ་མེད་ན་འཛིན་པ་ཡང་མི་འཐད་པས་གཅིག་དུ་བྲལ་གྱི་རིགས་པ་གང་གིས་གཟུང་བ་དང་འཛིན་པའི་དངོས་པོ་རྣམས་ལ་དཔྱད་པའི་ཚེ་ན། དེ་ཁོ་ན་ཉིད་དུ་ན་གཟུང་འཛིན་གཉིས་པོ་དེ་དངོས་པོར་མེད་དེ། གང་གི་ཕྱིར་ན། གཟུང་བ་དང་འཛིན་པ་དེ་དག་ལ་གཅིག་དང་དུ་མའི་རང་བཞིན་དུ་མེད་པའི་ཕྱིར་རོ། །

			དེས་ན་གཟུང་བ་མེད་ན་འཛིན་པ་ཡང་མི་འཐད་པས། གཟུང་འཛིན་གཉིས་བྲལ་གྱི་སེམས་རང་བཞིན་གྱིས་འོད་གསལ་བ་འདི་ལྷག་མར་ལུས་པ་ཡིན་ནོ། །དེ་ལ་གནས་སྐབས་སུ་བྱིས་པ་རྣམས་སྐྲག་པ་སྤང་བའི་ཕྱིར་འཛིན་པའི་རྣམ་པ་ཞེས་པའམ་རང་རིག་པའི་མིང་དང་བརྡ་དང་ཐ་སྙད་ཙམ་འདོགས་པར་མཛད་དོ། །ངེས་པའི་དོན་དུ་གཟུང་བྱ་དང་འཛིན་བྱེད། རིག་བྱ་དང་རིག་བྱེད། མྱོང་བྱ་དང་མྱོང་བྱེད། བལྟ་བྱ་དང་ལྟ་བྱེད་གཉིས་སུ་མེད་པའི་གདོད་མའི་ཡེ་ཤེས་འདི་ཉིད་ནི་སྔར་ཚད་མ་གྲུབ་པའི་ལེའུར་བཤད་པའི་ལམ་བསམ་སྦྱོར་གཉིས་ཀྱིས་གློ་བུར་གྱི་དྲི་མ་སེལ་བའི་གཞིར་ཡང་འགྱུར་ལ། འབྲས་བུ་བདེ་བར་གཤེགས་པ་དང་སྐྱོབ་པ་གཉིས་ཀྱི་སྒྲུབ་གཞི་ཡང་ཡིན་པས། འདི་གློ་བུར་གྱི་དྲི་མ་དང་བྲལ་བ་ན་དེའི་སྣང་བའི་ཆ་མ་ལུས་པ་ཡང་དྲི་མ་དང་བྲལ་བར་འགྱུར་བས་ན་ཆོས་ཐམས་ཅད་རྣམ་པ་ཐམས་ཅད་དུ་མངོན་པར་རྫོགས་པ་སངས་རྒྱས་པ་ཞེས་པའི་སྒྲ་བོ་ཆེ་དེ་ཡང་དེ་དུས་འབྱུང་བ་ཡིན་ནོ། །

			དེ་ལ་དགོངས་ནས་ཇི་སྐད་དུ། 

			འབྲས་བུ་དག་པ་གཟུགས་ལ་སོགས། །

			དག་པ་ཉིད་དེ་གང་གི་ཕྱིར། །

			དེ་གཉིས་ཐ་དད་མ་ཡིན་ཅིང་། །

			བཅད་དུ་མེད་(༣༤༡བ)པས་དག་པར་བརྗོད། །ཅེས་གསུངས་སོ། །

			དེའི་ཚེ་ཀུན་ལས་བཏུས་ཀྱི་མཆོད་བརྗོད་ཡུལ་དུ་གྱུར་པའི་དོན་དམ་པའི་ཚད་མའི་དཀྱིལ་འཁོར་རྒྱར་ཆད་པ་མེད་པ་ལས་ཆོས་ཀྱི་སྒོ་སྣ་ཚོགས་པའི་འོད་ཟེར་འཕྲོ་བ་གདུལ་བྱའི་སྐལ་པ་དང་འཚམས་པར་འབྱུང་བར་འགྱུར་ཞེས་སྡེ་བདུན་མདོ་དང་བཅས་པའི་གཞི་ལམ་འབྲས་བུའི་རྣམ་པར་བཞག་པ་མདོར་བསྡུས་པ་ཞིག་བརྗོད་པ་ཡིན་ནོ། །དེས་ན་ཆོས་ཀྱི་རྩ་བ་མ་ནོར་བ་གལ་ཆེ་བས་ན་རྣམ་དཔྱོད་དང་ལྡན་པའི་མཁས་པ་རྣམས་ཀྱིས་ལེགས་པར་དཔྱད་པ་མཛོད་ཅིག 

			གསུམ་པ་དེ་ལ་རྩོད་པ་སྤང་བ་ནི། 

			ཆོས་མཐུན་པ་ཉིད་མཐོང་བ་ལས། །

			དེ་བདག་མིན་ལ་དེ་བདག་ཏུ། །

			ཞེན་པས་འཇིག་རྟེན་པ་དག་གིས། །

			འཁྲུལ་སྐྱེ་འདི་ལ་དེ་མེད་དེ། །

			འགྲོ་བ་འདི་ལ་དེ་བདག་ཉིད། །

			གཅིག་ཀྱང་མཐོང་བ་མེད་ཕྱིར་རོ། །

			ཞེས་སྨོས་ཏེ། གཞན་དག་ན་རེ། གཟུང་བ་དང་འཛིན་པ་འདི་ལ་བདེན་པར་འཁྲུལ་པ་དེ་མེད་དེ། དཔེར་ན། སྔར་ཆུ་བདེན་པ་ཚད་མས་གྲུབ་ནས་ཕྱིས་དེ་དང་ཆོས་མཐུན་པའི་སྨིག་སྒྱུ་ཉིད་མཐོང་བ་ལས་ཆུ་དེའི་བདག་ཉིད་མིན་པའི་སྨིག་སྒྱུ་དེའི་བདག་ཉིད་དུ་ཞེན་པས་འཇིག་རྟེན་པ་དག་གི་ངོར་སྨིག་སྒྱུ་ཆུར་འཁྲུལ་པ་སྐྱེ་བ་ཡིན་ལ། འགྲོ་བ་དངོས་པོ་འདི་ལ་གཟུང་འཛིན་བདེན་པ་དེའི་བདག་ཉིད་དང་ཆོས་མཐུན་པ་གཅིག་ཀྱང་མཐོང་བ་མེད་པའི་ཕྱིར་ཞེ་ན། 

			བཤད་པ། 

			ནང་གི་བསླད་པ་ལས་བྱུང་གང་། །

			དེ་ནི་ཉེས་པ་ལས་བྱུང་བས། །

			རང་བཞིན་གྱིས་ནི་ཕྱིན་ལོག་ཏུ། །

			སྣང་བ་ཅན་འདིའང་ཡོད་པ་ཡིན། །

			ཆོས་མཐུན་མཐོང་སོགས་ཅན་ཉིད་ལ། །

			བལྟོས་མེད་རབ་རིབ་ལ་སོགས་བཞིན། །

			ཞེས་སྨོས་ཏེ། (༣༤༢ན)གཟུང་འཛིན་རང་བཞིན་གྱིས་གྲུབ་པར་ནི་ཕྱིན་ཅི་ལོག་ཏུ་སྣང་བ་ཅན་འདིའང་ཆོས་ཅན། བརྫུན་པར་ཡོད་པ་ཡིན་ན་བདེན་པའི་ཆོས་མཐུན་མཐོང་བ་སོགས་པ་ཅན་ཉིད་ལ་བལྟོས་པ་མེད་དེ། ནང་གི་མ་རིག་པས་བསླད་པ་ལས་བྱུང་བའི་འཁྲུལ་བ་གང་ཡིན་པ་དེ་ནི་མ་རིག་པའི་བག་ཆགས་ཀྱི་ཉེས་པ་ལས་རང་གི་ངང་གིས་འབྱུང་བས་སོ། །དཔེར་ན། ཆོས་མཐུན་མཐོང་བ་ལ་མ་བལྟོས་པར་རབ་རིབ་ཅན་གྱི་མིག་ཤེས་ཀྱིས་སྐྲ་ཤད་ལ་སོགས་པར་མཐོང་བ་བཞིན་ནོ། །མཐོང་སོགས་ཞེས་པ་ནི་ཁྱད་པར་དུ་སྒྲོ་འདོགས་པ་དང་དེར་ཞེན་པ་སོགས་གཟུང་ངོ་། །

			བཞི་པ་སྣང་ཚུལ་ཙམ་དུ་འཛིན་རྣམ་ཚད་མར་གྲུབ་པ་ལ། དེ་ཚད་མར་འགྱུར་བའི་རྒྱུ་མཚན་དཔེ་དང་བཅས་པ། དེ་དོན་ལ་སྦྱར་བ། དེ་ལ་རྩོད་པ་སྤང་བའོ། །

			དང་པོ་ནི། 

			དེ་ལ་བློ་ནི་ཡོངས་གཅོད་པ། །

			འཛིན་པའི་རྣམ་པར་འདོད་པ་དེ། །

			དེ་ཡི་བདག་ཉིད་ཕྱིར་བདག་རིག །

			དེ་ཕྱིར་དེ་ཡི་སྒྲུབ་བྱེད་ཡིན། །

			དཔེར་ན་འདོད་ཆགས་སོགས་མྱོང་བཞིན། །

			རང་བདག་ཡུལ་དུ་བཞག་པ་ན། །

			གཞལ་བྱ་འཇལ་བྱེད་འབྲས་གནས་པ། །

			འདི་ནི་ཀུན་ལ་སྦྱར་བར་བྱ། །

			ཞེས་སྨོས་ཏེ། ཡང་དག་པར་ན་གཟུང་འཛིན་གཉིས་མེད་ན་འཛིན་པའི་རྣམ་པ་རང་རིག་པའི་སྒྲུབ་བྱེད་དུ་ཇི་ལྟར་རུང་ཞེ་ན། ཡང་དག་པར་གཟུང་འཛིན་གཉིས་མེད་ཀྱང་བློའི་སྣང་ཚུལ་དེ་ལ་ཆོས་ཅན། བློ་རང་ཉིད་ནི་ཡོངས་སུ་གཅོད་པར་བྱེད་པའི་འཛིན་པའི་རྣམ་པར་འདོད་པ་དེ་རང་རིག་དེའི་སྒྲུབ་བྱེད་ཡིན་ཏེ། ཤེས་པ་དེའི་བདག་ཉིད་གཅོད་ཅིང་འཇལ་བར་བྱེད་པའི་ཕྱིར་ཏེ། དེའི་ཚེ་ཤེས་པ་ཀུན་བདག་རིག་པར་འགྲུབ་པ་(༣༤༢བ)དེའི་ཕྱིར་ཏེ། དཔེར་ན། འདོད་ཆགས་ལ་སོགས་པའི་བདེ་བ་མྱོང་བའི་ཚེ་མྱོང་བྱ་བདེ་བ་དང་། མྱོང་བྱེད་ཚད་མ་དང་། དེའི་རིག་པ་དོན་ལ་ཐ་དད་མེད་པ་བཞིན་དུ་ཤེས་པ་ཐམས་ཅད་ཀྱང་རང་གི་ཡུལ་གསལ་རིག་གི་བདག་ཉིད་ཅན་དེ་ཡུལ་དུ་བཞག་པ་ན་ཤེས་པ་རང་ཉིད་ལ་གཞལ་བྱ་དང་། འཇལ་བྱེད་དང་། འབྲས་བུའི་ཐ་སྙད་བྱར་རུང་དུ་གནས་པ་ཡིན་ནོ། །དེས་ན་ཤེས་པའི་གསལ་རིག་གཞལ་བྱར་བཞག་པ་ན་ཚད་འབྲས་གཞལ་གསུམ་དོན་ལ་གཅིག་པ་འདི་ནི་ཤེས་པ་ཀུན་ལ་སྦྱར་བར་བྱ་བ་ཡིན་ཏེ། ཤེས་པ་ཐམས་ཅད་རང་རིག་ཏུ་ཁྱད་པར་མེད་པའི་ཕྱིར་རོ། །

			གཉིས་པ་དེ་དོན་ལ་སྤྱར་བ་ནི། 

			དེ་ལའང་ཉམས་མྱོང་བདག་ཉིད་ཕྱིར། །

			དེ་དག་རང་བདག་མྱོང་བར་རུང་། །

			དེ་ལྟར་རུང་ཉིད་དེ་ཚད་བདག །

			གཞལ་བྱ་རང་རིག་འབྲས་བུ་ཡིན། །

			ཅེས་སྨོས་ཏེ། གལ་ཏེ། བདེ་བ་ལ་སོགས་པ་ལ་དེ་ལྟར་ཡིན་མོད། སྔོ་སེར་སོགས་ལ་ནི་མྱོང་བྱ་མྱོང་བྱེད་ཐ་དད་དོ་ཞེ་ན། འདི་ལ་དཔེ་འདོད་ཆགས་ལ་སོགས་པ་མྱོང་བ་དེ་ལའང་ཞེས་ལྷ་དབང་བློས་གསུངས་ལ། རྒྱན་གྱིས་དོན་ལ་སྦྱར་ནས་སྔོ་སོགས་མྱོང་བ་དེ་ལའང་ཆོས་ཅན། བདག་ཉིད་མྱོང་བར་བྱེད་རུང་ཉིད་དེ་ཚད་མ། བདག་ཉིད་གཞལ་བྱ། རང་རིག་འབྲས་བུ་ཡིན་ཏེ། རང་གིས་ཉམས་སུ་མྱོང་བྱ་དེ་རང་གི་བདག་ཉིད་ཡིན་པའི་ཕྱིར་ན། དེ་དག་ཉམས་སུ་མྱོང་བ་ན་རང་གི་བདག་ཉིད་ཉམས་སུ་མྱོང་བར་ཐ་སྙད་བྱར་རུང་བ་དེ་ལྟར་ནའོ། །ཞེས་གསུངས། 

			གསུམ་པ་དེ་ལ་རྩོད་པ་སྤང་བ་ནི། གཞན་དག་ན་རེ། འདིར་འཛིན་པའི་རྣམ་པ་བྱེད་པ་པོ་ཚད་མ་ཡིན་ན། སློབ་དཔོན་ཕྱོགས་ཀྱི་གླང་པོས། འདོད་ཆགས་ལ་སོགས་པ་རང་རིག་པ་ཚད་མ་ཡིན་ནོ་(༣༤༣ན)ཞེས་བྱ་བའི་ཆ་ལ་ཚད་མར་བཤད་པ་དང་འགལ་ལོ་ཞེ་ན། 

			བཤད་པ། 

			བདག་ལ་འཛིན་པའི་རྣམ་པ་ཞེས། །

			ཡོངས་སུ་གཅིག་པའི་བདག་ཉིད་དེ། །

			རུང་ཉིད་ཅེས་བྱ་ཚད་མ་དང་། །

			རང་རིག་ཅེས་ནི་རབ་ཏུ་བཤད། །

			ཅེས་སྨོས་ཏེ། དེ་ལྟར་འགལ་བ་ནི་མེད་དེ། བདག་ལ་འཛིན་པའི་རྣམ་པ་ཞེས་བྱ་བའི་མིང་ཅན་བྱེད་པ་པོར་བྱས་ན། བློ་རང་ཉིད་ཡོངས་སུ་གཅོད་པའི་བདག་ཉིད་དེ་ལ་རང་གི་མྱོང་བྱེད་དུ་རུང་བ་ཉིད་ཅེས་བྱ་བ་ཚད་མ་དང་། རང་རིག་པ་ཞེས་ནི་རབ་ཏུ་བཤད་པའི་ཕྱིར། དེས་ན་སློབ་དཔོན་གྱིས་བྱེད་པའི་ཆ་ལ་དགོངས་ནས་དེ་ལ་རང་རིག་ཅེས་གསུངས་པ་ཡིན་ནོ། །

			གཉིས་པ་བསྡུས་པ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། རྩོད་ལན་གྱི་སྒོ་ནས་མདོར་བསྟན། དེ་ཉིད་དཔེའི་སྒོ་ནས་རྒྱས་པར་བཤད། དེ་སྣང་བ་ལྟར་གྲུབ་ན་རིགས་པ་དང་འགལ། དེ་ལ་རྩོད་པ་སྤང་བ1འོ། །

			ས་བཅད་འདིའི་གཞུང་འགྲེལ་བཅད་མཚམས་གསལ་པོར་མི་སྣང་བས་དཔྱད་པར་ཞུ།

			དང་པོ་ལ། རྩོད་པ་དང་། ལན་གཉིས་ལས། 

			དང་པོ་ནི། ཕྱི་རོལ། ཞེས་པ་ལ་སོགས་པ་སྟེ། འབྲས་བུའི་རྟོགས་པ་གཉིས་པར་ཕྱི་རོལ་གྱི་དོན་མེད་ཅེས་གསུངས་པ་དེ་ལ། གཞན་དག་ན་རེ། འོ་ན་ཇི་ལྟར་ན་ཚད་མ་དང་། གཞལ་བྱ་དང་། འབྲས་བུའི་རྣམ་པར་བཞག་པ་གནས་ཏེ་མི་འཐད་པར་ཐལ། ཕྱི་རོལ་གྱི་དོན་མེད་པའི་ཕྱིར་ནའོ་ཞེ་ན། 

			གཉིས་པ་ལན་བཤད་པ་ལ། བཤད་ཟིན་གྱི་ལན། དངོས་ལན་གདབ་པའོ། །

			དང་པོ་ནི། འདི་ལ། ཞེས་པ་ལ་སོགས་པ་སྟེ། ཕྱི་རོལ་གྱི་དོན་མེད་ན་ཚད་འབྲས་གཞལ་གསུམ་མི་འཐད་པའི་རྩོད་པ་འདི་ལ་ལན་བཏབ་ཟིན་ཏེ། ཚད་འབྲས་ཀྱི་རྣམ་པར་བཞག་པ་འདི་ནི་བློ་འཁྲུལ་པ་ལ་ཇི་ལྟར་སྣང་བ་བཞིན་(༣༤༣བ)ཡིན་གྱི། དེ་ཁོ་ན་ཉིད་ཇི་ལྟ་བ་བཞིན་དུ་ནི་མ་ཡིན་ཅེས། ཇི་ལྟར་འཁྲུལ་པས་མཐོང་གྱུར་པ། །ཞེས་བྱ་བ་ལ་སོགས་པར་སྔར་བཤད་ཟིན་པའི་ཕྱིར་རོ། །

			གཉིས་པ་དངོས་ལན་གདབ་པ་ནི། ཡུལ་གྱི། ཞེས་པ་ལ་སོགས་པ་སྟེ། འདི་ལྟར་ཡུལ་ལྟ་བུའི་གཟུང་བའི་རྣམ་པ་འགའ་ཞིག་གཞལ་བྱ་དང་། ནང་དུ་ཡོངས་སུ་གཅོད་པའི་འཛིན་པའི་རྣམ་པ་ནི་ཚད་མ། རང་རིག་པའི་རང་བཞིན་དུ་སྐྱེ་བ་འབྲས་བུར་གྲུབ་པ་ན་འཛིན་པའི་རྣམ་པས་རང་རིག་པ་མཚོན་པར་འགྱུར་རོ། །དེ་ལྟར་མཚོན་པ་དེ་ལ་ཚད་མ་དང་། གཞལ་བྱ་དང་། འབྲས་བུའི་རྣམ་པར་བཞག་པ་འདི་ནི་བློ་འཁྲུལ་པ་ལ་ཇི་ལྟར་མཚོན་པར་སྣང་བ་ཁོ་ན་ལྟར་བཞག་པ་ཡིན་གྱི། དོན་དམ་པར་ནི་མཚོན་བྱ་མཚོན་བྱེད་དང་བྲལ་བ་ཡིན་ནོ། །

			གཉིས་པ་དེ་ཉིད་དཔེའི་སྒོ་ནས་རྒྱས་པར་བཤད་པ་ལ། དཔེའི་རིགས་པས་བསྒྲུབ། དེས་ན་གཟུང་འཛིན་རིག་གསུམ་སྣང་ཙམ་དུ་གྲུབ་པའོ། །

			དང་པོ་ནི། བློ་བདག ཅེས་པ་ལ་སོགས་པ་སྟེ། གཟུང་འཛིན་རིག་གསུམ་བློ་དུ་མའི་བདག་ཉིད་དུ་རྣམ་པར་དབྱེ་བར་བྱར་མེད་ཀྱང་མཐོང་བ་ཕྱིན་ཅི་ལོག་པའི་བློ་རྣམས་ཀྱིས་གཟུང་བ་འཛིན་པ་རིག་པ་རྣམས་ཐ་དད་པ་དང་བཅས་པ་བཞིན་དུ་རྟོགས་པར་འགྱུར་ཏེ། དཔེར་ན། དབང་པོ་སྔགས་དང་སྨན་སོགས་ཀྱིས་བསླད་པ་རྣམས་ལ་འཇིམ་པའི་དུམ་བུ་ལ་སོགས་པ་སྦྲུལ་དེའི་གཟུགས་དང་བྲལ་ནའང་འཇིམ་དུམ་ལས་རྣམ་པ་གཞན་སྦྲུལ་དུ་སྣང་བ་སྐྱེ་བ་བཞིན་དུ་འདིར་ཡང་ཡིན་པའི་ཕྱིར་ཏེ། གལ་ཏེ། སྔགས་དང་སྨན་སོགས་ཀྱི་ནུས་པས་འཇིམ་དུམ་སྦྲུལ་ལ་སོགས་པར་བསྒྱུར་བས་དེ་དང་དེར་གྲུབ་བོ་ཞེ་ན། མ་ཡིན་ཏེ། དེ་སྦྲུལ་ལ་སོགས་པར་(༣༤༤ན)གྲུབ་ན་མིག་མ་བསླད་པ་རྣམས་ཀྱིས་ནི་མཐོང་དགོས་པ་ལས། འཇིམ་དུམ་དེ་དག་མིག་བསླད་པ་རྣམས་ཀྱིས་མཐོང་བ་དེ་ལྟར་དུ་མ་མཐོང་བའི་ཕྱིར། དཔེར་ན། ཐག་རིང་པོའི་མྱ་ངམ་གྱི་ཐང་ན་ལྕི་བ་ལ་སོགས་པའི་དངོས་པོ་ཆུང་ངུ་ཡང་སྤྱོད་ཡུལ་ཡངས་པའི་རྐྱེན་གྱིས་ཆེན་པོར་སྣང་བ་བཞིན་ནོ། །

			གཉིས་པ་དེས་ན་གཟུང་འཛིན་རིག་གསུམ་སྣང་ཙམ་དུ་གྲུབ་པ་ནི། གཟུང་བ། ཞེས་པ་ལ་སོགས་པ་སྟེ། དེའི་ཕྱིར་གཟུང་བ་འཛིན་པ་རིག་པ་རྣམས་དངོས་པོ་ཐ་དད་དུ་ཡོད་པ་མིན་ཀྱང་། གཞལ་བྱ་དང་། འཇལ་བྱེད་དང་། འབྲས་བུར་གནས་པ་འདི་ནི་བློ་འཁྲུལ་པའི་དོན་ཇི་ལྟར་སྣང་བ་བཞིན་དུ་རྣམ་གཞག་བྱས་པ་ཡིན་ནོ། །

			གསུམ་པ་སྣང་བ་ལྟར་གྲུབ་ན་རིགས་པ་དང་འགལ་བ་ལ། ཕྱོགས་ཆོས་བསྒྲུབ། རྟགས་དགོད། དེ་ལ་རྩོད་པ་སྤང་བའོ། །

			དང་པོ་ལ། གཅིག་བྲལ་དུ་བསྒྲུབ། དུ་མ་དང་བྲལ་བར་བསྒྲུབ་པའོ། །

			དང་པོ་ནི། གཞན་དུ། ཞེས་པ་ལ་སོགས་པ་སྟེ། གཟུང་འཛིན་རིག་གསུམ་སྣང་ཙམ་ལས་གཞན་དུ་བདེན་ན། གཅིག་ཏུ་བདེན་ནམ་དུ་མར་བདེན་གྲང་། དང་པོ་ལྟར་ན་དངོས་པོ་གཅིག་གི་ངོ་བོ་ལ་རང་བཞིན་དུ་མར་སྣང་བའི་རྣམ་པ་འདི་ཇི་ལྟར་ན་སྣང་བ་ལྟར་བདེན་པར་འགྱུར་ཏེ། སྣང་ཙམ་མིན་པར་གཅིག་ཏུ་བདེན་པའི་ཕྱིར་དང་། རང་བཞིན་དུ་མར་སྣང་བ་ལྟར་བདེན་ན་གཅིག་པ་ཉིད་དུ་བདེན་པར་ཁས་ལེན་པ་དེ་ཉམས་པའི་ཕྱིར་དང་། གཅིག་ཡིན་ན་གཞན་གཟུང་འཛིན་རིག་གསུམ་གྱི་དོན་འདི་གཞན་ཐ་དད་པ་ཉིད་དུ་བདེན་པ་ཉམས་པའི་ཕྱིར་རོ། །དེས་ན་གཟུང་འཛིན་རིག་གསུམ་ཆོས་ཅན། གཅིག་ཏུ་བདེན་པ་མ་ཡིན་ཏེ། དངོས་(༣༤༤བ)པོ་གཅིག་ཏུ་བདེན་པར་ཚད་མས་མཐོང་བ་མེད་པའི་ཕྱིར་རོ། །

			གཉིས་པ་དུ་མ་དང་བྲལ་བར་བསྒྲུབ་པ་ནི། བློ་དངོས། ཤེས་པ་ལ་སོགས་པ་སྟེ། གཟུང་འཛིན་རིག་གསུམ་ཆོས་ཅན། དངོས་པོ་ཐ་དད་དུ་མེད་པར་ངེས་པར་འགྱུར་ཏེ། བློ་ཚད་མས་དངོས་པོ་ཐ་དད་དུ་མེད་པར་མཐོང་བས་སོ། །

			གཉིས་པ་རྟགས་དགོས་པ་ནི། གང་གིས། ཤེས་པ་ལ་སོགས་པ་སྟེ། རིགས་པ་གང་གིས་གཟུང་འཛིན་རིག་གསུམ་གྱི་དངོས་པོ་རྣམ་པར་དཔྱད་པ་ན་དེ་ཁོ་ན་ཉིད་དུ་ནི་དེ་དངོས་པོར་གྲུབ་པ་མེད་དེ། གང་གི་ཕྱིར་ན་གསུམ་པོ་དེ་དག་ལ་དེ་ཁོ་ན་ཉིད་དུ་གཅིག་དང་དུ་མའི་རང་བཞིན་གང་དུ་ཡང་མེད་པའི་ཕྱིར་རོ། །

			གསུམ་པ་དེ་ལ་རྩོད་པ་སྤང་བ་ལ། ཆོས་མཐུན་མེད་པས་འཁྲུལ་པར་མི་འཐད་པའི་རྩོད་པ་སྤང་། ཚད་འབྲས་སྣང་ཙམ་དུ་ཡང་མི་རུང་བའི་རྩོད་པ་སྤང་བའོ། །

			དང་པོ་ནི། ཆོས་མཐུན། ཞེས་པ་ལ་སོགས་པ་སྟེ། གཟུང་འཛིན་རིག་གསུམ་འཁྲུལ་ངོར་བཞག་པ་འདིར་ནི་བདེན་པར་འཁྲུལ་པ་དེ་མེད་དེ། བདེན་རྫུན་ཕན་ཚུན་ཆོས་མཐུན་པ་མཐོང་བ་ལས་བདེན་པ་དེའི་བདག་ཉིད་མིན་པ་ལ་དེའི་བདག་ཉིད་དུ་ཞེན་པ་ཡིས་ནི་འཇིག་རྟེན་ན་འཁྲུལ་པ་སྐྱེ་བ་མཐོང་ལ། གཟུང་འཛིན་རིག་གསུམ་གྱི་འགྲོ་བ་འདི་ལ་བདེན་པ་དེའི་བདག་ཉིད་དང་ཆོས་མཐུན་པ་གཅིག་ཀྱང་ཚད་མས་མཐོང་བ་མེད་པའི་ཕྱིར་རོ་ཞེ་ན། གཟུང་འཛིན་རིག་གསུམ་བདེན་པར་འཁྲུལ་པ་འདི་བདེན་རྫུན་ཆོས་མཐུན་པ་ལ་སོགས་པ་ཅན་ཉིད་ལ་བལྟོས་པ་མེད་དེ། དེ་བདེན་པར་འཁྲུལ་པ་དེ་ཡང་ཡོད་ན་ནང་གི་མ་རིག་པས་བསླད་པ་ལས་བྱུང་བ་གང་ཡིན་པའི་བག་ཆགས་ཀྱི་ཉེས་པས་བསྐྱེད་པའི་དབང་གིས་རང་བཞིན་གྱིས་ཕྱིན་ཅི་ལོག་ཏུ་སྣང་བར་འགྱུར་(༣༤༥ན)བའི་ཕྱིར་རོ། །དཔེར་ན། རབ་རིབ་ཅན་ལ་སྐྲ་ཤད་ལ་སོགས་པར་སྣང་བ་བཞིན་ནོ། །

			གཉིས་པ་ཚད་འབྲས་སྣང་ཙམ་དུ་ཡང་མི་རུང་བའི་རྩོད་པ་སྤང་བ་ནི། འདི་རྣམ་པར་རིག །ཅེས་པ་ལ་སོགས་པ་སྟེ། འཛིན་པའི་རྣམ་པ་ཚད་མར་འཇོག་པ་ལ་སོགས་པའི་རྣམ་པར་བཞག་པ་འདི་ཇི་ལྟར་སྣང་བ་བཞིན་དུ་འཇོག་རིགས་པར་འགྱུར་ཏེ། མི་འཐད་པར་ཐལ། ཕྱི་རོལ་གྱི་དོན་མེད་པར་ཚད་མ་འདི་རྣམ་པ་རིག་པ་ཙམ་ཡིན་པའི་ཕྱིར་ནའོ། །དེ་ཉིད་ཀྱི་ཕྱིར་ཇི་ལྟར་ན་ཚད་འབྲས་སྣང་བ་ཙམ་དུ་ཡང་འགྲུབ་པར་འགྱུར་ཞེ་ན། འདི་ལ། ཞེས་པ་ལ་སོགས་པ་སྟེ། བརྩད་པ་འདི་ལ་ཡང་དག་པར་ན་གཟུང་བ་དང་འཛིན་པའི་མཚན་ཉིད་ཐ་དད་པ་དང་མི་ལྡན་པའི་ཕྱིར་ཞེས། རིག་བྱ་རིག་བྱེད་རྣམ་པ་མེད། །ཅེས་བྱ་བ་ལ་སོགས་པར་བཤད་ཟིན་ཏེ། དེ་ལྟར་ན་རྒྱས་པ་དང་། འབྲིང་དང་། མདོར་བསྡུས་པ་གསུམ་གྱི་སྒོ་ནས་ཚད་མ་མདོའི་ཚད་འབྲས་ཀྱི་རྣམ་པར་བཞག་པ་མ་ལུས་པ་གཏན་ལ་ཕབ་ཟིན་ཏོ། །

			གཉིས་པ་དེ་ཉིད་ངེས་པར་བྱེད་པའི་སྒྲུབ་བྱེད་བཤད་པ་ལ། ཡུལ་ཤེས་པ་དང་དེ་ཤེས་པའི་རྟགས་ལས་ཚུལ་གཉིས་དང་རང་རིག་བསྒྲུབ། དུས་ཕྱིས་དྲན་པའི་རྟགས་ལས། ཚུལ་གཉིས་དང་རང་རིག་བསྒྲུབ། ཤེས་པ་གཞན་གྱིས་མྱོང་ན་ཐུག་མེད་དུ་ཐལ་བའོ། །

			དང་པོ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			ཡུལ་ཤེས་པ་དང་དེ་ཤེས་པའི། །

			དབྱེ་བས་བློ་ནི་ཚུལ་གཉིས་ཉིད། །

			ཅེས་བྱ་བ་གསུངས་སོ། །

ཡུལ་གཟུགས་སྒྲ་ལ་སོགས་པ་དང་རྗེས་སུ་མཐུན་པའི་རྣམ་པ་ཤེས་པ་དང་། ཤེས་པ་དེའི་ཡང་རྣམ་པ་ཤེས་པའི་དབྱེ་བ་གཉིས་ཡོད་པའི་(༣༤༥བ)རྟགས་ལས་བློའི་རྣམ་པའི་ཚུལ་གཉིས་ཉིད་དུ་གྲུབ་པ་ཡིན་ནོ། །

			དེ་ཡང་། 

			དེ་བདག་ཉིད་ཀྱིས་མྱོང་བ་ལ། །

			བརྩད་པ་འགའ་ཡང་ཡོད་མ་ཡིན། །

			ཅེས་གསུངས་པ་ལྟར། འཛིན་པའི་རྣམ་པ་ནི་མྱོང་བས་གྲུབ་པས་རྩོད་པ་མེད་ལ། གྲུབ་མཐའ་ལ་མ་ཞུགས་པའི་བྱིས་པ་སོ་སོའི་སྐྱེ་བོ་རྣམས་དང་། བྱེ་བྲག་ཏུ་སྨྲ་བ་རྣམས་གཟུང་བའི་རྣམ་པ་ཉིད་ལ་ཕྱི་རོལ་གྱི་དོན་དུ་མངོན་པར་ཞེན་པར་བྱེད་པས། དེ་དག་གི་ངོར་ཤེས་པ་ལ་གཟུགས་སུ་སྣང་བ་འདི་གཟུགས་ཀྱི་རྣམ་པ་ཡིན་གྱི། ཕྱི་རོལ་གྱི་དོན་མིན་པར་གྲུབ་པ་ན། ཤེས་པས་རང་རིག་པར་གྲུབ་པ་ལ་དགོངས་ནས་འདིར་གཟུང་བའི་རྣམ་པ་གཙོ་བོར་བསྒྲུབ་པ་ཡིན་ནོ། །དེ་གྲུབ་པ་ན་ཁ་ཕྱིར་མངོན་པར་ཕྱོགས་པའི་གཟུང་རྣམ་དང་། ནང་དུ་མངོན་པར་ཕྱོགས་པའི་འཛིན་རྣམ་གྱི་ཚུལ་གཉིས་སུ་འགྲུབ་ལ། དེ་གྲུབ་པ་ན་ཤེས་པ་ཐམས་ཅད་རང་རིག་པ་འབད་པས་མེད་པར་གྲུབ་པ་ཡིན་ནོ། །

			གཉིས་པ་དེ་ཉིད་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། བསྡུས་པ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པའོ། །

			དང་པོ་ལ། ཤེས་པ་རྣམ་བཅས་ཀྱི་སྒྲུབ་བྱེད་དགོད། རྣམ་མེད་ཡིན་ན་ཧ་ཅང་ཐལ་བའོ། །

			དང་པོ་ལ། ཕྱི་དོན་ཁས་བླངས་ནས་ཤེས་པ་རྣམ་བཅས་སུ་བསྒྲུབ། ཕྱི་དོན་བཀག་ནས་ཤེས་པ་རྣམ་བཅས་སུ་བསྒྲུབ་པའོ། །

			དང་པོ་ལ། གཟུང་དོན་ཡོད་པའི་ཤེས་པ་རྣམ་བཅས་སུ་བསྒྲུབ། གཟུང་དོན་མེད་པའི་ཤེས་པ་རྣམ་བཅས་སུ་བསྒྲུབ། དོན་གྱི་སྒོ་ནས་དོན་མྱོང་ཚུལ་གཉིས་སུ་བསྒྲུབ་པའོ། །

			དང་པོ་ནི། 

			ཡུལ་རྣམས་ལས་ནི་བྱུང་བ་ཡི། །

			རྣམ་པར་ཤེས་པ་(༣༤༦ན)ཐམས་ཅད་དག །

			དེ་ལས་གཞན་རྒྱུ་ཡིན་ན་ཡང་། །

			རྣམ་འགས་ཡུལ་གྱི་རྣམ་པར་འགྱུར། །

			དཔེར་ན་ཟས་དང་དུས་ལ་སོགས། །

			བུ་སྐྱེ་བ་ཡི་རྒྱུ་ཡིན་ཀྱང་། །

			དེ་ནི་ཕ་མ་གཅིག་གི་གཟུགས། །

			འཛིན་འགྱུར་གཞན་འགའ་མ་ཡིན་བཞིན། །

			ཞེས་སྨོས་ཏེ། གཟུགས་སྒྲ་ལ་སོགས་པའི་ཡུལ་རྣམས་ལས་ནི་བྱུང་བའི་རྣམ་པར་ཤེས་པ་ཐམས་ཅད་དག་ཆོས་ཅན། གཟུགས་ལ་སོགས་པ་དེ་ལས་གཞན་དབང་པོ་ཡིད་བྱེད་སྔ་མ་རྒྱུ་ཡིན་ན་ཡང་ཡུལ་གཟུགས་སོགས་ཀྱི་རྣམ་པ་སྣང་བར་འགྱུར་ཏེ། དངོས་པོའི་ཆོས་ཉིད་ཀྱི་རྣམ་པ་འགས་དེར་འགྱུར་བའི་ཕྱིར། དཔེར་ན། ཟས་དང་དུས་ལ་སོགས་པ་བུ་སྐྱེ་བའི་རྒྱུ་ཡིན་ན་ཡང་བུ་དེ་ནི་ཕ་མ་གང་ཡང་རུང་བ་གཅིག་གི་གཟུགས་ཀྱི་རྣམ་པ་འཛིན་པར་འགྱུར་གྱི། གཞན་ཟས་དུས་སོགས་འགའི་རྣམ་པ་འཛིན་པ་མ་ཡིན་པ་བཞིན་ནོ། །

			གཏན་ཚིགས་མ་གྲུབ་བོ་ཞེ་ན། 

			བཤད་པ། 

			དེ་ལས་གཞན་དང་ཡུལ་དག་ནི། །

			དེ་རྒྱུ་ཉིད་དུ་མཚུངས་ན་ཡང་། །

			དེ་ཆས་ཡུལ་ཉིད་ཡིན་འདོད་དེ། །

			དེ་མེད་པར་ནི་དེར་མི་འགྱུར། །

			ཞེས་སྨོས་ཏེ། གཟུགས་ལ་སོགས་པ་དེ་ལས་གཞན་པའི་མིག་སོགས་དང་། ཡུལ་གཟུགས་སོགས་དག་ནི་དོན་སྣང་གི་ཤེས་པ་དེའི་རྒྱུ་ཉིད་དུ་མཚུངས་ན་ཡང་གཟུགས་སོགས་ཀྱི་རྣམ་པ་དེ་སྣང་བའི་ཆ་ནས་གཟུགས་སོགས་ཡུལ་ཉིད་ཡིན་པར་འདོད་དེ། གཟུགས་སོགས་ཀྱི་རྣམ་པ་སྣང་བ་དེ་མེད་པར་ནི་གཟུགས་སོགས་དོན་སྣང་གི་ཤེས་པའི་ཡུལ་དེར་མི་འགྱུར་བའི་ཕྱིར་རོ། །དཔེར་ན། དབང་པོ་བཞིན་ནོ། །ཞེས་པ་རྒྱན་གྱིའོ། །

			གཉིས་པ་དོན་མེད་པའི་ཤེས་པ་རྣམ་བཅས་སུ་བསྒྲུབ་པ་ལ། དྲན་པའི་ཤེས་པ་རྣམ་ལྡན་དུ་བསྒྲུབ། དེ་ལ་སྣང་བ་རིགས་ཡིན་(༣༤༦བ)པ་དགག །རང་བཞིན་སྣང་བ་དགག །ཤེས་པ་དེ་གཟུང་དོན་རང་རིག་ལས་སྐྱེ་བ་དགག །རྣམ་པ་དེ་བློ་ལས་ཐ་དད་ཡིན་པ་དགག་པའོ། །

			དང་པོ་ནི། 

			དོན་དང་ལྡན་པའི་སེམས་ལ་ནི། །

			དོན་རྣམ་མེད་པར་དོགས་ན་ཡང་། །

			འདས་པའི་དོན་ནི་འཛིན་པ་ལ། །

			ཚུལ་གཉིས་རང་རིག་གྲུབ་པ་ཡིན། །

			ཅེས་སྨོས་ཏེ། གཟུང་དོན་དང་ལྡན་པའི་སེམས་དབང་ཤེས་དེ་ལ་ནི་གཟུང་དོན་གྱི་རྣམ་པ་སྣང་བ་མེད་དེ། དེ་ལ་སྣང་བ་དོན་ཉིད་ཡིན་པའི་ཕྱིར་སྙམ་དུ་དོགས་ན་ཡང་། འདས་པའི་དོན་ནི་འཛིན་པའི་དྲན་པ་ལ་རྣམ་པ་སྣང་བའི་རྟགས་ཀྱིས་བློ་ཚུལ་གཉིས་པ་དང་རང་རིག་པར་གྲུབ་པ་ཡིན་ཏེ། རང་ཉིད་དོན་གྱི་རྣམ་པར་སྣང་བ་ཡིན་གྱི། དོན་ནི་སྔར་འདས་ཟིན་པའི་ཕྱིར་དང་། རང་རིག་པར་ཡང་གྲུབ་སྟེ། རང་ཉིད་དོན་གྱི་རྣམ་པར་སྐྱེས་པ་མྱོང་བའི་ཕྱིར་རོ། །

			གཉིས་པ་དེ་ལ་སྣང་བ་རིགས་ཡིན་པ་དགག་པ་ནི། གལ་ཏེ། འདས་པའི་དོན་ལ་རྟོག་པ་ན་ཡུལ་དེ་འདས་ཀྱང་དེའི་རིགས་དངོས་པོར་ཡོད་པ་ཉིད་སྣང་བའི་ཕྱིར་རྣམ་པ་སྣང་བ་ཡིན་ནོ་ཞེ་ན། 

			བཤད་པ། 

			སྔོ་སོགས་ཐ་དད་ཅན་སྣང་ཕྱིར། །

			དེ་ལྡན་མིན་རིགས་དོན་མ་ཡིན། །

			རིགས་དེའང་མི་རྟག་མི་འགྱུར་ཞིང་། །

			རྟག་ནའང་ཇི་ལྟར་སྐྱེད་བྱེད་ཡིན། །

			ཅེས་སྨོས་ཏེ། འདས་པའི་སྔོ་སོགས་དྲན་པའི་རྟོག་པ་ཆོས་ཅན། རིགས་དེ་གཟུང་དོན་དུ་ལྡན་པ་མིན་ཏེ། སྔོ་སོགས་ཐ་དད་པ་ཅན་དུ་སྣང་བའི་ཕྱིར་དང་། སྤྱིར་ཡང་རིགས་གཟུང་དོན་མ་ཡིན་ཏེ། རིགས་དེའང་མི་རྟག་ན་རིགས་སུ་མི་འགྱུར་ཞིང་། རྟག་ནའང་ཇི་ལྟར་ན་འདས་པའི་དོན་དྲན་པའི་རྟོག་པ་སྐྱེད་བྱེད་ཡིན་ཏེ་མི་འཐད་པའི་ཕྱིར་རོ། །

			གལ་ཏེ། དྲན་ཤེས་ལ་སྣང་བ་རྣམ་པ་མིན་(༣༤༧ན)གྱི། མིང་མཚན་ལྡན་པ་མིན་པའི་འདུ་བྱེད་ཡིན་ནོ་ཞེ་ན། 

			བཤད་པ། 

			མིང་སོགས་སྔར་ནི་བཀག་ཟིན་ཏོ། །

			ཞེས་སྨོས་ཏེ། དེ་ཡང་མི་འཐད་དེ། 

			རྟོག་པས་རང་མཚན་འཛིན་པ་ནི། །

			མིང་སོགས་འཛིན་ན་འཆད་པོ་དང་། །

			ཞེས་པར་སྔར་ནི་བཀག་ཟིན་ཏོ། །

			གསུམ་པ་རང་མཚན་སྣང་བ་དགག་པ་ནི། 

			ཚུལ་འདི་དོན་ལྡན་མ་ཡིན་ཏེ། །

			འདོད་པ་ཙམ་དང་རྗེས་འབྲེལ་ཕྱིར། །

			དོན་གྱི་ནུས་པ་གྲུབ་མ་ཡིན། །

			རྣམ་པ་འདི་འདྲའི་ཤེས་པ་ནི། །

			དྲན་ཡིན་དེ་ཡང་མྱོང་ལས་བྱུང་། །

			དེ་ཡང་དོན་རྣམ་སྟོང་ན་དེ། །

			དེ་ནི་ཇི་ལྟར་དེ་ལྡན་འགྱུར། །

			ཞེས་སྨོས་ཏེ། གལ་ཏེ། དྲན་ཤེས་ལ་སྣང་བ་ཕྱི་རོལ་གྱི་དོན་ཡིན་ནོ་ཞེ་ན། འདས་པ་དྲན་པའི་ཚུལ་འདི་ཆོས་ཅན། གཟུང་དོན་དང་ལྡན་པ་མ་ཡིན་ཏེ། འདོད་པ་ཙམ་དང་རྗེས་སུ་འབྲེལ་བས་འཇུག་པའི་ཕྱིར་དང་། གཟུང་དོན་གྱི་ནུས་པ་ལས་སྐྱེས་པ་གྲུབ་པ་མ་ཡིན་པའི་ཕྱིར་རོ། །གཞན་ཡང་འདས་པའི་དོན་དྲན་པའི་རྟོག་པ་དེ་ནི་ཆོས་ཅན། ཇི་ལྟར་ན་གཟུང་དོན་དེ་དང་ལྡན་པར་འགྱུར་ཏེ། དོན་གྱི་རྣམ་པ་མི་གསལ་བ་འདི་འདྲ་བ་འཛིན་པའི་ཤེས་པ་ནི་དྲན་པ་ཡིན་ལ། དེ་ཡང་དོན་སྣང་གི་མྱོང་བ་ལས་བྱུང་ཞིང་། མྱོང་བ་དེ་ཡང་དོན་གྱི་རྣམ་པས་སྟོང་པར་འདོད་པའི་ཕྱིར་རོ། །

			བཞི་པ་ཤེས་པ་དེ་གཟུང་དོན་རང་མཚན་ལས་སྐྱེ་བ་དགག་པ་ནི། གལ་ཏེ། དྲན་པ་དེ་མྱོང་བ་ལས་བྱུང་བར་མ་གྲུབ་སྟེ། གཟུང་དོན་ཉིད་ལས་དངོས་སུ་སྐྱེས་པའི་ཕྱིར་ཞེ་ན། 

			དེ་ཚེ་མེད་ཕྱིར་དོན་ལས་མིན། །

			དེ་ལྟར་མྱོང་ལའང་དེར་འགྱུར་རོ། །

			ཞེས་སྨོས་ཏེ། དྲན་ཤེས་ཆོས་ཅན། གཟུང་དོན་ལས་སྐྱེས་པ་མ་ཡིན་ཏེ། རང་གི་དེ་མ་ཐག་རྐྱེན་སྐྱེས་པ་དེའི་ཚེ་དེའི་གཟུང་དོན་འདས་ནས་མེད་པའི་ཕྱིར། (༣༤༧བ)དེ་འདས་ཀྱང་དེའི་རྣམ་པ་སྣང་ངོ་ཞེ་ན། དྲན་པ་རྣམ་ལྡན་ཡིན་པ་དེ་ལྟར་མྱོང་བ་དབང་ཤེས་ལའང་ཆོས་ཅན། ཡུལ་གྱི་རྣམ་ལྡན་དེར་འགྱུར་དགོས་ཏེ། རྒྱུ་མཚན་བཤད་ཟིན་ཅིང་འཆད་པར་ཡང་འགྱུར་རོ་ཞེས་རྒྱན་གྱིས་སོ། །

			ལྷ་དབང་བློས། 

			གལ་ཏེ། དྲན་པ་དོན་གྱི་རྣམ་ལྡན་ཡིན་ཏེ། དོན་ལས་སྐྱེས་པའི་ཕྱིར་ཞེ་ན། དེ་ལྟར་མྱོང་བ་དབང་ཤེས་ལའང་ཆོས་ཅན། དོན་གྱི་རྣམ་ལྡན་དེར་འགྱུར་ཏེ། དོན་ལས་སྐྱེས་པའི་ཕྱིར། ཞེས་གསུངས་སོ། །

			གལ་ཏེ། རྣམ་པ་དེ་ཕྱི་རོལ་རང་མཚན་ཡིན་ནོ་ཞེ་ན། བཤད་པ། 

			རྣམ་པ་དེ་ནི་དོན་གྱིས་མིན། །

			གསལ་བའི་རྣམ་པས་དབེན་ཕྱིར་རོ། །

			ཞེས་སྨོས་ཏེ། དྲན་ཤེས་ཀྱི་རྣམ་པ་དེ་ནི་ཆོས་ཅན། གཟུང་དོན་གྱིས་གཏད་པ་མིན་ཏེ། གསལ་བའི་རྣམ་པས་དབེན་པའི་ཕྱིར་རོ། །

			ལྔ་པ་རྣམ་པ་དེ་བློ་ལས་ཐ་དད་དུ་འདོད་པ་དགག་པ་ལ། ཐལ་བ་དགོད། དེའི་ལན་དགག་པའོ། །

			དང་པོ་ནི། 

			རྣམ་པ་དེ་ནི་ཐ་དད་ན། །

			གཞན་གྱིས་དེ་བཞིན་རྟོགས་པར་འགྱུར། །

			བདག་ལ་རྟག་ཏུ་འབྲེལ་ཡིན་ན། །

			བརྗོད་ཀྱང་རྟོགས་པར་མི་འགྱུར་རོ། །

			ཞེས་སྨོས་ཏེ། གལ་ཏེ། དྲན་ཤེས་ལས་རྣམ་པ་དེ་ཐ་དད་དོ་ཞེ་ན། དྲན་ཤེས་ལ་སྣང་བའི་རྣམ་པ་དེ་ནི་ཆོས་ཅན། མཐོང་རུང་གི་ཡུལ་དེ་ན་གནས་པའི་གང་ཟག་གཞན་གྱིས་ཀྱང་རང་གི་དྲན་པ་ལ་རྣམ་པ་སྣང་ནས་རྟོགས་པ་དེ་བཞིན་དུ་བརྗོད་པ་ལ་མ་བལྟོས་པར་རྟོགས་པར་འགྱུར་བར་ཐལ། རང་གི་དྲན་པ་ལ་རྣམ་པ་སྣང་བ་ལྟར་གཞན་ལའང་སྣང་རུང་ཤེས་པ་ལས་ཐ་དད་པའི་དོན་ཡིན་པའི་ཕྱིར། གལ་ཏེ། ཤེས་པ་ལས་ཐ་དད་པའི་དོན་ཡིན་ན་ཡང་གཞན་གྱིས་མི་རྟོགས་ཏེ། བདག་ལ་རྟག་ཏུ་འབྲེལ་བའི་ཕྱིར་ཞེ་ན། གཟུགས་ཀྱི་རྣམ་པ་ཆོས་ཅན། བརྗོད་ཀྱང་(༣༤༨ན)གཞན་གྱིས་རྟོགས་པར་མི་འགྱུར་བར་ཐལ། བདག་ལ་རྟག་ཏུ་འབྲེལ་བ་ཡིན་པས་གཞན་གྱིས་རྟོགས་པ་མི་སྲིད་པའི་ཕྱིར། 

			གཉིས་པ་དེའི་ལན་དགག་པ་ནི། གལ་ཏེ། རྣམ་པ་འདི་བརྗོད་པའི་ཚེ་གཞན་གྱིས་རྟོགས་ཏེ། འཆད་པ་པོས་རང་ཡུལ་བརྗོད་པ་དེ་ཉན་པ་པོས་ཀྱང་རང་ཡུལ་དུ་འབྲེལ་བ་གོ་བའི་ཕྱིར་ཞེ་ན། 

			རེ་རེ་དག་དང་འབྲེལ་ན་ནི། །

			མཚམས་སྦྱོར་བར་ནི་མི་འགྱུར་རོ། །

			དོན་གཅིག་མངོན་ཞེན་བདག་ཉིད་ཅན། །

			འཆད་པོ་ཉན་པོའི་སེམས་དག་གི། །

			ཞེས་སྨོས་ཏེ། བུམ་པའི་དོན་གཅིག་ལ་མངོན་པར་ཞེན་པའི་བདག་ཉིད་ཅན་གྱི་འཆད་པ་པོ་དང་ཉན་པ་པོའི་སེམས་དག་གི་ནི་ཆོས་ཅན། བུམ་པ་གོ་བ་མཚམས་སྦྱོར་བར་ནི་མི་འགྱུར་བར་ཐལ། འཆད་པ་པོ་དང་ཉན་པ་པོ་སོ་སོ་རེ་རེ་དག་གི་བློ་དང་འབྲེལ་བའི་ཐ་དད་ཡིན་པའི་ཕྱིར་ནའོ། །

			གཉིས་པོ་འདྲ་བ་ལས་གཅིག་ཏུ་ཐ་སྙད་བྱེད་དོ་ཞེ་ན། 

			བཤད་པ། 

			གལ་ཏེ་འདྲ་ལས་དེ་གཅིག་པར། །

			ཐ་སྙད་ཡོད་ན་དེར་སྣང་མིན། །

			ཐ་དད་བདག་ཉིད་ཇི་ལྟར་གཟུང་། །

			དེ་ཚེ་བློ་དོན་མེད་ཅན་འགྱུར། །

			ཞེས་སྨོས་ཏེ། གལ་ཏེ། འཆད་ཉན་བྱེད་པའི་ཡུལ་དེ་རང་རང་དང་འབྲེལ་བ་དང་སོ་སོ་ཡིན་ཀྱང་དེ་གཉིས་འདྲ་བ་ལས་གཅིག་པའི་ཐ་སྙད་ཡོད་ན་ཉན་པའི་བློ་ཆོས་ཅན། འཆད་པོའི་བློ་ཡུལ་ལས་ཐ་དད་པའི་བདག་ཉིད་དེ་འདྲ་བ་ལས་གཅིག་ཏུ་ཇི་ལྟར་གཟུང་སྟེ་མ་བཟུང་བར་ཐལ། འདྲ་ཡུལ་འཆད་པོའི་ཡུལ་དེ་སྣང་བ་མ་ཡིན་པའི་ཕྱིར། ཞེས་རྒྱན་གྱིའོ། །

			ཡང་ན། རང་དང་རྟག་ཏུ་འབྲེལ་ཀྱང་འདྲ་བ་ལས་གཅིག་ཏུ་མངོན་པར་ཞེན་པ་ཡིན་དུ་ཆུག་མོད། འཆད་པ་པོ་དང་ཉན་པ་པོའི་སེམས་དེ་ཆོས་ཅན། དོན་ཐ་དད་པ་མི་འདྲ་བའི་བདག་ཉིད་དེ་སྣང་ནས་ཇི་ལྟར་གཟུང་སྟེ་(༣༤༨བ)མ་གཟུང་བར་ཐལ། དོན་དེར་ཐ་དད་པར་སྣང་བ་མིན་ནས་འདྲ་བ་ལས་གཅིག་ཏུ་སྣང་བའི་ཕྱིར། དོན་ཤེས་པའི་རྣམ་པ་ལ་ནི་དེ་ལྟར་ཡང་འགལ་བ་མེད་པ་ཡིན་ནོ་ཞེས་ལྷ་དབང་བློས་གསུངས་སོ། །

			དོན་དེ་ཐ་དད་མེད་པར་སྣང་བ་དེའི་ཚེ་འཆད་པོ་དང་ཉན་པོའི་བློ་ཆོས་ཅན། གཟུང་དོན་མེད་པ་ཅན་དུ་འགྱུར་ཏེ། ཐ་དད་ལ་གཅིག་ཏུ་འཛིན་པའི་འཁྲུལ་ཤེས་ཡིན་པའི་ཕྱིར། 

			གསུམ་པ་དོན་གྱི་སྒོ་ནས་དོན་མྱོང་ཚུལ་གཉིས་སུ་བསྒྲུབ་པ་ལ། ཤེས་པ་དོན་གྱི་རྣམ་ལྡན་དུ་གྲུབ་པ། དེ་ལ་རྩོད་པ་སྤང་བའོ། །

			དང་པོ་ནི། 

			ཉམས་མྱོང་རྣམ་ཤེས་དེ་ཡང་ནི། །

			ཆ་གཉིས་ལ་ནི་བརྟེན་གྱུར་པ། །

			རྣམ་པ་གཅིག་གིས་ཁྱད་པར་ཅན། །

			དེ་ཤེས་པ་ཡིས་དམིགས་པར་འགྱུར། །

			གཞན་དུ་དེ་རྣམ་ཅན་མིན་ན། །

			ཇི་ལྟར་ཤེས་པ་གནས་པར་འགྱུར། །

			ཞེས་སྨོས་ཏེ། ཉམས་མྱོང་རྣམ་ཤེས་སྔ་མ་དེ་ཡང་ནི་ཆོས་ཅན། རྣམ་པ་ཆ་གཉིས་སུ་གྲུབ་པ་ལ་ནི་བརྟེན་པར་གྱུར་པར་རང་ལས་རྣམ་པ་གཅིག་གིས་ཁྱད་པར་ཅན་དུ་གྱུར་པ་དེ་ཤེས་པ་ཡིས་དམིགས་པར་འགྱུར་བ་ཡིན་ཏེ། དམིགས་པ་ལས་གཞན་དུ་ཡུལ་གྱི་རྣམ་པ་ཅན་མིན་ན་ཇི་ལྟར་ཤེས་པ་སྔ་ཕྱི་ཐ་དད་དུ་གནས་པར་འགྱུར་ཏེ། གཅིག་ཏུ་ཐལ་བའི་ཕྱིར་རོ། །

			ཡང་སྒྲ་ནི་དྲན་པ་རྣམ་ལྡན་ཡིན་པར་མ་ཟད་ཉམས་མྱོང་ཡང་ཞེས་རྒྱན་གྱིའོ། །

			ལྷ་དབང་བློས། 

			ཉམས་སུ་མྱོང་བའི་རྣམ་ཤེས་ནི་ཉེ་བར་མཚོན་པ་ཙམ་སྟེ། དཔྱོད་པའི་ཤེས་པའང་རྣམ་ལྡན་ཡིན་ནོ། །ཞེས་གསུང་། 

			དེས་ན་གདོན་མི་ཟ་བར་རྣམ་པ་འདོད་དགོས་ཏེ། 

			འདི་ལྟར་ཕྱི་མ་ཕྱི་མ་ཡི། །

			ཤེས་པ་རྣམ་གཅིག་ལྷག་པ་ཉིད། །

			དོན་གྱི་ངོ་བོར་རྣམ་གཉིས་དང་། །

			བདག་གི་རྣམ་པ་འགའ་ཞིག་ཏུ། །

			གཉིས་པ་དེ་ནི་གསུམ་པ་ཡི། །

			ཤེས་པ་ཡིན་ནི་རྟོགས་པར་(༣༤༩ན)འགྱུར། །

			ཞེས་སྨོས་ཏེ། རྒྱུ་མཚན་འདི་ལྟར་སྔོན་པོར་སྣང་བའི་ཚེ་ཕྱི་མ་ཕྱི་མའི་ཤེས་པ་ནི་སྔ་མ་སྔ་མའི་ཤེས་པ་ལས་རྣམ་པ་གཅིག་གིས་ལྷག་པ་ཉིད་ཡིན་ཏེ། སྔོར་སྣང་དབང་ཤེས་ལ་དོན་གྱི་རྣམ་པའི་ངོ་བོར་སྣང་བས་གཟུང་བ་དང་འཛིན་པ་གཉིས་དང་། སྔོར་སྣང་གི་ཤེས་པ་དྲན་པའི་ཤེས་པ་གཉིས་པ་དེ་ནི་བདག་གིས་རྣམ་པ་དང་བཅས་པར་གསུམ་པའི་ཤེས་པ་ཡིས་ནི་སྐབས་འགའ་ཞིག་ཏུ་རྟོགས་པར་འགྱུར་བའི་ཕྱིར་རོ། །དེ་ཡང་ཇི་སྲིད་བརྩེ་བ་དང་དྲན་པར་ནུས་ཀྱི་བར་དུ་སྔ་མ་སྔ་མ་ལས་ཕྱི་མ་ཕྱི་མ་རང་རང་གི་རྣམ་པ་རེ་རེས་ལྷག་པར་འགྱུར་རོ། །དེ་ལྟར་ན་ཚུལ་གཉིས་དང་གསུམ་ལ་སོགས་པ་ནི་བཏགས་པས་ཡིན་གྱི། རྫས་ཀྱི་ནི་མ་ཡིན་ནོ། །

			གཉིས་པ་རྩོད་པ་སྤང་བ་ལ། དོན་གྱི་འབྲས་བུ་ཡིན་པས་དྲན་པ་མི་འཐད། རྣམ་ལྡན་ཡིན་ན་དྲན་པ་འཐད། དོན་བསྡུ་བའོ། །

			དང་པོ་ནི། གཞན་དག་ན་རེ། 

			དོན་འབྲས་ཉིད་ཀྱིས་ཤེས་དྲན་ན། །

			དོན་དྲན་ཕྱིར་ན་འཁྲུལ་བ་ཡིས། །

			གལ་ཏེ་བསྲེ་ན། 

			ཞེས་སྨོས་ཏེ། གལ་ཏེ། རྩ་བར་གཏན་ཚིགས་མ་ངེས་ཏེ། མིག་ཤེས་དོན་གྱི་འབྲས་བུ་ཡིན་པ་ཉིད་ཀྱིས་མིག་ཤེས་དྲན་ན་དོན་ཡང་དྲན་དགོས་པའི་ཕྱིར་ན། ཤེས་པ་ཕྱི་མ་འཁྲུལ་པ་ཡིས་དོན་དང་ཤེས་པ་ལྷན་ཅིག་ཏུ་དྲན་པས་དོན་ཤེས་གཉིས་བསྲེས་ནས་མིག་ཤེས་དོན་གྱི་རྣམ་ལྡན་ཡིན་ཅེས་དྲན་པ་ཡིན་གྱི། རྣམ་པ་མེད་དོ་ཞེ་ན། 

			བཤད་པ། 

			སྣང་བ་དང་། །

			ཡིད་བྱེད་ལ་ཡང་དེར་འགྱུར་རོ། །

			དེ་བཞིན་འབྲས་བུ་ཐམས་ཅད་ཀྱང་། །

			རྒྱུ་དང་ལྷན་ཅིག་འཛིན་པར་འགྱུར། །

			དེ་ཕྱིར་རྫ་མཁན་ལ་སོགས་པ། །

			མེད་པར་བུམ་པ་དྲན་མི་འགྱུར། །

			ཞེས་སྨོས་ཏེ། མིག་ཤེས་དྲན་པའི་བློ་ཆོས་ཅན། མིག་(༣༤༩བ)ཤེས་དྲན་པ་ན་དེའི་སྣང་བ་དང་ཡིད་བྱེད་ལ་ཡང་དོན་གྱི་རྣམ་ལྡན་ཡིན་ཅེས་དྲན་པ་སྐྱེ་བ་དེར་འགྱུར་བར་ཐལ། དེའི་འབྲས་བུ་ཡིན་པའི་ཕྱིར། དེ་བཞིན་འབྲས་བུ་ཐམས་ཅད་ཀྱང་རྒྱུ་དང་ལྷན་ཅིག་ཏུ་འཛིན་དགོས་པ་དེའི་ཕྱིར། རྫ་མཁན་དང་འཁོར་ལོ་ལ་སོགས་པ་དྲན་པ་མེད་པར་བུམ་པ་དྲན་པ་མི་སྲིད་པར་ཡང་འགྱུར་རོ། །

			གཉིས་པ་རྣམ་ལྡན་ཡིན་ན་དྲན་པར་འཐད་པ་ནི། གལ་ཏེ། སྣང་བ་ལ་སོགས་པ་རྒྱུར་མཚུངས་ཀྱང་མིག་ཤེས་གཟུགས་ཀྱི་རྣམ་ལྡན་དུ་དྲན་ཏེ། མིག་ཤེས་ལ་གཟུགས་ཀྱིས་བྱས་པའི་མྱོང་བའི་ཁྱད་པར་ཡོད་པའི་ཕྱིར་ཞེ་ན། 

			ཁྱད་པར་གང་ལས་ཤེས་པ་ནི། །

			དོན་དང་འདྲ་བ་བསྟེན་པ་དེ། །

			འདྲ་བ་ལས་གཞན་ཅིར་འགྱུར་ཏེ། །

			མཚེ་མ་སོགས་ལ་མཐོང་ཕྱིར་རོ། །

			ཞེས་སྨོས་ཏེ། གཟུགས་ཀྱིས་བྱས་པའི་ཁྱད་པར་གང་ལས་མིག་གི་ཤེས་པ་ནི་དོན་གཟུགས་དང་གཅིག་ཏུ་འདྲ་བ་བསྟེན་པའི་ཁྱད་པར་དེ་ཆོས་ཅན། གཟུགས་དང་འདྲ་བ་ལས་གཞན་ཅིར་འགྱུར་ཏེ། དོན་དང་ཤེས་པ་གཅིག་ཏུ་འཁྲུལ་བར་བྱེད་པ་པོ་ཡིན་པའི་ཕྱིར་རོ། །དཔེར་ན། མཚེ་མ་སྒོ་ང་ལ་སོགས་པ་ལ་འདྲ་བ་ལས་གཅིག་ཏུ་འཁྲུལ་པ་མཐོང་བའི་ཕྱིར་རོ། །

			གསུམ་པ་དོན་བསྡུ་བ་ནི། 

			དང་པོ་རང་བཞིན་གཉིས་མིན་ན། །

			གཉིས་པའི་རང་བཞིན་གཅིག་ལ་ནི། །

			རྣམ་གནོན་ངེས་པར་འཛིན་པ་ཡི། །

			སེམས་ཀྱིས་འབྱེད་པར་འགྱུར་མ་ཡིན། །

			དེ་ཕྱིར་སྔོ་སོགས་ངོ་བོ་རུ། །

			མདུན་ན་གནས་པར་གྱུར་པའི་བློ། །

			དོན་བསྲེ་བ་དང་འབྲེལ་བ་ཅན། །

			བློ་གཉིས་པས་ནི་དམིགས་པར་འགྱུར། །

			ཞེས་སྨོས་ཏེ། སྔོ་སོགས་ཀྱི་ངོ་བོའི་རྣམ་པ་མདུན་ན་སྟེ་མངོན་སུམ་དུ་གནས་པར་གྱུར་པའི་སྔོར་སྣང་དབང་བློ་དེ་དོན་(༣༥༠ན)བསྲེ་བ་དང་འབྲེལ་པ་ཅན་ཏེ་སྔོན་པོའི་རྣམ་ལྡན་དུ་དབང་ཤེས་དྲན་པའི་བློ་གཉིས་པས་དམིགས་པར་འགྱུར་ཏེ། སྔོར་སྣང་གི་དབང་ཤེས་དང་པོའི་རང་བཞིན་དེ་རྣམ་པའི་ཚུལ་གཉིས་པ་ཅན་མ་ཡིན་པར་མྱོང་བ་གཅིག་ཏུ་གནས་ན་དེ་དྲན་པའི་ཤེས་པ་གཉིས་པའི་རང་བཞིན་ཀྱང་མྱོང་བ་གཅིག་ལ་ནི་རྣམ་པར་གནས་དགོས་ལ། དེ་ཡིན་ན་དབང་ཤེས་དྲན་ཤེས་གཉིས་ཐ་དད་དུ་ངེས་པར་འཛིན་པའི་གསུམ་པའི་སེམས་ཀྱིས་དང་པོའི་དབང་ཤེས་དང་དེ་འཛིན་པའི་དྲན་ཤེས་གཉིས་ཐདད་དུ་འབྱེད་པར་འགྱུར་བ་མ་ཡིན་དགོས་པ་དེའི་ཕྱིར། དེ་ལྟར་མ་ཡིན་ན། 

			གཞན་དུ་དང་པོ་གཅིག་པུ་ཉིད། །

			དོན་ལས་བྱུང་ཕྱིར་འབྲེལ་འགྱུར་གྱི། །

			སྔ་མའི་དོན་དང་འབྲེལ་མཐོང་མེད། །

			ཤེས་པ་ཕྱི་མ་ཕྱི་མ་མིན། །

			ཅེས་སྨོས་ཏེ། དེ་ལས་གཞན་དུ་དབང་ཤེས་དོན་གྱི་འབྲས་བུ་ཡིན་པའི་རྒྱུ་མཚན་གྱིས་འགྱུར་ན། སྔོར་སྣང་དབང་ཤེས་དང་པོ་གཅིག་པུ་ཉིད་དོན་ལས་བྱུང་བའི་ཕྱིར་དེ་གཅིག་པུ་དོན་དང་འབྲེལ་བའི་རྣམ་ལྡན་དུ་དྲན་པར་འགྱུར་གྱི། ཤེས་པ་ཕྱི་མ་སྔོར་འཛིན་གྱི་དྲན་ཤེས་ཕྱི་མ་དེ་ཡང་དྲན་པའི་ཤེས་པ་དེ་ཡང་ཆོས་ཅན། སྔོར་སྣང་དབང་ཤེས་སྔ་མའི་དོན་སྔོན་པོའི་རྣམ་པ་དང་འབྲེལ་པར་མཐོང་བ་དང་དྲན་པ་མེད་པར་ཐལ། དེའི་དངོས་འབྲས་མ་ཡིན་ཅིང་སྔོན་པོའི་རྣམ་པ་ཅན་ཡང་ཡུལ་དུ་བྱས་པ་མིན་པའི་ཕྱིར། སློབ་དཔོན་གྱིས་ཀྱང་ཤེས་པ་ཕྱི་མའི་ཕྱི་མ་ལ་སྔ་མ་སྔ་མའི་ཡུལ་སྣང་བར་ཡང་མི་འགྱུར་ཏེ། དེ་ནི་དེའི་ཡུལ་མ་ཡིན་པའི་ཕྱིར་ཞེས་གསུངས་པ་ཡང་དེ་ཡིན་ནོ། །

			གཉིས་པ་ཕྱི་དོན་བཀག་ཀྱང་ཤེས་པ་རྣམ་བཅས་སུ་གྲུབ་པ་ལ། གཏན་ཚིགས་དགོད། ཚུལ་བསྒྲུབ། (༣༥༠བ)རྩོད་པ་སྤང་བའོ། །

			དང་པོ་ནི། 

			ངེས་པར་བློ་དང་ལྷན་ཅིག་ཏུ། །

			ཅིག་ཅར་དུ་ནི་མྱོང་གྱུར་པའི། །

			ཡུལ་ནི་དེ་ལས་གཞན་ཉིད་དུ། །

			རྣམ་གང་གིས་ནི་འགྲུབ་པར་འགྱུར། །

			ཞེས་སྨོས་ཏེ། ཡུལ་སྔོན་པོ་ནི་ཆོས་ཅན། སྔོར་སྣང་དབང་ཤེས་དེ་ལས་གཞན་ཉིད་དུ་རིགས་པའི་རྣམ་པ་གང་གིས་ན་འགྲུབ་པར་འགྱུར་ཏེ། ངེས་པར་སྔོར་སྣང་དབང་བློ་དང་ལྷན་ཅིག་ཏུ་ཅིག་ཅར་དུ་ནི་མྱོང་བར་འགྱུར་བའི་ཕྱིར། ཞེས་རྒྱན་གྱིས་སོ། །

			ལྷ་དབང་བློས། 

			ཡུལ་སྔོན་པོར་སྣང་བ་ནི་སྔོར་སྣང་དབང་ཤེས་དེ་ལས། ཤེས་གསུང་ངོ་། །

			དེས་ན་རྒྱན་གྱི་དོན་ནི་ཉིད་དང་། ལྷས་རྣམ་པ་ཤེས་པ་དང་གཅིག་ཏུ་བསྒྲུབ་པ་ཡིན་ལ། 

			རྣམ་གང་གིས་ན། ཞེས་པ་ལ། 

			ལྷ་དབང་བློས། 

			རྣམ་པ་དེ་རྒྱུ་མཚན་གང་གིས་ན་འགྲུབ་པར་འགྱུར་རོ། །ཞེས་སོ། །

			གཉིས་པ་ཚུལ་བསྒྲུབ་པ་ནི། 

			རྣམ་ཤེས་འཁྲུལ་པས་ཟླ་བ་གཉིས། །

			མེད་པར་ཐ་དད་མཐོང་བ་བཞིན། །

			སྔོ་སེར་ཐ་དད་དག་ལ་ནི། །

			མྱོང་བའི་ངེས་པ་ཡོད་མ་ཡིན། །

			ཅེས་སྨོས་ཏེ། སྔོ་སོགས་ཤེས་པ་ལས་ཐ་དད་དུ་སྣང་བ་ནི་འཁྲུལ་པ་ཡིན་པའི་ཕྱིར། སྔོན་པོ་དང་དེ་བློ་རྫས་གཅིག་ཡིན་ཏེ། དཔེར་ན། རྣམ་ཤེས་འཁྲུལ་པས་ཟླ་བ་གཉིས་མེད་པར་ཡང་ཐ་དད་དུ་མཐོང་བ་བཞིན་ནོ་ཞེས་རྗེས་འགྲོ་དང་། སྔོ་སེར་ཐ་དད་པ་དག་ལ་ནི་ལྷན་ཅིག་ཏུ་མྱོང་བའི་ངེས་པ་ཡོད་པ་མིན་ཏེ། རྫས་ཐ་དད་པའི་ཕྱིར་རོ་ཞེས་ལྡོག་པའི་ཚུལ་ལོ། །འདི་རྒྱན་དང་ལྷ་དབང་བློ་གཉིས་ཀས་ལྷན་ཅིག་དམིགས་ངེས་ཀྱིས་དོན་རྫས་གཅིག་ཏུ་དམིགས་པ་ལ་བཞེད་པར་སྣང་ངོ་། །

			དེ་ལྟར་རྗེས་སུ་འགྲོ་ལྡོག་གྲུབ་ནས་ཕྱོགས་ཆོས་ནི། 

			མྱོང་བ་མེད་པར་དོན་འགའ་(༣༥༡ན)འམ། །

			དོན་མེད་པ་ཡི་མྱོང་བ་ཡང་། །

			མྱོང་བར་འགྱུར་བ་མ་མཐོང་བ། །

			དེས་ན་དེ་དག་ཐ་དད་མིན། །

			དེ་ཕྱིར་ཤེས་དུས་སྣང་བ་ཡི། །

			དོན་ནི་ཤེས་ལས་གཞན་མིན་པ། །

			བཟློག་པ་རབ་ཏུ་དཀའ་བ་ཉིད། །

			ཅེས་སྨོས་ཏེ། སྔོར་སྣང་དབང་ཤེས་མྱོང་བ་མེད་པར་དོན་སྔོན་པོ་འགའ་ཞིག་མྱོང་བའམ། དོན་སྔོན་པོ་མྱོང་བ་མེད་པའི་མྱོང་བ་སྔོར་སྣང་དབང་ཤེས་དེ་ཡང་མྱོང་བར་འགྱུར་བ་མ་མཐོང་བ་དེས་ན་སྔོན་པོ་དང་སྔོར་སྣང་དབང་ཤེས་དེ་དག་རྫས་ཐ་དད་པ་མ་ཡིན་ནོ། །དེ་ལྟར་ན་གཏན་ཚིགས་དེ་ཚུལ་གསུམ་ཚང་བ་དེའི་ཕྱིར་སྔོར་སྣང་དབང་ཤེས་ལ་རང་དུས་སུ་སྣང་བའི་དོན་སྔོན་པོ་ནི་སྔོར་སྣང་དབང་ཤེས་ལས་གཞན་མིན་པ་ལས་བཟློག་པར་རབ་ཏུ་དཀའ་བ་ཉིད་དུ་གནས་པ་ཡིན་ནོ་ཞེས་རྒྱན་གྱིའོ། །

			གསུམ་པ་རྩོད་པ་སྤང་བ་ལ། ཕྱི་དོན་ཡོད་པའི་སྒྲུབ་བྱེད་དགག །ཕྱི་དོན་མེད་པ་ལ་གནོད་བྱེད་སྤང་། ཕྱི་དོན་མེད་ན་འབྲས་རྟགས་མི་སྲིད་པ་སྤང་། དོན་བསྡུ་བའོ། །

			དང་པོ་ནི། 

			རྒྱུ་གཞན་དག་ནི་ཡོད་ན་ཡང་། །

			དབང་པོའི་བློ་རྣམས་མེད་པའི་ཕྱིར། །

			ཐ་དད་རྒྱུ་ནི་རྗེས་དཔོག་འགྱུར། །

			ཞེས་སྨོས་ཏེ། དོན་སྨྲ་བ་དག་ན་རེ། དབང་ཤེས་ཀྱི་རྒྱུ་གཞན་དབང་ཡིད་དག་ནི་ཡོད་ན་ཡང་ཕྱི་རོལ་གྱི་དོན་མེད་ན་འབྲས་བུ་དབང་པོའི་བློ་རྣམས་སྐྱེ་བ་མེད་པའི་ཕྱིར། དབང་ཡིད་ལས་ཐ་དད་པའི་རྒྱུ་ཕྱི་རོལ་གྱི་དོན་ནི་རྗེས་སུ་དཔོག་པར་འགྱུར་རོ་ཞེ་ན། 

			བཤད་པ། 

			གལ་ཏེ་མཚུངས་པ་དེ་མ་ཐག །

			རྐྱེན་ལས་ངེས་པར་མི་སྨྲ་ནའོ། །

			ཞེས་སྨོས་ཏེ། དབང་ཤེས་ཕྱི་རོལ་ལ་བརྟེན་པ་ནི་མིན་ཏེ། གལ་ཏེ། དབང་ཤེས་དེ་རང་གི་མཚུངས་པ་དེ་མ་ཐག་རྐྱེན་གྱི་སྟེང་གི་བག་ཆགས་སད་པ་ལས་ངེས་པར་སྐྱེ་བར་མི་སྨྲ་(༣༥༡བ)ན་དེར་འགྱུར་མོད་ཀྱང་བག་ཆགས་དེ་ལས་སྐྱེ་བར་སྨྲ་བའི་ཕྱིར་རོ། །

			གཉིས་པ་ཕྱི་དོན་མེད་པ་ལ་གནོད་བྱེད་སྤང་བ་ནི། 

			ས་བོན་ལས་ནི་མྱུག་སྐྱེ་དང་། །

			དུ་བ་ལས་མེ་གྲུབ་པ་ཞེས། །

			དེ་འདྲ་ཕྱི་རོལ་དོན་བརྟེན་ཅན། །

			ཞེས་སྨོས་ཏེ། གལ་ཏེ། ཕྱི་དོན་མེད་ན་རྒྱུ་འབྲས་དང་འབྲས་རྟགས་ཀྱི་རྣམ་གཞག་ཐམས་ཅད་ནུབ་པར་འགྱུར་ཏེ། ས་བོན་ལས་ནི་མྱུ་གུ་སྐྱེ་བ་དང་དུ་བ་ལས་མེ་ཡོད་པར་གྲུབ་པ་ཞེས་བྱ་བ་དེ་འདྲ་བ་ཕྱི་རོལ་གྱི་དོན་ལ་བརྟེན་པ་ཅན་ཡིན་ལ། ཁྱེད་ལ་དེ་འདྲ་མེད་པའི་ཕྱིར་རོ་ཞེ་ན། 

			བཤད་པ། 

			བྱེད་པོ་ཤེས་བྱེད་གནས་པ་གང་། །

			དེ་ཡང་གལ་ཏེ་དེའི་ངོ་བོར། །

			སྣང་བ་དེ་ལྟར་ངེས་འབྲེལ་བའི། །

			བློ་ལ་བརྟེན་ནས་རྟོག་བྱེད་པ། །

			འགལ་བ་དག་ནི་ཅི་ཞིག་ཡོད། །

			ཅེས་སྨོས་ཏེ། ས་བོན་མྱུ་གུའི་བྱེད་པ་པོ་དང་དུ་བ་མེའི་ཤེས་བྱེད་དུ་གནས་པ་གང་ཡིན་པ་དེ་ཡང་ཆོས་ཅན། རྒྱུ་འབྲས་དང་ཤེས་བྱེད་དུ་བཞག་པ་ལ་འགལ་བ་དག་ནི་ཅི་ཞིག་ཡོད་དེ། རྒྱུ་འབྲས་དང་ཤེས་བྱེད་དེའི་ངོ་བོར་སྣང་བ་དེ་ལྟར་ངེས་པར་འབྲེལ་པའི་བློ་ལ་བརྟེན་ནས་རྟོག་པར་བྱེད་པས་ན་ཕྱི་རོལ་གྱི་དོན་ལ་བརྟེན་མི་དགོས་པའི་ཕྱིར་རོ། །དེས་ན་མྱུ་གུར་སྣང་བ་ནི་ས་བོན་དུ་སྣང་བ་ཙམ་ལ་ངེས་པར་འབྲེལ་ཞིང་སྐྱེ་བའི་ཕྱིར། རྒྱུ་འབྲས་ལ་སོགས་པར་རུང་གི་ཕྱི་རོལ་གྱི་དོན་ལས་ནི་མ་ཡིན་ཏེ། དོན་ནི་ནམ་ཡང་མ་མཐོང་བའི་ཕྱིར་རོ་ཞེས་བྱ་བར་དགོངས་སོ། །

			གསུམ་པ་ཕྱི་དོན་མེད་ན་འབྲས་རྟགས་མི་སྲིད་པ་སྤང་བ་ནི། 

			དུ་བ་མེས་བསྐྱེད་འགྱུར་བ་མིན། །

			དེ་ཕྱིར་འབྲས་ལས་རྒྱུ་རྟོགས་མིན། །

			དེ་རྒྱུ་དག་ནི་ཡིན་ན་ཡང་། །

			གང་ལས་ངེས་པར་རྟོགས་པར་འགྱུར། །

			ཞེས་སྨོས་ཏེ། གཞན་དག་ན་རེ། འབྲས་བུ་དུར་སྣང་ལས་རྒྱུ་མེ་རྟོགས་པ་(༣༥༢ན)མིན་པར་ཐལ། དུ་བར་སྣང་བའི་བློ་མེར་སྣང་བའི་བློས་བསྐྱེད་པར་འགྱུར་བ་མིན་པ་དེའི་ཕྱིར་ཏེ་དུར་སྣང་སྔར་བྱུང་ཞིང་། མེར་སྣང་ཕྱིས་འབྱུང་བའི་ཕྱིར་རོ། །མེར་སྣང་དེ་དུར་སྣང་གི་བག་ཆགས་སད་བྱེད་ཡིན་པས་དུར་སྣང་གི་རྒྱུ་ཡིན་ན་དུར་སྣང་ཡང་མེར་སྣང་གི་བག་ཆགས་སད་བྱེད་ཡིན་པས་མེར་སྣང་གི་རྒྱུར་འགྱུར་ལ། དུར་སྣང་དེ་མེར་སྣང་དེའི་རྒྱུ་དག་ནི་ཡིན་ན་ཡང་དུར་སྣང་གང་ལས་མེར་སྣང་ངེས་པར་རྟོགས་པར་འགྱུར་ཏེ། 

			རྒྱུས་འབྲས་བུ་ལ་མ་ཁྱབ་པའི་ཕྱིར་རོ་ཞེ་ན། 

			བཤད་པ། 

			དེ་ལའང་དུ་བར་སྣང་བའི་བློས། །

			བག་ཆགས་གསལ་བར་སད་པ་ཅན། །

			མེར་སྣང་བ་ཡི་བློ་ཉིད་དེ། །

			རྟོགས་འགྱུར་མེ་ཉིད་མ་ཡིན་ནོ། །

			ཞེས་སྨོས་ཏེ། མེ་སྒྲུབ་པར་བྱེད་པ་དེ་ལའང་དུ་བར་སྣང་བའི་བློ་ཆོས་ཅན། ཕྱི་རོལ་གྱི་མེའམ་ད་ལྟར་བའི་མེ་ཉིད་བསྒྲུབ་པ་མ་ཡིན་ནོ། །ཅིའི་ཕྱིར་ཞེ་ན། ལར་སྣང་བའི་སྟེང་དུ་མེའི་བག་ཆགས་སྒྲུབ་སྟོབས་ཀྱིས་མ་འོངས་པ་ན་མེའི་བག་ཆགས་གསལ་བར་སད་པ་ཅན་གྱི་མེར་སྣང་བའི་བློ་ཉིད་ནི་རྟོགས་པར་འགྱུར་བའི་ཕྱིར་རོ། །ཤཱཀྱ་བློས་ཕྱི་རོལ་གྱི་མེ་ཉིད་ནི་དཔོག་པ་མ་ཡིན་ནོ། །ཞེས་སོ། །

			གལ་ཏེ། དུར་སྣང་གི་བློ་དུ་བའི་བག་ཆགས་ཀྱིས་བསྐྱེད་པས་མེའི་བག་ཆགས་ལས་སྐྱེ་བར་མི་རིགས་ཤེ་ན། 

			བཤད་པ། 

			སེམས་རྒྱུད་དེར་རུང་བག་ཆགས་ཀྱི། །

			སྙིང་པོ་ཅན་ཉིད་དུ་བར་ནི། །

			སྣང་བའི་བློ་དག་གསལ་བྱེད་པ། །

			དེས་ན་མེ་ལས་དུ་བ་ཡིན། །

			ཅེས་སྨོས་ཏེ། དུ་བས་མེ་བསྒྲུབ་པ་ན་ཆོས་ཅན། མེ་ལས་དུ་བ་སྐྱེ་བ་ཡིན་ཅེས་བརྗོད་དེ། སེམས་རྒྱུད་མེ་དེར་སྣང་དུ་རུང་བའི་བག་ཆགས་ཀྱི་སྙིང་པོ་ཅན་ཉིད་ཀྱིས་དུ་བར་སྣང་བའི་བློ་དག་བསལ་བར་བྱེད་པ་དེས་ནའོ། །དེ་ཡང་མེ་(༣༥༢བ)ཡི་བག་ཆགས་ཀྱིས་དུ་བའི་རྐྱེན་དང་མེའི་ཉེར་ལེན་བྱས་ལ། དུ་བའི་བག་ཆགས་ཀྱིས་དུ་བའི་ཉེར་ལེན་དང་མེའི་རྐྱེན་བྱས་པའི་ཚུལ་གྱིས་སྐྱེས་སོ། །ཚད་མའང་མ་དཔྱད་པ་ན་ད་ལྟ་བ་དང་། ཅུང་ཟད་དཔྱད་པ་ན་མ་འོངས་པ་ཡིན་ལ། ལེགས་པར་དཔྱད་ན་སྣང་ཙམ་ཡིན་ནོ། །ཞེས་རྒྱན་གྱིའོ། །

			བཞི་པ་དོན་བསྡུ་བ་ནི། གལ་ཏེ། ཕྱི་དོན་མེད་ན་དེ་ལ་བརྟེན་ནས་བློ་ཚུལ་གཉིས་སུ་བསྒྲུབ་པར་མི་རིགས་ཤིང་། སྣང་བ་ཙམ་དུ་སྨྲ་བར་ཡང་རིགས་སོ་ཞེ་ན། 

			མཁས་པ་རྣམས་ལ་བརྗོད་འདི་ཡོད། །

			ཕྱི་རོལ་ལ་ནི་བརྟེན་ནས་སུ། །

			ཚུལ་གཉིས་བརྗོད་ཡིན་དེ་ཡང་ནི། །

			ལྷན་ཅིག་མྱོང་བའི་ངེས་པས་འགྲུབ། །

			ཅེས་སྨོས་ཏེ། དེ་ལྟར་ཕྱི་རོལ་གྱི་དོན་མེད་ཀྱང་སྣང་བ་སེམས་སུ་སྨྲ་བའི་མཁས་པ་རྣམས་ལ་རྒྱུ་འབྲས་དང་འབྲས་རྟགས་ཀྱི་རྣམ་པར་བཞག་པ་རིགས་པ་དང་མཐུན་པར་བརྗོད་པ་འདི་ཡོད་ལ། ཕྱི་རོལ་དུ་སྨྲ་བ་རྣམས་ལ་ནི་མ་ཡིན་ནོ། །དེས་ན་ཕྱི་རོལ་གྱི་དོན་དུ་སྣང་བ་ཙམ་ལ་ནི་བརྟེན་ནས་སུ་བློ་ཚུལ་གཉིས་པར་བརྗོད་པ་ཡིན་ལ། ཕྱི་རོལ་གྱི་དོན་དུ་སྣང་བ་དེ་ཡང་ནི་ནང་ཤེས་པ་ཡིན་པར་ཤེས་པ་དེ་ཉིད་དང་ལྷན་ཅིག་ཏུ་མྱོང་བའི་ངེས་པས་འགྲུབ་བོ། །ལྷ་དབང་བློས། ཚུལ་གཉིས་སུ་གྲུབ་ཅེས་སོ། །

			གཉིས་པ་རྣམ་མེད་ཡིན་ན་ཧ་ཅང་ཐལ་བ་ལ། དབང་པོའི་ཁྱད་པར་གྱིས་རྣམ་པ་ཐ་དད་མི་རུང་བར་ཐལ་བ། མར་མེ་ལ་རྨ་བྱའི་མདོངས་ཀྱི་རྣམ་པ་མི་རུང་བར་ཐལ་བ། ཉེ་རིང་གི་ཁྱད་པར་ལས་རྣམ་པ་ཐ་དད་མི་རུང་བར་ཐལ་བ། སྒྲ་སོགས་ཞིག་པའི་རྣམ་པ་མི་རུང་བར་ཐལ་བའོ། །

			དང་པོ་ནི། 

			དབང་པོའི་ཁྱད་པར་གྱིས་གསལ་དང་། །

			མི་གསལ་འདྲེན་མ་ལ་སོགས་པ། །

			སྣང་བ་ཐ་དད་འཛིན་པ་ཡི། །

			ཤེས་(༣༥༣ན)པ་དོན་གཅིག་ལ་དམིགས་སོ། །

			དེ་དོན་ལ་དེར་སྣང་མིན་ན། །

			དོན་གྱི་རང་བཞིན་གཅིག་པའི་ཕྱིར། །

			དེ་ཡི་དོན་ཅན་ཡིད་ཀུན་ནི། །

			རང་བཞིན་གཅིག་པ་ཉིད་དུ་འགྱུར། །

			ཞེས་སྨོས་ཏེ། བདག་རྐྱེན་དབང་པོའི་ཁྱད་པར་གྱིས་ཡུལ་གསལ་བ་དང་མི་གསལ་བ་དང་འདྲེན་མ་ལ་སོགས་པར་སྣང་བ་ཐ་དད་དུ་འཛིན་པའི་ཤེས་པའི་དོན་བུམ་གཟུགས་གཅིག་ལ་དམིགས་པའི་ཚེ་ཤེས་པ་གསུམ་པ་དེར་སྣང་བ་མིན་པར་ཕྱི་རོལ་གྱི་བུམ་གཟུགས་སྣང་ན། དོན་བུམ་གཟུགས་དེའི་ཡུལ་ཅན་ཡིད་གསུམ་པོ་ཀུན་ནི་ཆོས་ཅན། རྣམ་པ་གསལ་མི་གསལ་དུ་མར་མི་སྣང་བར་གསལ་མི་གསལ་གང་ཡང་རུང་བའི་རང་བཞིན་གཅིག་པ་ཉིད་དུ་སྣང་བར་འགྱུར་བར་ཐལ། རྣམ་པ་མེད་པར་ཕྱི་རོལ་གྱི་དོན་གྱི་རང་བཞིན་གཅིག་ཉིད་སྣང་བའི་ཕྱིར། སོགས་པའི་སྒྲ་ནི་ཇི་ལྟར་ཡོངས་སུ་སྣང་བའི་དོན་ལས་ཕྱིན་ཅི་ལོག་པའི་ཁ་དོག་ཏུ་སྣང་བ་འཛིན་པའི་སྣང་བ་གཟུང་ངོ་། །

			གལ་ཏེ། ཤེས་པའི་རྣམ་པ་འཛིན་ནའང་རྣམ་པ་ཐ་དད་མི་རུང་བར་ཐལ། རྣམ་པ་གཅིག་ཏུ་མཚུངས་པའི་ཕྱིར་ཞེ་ན། 

			བཤད་པ། 

			དོན་ལ་བརྟེན་ནས་འབྱུང་འགྱུར་ཞིང་། །

			དེ་ཡི་ངོ་བོའི་རྗེས་བྱེད་པ། །

			དེ་ནི་གཞན་འགའ་ཞིག་ལས་ཀྱང་། །

			ཆ་འགའ་ཡིས་ནི་ཐ་དད་འགྱུར། །

			འདི་ལྟར་ཕ་ལ་བརྟེན་ནས་བུ། །

			ཕ་དེ་ཡི་ནི་གཟུགས་ཡིན་ཀྱང་། །

			འགའ་ཞིག་ལས་ནི་ཆ་འགའ་ཡིས། །

			ཐ་དད་པར་ནི་དམིགས་པ་ཡིན། །

			ཅེས་སྨོས་ཏེ། དོན་བུམ་པའི་གཟུགས་ལ་བརྟེན་ནས་འབྱུང་བར་འགྱུར་ཞིང་། བུམ་གཟུགས་དེའི་ངོ་བོའམ་རྣམ་པའི་རྗེས་སུ་བྱེད་པའི་ཤེས་པ་གསུམ་པོ་དེ་ནི་ཆོས་ཅན། རྣམ་པ་ཐ་དད་པར་སྣང་བའི་རྒྱུ་གཞན་ནང་གི་བག་ཆགས་ཀྱི་(༣༥༣བ)ཆ་འགའ་ཞིག་ལས་ཀྱང་སྣང་ཚུལ་གྱི་ཆ་འགའ་ཡིས་ནི་རྣམ་པ་ཐ་དད་དུ་འགྱུར་ཏེ། དཔེར་ན། འདི་ལྟར་ཕ་ལ་བརྟེན་ནས་སྐྱེས་པའི་བུ་རྣམས་ཕ་དེའི་གཟུགས་དང་འདྲ་བ་ཡིན་ཀྱང་ལས་དང་རྒྱུའི་ཁྱད་པར་འགའ་ཞིག་ལས་ཁ་དོག་དང་དབྱིབས་ཀྱི་ཁྱད་པར་གྱི་ཆ་འགའ་ཡིས་ཐ་དད་པར་ནི་དམིགས་པ་བཞིན་དུ་འདིར་ཡང་འདོད་པའི་ཕྱིར་རོ། །

			རྒྱན་ནི། 

			དེ་ལས་གཞན་དབང་པོ་གསལ་མི་གསལ་འགའ་ཞིག་ལས་ཀྱང་། ཞེས་སོ། །

			གཉིས་པ་མར་མེ་ལ་རྨ་བྱའི་མདོངས་ཀྱི་རྣམ་པ་མི་རུང་བར་ཐལ་བ་ལ། དབང་ཤེས་རྣམ་ལྡན་དུ་གྲུབ། རྣམ་པ་ཕྱི་རོལ་ཡིན་པ་དགག །འཁྲུལ་ཤེས་ཀྱི་རྒྱུ་ཡིན་པ་དགག་པའོ། །

			དང་པོ་ནི། 

			མར་མེ་ལ་སོགས་དཀྱིལ་འཁོར་ནི། །

			རྨ་བྱའི་མདོངས་ཀྱི་རྣམ་པ་ཅན། །

			སྔོ་དང་དམར་དང་མདངས་གསལ་བར། །

			མིག་མི་གསལ་བས་མཐོང་བར་འགྱུར། །

			ཞེས་སྨོས་ཏེ། དབང་ཤེས་ཡུལ་གྱི་རྣམ་པ་ཅན་དུ་གྲུབ་སྟེ། འདི་ལྟར་མིག་མི་གསལ་བས་མར་མེ་དང་ཉི་མ་ལ་སོགས་པའི་འོད་ཟེར་གྱི་དཀྱིལ་འཁོར་ནི་རྨ་བྱའི་མདོངས་ཀྱི་རྣམ་པ་ཅན་སྔོན་པོ་དང་དམར་པོ་དང་མདངས་གསལ་བར་མཐོང་བར་འགྱུར་བའི་ཕྱིར་རོ། །

			གཉིས་པ་རྣམ་པ་དེ་ཕྱི་རོལ་ཡིན་པ་དགག་པ་ནི། 

			དེ་དེའི་ཕྱི་རོལ་དངོས་ཡིན་ན། །

			ཞེས་སྨོས་ཏེ། གལ་ཏེ། མིག་མི་གསལ་བ་དེའི་སྣང་བ་དེ་ཕྱི་རོལ་དངོས་ཡིན་ཅེ་ན། 

			བཤད་པ། 

			དབང་པོ་གསལ་ལ་ཅི་ནུས་མེད། །

			ཡང་དག་མཐོང་ན་དེ་མཐོང་བ། །

			དབང་པོ་ཉམས་པའང་ཇི་ལྟར་ཡིན། །

			རབ་རིབ་ཀྱིས་སྦྱངས་གསལ་བའི་མིག །

			དབང་པོ་ལས་འདས་མཐོང་དེ་ལ། །

			གཞན་གྱིས་མཐོང་བའི་དོན་དེ་ཡང་། །

			ཇི་ལྟ་བུ་ནི་གསལ་(༣༥༤ན)མ་ཡིན། །

			ཅེས་སྨོས་ཏེ། མར་མེའི་རྩེ་མོའི་རྨ་བྱའི་མདོངས་ལྟར་སྣང་བ་དེ་ཆོས་ཅན། དབང་པོ་གསལ་བ་ལ་ཡང་སྣང་བར་ཅི་ནས་ནུས་པ་མེད་དེ་སྣང་བར་ཐལ། སྣང་རུང་གི་ཕྱི་དོན་ཡིན་པའི་ཕྱིར། གཞན་ཡང་མར་མེའི་རྩེ་མོར་རྨ་བྱའི་མདོངས་ལྟ་བུ་དེ་མཐོང་བའི་དབང་ཤེས་ཆོས་ཅན། བདག་རྐྱེན་དབང་པོ་མི་གསལ་ཞིང་ཉམས་པའི་འཁྲུལ་པའང་ཇི་ལྟར་ཡིན་ཏེ། ཡང་དག་པའི་ཕྱི་རོལ་གྱི་དོན་མཐོང་བའི་ཕྱིར་ནའོ། །དེའི་ཕྱིར། ཀྱེ་མ། དེ་ལྟ་བུའི་མིག་ཤེས་དེ་རབ་རིབ་ཀྱིས་སྦྱངས་ནས་གསལ་བར་གྱུར་པའི་མིག་ཞིག་རེ་ངོ་མཚར་བའི་གནས་སོ་ཞེས་འཕྱས་ནས་མར་མེའི་རྩེ་མོར་རྨ་བྱའི་མདོངས་ལྟ་བུ་མཐོང་བའི་མིག་ཤེས་དེ་ལ་ཆོས་ཅན། གཞན་དབང་པོ་སྐྱོན་མེད་ཀྱིས་མཐོང་བའི་དོན་དེ་ཡང་ཇི་ལྟ་བུར་ན་གསལ་བ་མ་ཡིན་ཏེ་གསལ་བར་ཐལ། དབང་པོ་ལས་འདས་པའི་དོན་མཐོང་བའི་ཕྱིར། 

			གསུམ་པ་འཁྲུལ་ཤེས་ཀྱི་རྒྱུ་ཡིན་པ་དགག་པ་ནི། གལ་ཏེ། མར་མེའི་རྩེ་མོའི་རྨ་བྱའི་མདོངས་ལྟ་བུ་དེ་དེར་སྣང་བའི་རྒྱུ་ཡིན་ནོ་ཞེ་ན། 

			སྣང་དབང་ཡིད་ལ་བྱེད་པ་ལས། །

			གཞན་ནི་གཅིག་གི་ནུས་རྟོགས་པ། །

			དེས་ན་གཞན་ནི་རྒྱུ་མ་ཡིན། །

			རྒྱུ་མིན་ཡུལ་ཡང་ཇི་ལྟར་ཡིན། །

			གལ་ཏེ་དེ་ཉིད་བློ་རྒྱུ་ཡིན། །

			ཇི་ལྟར་མར་མེ་ལ་བལྟོས་འགྱུར། །

			མར་མེ་ཙམ་ནི་ཡོད་པའི་ཕྱིར། །

			གཉིས་ཀ་དག་ཀྱང་རྒྱུ་མ་ཡིན། །

			ཅེས་སྨོས་ཏེ། དེ་སྣང་བའི་དབང་ཤེས་ཆོས་ཅན། གཞན་མར་མེའི་རྩེ་མོའི་དཀྱིལ་འཁོར་ནི་ཁྱོད་ཀྱི་རྒྱུ་མ་ཡིན་ཏེ། སྣང་བ་དང་དབང་པོ་དང་ཡིད་ལ་བྱེད་པ་དང་དེ་ལས་གཞན་མར་མེ་ནི་གཅིག་གི་ནུས་པ་ལས་སྐྱེ་བར་རྟོགས་པ་དེས་ནའོ། །རྒྱུ་མ་ཡིན་པ་དེའི་ཕྱིར་གཟུང་བའི་ཡུལ་ཡང་ཇི་ལྟར་(༣༥༤བ)ཡིན་ཏེ་མི་འཐད་དོ། །གལ་ཏེ། མར་མེའི་རྩེ་མོའི་དཀྱིལ་འཁོར་དེ་ཉིད་དེར་སྣང་བའི་དབང་བློའི་རྒྱུ་ཡིན་ནོ་ཞེ་ན། དེ་སྣང་བའི་དབང་ཤེས་ཆོས་ཅན། ཇི་ལྟར་ན། མར་མེ་ལ་བལྟོས་པར་འགྱུར་ཏེ། མར་མེ་དང་འབྲེལ་མེད་ཀྱི་དཀྱིལ་འཁོར་དེ་ལས་སྐྱེས་པའི་ཕྱིར། དེ་གཉིས་ཀ་རྒྱུ་ཡིན་པས་སྐྱོན་མེད་ཅེ་ན། མར་མེ་དང་དེའི་རྩེ་མོའི་དཀྱིལ་འཁོར་གཉིས་ཀ་དག་ཀྱང་ཁྱོད་ཀྱི་རྒྱུ་ཡིན་ཏེ། དཀྱིལ་འཁོར་དེ་མེད་ཀྱང་དམིགས་རྐྱེན་མར་མེ་ཙམ་ནི་ཡོད་པའི་ཕྱིར་ཏེ། དེ་དག་གིས་ནི་དོན་ཁས་བླངས་ནས་ཞེས་ལྷ་དབང་བློ་གསུང་ལ། དེ་ནི་གཞན་དག་གི་ངོར་བརྗོད་པ་ཙམ་ཡིན་གྱི། སློབ་དཔོན་གྱིས་ཕྱི་དོན་ཞལ་གྱིས་བཞེས་པ་ནི་མ་ཡིན་ནོ། །

			གསུམ་པ་ཉེ་རིང་གི་ཁྱད་པར་ལས་རྣམ་པ་ཐ་དད་མི་རུང་བར་ཐལ་བ་ལ། ཐལ་བ་དངོས། དེའི་ལན་དགག་པའོ། །

			དང་པོ་ནི། 

			ཉེ་རིང་ལ་སོགས་ཁྱད་པར་གྱིས། །

			གསལ་དང་མི་གསལ་མི་རུང་ངོ་། །

			ཞེས་སྨོས་ཏེ། བུམ་གཟུགས་གཅིག་ལ་ཐག་ཉེ་རིང་བར་མ་ལ་སོགས་པ་ནས་བལྟ་བའི་ཁྱད་པར་གྱིས་བུམ་གཟུགས་དེ་གསལ་བ་དང་མི་གསལ་བ་ལ་སོགས་པ་མི་རུང་བར་ཐལ། དེའི་ཕྱི་རོལ་གྱི་དོན་གཅིག་སྣང་བ་ཡིན་གྱི། རྣམ་པ་སྣང་བ་མ་ཡིན་པའི་ཕྱིར། 

			གཉིས་པ་དེའི་ལན་དགག་པ་ལ། སྣང་བ་ཐ་དད་པའི་ཁྱད་པར་ལ་བརྟེན་པའི་ལན་དགག །སྣང་བ་གསལ་མི་གསལ་ལ་བརྟེན་པའི་ལན་དགག །ལས་ལ་བརྟེན་པའི་ལན་དགག་པའོ། །

			དང་པོ་ལ། ཆོད་མ་ཆོད་ལ་བརྟག །ཆ་ཡོད་མེད་ལ་བརྟག་པའོ། །

			དང་པོ་ལ། 

			གལ་ཏེ་སྣང་ཁྱད་ལས་དེར་འགྱུར། །

			དེ་ནི་ཆོད་དང་མི་ཆོད་དག །

			མཐོང་ངམ་མི་མཐོང་(༣༥༥ན)མཚུངས་པར་འགྱུར། །

			ཞེས་སྨོས་ཏེ། གལ་ཏེ། རྣམ་པ་དེ་གསལ་མི་གསལ་དུ་སྣང་བ་མ་ཡིན་གྱི། ཐག་ཉེ་བ་དང་རིང་བ་ལ་ཡུལ་དབང་བར་གྱི་སྣང་བའི་ཁྱད་པར་ཤས་ཆེ་ཆུང་ལས་གསལ་མི་གསལ་དེར་འགྱུར་རོ་ཞེ་ན། སྣང་བའི་ཁྱད་པར་དེ་ནི་ཡུལ་དབང་གིས་བར་དུ་ཆོད་པའི་སྒྲིབ་བྱེད་ཡིན་ནམ། འོན་ཏེ་བར་མ་ཆོད་ཅིང་སྒྲིབ་མི་ནུས་པ་དག་གང་ཡིན། དང་པོ་ལྟར་ན། བུམ་གཟུགས་ལ་བལྟ་བའི་ཐག་ཉེ་རིང་གི་ཤེས་པ་གཉིས་ཀས་བུམ་གཟུགས་དེ་གསལ་བར་མི་མཐོང་བར་མཚུངས་པར་འགྱུར་ལ། གཉིས་པ་ལྟར་ན་ཡང་གཉིས་ཀས་བུམ་གཟུགས་གསལ་བར་མཐོང་བར་འགྱུར་རོ། །

			གཉིས་པ་ཆ་ཡོད་མེད་ལ་བརྟག་པ་ནི། 

			གལ་ཏེ་སྣང་བ་མི་གསལ་བས། །

			དེ་ཆ་ཕྲ་མོ་འགའ་ཞིག་ནི། །

			མ་མཐོང་དེ་ཕྱིར་ཐ་དད་ན། །

			ཕྱི་རོལ་དོན་གཅིག་མཐོང་བ་དང་། །

			མི་མཐོང་ཐ་དད་གང་ལས་ཡིན། །

			ཕྲ་རྡུལ་དུ་མ་ཐ་དད་མཐོང་། །

			མི་མཐོང་ཐ་དད་གང་ལས་ཡིན། །

			ཅེས་སྨོས་ཏེ། གལ་ཏེ། རིང་བ་ནས་བལྟ་བའི་ཚེ་ཡུལ་དབང་བར་གྱི་སྣང་བ་མི་གསལ་བས་བུམ་གཟུགས་དེའི་ཆ་ཕྲ་མོ་འགའ་ཞིག་ནི་མ་མཐོང་བ་དེའི་ཕྱིར་གསལ་མི་གསལ་ཐ་དད་དོ་ཞེ་ན། ཐག་ཉེ་རིང་གི་དབང་ཤེས་ཆོས་ཅན། དོན་གྱི་ཆ་ཕྲ་མོ་འགའ་ཞིག་མཐོང་བ་དང་། འགའ་ཞིག་མི་མཐོང་བའི་ཁྱད་པར་ལས་གསལ་མི་(༣༥༥བ)གསལ་ཐ་དད་པ་གང་ལས་ཡིན་ཏེ་མི་འཐད་པར་ཐལ། ཕྱི་རོལ་གྱི་དོན་གཅིག་རྣམ་མེད་ཐུག་ཕྲད་དུ་མཐོང་བའི་ཕྱིར། གལ་ཏེ། ཡན་ལག་གསལ་མི་གསལ་ཐ་དད་སྣང་བ་ཡིན་ནོ་ཞེ་ན། དེ་ཆོས་ཅན། དོན་གྱི་ཕྲ་རྡུལ་དུ་མ་འགའ་ཞིག་ཐ་དད་མཐོང་བ་དང་། འགའ་ཞིག་མི་མཐོང་བའི་ཁྱད་པར་ལས་གསལ་མི་གསལ་ཐ་དད་གང་ལས་ཡིན་ཏེ་མི་འཐད་པར་ཐལ། ཕྲ་མོ་གཏན་མ་མཐོང་བར་ཁས་བླངས་པའི་ཕྱིར་རོ་ཞེས་རྒྱན་གྱིས་སོ། །

			ལྷ་དབང་བློས། 

			དེའི་ཚེ། རགས་པར་སྣང་བ་གང་ཡིན་པ་དེ་གཅིག་གམ་དུ་མ་གང་ཡིན། དང་པོ་ལྟར་ན་ཉེ་རིང་གི་དབང་ཤེས་ཀྱི་སྣང་ཡུལ་ཆོས་ཅན། ཆ་འགའ་ཞིག་མཐོང་ལ། ཆ་འགའ་ཞིག་མ་མཐོང་བའི་ཐ་དད་གང་ལས་ཡིན་ཏེ། ཕྱི་རོལ་གྱི་དོན་རྫས་གཅིག་ཡིན་པའི་ཕྱིར། གཉིས་པ་ལྟར་ནའང་དེ་ཆོས་ཅན། ཆ་འགའ་ཞིག་མཐོང་ལ། འགའ་ཞིག་མ་མཐོང་བའི་ཐ་དད་གང་ལས་ཡིན་ཏེ། ཆ་མེད་ཀྱི་དུ་མ་ཡིན་པའི་ཕྱིར། ཞེས་གསུངས། 

			གཉིས་པ་སྣང་བ་གསལ་མི་གསལ་གྱི་ཁྱད་པར་ལ་བརྟེན་པའི་ལན་དགག་པ་ནི། 

			གལ་ཏེ་སྣང་བ་གསལ་མི་གསལ། །

			ཁྱད་པར་གྱིས་བློ་ཐ་དད་ན། །

			གཞན་ཐ་དད་པས་ཐ་དད་མེད། །

			གང་ལས་ཐ་དད་པར་སྣང་འགྱུར། །

			སྣང་བ་དེ་ཡང་ཅིས་མི་གསལ། །

			བསྒྲིབས་འདིར་དེ་འདིར་ཅིས་མ་ཡིན། །

			སྲབ་ཕྱིར་སྣང་བའང་དེ་ལྟ་ཉིད། །

			གཞན་དུའང་སྲབ་མིན་ཡོད་པ་ཉིད། །

			ཤིན་ཏུ་ཉེ་ལ་སྣང་བ་ནི། །

			ཆེར་གསལ་དེ་ཡང་སྣང་བར་འགྱུར། །

			ཞེས་སྨོས་ཏེ། གལ་ཏེ། ཉེ་བ་ན་སྣང་བ་གསལ་ལ་རིང་བ་ན་མི་གསལ་བའི་ཁྱད་པར་གྱིས་གསལ་མི་གསལ་གྱི་བློ་ཐ་དད་པ་ཡིན་ནོ་ཞེ་ན། ཉེ་རིང་གི་དབང་ཤེས་ཆོས་ཅན། གཞན་སྣང་བའི་ཁྱད་པར་ཐ་དད་པ་གང་ལས་དོན་གསལ་མི་གསལ་ཐ་དད་པར་སྣང་བར་འགྱུར་ཏེ་མི་འཐད་པར་ཐལ། གཞན་སྣང་བ་ཐ་དད་པ་ཡོད་ཀྱང་ཁྱོད་ལ་སྣང་བ་དེ་ཕྱི་རོལ་གྱི་དོན་ཐ་དད་མེད་པ་གཅིག་ཡིན་གྱི། རྣམ་པ་མིན་པའི་ཕྱིར། གཞན་ཡང་། ཐག་རིང་པོའི་ཚེ་དོན་གྱི་སྣང་བ་དེ་ཡང་ཅིས་མི་གསལ་བ་ཡིན་དྲིའོ། །གལ་ཏེ། རྡུལ་ལ་སོགས་པས་བསྒྲིབས་པའི་ཕྱིར་ཞེ་ན། (༣༥༦ན)བསྒྲིབས་པ་དེ་ཉེ་བའི་དབང་ཤེས་འདིར་ཅིས་མ་ཡིན། གལ་ཏེ། ཉེ་བ་ལ་སྒྲིབ་བྱེད་སྲབ་པའི་ཕྱིར་གསལ་བར་སྣང་ངོ་ཞེ་ན། ཉེ་བའི་དབང་ཤེས་ཆོས་ཅན། སྣང་བ་མི་གསལ་བར་ཐལ། ཡུལ་དབང་བར་གྱི་སྣང་བའི་རྡུལ་དེའང་སྒྲིབ་བྱེད་ཀྱི་རྡུལ་དེ་ལྟ་ཉིད་དུ་སྲབ་པའི་ཕྱིར་རོ། །གཞན་དུ་རིང་བའི་དབང་ཤེས་ཆོས་ཅན། སྣང་བ་གསལ་བར་ཐལ། སྣང་བའི་རྡུལ་སྲབ་མིན་མཐུག་པོ་ཡོད་པ་ཉིད་ཀྱི་ཕྱིར། གཞན་ཡང་ཐག་རིང་ན་མི་གསལ་ལ་ཉེ་བས་གསལ་ན། དོན་དང་མིང་སྦྱར་ནས་ཤིན་ཏུ་ཉེ་བ་ལ་སྣང་བ་ནི་ཆེར་གསལ་བའི་ཕྱིར། དོན་དེ་ཡང་སྣང་བར་འགྱུར་རོ། །

			གསུམ་པ་ལས་ལ་བརྟེན་པའི་ལན་དགག་པ་ལ། བསྒྲིབས་པ་དགག །དེའི་ཡང་ལན་དགག་པའོ། །

			དང་པོ་ནི། 

			གལ་ཏེ་དེར་ཡང་མཐོང་མེད་ལ། །

			བརྟེན་ནས་གཟུགས་གཞན་འབྱུང་འགྱུར་ན། །

			དེ་དག་རྣམས་ནི་ཕན་ཚུན་དུ། །

			བསྒྲིབས་འགྱུར་དེ་ཕྱིར་སྣང་བ་ནི། །

			སྒྲིབ་བྱེད་དེ་ལ་གཅིག་སྣང་འགྱུར། །

			ཞེས་སྨོས་ཏེ། གལ་ཏེ། ཐག་ཉེ་རིང་ལ་གསལ་མི་གསལ་དེར་ཡང་མཐོང་བ་མེད་པའི་ལས་ལ་བརྟེན་ནས་ཉེ་བ་གསལ་ལ་རིང་བ་ན་མི་གསལ་བའི་གཟུགས་གཞན་ཞིག་འབྱུང་བར་འགྱུར་བས་ན། དེས་གསལ་མི་གསལ་དུ་སྣང་ངོ་ཞེ་ན། ཉེ་རིང་གི་གཟུགས་གསལ་མི་གསལ་བ་ལས་སམ་གཟུགས་གཞན་དེ་དག་རྣམས་ནི་ཕན་ཚུན་དུ་སྒྲིབ་བྱེད་དུ་འགྱུར་རམ་མི་འགྱུར། དེའི་ཕྱིར་གཟུགས་གཅིག་ལ་ཉེ་རིང་གི་དབང་ཤེས་གཉིས་ཀྱིས་བལྟ་བ་དེ་ལ་ཆོས་ཅན། བསྒྲིབ་པའི་དོན་མི་གསལ་བ་གཅིག་པུར་སྣང་བར་འགྱུར་བར་ཐལ། གསལ་བའི་གཟུགས་སྣང་བ་ལ་ནི་གཟུགས་གཞན་དེས་སྒྲིབ་པར་བྱེད་པའི་ཕྱིར། 

			གཉིས་པ་ལྟར་སྒྲིབ་བྱེད་དུ་(༣༥༦བ)མི་འགྱུར་རོ་ཞེ་ན། 

			བཤད་པ། 

			དེ་མ་སྒྲིབ་ན་ཅིག་ཅར་ནི། །

			གསལ་དང་མི་གསལ་རང་བཞིན་དག །

			མཐོང་འགྱུར་མཐོང་མེད་ཀྱིས་གཅིག་བསྒྲིབས། །

			གང་གིས་དོན་དང་དོན་མིན་མེད། །

			དེ་ལ་མ་མཐོང་བས་ཅི་བྱེད། །

			ཅེས་སྨོས་ཏེ། རིང་བའི་དབང་ཤེས་ཆོས་ཅན། གསལ་བ་དང་མི་གསལ་བའི་རང་བཞིན་དག་གཅིག་ཅར་དུ་མཐོང་བར་འགྱུར་ཏེ། ཉེ་རིང་གི་ཡུལ་དེ་གཟུགས་གཞན་དེས་མ་བསྒྲིབས་པར་རང་བཞིན་གྱིས་སྣང་བའི་ཕྱིར་ནའོ། །གལ་ཏེ། མཐོང་བ་མེད་པའི་ལས་ཀྱིས་གང་རུང་གཅིག་བསྒྲིབས་ནས་མི་མཐོང་ཞེ་ན། མིག་ཤེས་ཀྱིས་གཟུགས་མཐོང་བ་དེ་ལ་ཆོས་ཅན། མ་མཐོང་བའི་ལས་ཀྱིས་སྒྲིབ་བྱེད་ཅི་བྱེད་དེ་མི་བྱེད་པར་ཐལ། གཟུགས་མཐོང་བ་ལ་མ་མཐོང་བའི་ལས་གང་གིས་དོན་ཕན་པ་དང་དོན་མིན་གནོད་པ་གང་ཡང་མེད་པའི་ཕྱིར། 

			བཞི་པ་དེ་གསུམ་གྱི་དོན་བསྡུ་བ་ནི། 1

			ས་བཅད་འདིའི་འཕྲོས་གཞུང་གསལ་པོར་མི་སྣང་བས་དཔྱད་པར་ཞུ།

			དེ་ཕྱིར་དོན་བརྟེན་སྐྱེས་གྱུར་པའི། །

			མྱོང་བ་ཇི་ལྟའི་རྒྱུ་བཞིན་དུ། །

			རྣམ་པ་ཐ་དད་འཛིན་བྱེད་དེ། །

			ལྷག་མ་བློ་ངན་ལུགས་ངན་ཡིན། །

			ཅེས་སྨོས་ཏེ། སྣང་བ་ཐ་དད་མི་དད་ཀྱི་ཁྱད་པར་དང་། སྣང་བ་གསལ་མི་གསལ་གྱི་ཁྱད་པར་དང་། ལས་ལ་བརྟེན་པའི་ལན་ཐམས་ཅད་མི་རིགས་པ་དེའི་ཕྱིར། ཉེ་རིང་གི་དོན་ལ་བརྟེན་ནས་སྐྱེས་པར་གྱུར་པའི་མྱོང་བ་དབང་ཤེས་ཆོས་ཅན། བག་ཆགས་ཇི་ལྟ་བའི་རྒྱུ་བཞིན་དུ་རྣམ་པ་ཐ་དད་དུ་འཛིན་པར་བྱེད་དེ། གཟུགས་གཅིག་ལ་ཡང་གསལ་བ་དང་མི་གསལ་བ་དུ་མར་སྣང་བའི་ཕྱིར། སྣང་བ་ཐ་དད་པ་ལ་སོགས་པའི་ལན་ལྷག་མ་རྣམས་ནི་བློ་གྲོས་ངན་པ་རྣམས་ཀྱི་ལུགས་ངན་ཡིན་པའི་ཕྱིར་རོ། །དོན་བརྟེན་སྐྱེས་གྱུར་ནི་གཞན་གྱི་ངོར་མཛད་པ་ཡིན་གྱི། ཕྱི་དོན་ཁས་ལེན་པ་ནི་མིན་(༣༥༧ན)ནོ་ཞེས་ལྷ་དབང་བློ་གསུང་། 

			བཞི་པ་སྒྲ་སོགས་ཞིག་པའི་རྣམ་པ་མི་རུང་བར་ཐལ་བ་ལ། སྐད་ཅིག་མའི་ཕྱོགས་ལ་དགག་པ་བརྗོད། སྐད་ཅིག་མིན་པའི་ཕྱོགས་ལ་དགག་པ་བརྗོད་པའོ། །

			དང་པོ་ལ། ཐལ་བ་དགོད། དེའི་ལན་དགག །དོན་གསལ་བར་བརྗོད་པའི་རྒྱུའོ། །

			དང་པོ་ནི། 

			ཤེས་པ་སྒྲ་དང་མར་མེ་རྣམས། །

			མངོན་སུམ་དང་ནི་གཅིག་ཤོས་ཀྱི། །

			སྐྱེད་བྱེད་ཉིད་ཀྱིས་སྔ་མ་ཡི། །

			སྐད་ཅིག་རྣམས་ནི་ཞིག་པའི་ཕྱིར། །

			གང་གིས་ཤེས་ལ་མེད་གསལ་འགྱུར། །

			ཞེས་སྨོས་ཏེ། ཤེས་པ་སྒྲ་དང་མར་མེ་རྣམས་ཆོས་ཅན། རང་འཛིན་མངོན་སུམ་དང་ནི་གཅིག་ཤོས་རང་འཛིན་གྱི་རྟོག་པའི་སྐྱེད་བྱེད་ཡིན་པ་ཉིད་ཀྱིས་ན་དེའི་སྔ་མར་བྱུང་བའི་སྐད་ཅིག་རྣམས་ནི་ཡིན་པར་ཐལ། རང་འཛིན་ཤེས་པའི་དུས་སུ་ཞིག་ནས་མེད་པའི་ཕྱིར། འདོད་ན། དེ་རྣམས་ཆོས་ཅན། གང་གིས་ན་རང་འཛིན་ཤེས་པའི་དུས་སུ་མེད་པར་ཡང་དེ་ལ་གསལ་བར་འགྱུར་ཏེ་མི་འཐད་པར་ཐལ། རང་འཛིན་ཤེས་པའི་སྔ་ལོགས་སུ་བྱུང་བའི་སྐད་ཅིག་ཡིན་པའི་ཕྱིར། སྒྲ་དང་མར་མེ་ནི་གཞན་དག་གིས་ཀྱང་སྐད་ཅིག་མར་འདོད་ལ། དེ་ལྟར་ཚུལ་གཉིས་པར་གྲུབ་པ་ཡིན་ནོ། །

			གཉིས་པ་དེའི་ལན་དགག་པ་ནི། གལ་ཏེ། སྒྲ་དང་མར་མེ་སོགས་རང་གིས་བསྐྱེད་པའི་ཤེས་པ་ལ་མི་སྣང་ཡང་དུས་མཉམ་པའི་ཤེས་པ་ལ་སྣང་ཞེ་ན། 

			ཕན་འདོགས་བྱེད་པ་མ་ཡིན་གཞན། །

			གསལ་ན་དོན་ཀུན་གསལ་བར་འགྱུར། །

			གལ་ཏེ་དེ་རྒྱུ་ལས་ངེས་ན། །

			ཤེས་ལ་རྟོག་པ་འདི་ཡང་མེད། །

			ཅེས་སྨོས་ཏེ། དེ་ནི་རིགས་པ་མིན་ཏེ། ཕན་འདོགས་བྱེད་པ་མ་ཡིན་པའི་དུས་མཉམ་གྱི་དོན་གཞན་གཟུང་ཡུལ་དུ་གསལ་ན། དོན་ཀུན་གཟུང་ཡུལ་དུ་གསལ་བར་(༣༥༧བ)འགྱུར་དགོས་པའི་ཕྱིར་རོ། །གལ་ཏེ། སྒྲ་དང་མར་མེ་སོགས་དེ་རང་འཛིན་ཤེས་པ་དང་རྒྱུ་ཚོགས་པ་གཅིག་པས་སྐྱེ་བས་དེས་དེ་འཛིན་པར་ངེས་ཀྱི། དོན་ཀུན་གསལ་བར་མི་འགྱུར་རོ་ཞེ་ན། སྒྲ་སོགས་འཛིན་པའི་ཤེས་པ་དང་དུས་མཉམ་པའི་སྒྲ་སོགས་ཆོས་ཅན། ཤེས་པ་དེ་ལ་སྣང་བར་ངེས་པ་ཡིན་ཏེ། དེ་དང་རྒྱུ་གཅིག་ལས་སྐྱེས་པའི་ཕྱིར་ཞེས་རྟོག་པ་འདི་ཡང་འཐད་པར་མེད་དེ། དེ་ཡིན་ན་ཤེས་པ་དང་དུས་མཉམ་པའི་དབང་པོའང་ཡུལ་དུ་འགྱུར་བའི་ཕྱིར་རོ། །

			གསུམ་པ་དོན་གསལ་བར་བརྗོད་པའི་རྒྱུ་མཚན་ནི། 

			དེས་བྱས་ཤེས་པ་དེ་མེད་ཀྱང་། །

			དོན་དུ་སྣང་བ་ཉིད་ཀྱི་ཕྱིར། །

			དེ་གསལ་བ་ཞེས་བརྗོད་པ་ཡིན། །

			ལྷན་ཅིག་སྐྱེས་པའི་དོན་གཞན་ནི། །

			ཕན་འདོགས་མིན་ཕྱིར་རྣམ་མི་བྱེད། །

			ཤེས་ལ་རང་གི་རྣམ་པ་ཡིས། །

			རྣམ་བྱེད་མིན་གསལ་ཇི་ལྟར་འགྱུར། །

			ཞེས་སྨོས་ཏེ། སྒྲ་སོགས་དེས་བྱས་པའི་ཤེས་པ་ཆོས་ཅན། སྒྲ་སོགས་དེ་གསལ་བར་འཛིན་པ་ཡིན་ནོ་ཞེས་བརྗོད་པའི་རྒྱུ་མཚན་ཡོད་པ་ཡིན་ཏེ། སྒྲ་སོགས་དེ་དོན་དུ་མེད་ཀྱང་དོན་དུ་སྣང་བ་ཉིད་ཀྱིས་དེར་ཐ་སྙད་འདོགས་པའི་ཕྱིར། དེས་ན་སྒྲ་སོགས་འཛིན་པའི་ཤེས་པ་དང་ལྷན་ཅིག་སྐྱེས་པའི་དོན་གཞན་སྒྲ་སོགས་ནི་ཆོས་ཅན། རང་འཛིན་ཤེས་པ་ལ་གསལ་བར་ཇི་ལྟར་འགྱུར་ཏེ། རང་འཛིན་ཤེས་པ་ལ་རང་གི་རྣམ་པ་གཏོད་པ་ཡིས་རྣམ་པ་སྣང་བར་བྱེད་པ་མ་ཡིན་པའི་ཕྱིར། དེ་ལ་རྣམ་པ་གཏོད་པར་ཡང་མི་བྱེད་ཕན་འདོགས་བྱེད་མིན་པའི་ཕྱིར་རོ། །དེས་བྱས་ཤེས་སོགས་དོན་ཤེས་པའི་རྒྱུར་གསུངས་པ་ལྟ་བུར་སྣང་བ་ནི་གཞན་གྱིས་ཁས་བླངས་པ་ལ་བརྟེན་ནས་བརྗོད་པར་ཟད་དོ། །

			གཉིས་པ་སྐད་ཅིག་མིན་པའི་ཕྱོགས་ལ་དགག་(༣༥༨ན)པ་བརྗོད་པ་ནི། སྒྲ་དང་མར་མེ་སྐད་ཅིག་ཡིན་པས་མི་སྣང་དུ་ཆུག་མོད། རྡོ་རྗེ་དང་རྡོ་བ་ལ་སོགས་པ་རང་འཛིན་ཤེས་པ་ལ་དངོས་སུ་སྣང་སྟེ། རང་འཛིན་ཤེས་པ་སྐྱེས་ཟིན་ནས་ཀྱང་མ་ཞིག་པས་སོ་ཞེ་ན། 

			བརྟེན་གང་རྡོ་རྗེ་རྡོ་སོགས་ཀྱི། །

			དོན་ཡང་གཞན་ལ་བལྟོས་མེད་ཕྱིར། །

			འགྲོ་བ་ཀུན་གྱི་ཤེས་པ་ནི། །

			ཅིག་ཅར་རང་ཉིད་བསྐྱེད་པར་འགྱུར། །

			ལྷན་ཅིག་བྱེད་པས་ཕན་འདོགས་ཕྱིར། །

			འདི་ཡི་དེ་དག་རིམ་འབྱུང་ན། །

			སྐད་ཅིག་སོ་སོར་གཞན་ཡིན་བརྗོད། །

			འདིར་ཡང་སྐྱོན་ནི་སྔར་བཞིན་ནོ། །

			ཞེས་སྨོས་ཏེ། བརྟེན་པའི་དངོས་པོ་གང་ཡིན་པར་འདོད་པའི་རྡོ་རྗེ་དང་རྡོ་བ་སོགས་ཀྱི་དོན་ཀྱང་ཆོས་ཅན། འགྲོ་བ་ཀུན་གྱི་ཤེས་པ་སྔ་ཕྱི་ཐམས་ཅད་ནི་ཅིག་ཅར་དུ་རང་ཉིད་ཀྱིས་བསྐྱེད་པར་འགྱུར་ཏེ། གཞན་ལ་བལྟོས་མེད་དུ་རང་འཛིན་ཤེས་པ་རྒྱུན་དུ་བསྐྱེད་པའི་ཕྱིར། གཏན་ཚིགས་མ་གྲུབ་སྟེ། རང་འཛིན་ཤེས་པ་བསྐྱེད་པ་ལ་ལྷན་ཅིག་བྱེད་པས་ཕན་འདོགས་པའི་ཕྱིར་ན། རྡོ་རྗེ་སོགས་འདིའི་ཤེས་པ་དེ་དག་རིམ་ཅན་དུ་འབྱུང་ངོ་ཞེ་ན། དེ་ལྟར་ན་རྡོ་རྗེ་དང་རྡོ་སོགས་ཆོས་ཅན། །སྐད་ཅིག་སྔ་ཕྱི་སོ་སོ་བ་གཞན་དང་གཞན་ཡིན་ནོ་ཞེས་བརྗོད་རིགས་པར་ཐལ། རྐྱེན་ལ་བལྟོས་ནས་འབྲས་བུ་རིམ་ཅན་དུ་བྱེད་པའི་ཕྱིར། །འདོད་ན། དེ་དག་སྐད་ཅིག་མར་གྲུབ་པ་འདིར་ཡང་རྡོ་རྗེ་དང་རྡོ་སོགས་ཆོས་ཅན། རང་འཛིན་ཤེས་པ་ལ་ཁྱོད་ཀྱི་རྣམ་པ་སྣང་བར་གྲུབ་སྟེ། དེ་ལྟར་མིན་ན་སྐྱོན་ནི་སྔར། ཤེས་པ་སྒྲ་དང་མར་མེ་རྣམས། །ཞེས་སོགས་བརྗོད་པ་བཞིན་དུ་འདིར་ཡང་འཇུག་པའི་ཕྱིར་རོ། །

			གཉིས་པ་བསྡུས་པ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ་ལ། ཕྱི་རོལ་(༣༥༨བ)གྱི་དོན་ཁས་མ་བླངས་ཀྱང་བློ་ཚུལ་གཉིས་པར་བསྒྲུབ། ཕྱི་དོན་ཁས་བླངས་ཀྱང་བློ་ཚུལ་གཉིས་པར་བསྒྲུབ། ཕྱི་རོལ་དོན་གྱི་སྒྲུབ་བྱེད་དགག་པའོ། །

			དང་པོ་ལ། རྩ་བ་དང་། འགྲེལ་པ་གཉིས་ལས། 

			དང་པོ་ནི། གཞན་ཡང་། ཞེས་པ་ལ་སོགས་པ་སྟེ། ཚད་འབྲས་གཞལ་གསུམ་རྫས་གཞན་མིན་པའི་འཐད་པ་གཞན་ཡང་ཡོད་དེ། སྔོན་པོ་དང་དེའི་བློ་དག་ཆོས་ཅན། གཞན་ཐ་དད་པ་མ་ཡིན་ཏེ། ལྷན་ཅིག་ཏུ་དམིགས་པར་ངེས་པའི་ཕྱིར་རོ། །

			གཉིས་པ་འགྲེལ་པ་ལ། ལྷན་ཅིག་དམིགས་ངེས་ཀྱི་རྟགས་ཀྱིས་བློ་ཚུལ་གཉིས་པར་བསྒྲུབ། གསལ་ཞིང་རིག་པའི་རྟགས་ཀྱིས་བློ་ཚུལ་གཉིས་པར་བསྒྲུབ། དེ་ལས་འཛིན་རྣམ་རང་རིག་གི་འཇོག་བྱེད་དུ་གྲུབ། དེ་ལས་ཤེས་པ་གཅིག་ཉིད་ལ་ཚད་འབྲས་གཞལ་གསུམ་གྱི་ཐ་སྙད་འཇོག་ཚུལ་ལོ། །

			དང་པོ་ལ། རྟགས་དགོད་པ། ལྷན་ཅིག་དམིགས་ངེས་ཀྱི་དོན་བཤད། ཁྱབ་པ་བསྒྲུབ། ཕྱོགས་ཆོས་བསྒྲུབ་པའོ། །

			དང་པོ་ནི། གང་གི་ཕྱིར། ཞེས་སོ། །གཟུགས་འཛིན་མིག་ཤེས་ལས་ཐ་དད་པར་སྣང་བ་ཉིད་ཡིན་ཀྱང་སྔོན་པོ་ནི་ཆོས་ཅན། ཉམས་སུ་མྱོང་བ་མིག་ཤེས་ལས་དོན་གཞན་པའི་རང་བཞིན་ཉིད་མ་ཡིན་ཏེ། གང་གི་ཕྱིར་སྔོན་པོ་དང་སྔོར་འཛིན་དེ་དག་ལྷན་ཅིག་དམིགས་པ་ངེས་པའི་ཕྱིར། དཔེར་ན། ཟླ་བ་གཉིས་ལ་སོགས་པ་བཞིན་ནོ། །

			གཉིས་པ་ལྷན་ཅིག་དམིགས་ངེས་ཀྱི་དོན་བཤད་པ་ནི། འདི་དག ཅེས་སོ། །སྔོན་པོ་དང་སྔོར་འཛིན་གཉིས་པོ་འདི་དག་ལས་རྣམ་པ་གཅིག་སྔོན་པོ་མ་དམིགས་ན་གཞན་སྔོར་འཛིན་དམིགས་པ་མེད་ལ། འཛིན་པ་མ་དམིགས་པར་ཡང་གཟུང་བ་དམིགས་པ་མེད་པ་ནི་ལྷན་ཅིག་དམིགས་ངེས་ཀྱི་དོན་ཏོ། །

			གསུམ་(༣༥༩ན)པ་ཁྱབ་པ་བསྒྲུབ་པ་ལ། སྒྲུབ་བྱེད་དངོས། དེའི་ཡང་ཁྱབ་པ་བསྒྲུབ། དོན་བསྡུ་བའོ། །

			དང་པོ་ནི། རང་བཞིན། ཞེས་སོ། །རང་བཞིན་ཐ་དད་དུས་མཉམ་པ་ལ་ནི། ལྷན་ཅིག་དམིགས་ངེས་འདི་འཐད་པ་མ་ཡིན་ཏེ། འབྲེལ་པའི་རྒྱུ་མཚན་བདག་ཉིད་དང་། དེ་ལས་བྱུང་བ་དང་གཟུང་འཛིན་གསུམ་པོ་དེ་མེད་པའི་ཕྱིར་རོ། །

			གཉིས་པ་དེའི་ཡང་ཁྱབ་པ་བསྒྲུབ་པ་ནི། གཟུགས། ཞེས་སོ། །འབྲེལ་པའི་རྒྱུ་མཚན་གསུམ་པོ་མེད་ན། ལྷན་ཅིག་དམིགས་ངེས་མི་འཐད་པས་ཁྱབ་སྟེ། བར་ཆད་པ་མེད་པའི་གཟུགས་དང་སྣང་བ་དག་ལ་ནི་སྣང་བས་གཟུགས་དེ་གཟུགས་དེའི་ཤེས་པ་བསྐྱེད་པར་རུང་བའི་མཚན་ཉིད་དམ། སྣང་བས་གཟུགས་ལ་ཕན་བཏགས། གཟུགས་ཀྱིས་དབང་པོ་དེ་གཟུགས་འཛིན་བསྐྱེད་པར་རུང་བར་བསྐྱེད་པའི་མཚན་ཉིད་ཀྱི་དེ་ལས་བྱུང་བའི་འབྲེལ་པ་ཡོད་པའི་ཕྱིར་ཏེ། རྒྱུ་སྣང་བ་མེད་པར་འབྲས་བུ་གཟུགས་མེད་པའི་ཕྱིར་དང་། འབྲས་བུ་གཟུགས་དམིགས་པ་དེ་རྒྱུ་སྣང་བ་ལ་འཁྲུལ་པ་མེད་པའི་ཕྱིར་རོ། །

			གཞན་ཡང་བར་ཆད་མེད་པའི་སྣང་གཟུགས་ཆོས་ཅན། ལྷན་ཅིག་ཏུ་གཟུང་ཞིང་དམིགས་པར་འགྱུར་ཏེ། སྣང་བ་དེ་བར་ཆད་པ་མེད་པར་གཟུགས་དང་ལྷན་ཅིག་ཏུ་ཤེས་པ་གཅིག་གིས་གཟུང་དུ་རུང་བའི་མཚན་ཉིད་ཅན་ཡིན་པའི་ཕྱིར། ཡང་ན་སྣང་གཟུགས་དེ་དག་ལ་ནི་ཆོས་ཅན། ལྷན་ཅིག་དམིགས་པ་ཙམ་ཡོད་ཀྱང་ངེས་པ་ཡོད་པ་མ་ཡིན་ཏེ། སྣང་བ་འབའ་ཞིག་ཀྱང་མཐོང་བ་ཡོད་པའི་ཕྱིར་དང་། སྣང་བ་མེད་པའི་གཟུགས་ཀྱང་སྲོག་ཆགས་ཀྱི་བྱེ་བྲག་འགའ་ཞིག་གིས་མཐོང་བ་ཡིན་པའི་ཕྱིར་རོ། །འོ་ན་སྔོན་པོ་འཛིན་པ་ལ་ཡང་ངེས་པ་མེད་པར་འགྱུར་རོ་ཞེ་ན། (༣༥༩བ)སྔོན་པོའི་རྣམ་པ་ཤར་བ་དང་སྔོན་པོ་རིག་པ་དག་ནི་ངེས་པ་ཉིད་དོ། །

			གསུམ་པ་དོན་བསྡུ་བ་ནི། ཐ་དད། ཅེས་སོ། །རྫས་ཐ་དད་དུས་མཉམ་པ་ལ་ནི་ལྷན་ཅིག་དམིགས་ངེས་དེ་རིགས་པ་མ་ཡིན་ཏེ། སྔོན་པོ་དང་སེར་པོ་བཞིན་ནོ། །

			བཞི་པ་ཕྱོགས་ཆོས་བསྒྲུབ་པ་ལ། རྩོད་པས་མཚམས་སྦྱར། རྩ་བས་ལན་མདོར་བསྟན། འགྲེལ་པས་རྒྱས་པར་བཤད་པའོ། །

			དང་པོ་ནི། ཡུལ། ཞེས་སོ། །སྔོན་པོ་དང་སྔོ་འཛིན་ལྷན་ཅིག་དམིགས་ངེས་མ་ཡིན་ཏེ། སྔོན་པོ་ནི་ཡུལ་སྔོ་འཛིན་གྱི་རྣམ་པར་ཤེས་པའི་རྒྱུར་ཉེ་བར་གནས་པའི་ཕྱིར། སྔོན་པོ་ནི་སྔར་དམིགས་ལ་རིག་པ་སྔོ་འཛིན་ནི་ཕྱིས་དམིགས་པ་ཡིན་པའི་ཕྱིར་རོ་ཞེ་ན། 

			གཉིས་པ་རྩ་བས་ལན་མདོར་བསྟན་པ་ནི། དམིགས་པ། ཞེས་སོ། །སྔོན་པོ་དམིགས་པའི་ཤེས་པ་ཆོས་ཅན། དོན་སྔོན་པོ་མཐོང་བ་རབ་ཏུ་གྲུབ་པར་མི་འགྱུར་བར་ཐལ། རང་རིག་མངོན་སུམ་གྱིས་གྲུབ་པ་མ་ཡིན་ནའི་ཕྱིར། དོན་ནི་འདི་ཡིན་ཏེ། གཞན་རིག་མེད་པར་ཐལ། རང་རིག་མེད་པའི་ཕྱིར། ཐལ་བ་ལས་གཞན་རིག་ཡོད་པའི་ཕྱིར་རང་རིག་ཡོད་པས་ལྷན་ཅིག་དམིགས་ངེས་ཀྱི་ཕྱོགས་ཆོས་གྲུབ་བོ། །དེས་ན་སྔོན་པོ་སྔོ་འཛིན་གྱིས་དམིགས་ལ། སྔོ་འཛིན་རང་རིག་གིས་དམིགས་སོ། །

			གསུམ་པ་འགྲེལ་པས་རྒྱས་པར་བཤད་པ་ལ། སྒྲུབ་བྱེད་དངོས། ཉེས་སྤོང་གི་ལན་དགག །དོན་བསྡུ་བའོ། །

			དང་པོ་ནི། ཡུལ། ཞེས་སོ། །སྔོ་འཛིན་དེ་ཡང་ཆོས་ཅན། སྔོ་འཛིན་ཡོད་པའི་རྒྱུ་མཚན་ཅན་གྱིས་སྔོན་པོ་ཡོད་ངེས་ཀྱི་ཐ་སྙད་འཇུག་པར་མི་འགྱུར་བར་ཐལ། རང་རིག་མངོན་སུམ་ཚད་མས་དམིགས་པ་དང་མི་ལྡན་པའི་ཕྱིར་དང་། སྔོ་འཛིན་དེ་ཚད་མས་རབ་ཏུ་མ་གྲུབ་ན་དོན་སྔོན་པོ་ཚད་མས་རབ་ཏུ་མི་(༣༦༠ན)འགྲུབ་པའི་ཕྱིར་རོ། །ཁྱབ་སྟེ། ཡུལ་དེ་ཡོད་པ་ཙམ་གྱིས་ནི་ཡུལ་དམིགས་ཤིང་གྲུབ་པ་མ་ཡིན་གྱི། འོན་ཀྱང་ཡུལ་དེའི་དམིགས་པའི་ཚད་མ་ཡོད་པས་ཡུལ་ཡོད་པར་གྲུབ་པའི་ཕྱིར་རོ། །འདོད་ན། སྔོན་པོ་དང་སྔོ་འཛིན་ཡོད་ངེས་ཀྱི་ཐ་སྙད་ཐམས་ཅད་ནུབ་པར་འགྱུར་ཏེ། སྔོན་པོ་དང་སྔོ་འཛིན་གཉིས་ཚད་མས་མ་གྲུབ་པའི་ཕྱིར་རོ། །ཚད་མས་མ་གྲུབ་ཀྱང་དོན་ལ་གྲུབ་པས་ཐ་སྙད་བྱེད་དོ་ཞེ་ན། སྔོན་པོ་དང་སྔོ་འཛིན་དོན་ལ་ཡོད་ཀྱང་ཡོད་པར་ཚད་མས་མ་གྲུབ་པ་ལ་ནི་ཡོད་པར་ངེས་པའི་ཐ་སྙད་དུ་བྱ་བར་མི་རིགས་པ་དེའི་ཕྱིར། སྔོན་པོ་རིག་པའི་ཤེས་པ་འགའ་ཡང་མི་དམིགས་ན་སྔོན་པོ་རིག་པར་བྱེད་པ་ཞེས་བྱ་བ་ཅུང་ཟད་ཀྱང་ཡོད་པ་མ་ཡིན་ནོ། །

			གཉིས་པ་ཉེས་སྤོང་གི་ལན་དགག་པ་ལ། རྩོད་པ་དང་། ལན་ནོ། །

			དང་པོ་ནི། རིག་པ། ཞེས་སོ། །སྔོ་འཛིན་རང་གིས་མ་དམིགས་ཀྱང་རིག་པ་གཞན་གཉིས་པ་ཞིག་གིས་དམིགས་སོ་ཞེ་ན། 

			གཉིས་པ་ལན་ལ། རྟོགས་དུས་ཕྱིན་ཅི་ལོག་ཏུ་ཐལ་བ། སྒྲུབ་བྱེད་ཐུག་མེད་དུ་ཐལ་བ། སྒྲུབ་བྱེད་ཐུག་ན་རྟགས་གྲུབ་པའོ། །

			དང་པོ་ནི། རེ་ཞིག ཅེས་སོ། །སྐྱོན་དུ་མ་གནས་པ་ལས་རེ་ཞིག་འདི་ལྟར་སྔོ་འཛིན་ཆོས་ཅན། སྔར་སྔོན་པོ་དམིགས་ཀྱང་དེའི་ཚེ་ནི་སྔོ་འཛིན་ཚད་མས་མ་གྲུབ་ལ། དེ་ལས་ཕྱིན་ཅི་ལོག་དུ་རྟོག་དུས་གཞན་རིག་པ་གཉིས་པ་ཡོད་པའི་ཚེ་ནི་སྔོ་འཛིན་ཚད་མས་གྲུབ་བོ་ཞེས་ལེགས་པར་ཐ་སྙད་དུ་བྱས་པ་སྟེ་རྟོགས་དུས་ཕྱིན་ཅི་ལོག་ཏུ་ཐལ། ཡུལ་སྔོན་པོ་འདི་རང་འཛིན་གྱིས་དམིགས་པའི་ཚེ་ན་ནི་སྒྲུབ་པར་བྱེད་པ་རིག་པ་ཕྱི་མ་མ་གྲུབ་པས་སྔོ་འཛིན་ཚད་མས་མ་གྲུབ་ལ། སྔོ་འཛིན་ལས་གཞན་རིག་པ་ཕྱི་མ་དམིགས་པའི་དུས་སུ་ནི་(༣༦༠བ)སྔོ་འཛིན་ཚད་མས་གྲུབ་པའི་ཕྱིར། 

			གཉིས་པ་སྒྲུབ་བྱེད་ཐུག་མེད་དུ་ཐལ་བ་ནི། རིག་པ། ཞེས་སོ། །རིག་པ་ཕྱི་མ་དེ་ཆོས་ཅན། རིག་པ་སྔོ་འཛིན་གྱི་སྒྲུབ་པར་བྱེད་པ་སྟེ་ཚད་མ་མ་ཡིན་པར་ཐལ། རིག་པ་སྔོ་འཛིན་ཀྱང་རང་གིས་རང་མ་གྲུབ་པར་རིག་པ་གཞན་གྱིས་དམིགས་ལ། རིག་པ་གཞན་དེ་ཡང་རང་གིས་རང་མ་གྲུབ་པའི་ཕྱིར་ནའོ། །དེས་ན་དམིགས་པ་ཕྱི་མ་དེ་ཡང་དམིགས་པ་གཞན་གྱི་རྗེས་སུ་འབྲང་དགོས་པར་འགྱུར་རོ། །འདོད་ན། རེ་ཞིག་དམིགས་པ་སྟེ་སྒྲུབ་བྱེད་ཐུག་མེད་ཀྱི་སྒྲུབ་བྱེད་མཐར་ཐུག་པ་ལ་སྡོད་ཅིང་བལྟོས་པའི་སྐྱེས་བུ་འདིས་ཆོས་ཅན། སྔོན་པོ་ལ་སོགས་པའི་དོན་འགའ་ཡང་རྟོགས་པར་མི་འགྱུར་ཏེ། སྔོན་པོ་ལ་སོགས་པའི་སྒྲུབ་བྱེད་ཐུག་མེད་ཡིན་པ་དེའི་ཕྱིར་རོ། །ཁྱབ་སྟེ། སྒྲུབ་བྱེད་ཐུག་མེད་ཀྱི་མཐའ་གཅིག་ཚད་མས་མ་གྲུབ་ན་མཐའ་ཐམས་ཅད་ཚད་མས་མི་འགྲུབ་པའི་ཕྱིར་རོ། །དེ་ཡང་འདོད་ན། འགྲོ་བ་ཐམས་ཅད་ཆོས་ཅན། ལོང་བ་དང་ལྐུགས་པར་འགྱུར་ཏེ། དམིགས་པ་སྟེ་སྒྲུབ་བྱེད་ཀྱི་སྐྱེ་བ་ལ་ཡང་མཐར་ཐུག་པ་མེད་པས་སྐྱེས་བུའི་དོན་འགའ་ཡང་རྟོགས་པ་མེད་པའི་ཕྱིར་རོ། །

			གསུམ་པ་སྒྲུབ་བྱེད་མཐར་ཐུག་ན་རྟགས་གྲུབ་པ་ནི། འགའ་ཞིག ཅེས་སོ། །སྔོ་འཛིན་དེ་སྒྲུབ་བྱེད་རིགས་པ་གཉིས་པ་ལ་བལྟོས་ཀྱང་རིག་པ་གཉིས་པའི་དུས་འགའ་ཞིག་ཏུ་རང་གིས་རང་རིག་པ་ཡིན་པས་སྒྲུབ་བྱེད་མཐར་ཐུག་པ་ཡིན་ནོ་ཞེ་ན་ནི། རིག་པ་གཉིས་པ་དེ་རང་གི་བདག་ཉིད་དང་ཡུལ་གྱི་རྣམ་པ་གཉིས་ཀ་བློ་གཅིག་གིས་དུས་ཅིག་ཅར་དུ་དམིགས་པའི་ཕྱིར། གཞན་སྔོ་འཛིན་ཡང་རིག་པ་གཉིས་པ་དེ་བཞིན་དུ་ཡུལ་ཡུལ་ཅན་གཉིས་ཀ་བློ་ཅིག་ཅར་དུ་དམིགས་(༣༦༡ན)པར་འགྱུར་རོ། །ཁྱབ་སྟེ། སྔོ་འཛིན་དང་རིག་པ་ཕྱི་མ་གཉིས་པོ་ལ་རང་རིག་པར་འགྱུར་མི་འགྱུར་གྱི་བྱེ་བྲག་གི་རྒྱུ་མཚན་མེད་པའི་ཕྱིར་རོ། །

			གསུམ་པ་དོན་བསྡུ་བ་ནི། དེའི་ཕྱིར། ཞེས་སོ། །སྔོན་པོ་དང་སྔོ་འཛིན་ཆོས་ཅན། ལྷན་ཅིག་དམིགས་པ་ངེས་པར་གྲུབ་སྟེ། བློ་གཅིག་གིས་རྟོགས་པར་བྱ་བ་ཡིན་པ་དེའི་ཕྱིར་ཁྱབ་སྟེ། སྔོན་པོ་དང་སྔོ་འཛིན་བློ་གཅིག་གིས་རྟོགས་པར་བྱ་བ་ལ་རྟོགས་པའི་རིམ་པ་སྔ་ཕྱི་མི་རིགས་པའི་ཕྱིར་ཏེ། བློ་གཅིག་པོ་དེ་ལ་སྔོན་པོ་དང་སྔོ་འཛིན་གཉིས་ཀ་རྟོགས་པའི་ནུས་པ་ཡོད་པར་ཁྱད་མེད་པའི་ཕྱིར་རོ། །

			གཉིས་པ་གསལ་ཞིང་རིག་པའི་རྟགས་ཀྱིས་བློ་ཚུལ་གཉིས་པར་བསྒྲུབ་པ་ལ། རྟགས་དགོད། ཁྱབ་པ་བསྒྲུབ། དེས་གྲུབ་པའི་དོན་ཏོ། །

			དང་པོ་ནི། དེའི་ཕྱིར། ཞེས་སོ། །ཡང་སྣང་བའི་སྔོན་པོ་དང་སྔོ་འཛིན་དེ་ནི་ཆོས་ཅན། དོན་གཞན་དུ་རིགས་པ་མ་ཡིན་ཏེ། གསལ་ཞིང་རིག་པ་གཅིག་གི་བདག་ཉིད་ཡིན་པ་དེའི་ཕྱིར། 

			གཉིས་པ་ཁྱབ་པ་བསྒྲུབ་པ་ནི། རིག་པ། ཞེས་སོ། །གསལ་ཞིང་རིག་པ་ཡིན་ན་ཤེས་པ་ལས་དོན་གཞན་མ་ཡིན་པས་ཁྱབ་སྟེ། སྔོ་འཛིན་གྱིས་སྔོན་པོ་རིག་པ་ཞེས་བྱ་བ་ཡང་སྔོ་འཛིན་དེའི་བདག་ཉིད་རིག་པ་ཡིན་པའི་ཕྱིར་དང་། དེ་ལྟར་དུ་སྔོན་པོ་གསལ་བའང་རང་གི་བདག་ཉིད་གསལ་བའི་ཕྱིར་རོ། །དེས་ན་སྔོན་པོ་དང་སྔོ་འཛིན་དེ་དོན་གཞན་འགའ་ཞིག་ནི་མ་ཡིན་ཏེ། བདེ་སོགས་ཀྱིས་བདག་ཉིད་རིག་པ་བཞིན་ནོ། །

			གསུམ་པ་དེས་གྲུབ་པའི་དོན་ནི། སྔོན་པོ། ཞེས་སོ། །སྔོ་འཛིན་ལ་སྔོན་པོ་དེ་ལྟར་སྣང་བ་ན་ཡང་སྔོ་འཛིན་ཆོས་ཅན། རང་དང་གཞན་གསལ་བར་བྱེད་པར་འགྱུར་ཏེ། སྔོན་པོ་དེ་སྔོ་འཛིན་(༣༦༡བ)དེའི་བདག་ཉིད་ཡིན་པའི་ཕྱིར། དཔེར་ན། གསལ་བ་མར་མེ་དེ་རང་གི་གསལ་བྱེད་ཡིན་པ་བཞིན་ནོ། །མ་གྲུབ་ན་སྔོན་པོ་ལ་སོགས་པ་མྱོང་བ་ཤེས་པའི་བདག་ཉིད་དུ་འགྱུར་ཏེ། སྔོན་པོ་ལ་སོགས་པ་མྱོང་བ་ཤེས་པ་ལས་དོན་གཞན་མ་ཡིན་ན་ནི་ཤེས་པ་དེའི་བདག་ཉིད་དུ་གྱུར་པའི་སྔོན་པོ་དེ་ལྟར་གསལ་བར་སྣང་བའི་ཕྱིར། 

			གསུམ་པ་དེ་ལས་འཛིན་རྣམ་རང་རིག་གི་འཇོག་བྱེད་དུ་གྲུབ་པ་ནི། དེའི་ཕྱིར། ཞེས་སོ། །ལྷན་ཅིག་དམིགས་ངེས་དང་གསལ་ཞིང་རིག་པའི་རྟགས་གཉིས་ལས་གཟུང་བ་དོན་གཞན་ཁེགས་པ་དེའི་ཕྱིར། སྔོན་པོའི་རྣམ་པ་སྣང་ནས་འཛིན་པའི་རྣམ་པ་ཆོས་ཅན། འབྲས་བུ་རང་རིག་པའི་སྒྲུབ་པར་བྱེད་པའི་ཚད་མར་འདོད་དེ། ཚད་མ་དེ་ལས་མཚན་གཞི་ཤེས་པ་འདིའི་སྟེང་དུ་འབྲས་བུ་རང་རིག་དེའི་དངོས་པོ་རྣམ་པར་འཇོག་པའི་ཕྱིར་རོ། །

			བཞི་པ་དེ་ལས་ཤེས་པ་གཅིག་ཉིད་ལ་ཚད་འབྲས་གཞལ་གསུམ་གྱི་ཐ་སྙད་འཇོག་ཚུལ་ནི། དཔེར་ན། འདོད་ཆགས་སོགས་ཚོར་བཞིན། །ཞེས་བྱ་བ་ལ་སོགས་པ་སྟེ་ཚད་མ་རྣམ་འགྲེལ་གྱི་སྐབས་སུ་བཤད་ཟིན་ཏོ། །

			གཉིས་པ་ཕྱི་དོན་ཁས་བླངས་ཀྱང་བློ་ཚུལ་གཉིས་པར་བསྒྲུབ་པ་ལ། རྒྱས་པར་བཤད། དོན་བསྡུ་བའོ། །

			དང་པོ་ལ། རྩ་བ་དང་། འགྲེལ་པའོ། །

			དང་པོ་ནི། དེའི་ཕྱིར། ཞེས་སོ། །སྣང་བའི་དོན་དང་དེ་འཛིན་པའི་བློ་དག་ཆོས་ཅན། ཕྱི་དོན་ཡོད་ཀྱང་ཐ་དད་མིན་ཏེ། རྟགས་གཉིས་ཀྱིས་གཟུང་བ་དོན་གཞན་བཀག་པ་དེའི་ཕྱིར། 

			འགྲེལ་པ་ནི། ལྷན་ཅིག ཅེས་སོ། །ཕྱིའི་དོན་ཡོད་ཀྱང་སྔོན་པོ་ལ་སོགས་པར་སྣང་བ་དང་། དེའི་རིག་པ་དག་ཆོས་ཅན། ཐ་དད་པ་མེད་པར་གྲུབ་སྟེ། ལྷན་ཅིག་(༣༦༢ན)དམིགས་ངེས་དང་གསལ་ཞིང་རིག་པའི་རྟགས་དག་གིས་གཟུང་བ་དོན་གཞན་ཁེགས་པའི་ཕྱིར་རོ། །

			གཉིས་པ་དོན་བསྡུ་བ་ལ། རྩ་བ་དང་། འགྲེལ་པའོ། །

			དང་པོ་ནི། དེས་ན། ཞེས་སོ། །སྔོ་འཛིན་གྱི་བློ་ནི་ཆོས་ཅན། གཞན་རིག་དང་རང་རིག་པའི་ཚུལ་གཉིས་པ་ཅན་དུ་གྲུབ་སྟེ། གཟུང་འཛིན་ཐ་དད་དུ་སྣང་ཡང་ཐ་དད་དུ་མེད་པ་དེས་ནའི་ཕྱིར་རོ། །

			གཉིས་པ་འགྲེལ་པ་ནི། དེའི་ཕྱིར། ཞེས་སོ། །གཟུང་འཛིན་ཐ་དད་དུ་མ་གྲུབ་པ་དེའི་ཕྱིར། ཡུལ་ཤེས་པ་དང་ཤེས་པ་ཤེས་པའི་རང་བཞིན་དག་གིས་བློ་ཚུལ་གཉིས་སུ་བསྒྲུབ་པ་ཡིན་ནོ། །

			གསུམ་པ་ཕྱི་རོལ་དོན་གྱི་སྒྲུབ་བྱེད་དགག་པ་ལ། འདོད་པ་བརྗོད། དེ་དགག་པའོ། །

			དང་པོ་ལ། མཚམས་སྦྱར། རྩ་བ། འགྲེལ་པའོ། །

			དང་པོ་ནི། གལ་ཏེ། སྣང་བའི་ཡུལ་གྱི་རྣམ་པ་བློ་ལས་ཐ་མི་དད་ན་ཤེས་པ་དེ་ལས་ཐ་དད་པའི་ཕྱི་རོལ་ཡོད་ཅེས་བྱ་བ་གང་ལས་ཤེས་ཤེ་ན། 

			རྩ་བ་ནི། ཕྱི་རོལ་གྱི་དོན་རྣམ་རེས་འགའ་ལྡོག་པའི་རྟགས་ལས་གྲུབ་པར་འགྱུར་རོ། །

			འགྲེལ་པ་ནི། དབང་ཤེས་བསྐྱེད་པའི་ནུས་པའི་རྒྱུ་གཞན་དབང་ཡིད་ཡོད་ཀྱང་འབྲས་བུ་དབང་ཤེས་མི་སྐྱེ་ན་རྒྱུ་གཞན་དམིགས་རྐྱེན་མ་ཚང་བར་སྟོན་པ་ཡིན་ལ། དམིགས་རྐྱེན་དེ་ཡང་ཕྱི་རོལ་གྱི་དོན་ཡིན་ནོ་ཞེ་ན། 

			གཉིས་པ་དེ་དགག་པ་ལ། དངོས་དང་། བཀག་པ་ལ་མི་འཐད་པ་སྤང་བའོ། །

			དང་པོ་ནི། གལ་ཏེ། ཁྱོད་ཀྱིས་ཕྱི་དོན་བསྒྲུབ་པའི་སྐབས་འདིར་དོན་སྣང་བག་ཆགས་འགའ་ཞིག་རྣམ་ཤེས་ཀྱི་ཉེ་བར་ལེན་པའི་རྒྱུའི་ཁྱད་པར་དུ་མེད་པས་འབྲས་བུ་རྣམ་ཤེས་ལྡོག་པར་མི་སྨྲ་ན་ནི་ཕྱི་དོན་ཡོད་པར་འགྱུར་ལ། དོན་སྣང་གི་བག་(༣༦༢བ)ཆགས་རྣམ་ཤེས་ཀྱི་རྒྱུར་སྨྲ་བས་ཕྱི་དོན་མེད་ཀྱང་རྣམ་ཤེས་སྐྱེ་བའི་ཕྱིར་རོ། །

			གཉིས་པ་བཀག་པ་ལ་མི་འཐད་པ་སྤང་བ་ལ། རྩོད་པ་དང་། ལན་ནོ། །

			དང་པོ་ནི། དེ་ཡང་། ཞེས་སོ། །དེ་ཡང་གཞན་རིག་གི་ཤེས་པ་ཐམས་ཅད་ཀྱི་ཡུལ་བདེན་པ་བཟློག་པ་ནི་བསླད་པ་སྟེ་ཚད་མ་མ་ཡིན་པ་དང་། གཅིག་ཤོས་ཚད་མར་ཇི་ལྟར་སྨྲ་སྟེ་དབྱེ་བ་མེད་པར་ཐལ། གཞན་རིག་ཐམས་ཅད་འཁྲུལ་པར་ཁྱད་པར་མེད་པའི་ཕྱིར་ཞེ་ན། 

			གཉིས་པ་ལན་ལ། ཀུན་ཏུ་ཐ་སྙད་པའི་དབང་དུ་བྱས་པ། དོན་དམ་པའི་དབང་དུ་བྱས་པའོ། །

			དང་པོ་ནི། ཉེ་བར། ཞེས་སོ། །ཉེ་བར་བསླད་པའི་དབང་གིས་བག་ཆགས་བརྟན་པོས་མཚམས་སྦྱོར་བ་མེད་པའི་སྐྱོན་གྱིས་མི་མཁས་པ་བྱིས་པས་ཀྱང་ཐ་སྙད་ལ་ཡིད་བརྟན་དུ་མེད་པར་མཐོང་བས་ན་གཅིག་ཟླ་བ་གཉིས་སྣང་གི་ཤེས་པ་ནི་ཚད་མ་མ་ཡིན་པར་བརྗོད་ལ། གཞན་ཟླ་བ་གཅིག་སྣང་ལྟ་བུ་ནི་བག་ཆགས་བརྟན་པའི་ཕྱིར་འཁོར་བ་ཇི་སྲིད་པར་དོན་སྣང་གི་ཤེས་པ་སྔ་མས་ཕྱི་མ་བསྐྱེད་པ་དང་མི་འབྲལ་བར་རྗེས་སུ་འབྲེལ་པར་འབྱུང་བ་ནི་ཐ་སྙད་ལ་མི་བསླུ་བ་ལ་བལྟོས་ནས་ཐ་སྙད་པའི་ཚད་མའི་རྣམ་གཞག་བྱེད་པའི་སྐབས་འདིར་ཚད་མ་ཡིན་ནོ། །འདིར་གང་བཤད་ཅེ་ན། འདིར་བཤད་པ་འདི་ནི་གཙོ་བོར་ཀུན་ཏུ་ཐ་སྙད་པའི་ཚད་མའི་རང་བཞིན་བརྗོད་པ་ཡིན་ཏེ། ཐ་སྙད་པའི་ཚད་མའི་རྣམ་གཞག་འདི་ལ་ཡང་ཕ་རོལ་རྨོངས་པའི་འཇིག་རྟེན་པ་དག་གྲངས་དང་མཚན་ཉིད་ལ་སོགས་པ་ལ་ལོག་པར་རྟོག་པས་སླུ་བར་བྱེད་པར་མཐོང་ནས་དེ་བཟློག་པའི་ཕྱིར་བཤད་དོ། །

			གཉིས་པ་དོན་དམ་པའི་དབང་དུ་བྱས་པའི་ཚད་མ་ནི། བསམས་པ། ཞེས་སོ། །དོན་དམ་དཔྱོད་བྱེད་ཀྱི་ཚད་མས་བསམས་པ་ལས་བྱུང་བ་ཉིད་ཀྱི་(༣༦༣ན)ཤེས་རབ་གོམས་པར་བྱས་པས་རྣམ་པར་འཁྲུལ་པས་དབེན་ཞིང་ཇི་ལྟ་དང་ཇི་སྙེད་པ་མཛེས་པར་རྟོགས་པ་དང་། མ་ལུས་པར་རྟོགས་པ་དང་། ཉོན་མོངས་པ་དང་ཤེས་བྱའི་དྲི་མ་མེད་པ་ནི་མཛེས་པ་དང་། མ་ལུས་པར་སྤངས་པའི་སྤངས་རྟོགས་ལ་འགྱུར་བ་དང་ལྡོག་པ་མེད་པ་དོན་དམ་པའི་ཚད་མ་མངོན་དུ་བྱེད་དོ། །དེ་ཡང་རྣལ་འབྱོར་མངོན་སུམ་གྱི་སྐབས་སུ་ཆ་ཙམ་ཞིག་བསྟན་པ་ཡིན་ནོ། །

			གཉིས་པ་དུས་ཕྱིས་དྲན་པའི་རྟགས་ལས་བློ་ཚུལ་གཉིས་བསྒྲུབ་པ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			དུས་ཕྱིས་དྲན་པ་ལས་ཀྱང་སྟེ། །

			ཞེས་གསུངས་སོ། །

གང་གི་ཕྱིར། སྔར་གྱི་ཡུལ་དུས་ཕྱིས་དྲན་པ་བཞིན་དུ་ཤེས་པ་ལ་ཡང་དུས་ཕྱིས་མྱོང་བའི་དྲན་པ་སྐྱེ་བར་མཐོང་བའི་ཕྱིར། དྲན་པ་ལས་ཀྱང་བློ་ཚུལ་གཉིས་ཉིད་གྲུབ་པ་ཡིན་ནོ། །ཀྱང་ཡིག་ནི་ཡུལ་ཤེས་པ་དང་དེ་ཤེས་པ་ལས་ཚུལ་གཉིས་གྲུབ་པར་མ་ཟད་ཅེས་པའོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། རྟགས་ཀྱི་བསྒྲུབ་བྱ་ངོས་བཟུང་། དེའི་སྒྲུབ་བྱེད་དགོད་པའོ། །

			དང་པོ་ནི། 

			དེ་བདག་ཉིད་ཀྱི་མྱོང་བ་ལ། །

			བརྩད་པ་འགའ་ཡང་ཡོད་མ་ཡིན། །

			དེ་དོན་རང་བཞིན་ཉིད་མ་གྲུབ། །

			ཅེས་སྨོས་ཏེ། ཀུན་ལས་བཏུས་ཀྱི་འགྲེལ་བྱེད་ཁ་ཅིག་ན་རེ། དུས་ཕྱིས་དྲན་པ་ལས་ཀྱང་སྟེ་ཞེས་པའི་གཞུང་འདིས་རིག་བྱ་རིག་བྱེད་ཀྱི་ཚུལ་གཉིས་བསྒྲུབ་པ་ཡིན་གྱི། ཡུལ་གྱི་རྣམ་པའི་ཚུལ་གཉིས་བསྒྲུབ་པ་མ་ཡིན་ནོ་ཞེས་ཟེར་རོ། །

			དེ་ནི་མ་ཡིན་ཏེ། རང་འགྲེལ་དུ། 

			དུས་ཕྱིས་དྲན་པ་ལས་ཀྱང་སྟེ། །

			ཚུལ་གཉིས་ཉིད་དོ། 

			ཞེས་འགྲེལ་ཏོ། །

ཞེས་ཀྱང་ཡིག་སྔ་མའི་(༣༦༣བ)སྡུད་ཚིག་ཏུ་བཤད་པ་འགལ་བའི་ཕྱིར་དང་། ཚུལ་གཉིས་བསྒྲུབ་དགོས་ཀྱི་རྒོལ་བའི་ངོར་ཤེས་པ་དེ་མྱོང་བ་གསལ་རིག་ཙམ་དུ་ཤེས་པ་བདག་ཉིད་ཀྱི་མྱོང་བ་ལ་བརྩད་པ་འགའ་ཡང་ཡོད་པ་མ་ཡིན་པའི་ཕྱིར་རོ། །དེས་ན་དོན་སྣང་གི་ཤེས་པ་དེ་དོན་གྱི་རྣམ་པ་དང་ལྡན་པའི་རང་བཞིན་ཉིད་དུ་མ་གྲུབ་པས་དེ་ཉིད་བསྒྲུབ་པར་བཞེད་པ་ཡིན་ནོ། །

			རྒྱན་ལས། 

			རང་རིག་པ་ལས་མ་གཏོགས་པའི་བདག་ཉིད་ཀྱི་མྱོང་བ་ལ་རྩོད་པ་མེད། 

			ཅེས་གསུངས་སོ། །

			གཉིས་པ་དེའི་སྒྲུབ་བྱེད་དགོད་པ་ནི། 

			དེ་ཡང་ཡང་དག་དྲན་ལས་འགྲུབ། །

			རང་སྤྱོད་ཡུལ་གྱིས་ཕྱི་མེད་ཅིང་། །

			ཐ་དད་པར་མྱོང་མེད་དེ་ལ། །

			འདི་ནི་འདི་ལྟ་འདི་ལྟར་ནི། །

			མིན་ཅེས་ཐ་དད་འདི་མེད་འགྱུར། །

			ཉམས་སུ་མྱོང་བ་ཙམ་གྱིས་ནི། །

			ཐ་དད་འགའ་ཞིག་རྣམ་འབྱེད་མིན། །

			ཐ་དད་གསལ་བ་མེད་པ་ལ། །

			རྣམ་འབྱེད་བློ་མེད་མཚེ་སོགས་བཞིན། །

			ཞེས་སྨོས་ཏེ། སྔོ་སེར་རྟོགས་པའི་ཤེས་པ་སྔོ་སེར་གྱི་རྣམ་ལྡན་ཡིན་པ་དེ་ཡང་ཆོས་ཅན། སྒྲུབ་བྱེད་གཞན་ཡང་ཡོད་དེ། འདི་ནི་སྔོན་པོ་རྟོགས་པ་ཡིན་ལ། སེར་པོ་རྟོགས་པ་ནི་མ་ཡིན་ནོ་ཞེས་པའམ། སེར་པོ་རྟོགས་ཀྱི། སྔོན་པོ་ནི་མ་ཡིན་ནོ་ཞེས་དོན་རྟོགས་ཐ་དད་དུ་དུས་ཕྱིས་ཡང་དག་པར་དྲན་པ་ལས་འགྲུབ་པའི་ཕྱིར། གཏན་ཚིགས་མ་གྲུབ་ཅེ་ན། སྔོ་སེར་རྟོགས་པའི་ཤེས་པ་རང་གི་སྤྱོད་ཡུལ་སྔོ་སེར་གྱིས་ཕྱེ་བའི་རྣམ་པ་ཐ་དད་པ་མེད་ཅིང་། རྣམ་པ་ཐ་དད་པར་མྱོང་བ་ཡང་མེད་པར་འདོད་པ་དེ་ལ་ཤེས་པ་འདི་ནི་འདི་ལྟ་བུའི་སྔོན་པོ་རྟོགས་ལ། སེར་པོ་འདི་ལྟར་རྟོགས་པ་ནི་མ་ཡིན་ནོ་ཞེས་དོན་རྟོགས་ཐ་དད་དུ་དྲན་པ་འདི་མེད་པར་འགྱུར་བར་ཐལ། རྣམ་པ་མེད་པར་ཉམས་སུ་མྱོང་བ་རིག་(༣༦༤ན)ཙམ་གྱིས་ནི་སྔོན་པོ་དང་སེར་པོ་རྟོགས་པའི་ཤེས་པ་ཐ་དད་པ་འགའ་ཞིག་སོ་སོར་རྣམ་པར་འབྱེད་ནུས་པ་མ་ཡིན་པའི་ཕྱིར། ཁྱབ་སྟེ། སྔོ་སེར་གྱི་རྣམ་པ་ཐ་དད་དུ་གསལ་བ་མེད་པ་ལ་སྔོ་སེར་གྱི་རྟོགས་པ་ཐ་དད་དུ་རྣམ་པར་འབྱེད་པའི་དྲན་བློ་མེད་པས་ཁྱབ་པའི་ཕྱིར། དཔེར་ན། མཚེ་མ་དང་འཇིམ་པའི་རིལ་བུ་ལ་སོགས་པ་རྣམ་པ་ཐ་དད་དུ་མ་གསལ་ན་ཐ་དད་དུ་མི་དྲན་པ་བཞིན་ནོ། །

			གསུམ་པ་ཚུལ་གཉིས་བསྒྲུབ་པས་རང་རིག་ཀྱང་གྲུབ་པ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལོ། །

			དང་པོ་ནི། 

			རང་རིག་པ་ཉིད་དུ་ཡང་ངོ་། །

			མ་མྱོང་བར་འདི་མེད་ཕྱིར་རོ། །

			ཞེས་གསུངས་སོ། །

ཡུལ་ཤེས་པ་དང་དེ་ཤེས་པ་དང་དུས་ཕྱིས་དྲན་པ་ལས་དོན་སྣང་གི་བློ་ཚུལ་གཉིས་པར་གྲུབ་པར་མ་ཟད་རང་རིག་པ་ཉིད་དུའང་གྲུབ་བོ། །དེ་ཅིའི་ཕྱིར་ཞེ་ན། སྔར་སྔོར་སྣང་གི་ཤེས་པས་སྔོན་པོ་མཐོང་བ་དུས་ཕྱིས་དྲན་ཤེས་ཀྱིས་དྲན་པའི་ཕྱིར། ཁྱབ་སྟེ། སྔར་སྔོར་སྣང་གི་ཤེས་པས་སྔོན་པོའི་རྣམ་པ་མ་མྱོང་བར་སྔར་སྔོན་པོ་མཐོང་བ་དུས་ཕྱིས་དྲན་ཤེས་ཀྱིས་དྲན་པ་འདི་མེད་པས་ཁྱབ་པའི་ཕྱིར་རོ། །དཔེར་ན། གཟུགས་ལ་སོགས་པའི་དྲན་པ་བཞིན་ནོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། སྒྲུབ་བྱེད་དེས་རང་རིག་ཏུ་འགྲུབ་པའི་ཚུལ། དེའི་སྒྲུབ་བྱེད། རང་ཉིད་ཀྱི་རིགས་པ་དགོད། སླར་ཡང་དྲན་པའི་རྟགས་ལས་རང་རིག་བསྒྲུབ་པའོ། །

			དང་པོ་ནི། 

			ཚུལ་གཉིས་སྒྲུབ་པར་བྱེད་པས་ཀྱང་། །

			རང་རིག་ཕལ་ཆེར་གྲུབ་པ་ཡིན། །

			ཅེས་སྨོས་ཏེ། ཇི་སྐད་བཤད་པའི་ཚུལ་གཉིས་སྒྲུབ་པར་བྱེད་པའི་རིགས་པས་ཀྱང་དངོས་སུ་ནི་དོན་སྣང་གི་བློ་ཚུལ་གཉིས་སུ་སྒྲུབ་(༣༦༤བ)པར་བྱེད་ལ། རང་རིག་པར་ཡང་ཕལ་ཆེར་རམ་དོན་གྱིས་གྲུབ་པ་ཡིན་ཏེ། དེས་ཤེས་པ་ལ་ཡུལ་གྱི་རྣམ་པ་སྣང་བར་གྲུབ་པའི་ཕྱིར། 

			གཉིས་པ་དེའི་སྒྲུབ་བྱེད་ལ། ཚུལ་གཉིས་གྲུབ་པས་རང་རིག་གྲུབ། དཀར་སོགས་གསལ་བས་རང་རིག་གྲུབ། བདེ་སོགས་མྱོང་བས་རང་རིག་གྲུབ། བློ་མངོན་སུམ་མིན་ན་རྟགས་ལས་རྟོགས་པར་ཐལ། རང་མི་གསལ་ན་གཞན་གསལ་བར་མི་འགྲུབ་པའོ། །

			དང་པོ་ལ། རྣམ་པ་མྱོང་བས་རང་མྱོང་གྲུབ། གཞན་མྱོང་ཡིན་ན་རིགས་པས་གནོད་པའོ། །

			དང་པོ་ནི། 

			རང་གི་ངོ་བོར་གྱུར་སྣང་བ། །

			དེ་ཚེ་མྱོང་བར་གྲུབ་ཕྱིར་རོ། །

			ཞེས་སྨོས་ཏེ། སྔོར་སྣང་དབང་ཤེས་ཆོས་ཅན། ཚུལ་གཉིས་སུ་གྲུབ་པས་རང་རིག་པར་ཡང་གྲུབ་སྟེ། རང་གི་ངོ་བོར་གྱུར་པའི་རྣམ་པ་སྣང་བ་དེའི་ཚེ་རྣམ་པ་མྱོང་བར་གྲུབ་པའི་ཕྱིར་རོ། །

			གཉིས་པ་གཞན་གྱིས་མྱོང་ན་རིགས་པས་གནོད་པ་ལ། གནོད་བྱེད་དངོས། དེའི་ལན་དགག་པའོ། །

			དང་པོ་ནི། བློ་སྔ་མ་རྣམས་ཕྱིས་ཀྱི་ཤེས་པ་གཞན་གྱིས་མྱོང་བ་ཡིན་གྱི། རང་མྱོང་མ་ཡིན་ནོ་ཞེ་ན། 

			དེ་དངོས་ཅན་གྱི་བློ་ཡིས་ནི། །

			ཤེས་འགགས་ཇི་ལྟར་མྱོང་བ་ཡིན། །

			དེས་རང་ངོ་བོའང་མྱོང་མེད་ཕྱིར། །

			ཉམས་མྱོང་མ་ལུས་ལྡོག་པར་འགྱུར། །

			དོན་དུ་སྣང་བ་དང་ལྡན་ཤེས། །

			དེ་ནི་ཕྱི་རོལ་མངོན་ཕྱོགས་སྣང་། །

			བློ་ལ་འཛིན་པར་བྱེད་པའི་བློ། །

			རྟག་ཏུ་བདག་ལ་ནང་མངོན་ཕྱོགས། །

			ཡུལ་གང་གི་ནི་སྣང་བ་གང་། །

			དེས་དེ་མྱོང་མིན་ཅེས་པའང་ཐོབ། །

			ཅེས་སྨོས་ཏེ། བློ་སྔ་མ་དེའི་དངོས་པོའམ་རྣམ་པ་ཅན་གྱི་བློ་ཕྱི་མ་ཡིས་ནི་ཆོས་ཅན། རང་དུས་སུ་ཤེས་པ་འགགས་ཟིན་པ་ཇི་ལྟར་མྱོང་བ་ཡིན་ཏེ་མི་འཐད་པར་ཐལ། དེ་རང་དུས་སུ་(༣༦༥ན)མྱོང་བྱར་མ་གྲུབ་པའི་ཕྱིར། གཞན་ཡང་བློ་ཕྱི་མ་དེས་རང་གི་ངོ་བོའང་མྱོང་བ་མེད་པའི་ཕྱིར་ན་ཉམས་སུ་མྱོང་བྱ་མ་ལུས་པ་མྱོང་བ་ལས་ལྡོག་པར་འགྱུར་ལ། གཞན་ཡང་དེ་ནི་བློ་སྔ་མ་ལ་བལྟོས་ནས་ཕྱིར་ཕྱོགས་པ་ཡིན་པར་ཐལ། རང་ལས་གཞན་རིག་པའི་མངོན་སུམ་ཡིན་པའི་ཕྱིར། དཔེར་ན། དོན་དུ་སྣང་བ་དང་ལྡན་པའི་གཟུགས་འཛིན་པའི་ཤེས་པ་དེ་ནི་ཕྱི་རོལ་དུ་མངོན་པར་ཕྱོགས་པར་སྣང་བ་བཞིན་ནོ། །འདོད་པར་མི་ནུས་ཏེ། བློ་ལ་མྱོང་བས་འཛིན་པར་བྱེད་པའི་བློ་དེ་ནི་རྟག་ཏུ་རང་གི་མྱོང་བྱའི་བདག་ཉིད་ལ་ནང་དུ་མངོན་པར་ཕྱོགས་དགོས་པའི་ཕྱིར། གཞན་ཡང་ཡུལ་གང་གི་ཡུལ་ཅན་གྱི་བློ་ལ་ནི་སྣང་བའི་རྣམ་པ་གང་ཡིན་པ་དེ་ཡུལ་ཅན་གྱི་བློ་དེས་མྱོང་བ་མིན་པར་ཐལ། རང་རིག་མེད་པའི་ཕྱིར་ཞེས་པའི་གནོད་པའང་ཐོབ་བོ། །

			གཉིས་པ་དེའི་ལན་དགག་པ་ལ། འདྲ་བ་ཙམ་གྱིས་དོན་རིག་པར་འཇོག་མི་ནུས། སྐྱེས་ལ་འདྲ་བས་དོན་རིག་པར་འཇོག་མི་ནུས། ངེས་ཤེས་དང་གསུམ་ཚོགས་པས་དོན་རིག་པར་འཇོག་མི་ནུས་པའོ། །

			དང་པོ་ལ། ཐལ་བ་དངོས། དེས་གྲུབ་པའི་དོན། འདྲ་བ་ཉིད་ཀྱང་མི་རིགས་པའོ། །

			དང་པོ་ནི། 

			གལ་ཏེ་དེ་དང་འདྲ་བ་ལས། །

			མྱོང་གཞན་ཅི་ཡོད་ཅེས་འདོད་ན། །

			འདྲ་བ་ཐམས་ཅད་ཕན་ཚུན་དུ། །

			མྱོང་བ་ཉིད་ནི་ཐོབ་པར་འགྱུར། །

			གལ་ཏེ་བློ་འདྲ་དེ་མྱོང་ན། །

			དེ་ནི་འདྲ་ལས་མྱོང་མ་ཡིན། །

			དེ་ཡི་མྱོང་དེ་རང་ཉིད་དེ། །

			དེ་ནི་འདྲ་བའི་རྒྱུ་ཅན་ཡིན། །

			ཅེས་སྨོས་ཏེ། གལ་ཏེ། རང་རིག་མེད་ཀྱང་དོན་མྱོང་བའི་སྒྲུབ་བྱེད་ཡོད་དེ། དོན་དེ་དང་འདྲ་བ་ལས་དོན་དེ་མྱོང་བར་འཇོག་ནུས་ཀྱི། དེ་ལས་ལྷག་(༣༦༥བ)པའི་སྒྲུབ་བྱེད་གཞན་ཅི་ཡོད་དེ་མི་དགོས་སོ་ཞེས་འདོད་ན། འདྲ་བ་ཐམས་ཅད་ཕན་ཚུན་དུ་མྱོང་བ་ཉིད་མི་ཐོབ་པར་འགྱུར་ཏེ། འདྲ་བས་མྱོང་བར་བསྒྲུབ་ནུས་པའི་ཕྱིར་རོ། །གལ་ཏེ། བློ་དང་འདྲ་བ་དེ་མྱོང་བའི་སྒྲུབ་བྱེད་ཡིན་ཅེ་ན། ད་ནི་དོན་འདྲ་བ་ལས་དོན་མྱོང་བ་བསྒྲུབ་ནུས་པ་མ་ཡིན་པར་ཐལ། མྱོང་བྱེད་ཀྱི་བློ་དེའི་མྱོང་བར་བྱ་བ་དེ་མྱོང་བྱེད་རང་ཉིད་ཀྱི་བདག་ཉིད་དེ་ཡིན་ལ། མྱོང་བ་དེ་ནི་འདྲ་བའི་རྒྱུ་མཚན་ཅན་ཡིན་པའི་ཕྱིར། 

			གལ་ཏེ། དོན་དང་འདྲ་བ་ལས་དོན་རིག་པར་བསྒྲུབ་མི་ནུས་ན་འཇིག་རྟེན་གྱི་གྲགས་པས་གནོད་དོ་ཞེ་ན། 

			བཤད་པ། 

			བྱ་བ་ལས་ཀྱི་རྣམ་གཞག་གི། །

			འདི་ནི་འཇིག་རྟེན་ན་རྒྱུར་འགྱུར། །

			རང་གི་ངོ་བོའི་རང་བཞིན་དེའི། །

			མྱོང་བ་སྒྲོ་འདོགས་འཁྲུལ་བ་ལས། །

			སྔོ་སོགས་མྱོང་བར་གྲགས་ཡིན་གྱི། །

			གཞན་གྱི་བདག་ཉིད་མྱོང་ལས་མིན། །

			བློ་ནི་སྔོ་སོགས་དངོས་ཡིན་ན། །

			ཕྱི་རོལ་དོན་ལ་ཚད་མ་གང་། །

			བློ་ནི་སྔོ་སོགས་དངོས་མིན་ན། །

			དེ་ནི་ཇི་ལྟར་དོན་མྱོང་ཡིན། །

			ཅེས་སྨོས་ཏེ། གང་གི་ཚེ། འཇིག་རྟེན་གྱི་གྲགས་པ་དབང་བཙན་པར་བྱས་ནས་ཕྱི་དོན་ལ་བྱ་བ་དང་བྱེད་པ་ལས་གསུམ་གྱི་རྣམ་གཞག་བྱེད་པ་དག་གི་ཚེ། དོན་དང་འདྲ་བ་འདི་ནི་འཇིག་རྟེན་ན་དོན་རིག་པའི་རྒྱུ་མཚན་དུ་འགྱུར་ཏེ། འཇིག་རྟེན་ན་སྔོན་པོའི་རྣམ་པ་མྱོང་བ་ལ་ཕྱི་རོལ་གྱི་དོན་རིག་པར་གྲགས་པའི་ཕྱིར་དང་། སྔོན་པོ་རང་གི་ངོ་བོའི་རང་བཞིན་ནམ་རྣམ་པ་མྱོང་བ་ལ་ཕྱི་རོལ་གྱི་དོན་དེའི་མྱོང་བར་སྒྲོ་འདོགས་ཤིང་འཁྲུལ་པ་ལས་འཇིག་རྟེན་ན་ཕྱི་རོལ་གྱི་སྔོ་སོགས་མྱོང་བར་གྲགས་པ་ཡིན་གྱི། ཤེས་པ་ལས་གཞན་གྱི་བདག་ཉིད་མྱོང་བ་ལས་སྔོ་སོགས་མྱོང་བར་གྲགས་པ་(༣༦༦ན)མིན་པའི་ཕྱིར་རོ། །དེས་ན་སྔོར་སྣང་གི་བློ་ནི་ཆོས་ཅན། སྔོ་སོགས་ཀྱི་དངོས་པོའམ་རྣམ་པ་ཡིན་ན་ནི་ཕྱི་རོལ་གྱི་དོན་ལ་ཚད་མར་འགྱུར་བ་གང་ལས་ཡིན་ཏེ། སྔོ་སོགས་ཀྱི་རྣམ་པ་ཕྱི་རོལ་གྱི་དོན་མིན་པའི་ཕྱིར་དང་། སྔོར་སྣང་གི་བློ་ནི་སྔོ་སོགས་ཀྱི་དངོས་པོའམ་རྣམ་པ་སྣང་བ་མིན་ན་ཡང་སྔོར་སྣང་གི་བློ་དེ་ནི་ཇི་ལྟར་ན་ཕྱི་རོལ་གྱི་དོན་མྱོང་བ་ཡིན་ཅེས་གདགས་པར་ནུས་ཏེ། རྣམ་མེད་དུ་མྱོང་བ་ལ་གནོད་བྱེད་མཐའ་ཡས་པར་བརྗོད་ཟིན་པའི་ཕྱིར་རོ། །

			དེས་ན་འཇིག་རྟེན་པ་དག་གི་ངོར་འཇིག་རྟེན་གྱི་གྲགས་པ་ཁས་ལེན་པའི་ཚེ་འཇིག་རྟེན་ན་ཇི་ལྟར་གྲགས་པ་ལྟར་ཡིན་ལ། རིགས་པ་ཁས་ལེན་པའི་ཚེ་ནི་འཇིག་རྟེན་གྱི་གྲགས་པ་དོར་བར་བྱ་བ་ཁོ་ནའོ། །

			གཉིས་པ་དེས་གྲུབ་པའི་དོན་ནི། 

			གང་ཚེ་མྱོང་བའི་བདག་ཉིད་ནི། །

			འདྲ་བའི་རྒྱུ་ཅན་མ་ཡིན་ན། །

			འདི་དེ་རང་ཉིད་གྲུབ་པས་ན། །

			དོན་གྱིས་ཅི་ཞིག་ཉེ་བར་བསྒྲུབ། །

			ཅེས་སྨོས་ཏེ། གང་གི་ཚེ། མྱོང་བའི་བདག་ཉིད་ནི་འདྲ་བའི་རྒྱུ་མཚན་ཅན་མ་ཡིན་པ་དེའི་ཚེ་ན། བློའི་མྱོང་བ་འདི་དོན་དང་འདྲ་བའི་རྟགས་ཀྱིས་ཅི་ཞིག་ཉེ་བར་བསྒྲུབས་ཏེ་བསྒྲུབ་མི་ནུས་པར་ཐལ། བློ་དེ་རང་ཉིད་ཀྱིས་མྱོང་བར་གྲུབ་པས་ནའོ། །

			གསུམ་པ་འདྲ་བས་དོན་རིག་ན་ཧ་ཅང་ཐལ་བ་ནི། 

			བདག་ཉིད་ཀུན་གྱིས་འདྲ་ན་ནི། །

			ཤེས་པ་ཤེས་པ་ཉིད་མིན་འགྱུར། །

			ཆ་འགའ་ཞིག་གིས་མཚུངས་ན་ནི། །

			ཐམས་ཅད་ཐམས་ཅད་ཀྱིས་མྱོང་འགྱུར། །

			དོན་དང་འདྲ་བ་ལས་དོན་མྱོང་བར་འཇོག་མི་ནུས་པར་ཐལ། ཤེས་པ་དོན་དང་བདག་ཉིད་ཀུན་གྱིས་འདྲ་བས་དོན་མྱོང་བར་འཇོག་ན་ནི་ཤེས་པ་དེ་ཤེས་པ་ཉིད་མིན་པར་འགྱུར་ལ། དོན་དང་ཆ་འགའ་ཞིག་གིས་མཚུངས་པས་དོན་(༣༦༦བ)མྱོང་བར་འཇོག་ན་ནི་སེར་པོ་ལ་སོགས་པའི་ཡུལ་ཐམས་ཅད་སྔོར་སྣང་ལ་སོགས་པའི་ཡུལ་ཅན་ཐམས་ཅད་ཀྱིས་མྱོང་བར་འགྱུར་རོ། །

			གཉིས་པ་སྐྱེས་ལ་འདྲ་བས་དོན་རིག་པར་འཇོག་མི་ནུས་པ་ནི། 

			ཇི་ལྟར་སྔོ་སོགས་ངོ་བོའི་ཕྱིར། །

			སྔོ་སོགས་ཉམས་སུ་མྱོང་བར་འདོད། །

			དེ་བཞིན་ཉམས་མྱོང་ངོ་བོའི་ཕྱིར། །

			དེ་ཡང་ཉམས་སུ་མྱོང་བར་འགྱུར། །

			ཞེས་སྨོས་ཏེ། གལ་ཏེ། དོན་དང་འདྲ་བ་ཙམ་ལས་དོན་མྱོང་བར་བསྒྲུབ་མི་ནུས་པ་བདེན་མོད། ཇི་ལྟར་སྔོ་སོགས་ལས་སྐྱེས་པ་དང་འདྲ་བའི་ངོ་བོའི་ཕྱིར་ན་སྔོ་སོགས་ཉམས་སུ་མྱོང་བར་འདོད་ཅེ་ན། དེ་བཞིན་དུ་ཉམས་མྱོང་དབང་ཤེས་ཕྱི་མ་ཆོས་ཅན། དབང་ཤེས་སྔ་མ་དེ་ཡང་ཉམས་སུ་མྱོང་བར་འགྱུར་ཏེ། དེ་ལས་སྐྱེས་པ་དང་འདྲ་བའི་ངོ་བོ་ཡིན་པའི་ཕྱིར་རོ། །

			གསུམ་པ་ངེས་ཤེས་དང་གསུམ་ཚོགས་པས་དོན་རིག་པར་འཇོག་མི་ནུས་པ་ནི། 

			ཉམས་མྱོང་ཉམས་སུ་མྱོང་ངོ་ཞེས། །

			དོན་བཞིན་དུ་ནི་ངེས་མིན་པ། །

			དེ་ཕྱིར་ཉེས་པ་མེད་ཅེ་ན། །

			དོན་ལའང་དེ་ནི་རྟག་ཏུ་མེད། །

			ཡོད་པ་ཉིད་ཀྱི་རྒྱུ་ཡོད་ན། །

			མྱོང་ལ་མེད་པའང་ཅི་ཡི་ཕྱིར། །

			ཅེས་སྨོས་ཏེ། གལ་ཏེ། ཉམས་མྱོང་དབང་ཤེས་ཕྱི་མས་སྔ་མ་ཉམས་སུ་མྱོང་ངོ་ཞེས་དོན་བཞིན་དུ་ནི་ངེས་པ་མིན་པ་དེའི་ཕྱིར། དབང་ཤེས་ཕྱི་མས་སྔ་མ་མྱོང་བའི་ཉེས་པ་མེད་ལ། དོན་ལ་ནི་ཁོ་བོས་དོན་མཐོང་ངོ་ཞེས་ངེས་པའི་དོན་མྱོང་བ་ཡིན་ནོ་ཞེ་ན། འོ་ན་དོན་སྔོན་པོ་ལའང་ཆོས་ཅན། ཡིད་གཞན་དུ་གཡེང་བའི་ཚེ་ཉམས་སུ་མྱོང་བའི་ཡུལ་མིན་པར་ཐལ། དེའི་ཚེ་ཁོ་བོས་སྔོན་པོ་མཐོང་ངོ་ཞེས་པའི་ངེས་པ་དེ་ནི་རྟག་ཏུ་མེད་པའི་ཕྱིར་ཞེས་ལྷའིའོ། །

			རྒྱན་ནི། 

			དོན་ལའང་རྟག་ཏུ་ངེས་པ་མ་ཡིན་ཏེ། ལ་ལར་འཁྲུལ་པ་མཐོང་བའི་(༣༦༧ན)ཕྱིར་རོ། །ཞེས་གསུངས་སོ། །

			གལ་ཏེ། དོན་མྱོང་བ་ངེས་ཤེས་རྟག་ཏུ་ཡོད་པ་ཉིད་ཀྱི་རྒྱུ་སྐྱེས་འདྲ་བ་ཡོད་པས་སྐྱོན་མེད་ཅེ་ན། མྱོང་བ་དབང་ཤེས་ཕྱི་མ་ལའང་ཆོས་ཅན། ཁོ་བོས་དབང་ཤེས་སྔ་མ་མྱོང་ངོ་ཞེས་པའི་ངེས་ཤེས་རྟག་ཏུ་ཡོད་པར་ཐལ། དབང་ཤེས་སྔ་མ་ངེས་པའི་རྒྱུ་དབང་ཤེས་སྔ་མ་ལས་སྐྱེས་འདྲ་བ་མེད་པའང་ཅིའི་ཕྱིར་ཏེ་ཡོད་པའི་ཕྱིར་རོ། །ཞེས་ལྷའིའོ། །

			རྒྱན་ནི། 

			མྱོང་བ་ཕྱི་མ་ལའང་ཆོས་ཅན། མྱོང་བ་སྔ་མ་ངེས་པ་མེད་པའང་ཅིའི་ཕྱིར་ཏེ་ཡོད་པར་ཐལ། མྱོང་བ་སྔ་མ་ངེས་པའི་རྒྱུ་ཐམས་ཅད་ཡོད་པའི་ཕྱིར། རྟགས་ཁས་བླངས་སོ། །ཞེས་གསུང་ངོ་། །

			གཉིས་པ་དཀར་སོགས་གསལ་བས་རང་རིག་གྲུབ་པ་ལ། དྲི་བ་དང་། དེའི་ལན་དགག་པའོ། །

			དང་པོ་ནི། 

			གཞན་ཡང་དཀར་སོགས་མཐོང་བ་ན། །

			དཀར་སོགས་མངོན་པར་གསལ་བ་ཡི། །

			རང་བཞིན་རིག་པ་གསལ་བ་ནི། །

			སྐྱེས་པའི་སྣང་བ་འདི་གང་ཡིན། །

			དེ་ཅི་དཀར་སོགས་མངོན་གསལ་ལས། །

			གཞན་དངོས་འོན་ཏེ་བདག་གྱུར་ཡིན། །

			ཅེས་སྨོས་ཏེ། གཞན་ཡང་། ཁྱོད་ཉིད་ལ་དྲི་བར་བྱ་སྟེ། ཤེས་པས་དཀར་སོགས་མཐོང་བ་ན་དཀར་སོགས་མངོན་པར་གསལ་བའི་རང་བཞིན་ཅན་གྱི་རིག་པ་གསལ་བར་ནི་སྐྱེས་པའི་སྣང་བ་འདི་གང་ཡིན་པ་དེ་ཅི་དཀར་སོགས་མངོན་པར་གསལ་བའི་ཤེས་པ་ལས་གཞན་པའི་དངོས་པོ་ཞིག་ཡིན་ནམ། འོན་ཏེ་ཤེས་པ་དེའི་བདག་ཉིད་དུ་གྱུར་པ་ཡིན་ཅེས་བརྟག་གོ། །

			གཉིས་པ་དེའི་ལན་དགག་པ་ལ། ཤེས་པ་ལས་གཞན་ཡིན་པ་དགག་པ། རང་དངོས་ཡིན་ན་རང་རིག་གྲུབ། དེས་གཞན་ཡང་ཁེགས་པར་བསྟན་པའོ། །

			དང་པོ་ལ། ཡུལ་མི་གསལ་བར་ཐལ་བ། ཤེས་པ་(༣༦༧བ)དེ་ཡུལ་གྱི་ཁྱད་པར་དུ་བྱས་ནས་མི་འཛིན་པར་ཐལ་བ། དེའི་ལན་དགག་པའོ། །

			དང་པོ་ནི། 

			གཞན་དངོས་ཡིན་ན་གསལ་བ་ནི། །

			གསལ་མིན་ཇི་ལྟར་དཀར་གསལ་འགྱུར། །

			ཤེས་པ་གསལ་ཡིན་ཏེ་གསལ་མིན། །

			འགྲོ་བ་མ་ལུས་གསལ་མ་ཡིན། །

			གསལ་བ་གསལ་གཞན་གྱིས་གསལ་ནའང་། །

			ཐུག་པ་མེད་པར་ཐལ་འགྱུར་ཕྱིར། །

			ཞེས་སྨོས་ཏེ། ཕྱོགས་དང་པོ་ལྟར་དཀར་སོགས་གསལ་བར་སྣང་བ་འདི་ཤེས་པ་ལས་གཞན་པའི་དངོས་པོ་ཡིན་ནོ་ཞེ་ན། དཀར་སོགས་གསལ་བར་སྣང་བའི་དབང་ཤེས་ནི་ཆོས་ཅན། ཇི་ལྟར་དཀར་སོགས་གསལ་བར་གྱུར་ཏེ། རང་གསལ་མིན་པའི་ཕྱིར། ཁྱབ་སྟེ། དཀར་འཛིན་གྱི་ཤེས་པ་རང་ཉིད་གསལ་བ་ཡིན་ན་དཀར་སོགས་ཀྱི་གསལ་བྱེད་ཡིན་དགོས་ལ། དེ་རང་གསལ་མ་ཡིན་ན་འགྲོ་བ་མ་ལུས་པའི་གསལ་བྱེད་དུ་རུང་བ་མ་ཡིན་པའི་ཕྱིར་དང་། གསལ་བ་དེ་ཉིད་གསལ་བྱེད་གཞན་གྱིས་གསལ་བ་ཡིན་ནའང་གསལ་བྱེད་ཐུག་པ་མེད་པར་ཐལ་བར་འགྱུར་བའི་ཕྱིར་རོ། །

			གཉིས་པ་ཤེས་པ་དེ་ཡུལ་གྱིས་ཁྱད་པར་དུ་བྱས་ནས་མི་འཛིན་པར་ཐལ་བ་ནི། 

			མཐོང་དང་འབྲེལ་བ་ཤེས་མེད་པ། །

			ཇི་ལྟར་དེ་ཡིས་ཁྱད་པར་འགྱུར། །

			གང་ཕྱིར་གཉིས་ལས་གཉིས་རྟོགས་ཚེ། །

			གཉིས་པ་མཐོང་བ་ཡོད་མ་ཡིན། །

			གཉིས་དག་འབྲེལ་བར་མཐོང་བ་ན། །

			མཐོང་ཤེས་བྱ་བར་ངེས་པར་འགྱུར། །

			ཞེས་སྨོས་ཏེ། དཀར་འཛིན་ཤེས་པའམ་ངེས་པའི་བློ་ཆོས་ཅན། ཇི་ལྟར་ན་དཀར་འཛིན་ཤེས་པའི་དཀར་པོ་དེ་ཡིས་ཁྱད་པར་དུ་བྱས་ནས་འཛིན་པར་འགྱུར་ཏེ་མི་འཛིན་པར་ཐལ། དཀར་པོ་མཐོང་བའི་ཤེས་པ་དང་དཀར་པོ་(༣༦༨ན)གཉིས་ཀྱི་འབྲེལ་པ་ཤེས་པ་མེད་པའི་ཕྱིར་རོ། །གང་གི་ཕྱིར་དཀར་འཛིན་དང་དཀར་པོ་གཉིས་ལས་གཅིག་དཀར་པོ་རྟོགས་པའི་ཆ་གཉིས་པ་དཀར་འཛིན་མཐོང་བའི་རང་རིག་ཡོད་པ་མ་ཡིན་པ་དེའི་ཕྱིར་དང་། ཤེས་པ་རྟོགས་པའི་དུས་ན་དཀར་པོ་རྟོགས་པ་མེད་པའི་ཕྱིར་རོ། །ཁྱབ་སྟེ། གང་གི་ཚེ་དཀར་པོ་དང་དཀར་འཛིན་གཉིས་པོ་དག་འབྲེལ་པར་མཐོང་བའི་ཚེ་ན་དཀར་པོ་མཐོང་ངོ་ཞེས་བྱ་བར་ངེས་པར་འགྱུར་གྱི། གཞན་དུ་མ་ཡིན་པའི་ཕྱིར་རོ། །

			གསུམ་པ་དེའི་ལན་དགག་པ་ལ། རྣམ་ཤར་ལ་འདྲ་བར་འདོགས་ན་རང་རིག་གྲུབ། དེ་ལས་གཞན་པའི་འདྲ་བ་ཚད་མས་མི་འགྲུབ་པའོ། །

			དང་པོ་ནི། 

			གང་གི་མཐོང་བ་འདྲ་བ་ནི། །

			སེམས་གཞན་གྱིས་ནི་མཐོང་གྱུར་པ། །

			དེ་ལ་མཐོང་ཞེས་བརྗོད་ཅེ་ན། །

			འདི་འདྲ་བས་ན་རང་རིག་གྲུབ། །

			ཅི་སྟེ་རང་དངོས་མི་རིག་ན། །

			ཇི་ལྟར་གཞན་གྱི་ངོ་བོ་རིག །

			འདྲ་བ་ལས་ནི་མྱོང་ཞེས་པའང་། །

			སྔར་ཉིད་རྣམ་པར་བསལ་བ་ཡིན། །

			ཅེས་སྨོས་ཏེ། གལ་ཏེ། རང་རིག་མེད་ཀྱང་དཀར་འཛིན་གང་གིས་དཀར་པོ་མཐོང་བ་ན་དེ་དང་འདྲ་བ་ནི་ཕྱིས་ཀྱི་སེམས་གཞན་གྱིས་ནི་མཐོང་བར་གྱུར་པ་དེ་ལ་དཀར་པོ་མཐོང་ངོ་ཞེས་བརྗོད་དོ་ཞེ་ན། དཀར་འཛིན་འདི་ཆོས་ཅན། རང་རིག་གྲུབ་སྟེ། སྔར་གྱི་དཀར་པོ་དང་འདྲ་བར་ཕྱིས་སེམས་ཀྱིས་མཐོང་བས་ནའོ། །ཁྱབ་སྟེ། ཅི་སྟེ་རང་གི་དངོས་པོ་མི་རིག་ན་ཇི་ལྟར་ཡུལ་གཞན་གྱི་ངོ་བོ་རིག་སྟེ། རང་རིག་མེད་པའི་འདྲ་བ་ཙམ་ལས་ནི་མྱོང་བ་ཞེས་པའང་། འདྲ་བ་ཐམས་ཅད་ཕན་ཚུན་དུ། །ཞེས་པར་སྔར་ཉིད་རྣམ་པར་བསལ་ཟིན་པ་ཡིན་ནོ། །

			གཉིས་པ་དེ་ལས་གཞན་པའི་འདྲ་བ་ཚད་མས་མི་འགྲུབ་པ་ནི། 

			མཐོང་བ་དག་(༣༦༨བ)ནི་འདྲར་འཛིན་ན། །

			དོན་འདི་སྔར་མཐོང་ཡོད་མིན་པས། །

			ཇི་ལྟར་དེ་ནི་མཐོང་བ་དང་། །

			འདྲ་བ་ཡིན་པར་དེས་ངེས་འགྱུར། །

			འདྲ་བ་ཉིད་ཀྱང་མི་འདོད་པ། །

			གང་ཡིན་དེ་ལ་གཉིས་མཐོང་མེད། །

			དེ་ཚེ་དོན་དང་ཤེས་པ་ཞེས། །

			དེ་དག་སྨོས་སུ་ག་ལ་ཡོད། །

			ཅེས་སྨོས་ཏེ། འདྲ་ཡུལ་དཀར་པོ་དང་འདྲ་ཆོས་དཀར་འཛིན་གཉིས་ཀ་མཐོང་བ་དག་ནི་ཡོད་ན་འདྲ་བར་འཛིན་པ་རིགས་ནའང་འདི་དཀར་འཛིན་མཐོང་བའི་ཤེས་པ་ཕྱི་མ་དེས་ཆོས་ཅན། ཇི་ལྟར་ན་དཀར་པོ་དེ་ནི་དཀར་པོ་མཐོང་བའི་ཤེས་པ་དང་འདྲ་བ་ཡིན་པ་ངེས་པར་འགྱུར་ཏེ་མི་ངེས་པར་ཐལ། དོན་དཀར་པོ་ནི་སྔར་མཐོང་བ་ཡོད་པ་མིན་པས་སོ། ཁྱབ་སྟེ། དཀར་པོ་དང་འདྲ་བར་འཛིན་ན་དཀར་པོ་མཐོང་དགོས་པའི་ཕྱིར་རོ། །དེས་ན་ཤེས་པ་ཕྱི་མས་དཀར་པོའི་རྣམ་པར་མཐོང་བ་ལ་དཀར་པོ་དང་འདྲ་བ་མཐོང་བར་མིང་འདོགས་པར་ཟད་དོ། །གལ་ཏེ། འདྲ་བའང་མི་འདོད་ཅེ་ན། འདྲ་བ་ཉིད་ཀྱང་མི་འདོད་པའི་རྒོལ་བ་གང་ཡིན་པ་དེ་ལ་ནི་ཆོས་ཅན། དཀར་པོ་དང་དཀར་འཛིན་གཉིས་ཀ་ཚད་མས་མཐོང་བ་མེད་པར་ཐལ། འདྲ་བ་དང་རང་རིག་གཉིས་མེད་པ་དེའི་ཚེ་འདི་ནི་དོན་དཀར་པོ་དང་། འདི་ནི་དཀར་འཛིན་ཤེས་པའོ་ཞེས་དེ་དག་སྨོས་སུ་ག་ལ་ཡོད་དེ་མེད་པའི་ཕྱིར་རོ། །འདོད་ན། འགྲོ་བ་མ་ལུས་པ་ལོང་བ་དང་ལྐུགས་པར་འགྱུར་རོ། །འདིར་ཤེས་པ་དོན་དང་འདྲ་བར་ཞལ་གྱིས་བཞེས་པ་ལྟར་སྣང་བ་ནི་དོན་གྱི་རྣམ་པ་འདྲ་བ་ཙམ་ལ་དགོངས་ནས་གཞན་ངོར་ཞལ་གྱིས་བཞེས་པར་མངོན་ནོ། །

			གཉིས་པ་རང་དངོས་ཡིན་ན་རང་རིག་གྲུབ་པ་ནི། 

			ཅི་སྟེ་རང་དངོས་འོ་ན་དེ། །

			རང་ཉིད་རབ་ཏུ་གསལ་བར་(༣༦༩ན)འགྱུར། །

			གང་ཕྱིར་དེ་མི་གསལ་ན་ནི། །

			དོན་མི་གསལ་བ་ཉིད་དུ་འགྱུར། །

			ཞེས་སྨོས་ཏེ། ཅི་སྟེ། དཀར་པོ་གསལ་བར་སྣང་བ་དེ་གསལ་བྱེད་རང་ཉིད་ཀྱི་དངོས་པོ་ཡིན་ནོ་ཞེ་ན། འོ་ན་དཀར་འཛིན་དེ་རང་ཉིད་རབ་ཏུ་གསལ་བའི་རང་རིག་ཏུ་འགྱུར་ཏེ། དཀར་པོ་གསལ་བར་སྣང་བ་དེ་དཀར་འཛིན་རང་ཉིད་ཡིན་པའི་ཕྱིར། ཁྱབ་སྟེ། གང་གི་ཕྱིར། དཀར་འཛིན་དེ་རང་ཉིད་མི་གསལ་ན་ནི་དོན་དཀར་པོ་དེ་་ཡང་མི་གསལ་བ་ཉིད་དུ་འགྱུར་དགོས་པ་ལས་དཀར་པོ་གསལ་བར་སྣང་བའི་ཕྱིར་རོ། །

			གསུམ་པ་དེས་གཞན་ཡང་ཁེགས་པར་བསྟན་པ་ནི། 

			བདག་རིག་མིན་པའི་ཕྱོགས་དག་ལ། །

			དོན་ཀུན་མཐོང་མེད་འདི་ཡིས་ནི། །

			བློ་ནི་མངོན་སུམ་མིན་སྨྲ་བ། །

			གང་ཡིན་དེ་ལའང་ལན་བཏབ་བོ། །

			ཞེས་སྨོས་ཏེ། དེ་ལྟར་ན། ཤེས་པ་བདག་རིག་མིན་པར་སྨྲ་བའི་ཕྱོགས་སྔ་མ་དག་ལ་དོན་ཀུན་མཐོང་བ་མེད་པར་ཐལ། རང་རིག་མེད་པའི་ཕྱིར་ཞེས་བཤད་པ་འདི་ཡིས་ནི་བློ་ནི་རང་ཉིད་ལ་མངོན་སུམ་མིན་པར་སྨྲ་བའི་རྒྱལ་དཔོག་པ་གང་ཡིན་པ་དེ་ལའང་དོན་དང་ཤེས་པ་ཀུན་མཐོང་བ་མེད་པར་ཐལ། བློ་རང་ལ་མངོན་སུམ་མིན་པའི་ཕྱིར་ཞེས་པའི་ལན་བཏབ་བོ། །

			གསུམ་པ་བདེ་སོགས་མྱོང་བས་རང་རིག་གྲུབ་པ་ལ། བདེ་སོགས་ཤེས་པར་མངོན་སུམ་གྱིས་གྲུབ། དེས་རང་རིག་པར་གྲུབ། གཞན་གྱིས་རིག་ན་ཧ་ཅང་ཐལ་བའོ། །

			དང་པོ་ནི། 

			རྟེན་དམིགས་གོམས་པའི་ཁྱད་པར་ལས། །

			ཐ་དད་པར་ནི་འཇུག་པ་ཅན། །

			བདེ་སྡུག་འདོད་པ་ལ་སོགས་པའི། །

			ཁྱད་པར་མངོན་སུམ་དེ་དག་ནི། །

			བློ་ཉིད། 

			ཅེས་སྨོས་ཏེ། རྟེན་དབང་པོ་དང་དམིགས་རྐྱེན་དང་ཡིད་ལ་བྱེད་(༣༦༩བ)པ་གོམས་པའི་ཁྱད་པར་ལས་དགའ་གདུང་ལ་སོགས་པ་ཐ་དད་པར་འཇུག་པ་ཅན་གྱི་བདེ་སྡུག་དང་འདོད་པ་ལ་སོགས་པའི་ཁྱད་པར་མངོན་སུམ་གྱིས་མྱོང་བ་དེ་དག་ནི་ཆོས་ཅན། བློ་ཉིད་ཡིན་ཏེ། དེ་ཡིན་པར་མངོན་སུམ་གྱིས་ཉམས་སུ་མྱོང་བའི་ཕྱིར། 

			གཉིས་པ་དེས་རང་རིག་པར་གྲུབ་པ་ནི། 

			དེ་ལས་ཐ་དད་གཞན། །

			དེ་ཤེས་གང་ཡིན་ཅུང་ཟད་ཀྱང་། །

			རྟོགས་མེད། 

			བདེ་སྡུག་དེ་དག་ཆོས་ཅན། རང་རིག་པར་ཡང་གྲུབ་སྟེ། རང་ཉིད་ལས་ཐ་དད་པའི་བློ་གཞན་གྱིས་རང་གི་དངོས་པོ་དེ་ཤེས་པ་གང་ཡིན་པ་ཅུང་ཟད་ཀྱང་ཚད་མས་རྟོགས་པ་མེད་པའི་ཕྱིར། 

			གསུམ་པ་གཞན་གྱིས་རིག་ན་ཧ་ཅང་ཐལ་བ་ལ། རང་གི་བདེ་སྡུག་གཞན་གྱིས་མྱོང་བར་ཐལ་བ། རྣལ་འབྱོར་པས་གཞན་གྱི་སྡུག་བསྔལ་མྱོང་བར་ཐལ་བ། རང་ལ་མཚུངས་པ་སྤང་བའོ། །

			དང་པོ་ནི། 

			གཞན་གྱིས་རིག་ཡིན་ན། །

			གཞན་གྱིས་ཀྱང་ནི་དེ་སྤྱོད་འགྱུར། །

			གལ་ཏེ་དེས་བསྐྱེད་པ་དང་དེར། །

			སྣང་བའི་བློ་རིག་གཞན་མིན་ན། །

			དམིགས་པར་བྱེད་པ་གཞན་ལ་ཡང་། །

			གཉིས་འདི་གདོན་མི་ཟ་བར་ཡོད། །

			ཅེས་སྨོས་ཏེ། གལ་ཏེ། བདེ་སྡུག་རང་རིག་མིན་ཀྱང་བདེ་སྡུག་དེ་ཡིད་ཀྱི་ཤེས་པ་གཞན་གྱིས་རིག་ཅིང་མྱོང་བ་ཡིན་ཏེ། དེ་དམིགས་པའི་ཕྱིར་ཞེ་ན། དེ་ཙམ་གྱིས་མྱོང་བར་འཇོག་ན་གཞན་ལྷ་སྦྱིན་གྱིས་ཀྱང་མཆོད་སྦྱིན་བདེ་སྡུག་དེ་སྤྱོད་ཅིང་མྱོང་བར་འགྱུར་ཏེ། དེ་དམིགས་པའི་ཕྱིར། གལ་ཏེ། ལྷ་སྦྱིན་དང་མཆོད་སྦྱིན་གཉིས་ཀས་མཆོད་སྦྱིན་གྱི་བདེ་སྡུག་ལ་དམིགས་པར་འདྲ་ཡང་མཆོད་སྦྱིན་རང་ཉིད་ཀྱི་བདེ་སྡུག་དེ་རིག་ཅིང་མྱོང་བ་ཡིན་ཏེ། རང་གི་བདེ་སྡུག་དེས་མྱོང་བྱེད་བསྐྱེད་པ་དང་། (༣༧༠ན)དེར་སྣང་བའི་བློ་ཡིན་པའི་ཕྱིར། གཞན་ལྷ་སྦྱིན་གྱིས་ནི་མྱོང་བ་མིན་ཏེ། དེས་བསྐྱེད་པ་དང་དེར་སྣང་བ་མེད་པའི་ཕྱིར་ཞེ་ན། མཆོད་སྦྱིན་གྱི་བདེ་སྡུག་ལ་དམིགས་པར་བྱེད་པའི་གཞན་ལྷ་སྦྱིན་གྱི་བློ་ལ་ཡང་ཆོས་ཅན། མཆོད་སྦྱིན་གྱི་བདེ་སྡུག་མྱོང་བར་ཐལ། དེས་བསྐྱེད་པ་དང་དེར་སྣང་བ་གཉིས་པོ་འདི་གདོན་མི་ཟ་བར་ཡོད་པའི་ཕྱིར། ཞེས་ལྷའིའོ། །ཤཱཀྱ་བློས་དངོས་སུ་དམིགས་པས་སྐྱེས་པ་དང་སྣང་བར་འཇོག་པས་སོ། །

			རྒྱན་ནི། 

			རྟགས་དོན་གྱིས་ཁས་བླངས་ཏེ། སྣང་བར་ནི་དངོས་སུ་ཁས་བླངས་ལ་རྟགས་ལས་རྟོགས་པ་སྐྱེས་པར་ཡང་ཁས་བླངས་སོ། །ཞེས་གསུང་ངོ་། །

			གཞན་དག་ན་རེ། 

			ཅི་སྟེ་དེ་ལས་སྐྱེས་མིན་ཅིང་། །

			དེར་སྣང་ཅན་ཡང་མ་ཡིན་ན། །

			ཞེས་སྨོས་ཏེ། ཅི་སྟེ། མཆོད་སྦྱིན་གྱི་བདེ་སྡུག་དེ་ལས་སྐྱེས་པ་མ་ཡིན་ཅིང་། དེར་སྣང་བ་ཅན་ཡང་མ་ཡིན་ནོ་ཞེ་ན། 

			བཤད་པ། 

			བློ་དེ་ཡུལ་མེད་ཅན་དུ་འགྱུར། །

			དེ་མ་གཟུང་ན་སྤྱི་དག་ཀྱང་། །

			མི་འཛིན་དེ་ནི་ཅུང་ཟད་ཀྱང་། །

			དངོས་མིན་ཅེས་ཀྱང་སྔར་བཤད་དོ། །

			དེ་ཕྱིར་དོན་སྣང་བ་དེ་ནི། །

			བློ་དེ་ལས་གཞན་མིན་དེས་ན། །

			མངོན་སུམ་དང་ནི་བདག་རིག་གྲུབ། །

			ཅེས་སྨོས་ཏེ། མཆོད་སྦྱིན་གྱི་བདེ་སྡུག་ལ་དམིགས་པའི་ལྷ་སྦྱིན་གྱི་བློ་དེ་ཡུལ་མེད་པ་ཅན་དུ་འགྱུར་ཏེ། མཆོད་སྦྱིན་གྱི་བདེ་སྡུག་དེ་ལས་སྐྱེས་པ་དང་དེར་སྣང་བ་ཅན་མ་ཡིན་པའི་ཕྱིར། གལ་ཏེ། ཡུལ་མེད་དུ་མི་འགྱུར་ཏེ། བདེ་སྡུག་དེའི་སྤྱི་ཡན་གར་བ་འཛིན་ནོ་ཞེ་ན། དེ་ཆོས་ཅན། བདེ་སྡུག་དེ་མ་བཟུང་ན་དེའི་སྤྱི་ཡན་གར་བ་དག་ཀྱང་མི་འཛིན་ཏེ། གསལ་བ་མ་བཟུང་ན་སྤྱི་ཡན་གར་བ་མི་འཛིན་པའི་ཕྱིར་རོ་ཞེས། དེ་མཚུངས་མིན་(༣༧༠བ)དང་གསལ་བ་མིན། །ཅེས་པར་བཤད་ཟིན་པའི་ཕྱིར་དང་། སྤྱི་དེ་ནི་ཅུང་ཟད་ཀྱང་དངོས་པོ་མིན་ནོ་ཞེས་ཀྱང་ཁ་དོག་དབྱིབས་ཡིག་རྣམ་པས་སྟོང་བར་སྔར་བཤད་ཟིན་ཏོ། །རྒྱུ་མཚན་དེའི་ཕྱིར། དོན་དུ་སྣང་བའི་བློའི་མྱོང་བྱ་དེ་ནི་དོན་སྣང་གི་བློ་དེ་ལས་གཞན་མིན་པ་དེས་ན་མངོན་སུམ་དང་ནི་བདག་རིག་གྲུབ་བོ། །

			གཞན་དག་ན་རེ། 

			གལ་ཏེ་དེ་ལ་འཛིན་བྱེད་ཀྱང་། །

			མངོན་སུམ་ཉིད་ནི་མིན་ཅེ་ན། །

			ཞེས་སྨོས་ཏེ། གལ་ཏེ། ལྷ་སྦྱིན་གྱི་བློས་མཆོད་སྦྱིན་གྱི་བདེ་སྡུག་དེ་ལ་འཛིན་པར་བྱེད་ཀྱང་མངོན་སུམ་ཉིད་ནི་མ་ཡིན་ནོ་ཞེ་ན། 

			བཤད་པ། 

			དོན་མཚུངས་ཐ་དད་དེ་གང་ལས། །

			མ་མཐོང་དོན་གཅིག་ལྡན་སོགས་ཀྱིས། །

			གལ་ཏེ་མྱོང་བ་དེས་ཡིན་ན། །

			གཞན་ནི་རྣམ་ཀུན་འཛིན་མི་འགྱུར། །

			མྱོང་བའི་དབྱེ་བའང་བསལ་ཟིན་ཏོ། །

			ཞེས་སྨོས་ཏེ། མཆོད་སྦྱིན་གྱི་བློ་ལ་དམིགས་པའི་ལྷ་སྦྱིན་གྱི་བློ་དང་མཆོད་སྦྱིན་གྱི་བློ་གཉིས་ཀ་ལ་དེ་ལྐོག་ཏུ་གྱུར་པའི་དོན་དུ་མཚུངས་པས་དེ་ལ་མངོན་སུམ་ཡིན་མིན་ཐ་དད་པ་དེ་གང་ལས་ཡིན་ཅེས་དྲི། གལ་ཏེ། མཆོད་སྦྱིན་གྱིས་རང་གི་བདེ་བ་མྱོང་བ་ལ་མ་མཐོང་བའི་ལས་དང་བདག་དང་དོན་གཅིག་ལ་ལྡན་པ་དང་། དབང་ཕྱུག་མཉེས་པ་ལ་སོགས་ཀྱིས་བདེ་བ་མྱོང་བར་ངེས་པ་ཡིན་ལ། ལྷ་སྦྱིན་གྱིས་ནི་མ་ཡིན་ཏེ། རྒྱུ་མཚན་དེ་དག་མེད་པའི་ཕྱིར་རོ་ཞེ་ན། དེ་ལྟར་ན་ལྷ་སྦྱིན་གྱི་བློས་གཞན་མཆོད་སྦྱིན་གྱི་བདེ་སྡུག་ནི་རྣམ་པ་ཀུན་ཏུ་འཛིན་པར་མི་འགྱུར་བར་ཐལ། མ་མཐོང་བའི་ལས་དབང་ཕྱུག་མི་མཉེས་པ་ལ་སོགས་པས་བསྒྲིབས་པའི་ཕྱིར་དང་། རང་གི་བདེ་སྡུག་མངོན་སུམ་དུ་མྱོང་ལ་གཞན་གྱིས་མི་མྱོང་ཞེས་པའི་དབྱེ་བའང་མི་རིགས་པར་ཐལ། བདེ་སྡུག་ལྐོག་ཏུ་གྱུར་པ་ལ་དམིགས་པའི་ཤེས་(༣༧༡ན)པར་མཚུངས་པའི་ཕྱིར་ཞེས་སྔར་བསལ་ཟིན་ཏོ་དེའི་ཕྱིར། 

			གཉིས་པ་རྣལ་འབྱོར་པས་གཞན་གྱི་བདེ་སྡུག་མྱོང་བར་ཐལ་བ་ནི། 

			གང་དག་རྣལ་འབྱོར་མངོན་སུམ་གྱིས། །

			གཞན་གྱི་བདེ་བ་ལ་སོགས་པ། །

			མྱོང་ལ་ཉམས་མྱོང་མཚུངས་པས་ན། །

			དེ་ཡང་དེ་བཞིན་གདུང་བར་འགྱུར། །

			ཞེས་སྨོས་ཏེ། རྒྱང་འཕེན་དང་དཔྱོད་པ་བ་མ་གཏོགས་པའི་གྲུབ་མཐའ་སྨྲ་བ་གང་དག་གི་ལུགས་ལ་རྣལ་འབྱོར་མངོན་སུམ་ཡོད་པས་རྣལ་འབྱོར་མངོན་སུམ་གྱིས་གཞན་གྱི་བདེ་བ་ལ་སོགས་ལ་དམིགས་པའི་ཕྱིར། དེ་དག་མྱོང་བར་འགྱུར་ལ། འདོད་ན། གཞན་གྱི་སྡུག་བསྔལ་ཉམས་སུ་མྱོང་བར་མཚུངས་པས་ན། རྣལ་འབྱོར་པ་དེ་ཡང་སྡུག་བསྔལ་ཅན་དེ་བཞིན་དུ་གདུང་བར་འགྱུར་རོ། །

			དེ་ལ་གཞན་དག་ན་རེ། 

			གལ་ཏེ་ཡུལ་དབང་འདུས་མེད་པས། །

			དེ་ལས་བྱུང་བའི་སྡུག་བསྔལ་ནི། །

			དེ་དག་ལ་ནི་སྐྱེ་མིན་ན། །

			སྡུག་བསྔལ་སྐྱེས་པར་རང་ཉིད་ནི། །

			སྡུག་བསྔལ་མྱོང་མིན་འོན་ཀྱང་ནི། །

			སྡུག་བསྔལ་ཤེས་པ་སྐྱེས་པ་ཡིན། །

			ཅེས་སྨོས་ཏེ། གལ་ཏེ། རྣལ་འབྱོར་མངོན་སུམ་གྱི་རྒྱུར་སྡུག་བསྔལ་གྱི་རྒྱུ་ཡུལ་དབང་འདུས་པ་མེད་པས་དེ་ལས་བྱུང་བའི་སྡུག་བསྔལ་ནི་སྐྱེ་བ་མིན་ཅེ་ན། ཁྱེད་ལ་སྡུག་བསྔལ་རང་རྒྱུད་ལ་སྐྱེས་པར་གྱུར་པ་ཉིད་ནི་སྡུག་བསྔལ་མྱོང་བའི་སྒྲུབ་བྱེད་མ་ཡིན་གྱི། འོན་ཀྱང་ནི་སྡུག་བསྔལ་ལ་མངོན་སུམ་དུ་དམིགས་པའི་ཤེས་པ་སྐྱེས་པ་ཙམ་གྱིས་སྡུག་བསྔལ་མྱོང་བ་ཡིན་ཅེས་འདོད་པའི་ཕྱིར། དེ་ལྟར་ན་རྣལ་འབྱོར་པ་ཆོས་ཅན། གཞན་གྱི་སྡུག་བསྔལ་མྱོང་བར་ཐལ། གཞན་གྱི་སྡུག་བསྔལ་ལ་དམིགས་པའི་ཤེས་པ་སྐྱེས་པའི་ཕྱིར་ཞེས་པའི་ཐལ་བ་སོང་འདུག་པ་ཡིན་ནོ། །

			གསུམ་པ་རང་ལ་(༣༧༡བ)མཚུངས་པ་སྤང་བ་ནི། 

			སྡུག་བསྔལ་ལ་སོགས་མྱོང་མིན་པར། །

			གདུང་དང་ཕན་འདོགས་རྒྱུ་མ་ཡིན། །

			གང་ཚེ་རང་ཉིད་སྡུག་བསྔལ་གྱི། །

			རང་གི་ངོ་བོར་སྣང་བ་ནི། །

			གདུང་ཡིན་དེ་དམིགས་ཤེས་ཡིན་པ། །

			དེ་ཚེ་དེ་ལྟར་ཐལ་མི་འགྱུར། །

			ཞེས་སྨོས་ཏེ། ཁྱེད་ལའང་ཉེས་པ་དེ་མཚུངས་སོ་ཞེ་ན། གང་གི་ཚེ་བློ་རང་ཉིད་སྡུག་བསྔལ་གྱི་རང་གི་ངོ་བོར་སྣང་ཞིང་སྐྱེས་པ་ནི་གདུང་བ་ཡིན་ལ། སྡུག་བསྔལ་དེ་དམིགས་པའི་ཤེས་པ་ཡིན་པ་དེའི་ཚེ་ཁོ་བོས་ཁྱེད་ལ་བཀོད་པ་དེ་ལྟར་སྡུག་བསྔལ་མྱོང་བ་ཐལ་བར་མི་འགྱུར་ཏེ། སྡུག་བསྔལ་ལ་དམིགས་པའི་ཤེས་པ་སྐྱེས་པ་ཙམ་གྱིས་སྡུག་བསྔལ་དང་བདེ་བ་ལ་སོགས་པ་མྱོང་བ་མིན་པར་ཁས་ལེན་པ་དེའི་ཚེ་རྣལ་འབྱོར་པའི་ལུས་སེམས་ལ་གདུང་བ་དང་ཕན་འདོགས་པའི་རྒྱུ་མ་ཡིན་པའི་ཕྱིར། 

			བཞི་པ་དོན་བསྡུ་བ་ནི། 

			དེས་ན་ཤེས་པ་ཐམས་ཅད་ཀྱིས། །

			དམིགས་མྱོང་དག་ནི་ཐ་དད་ཡིན། །

			དོན་དང་འདྲ་བ་དམིགས་པ་སྟེ། །

			རང་ཉིད་གསལ་བ་བདག་མྱོང་ཡིན། །

			ཅེས་སྨོས་ཏེ། དམིགས་པ་ལ་མྱོང་བས་མ་ཁྱབ་པ་དེས་ན་ཤེས་པ་ཐམས་ཅད་ཀྱི་དམིགས་མྱོང་དག་ནི་ཐ་དད་པ་ཡིན་ཏེ། སྤྱི་རིགས་ནས་དོན་གང་དང་གང་གི་རྣམ་པ་འདྲ་བར་སྐྱེས་པ་ནི་དོན་དེ་དང་དེ་དམིགས་པ་ཡིན་ལ། རང་ཉིད་མྱོང་བྱའི་ངོ་བོར་གསལ་བར་སྐྱེས་པ་ནི་བདག་ཉིད་མྱོང་བ་ཡིན་པར་འཇོག་པའི་ཕྱིར། 

			བཞི་པ་བློ་མངོན་སུམ་མིན་ན་རྟགས་ལས་རྟོགས་པར་ཐལ་བ་ལ། ཐལ་བ་དགོད། དོན་གསལ་བ་རྟགས་མིན། མི་གསལ་བ་རྟགས་མིན། བློ་དང་གཅིག་པའི་ཆོས་རྟགས་མིན། བློ་དང་ཐ་དད་པ་རྟགས་མིན། རྟགས་སྲིད་ཀྱང་མི་འཐད་པའོ། །

			དང་པོ་ནི། 

			གཞན་ཡང་མངོན་སུམ་མེད་པ་ན། །

			བློ་ནི་རྟགས་(༣༧༢ན)ལས་རྟོགས་པར་འགྱུར། །

			དེ་ཡང་དབང་པོ་དོན་ནམ་བློ། །

			ཡང་ན་ཡིད་བྱེད་སྔ་མར་འགྱུར། །

			རྒྱུ་འབྲས་ཚོགས་པ་འདི་དག་ལས། །

			འབྲེལ་བ་ཅན་གཞན་ཡོད་མིན་ཏེ། །

			ནུས་པ་མཐོང་བ་མེད་ཕྱིར་རོ། །

			དེ་ལ་འཁྲུལ་ཕྱིར་དབང་པོ་མིན། །

			དོན་ཡང་དེ་བཞིན་བློ་ཡིད་བྱེད། །

			ཤེས་ཡིན་དེ་ཡང་མ་གྲུབ་ཉིད། །

			མ་གྲུབ་པ་ནི་རྟགས་ཉིད་མིན། །

			ཅེས་སྨོས་ཏེ། གཞན་ཡང་། སྐྱེས་བུ་ལྷ་སྦྱིན་ཆོས་ཅན། རང་རྒྱུད་ཀྱི་བློ་ནི་རྟགས་ལས་རྟོགས་དགོས་པར་འགྱུར་ཏེ། རང་རྒྱུད་ལ་རང་བློ་འཇལ་བྱེད་ཀྱི་མངོན་སུམ་མེད་པའི་ཕྱིར་ནའོ། །འདོད་ན། རང་ངོར་རང་བློ་བསྒྲུབ་པའི་གཏན་ཚིགས་དེ་ཡང་བདག་རྐྱེན་དབང་པོའམ་དམིགས་རྐྱེན་དོན་ནམ་བློ་རང་ཉིད་དམ། ཡང་ན་ཡིད་ལ་བྱེད་པ་སྔ་མར་འགྱུར་ཏེ། བློའི་རྒྱུ་དང་འབྲས་བུའི་ཚོགས་པ་ནི་འདི་དག་ལས་རང་བློ་ལ་འབྲེལ་པ་ཅན་གྱི་ཆོས་གཞན་ཡོད་པ་མ་ཡིན་པའི་ཕྱིར་ཏེ། བློ་དང་འབྲེལ་པ་མེད་པ་ལ་རང་ངོར་རང་བློ་བསྒྲུབ་པའི་ནུས་པ་མཐོང་བ་མེད་པའི་ཕྱིར་རོ། །རྟགས་དེ་ལ་རེ་ཞིག་དབང་པོ་ནི་རང་བློའི་སྒྲུབ་བྱེད་མིན་ཏེ། ཁྱབ་པ་འཁྲུལ་པའི་ཕྱིར། 

			ལྷ་དབང་བློས། གཉིད་དང་བརྒྱལ་བ་ལ་སོགས་པ་ན་བློ་མེད་པའི་ཕྱིར། ཞེས་སོ། །

			རྒྱན་ནི། 

			དབང་པོ་ནི་བློའི་རྒྱུ་ཡིན་པས་ཁས་བླངས་པས་རྟགས་འཁྲུལ་བར་ཡང་ཁས་བླང་དགོས་སོ། །ཞེས་གསུངས། 

			དམིགས་རྐྱེན་དོན་དེ་ཡང་དབང་པོ་དེ་བཞིན་དུ་རང་བློའི་སྒྲུབ་བྱེད་མིན་ཏེ། འཁྲུལ་པའི་ཕྱིར་དང་། བློ་རང་ཉིད་དང་ཡིད་བྱེད་སྔ་མ་ནི་ཤེས་པ་ཡིན་པ་ལ། དེ་ཡང་རང་ངོར་མ་གྲུབ་པ་ཉིད་ཡིན་པས་མ་གྲུབ་པ་ནི་རྟགས་ཀྱིས་བསྒྲུབ་པར་བྱ་བ་ཡིན་གྱི། སྒྲུབ་བྱེད་ཀྱི་རྟགས་ཉིད་མ་ཡིན་ནོ། །

			གཉིས་པ་དོན་(༣༧༢བ)གསལ་བ་རྟགས་མིན་པ་ནི། 

			གལ་ཏེ་དོན་གསལ་རྟགས་ཡིན་པར། །

			འདོད་ན་དེ་ཉིད་ཤེས་མིན་ནམ། །

			འདིས་ནི་གསལ་འགྱུར་དོན་གསལ་ཏེ། །

			གསལ་བ་ཉམས་སུ་མྱོང་མིན་ན། །

			དེ་ཡིས་གསལ་གྱུར་མི་ངེས་ཕྱིར། །

			ཞེས་སྨོས་ཏེ། གལ་ཏེ། དོན་གསལ་དེ་རང་བློ་བསྒྲུབ་པའི་རྟགས་ཡིན་པར་འདོད་དོ་ཞེ་ན། དོན་གསལ་བ་ཉིད་ཀྱང་གང་ཡིན། དོན་གསལ་བྱེད་ཀྱི་ཤེས་པའམ། འོན་ཏེ་བློས་གསལ་བར་བྱས་པའི་དོན་ཡིན། དང་པོ་ལྟར་ན་དེ་ཉིད་ཀྱང་ཤེས་པ་མ་ཡིན་ནམ། ཤེས་པ་ནི་རང་ངོར་བསྒྲུབ་བྱ་ཡིན་པས་རྟགས་སུ་མི་རུང་ངོ་། །ཤེས་པ་རང་ངོར་རྟགས་མིན་པའི་རིགས་པ་འདིས་ནི་བློས་གསལ་བར་གྱུར་པའི་དོན་རང་བློའི་སྒྲུབ་བྱེད་ཀྱི་རྟགས་ཡིན་པ་བསལ་བའི་བློ་རང་ཉིད་ཉམས་སུ་མྱོང་བ་མ་ཡིན་ན་དེ་ཡིས་གསལ་བར་གྱུར་པའི་དོན་མི་ངེས་དགོས་པའི་ཕྱིར། 

			དེ་ལ་གཞན་དག་ན་རེ། 

			འོན་ཏེ་གསལ་དེ་དོན་ཉིད་ཀྱི། །

			ཁྱད་པར་འགའ་ཞིག་ཡིན་འདོད་ན། །

			ཞེས་སྨོས་ཏེ། འོན་ཏེ། དོན་གསལ་བ་དེ་ཤེས་པའམ་བློས་གསལ་བའི་དོན་གང་རུང་མིན་གྱི། དོན་ཉིད་ཀྱི་ཁྱད་པར་སྔར་མི་གསལ་བ་ཕྱིས་གསལ་བ་འགའ་ཞིག་ཡིན་པར་འདོད་དོ་ཞེ་ན། 

			བཤད་པ། 

			སྐྱེ་བ་དང་ནི་འཇིག་མེད་པའི། །

			དོན་ལ་ཁྱད་པར་འགའ་ཡང་མེད། །

			དེ་འདོད་ན་ཡང་ཤེས་སོ་སོར། །

			སྐད་ཅིག་འཇིག་པར་ཐལ་བར་འགྱུར། །

			ཞེས་སྨོས་ཏེ། སྐྱེ་བ་དང་ནི་འཇིག་པ་མེད་པའི་ཕྱིར་ན། ཕྱི་རོལ་གྱི་དོན་ལ་སྔར་མི་གསལ་བ་ཕྱིས་གསལ་བའི་ཁྱད་པར་འགའ་ཡང་མེད་དོ། །ཅི་སྟེ། སྐྱེ་འཇིག་དེ་འདོད་ན་ཡང་དོན་སྐད་ཅིག་གིས་འཇིག་པར་ཐལ་བར་འགྱུར་ཏེ། རང་འཛིན་གྱི་ཤེས་པ་སྐད་ཅིག་མ་སོ་སོར་རིམ་(༣༧༣ན)ཅན་དུ་བསྐྱེད་པའི་ཕྱིར། 

			གསུམ་པ་དོན་མི་གསལ་བ་རྟགས་མིན་པ་ལ། རང་གིས་མཐོང་བའི་དོན་རྟགས་མིན། རང་གིས་མ་མཐོང་བའི་དོན་རྟགས་མིན་པའོ། །

			དང་པོ་ནི། 

			དེ་ཡང་ཤེས་པའམ་ཤེས་མ་གྱུར། །

			གལ་ཏེ་ཤེས་པ་རྟགས་ཡིན་ན། །

			ཤེས་པར་ཡོངས་སུ་བཅད་མེད་པར། །

			དེས་ཤེས་ཞེས་བྱ་དེ་གང་ལས། །

			ཤེས་གྱུར་ཉིད་དུ་བཅད་མེད་ཀྱང་། །

			དེ་ནི་ཇི་ལྟར་གོ་བྱེད་ཡིན། །

			ཅེས་སྨོས་ཏེ། གཞན་ཡང་། དོན་གྱི་ཁྱད་པར་དུ་འདོད་པ་དེ་ཡང་ཚད་མས་ཤེས་པའི་རྟགས་ཡིན་པའམ། ཤེས་པར་མ་གྱུར་པ་གཅིག་དོན་ཡིན་དང་། གལ་ཏེ། དོན་གྱི་ཁྱད་པར་ཚད་མས་ཤེས་པ་རྟགས་ཡིན་ནོ་ཞེ་ན། དོན་གྱི་ཁྱད་པར་ཚད་མ་དེས་ཤེས་པ་ཞེས་བྱ་བ་དེ་རང་བློ་སྒྲུབ་བྱེད་ཀྱི་རྟགས་གང་ལས་ཡིན་ཏེ། ཤེས་པར་ཡོངས་སུ་གྲུབ་པ་ཚད་མས་བཅད་དུ་མེད་པའི་ཕྱིར། གཉིས་པ་ལྟར་ན། ཚད་མས་ཤེས་པར་མ་གྱུར་པའི་དོན་གྱི་ཁྱད་པར་དེ་ནི་ཇི་ལྟར་རང་བློའི་གོ་བྱེད་ཡིན་ཏེ། ཚད་མས་ཤེས་པར་གྱུར་པ་ཉིད་དུ་བཅད་དུ་མེད་པའི་ཕྱིར། 

			གཉིས་པ་མ་མཐོང་བའི་དོན་རྟགས་མིན་པ་ནི། །

			མཐོང་བ་མཐོང་གྱུར་མིན་གཞན་གྱིས། །

			མཐོང་གྱུར་འགར་ཡང་མཐོང་གྱུར་མེད། །

			ཁྱད་པར་དེ་བཞིན་མཐོང་བ་ལའང་། །

			ཡོད་ཕྱིར་རང་བློ་རྟོགས་པར་འགྱུར། །

			དེ་ཕྱིར་རང་ཆོས་བལྟོས་མེད་ཅན། །

			དོན་ཆོས་ཡན་གར་བ་ལས་ནི། །

			བློ་ནི་རྗེས་སུ་དཔོག་མ་ཡིན། །

			ཅེས་སྨོས་ཏེ། གལ་ཏེ། དེའང་ཤེས་པའམ་ཤེས་མ་གྱུར། །ཅེས་པ་དེ་ལ་སྤྱིར་ཚད་མས་མཐོང་བ་ལྷ་སྦྱིན་རང་གིས་མཐོང་བར་གྱུར་པ་མ་ཡིན་པའི་དོན་གྱི་ཁྱད་པར་དེ་རང་བློའི་སྒྲུབ་བྱེད་དོ་ཞེ་ན། གཞན་མཆོད་སྦྱིན་གྱིས་མཐོང་བར་གྱུར་པ་ལའང་(༣༧༣བ)སྤྱིར་ཚད་མས་མཐོང་བར་གྱུར་པ་དང་། ལྷ་སྦྱིན་རང་ཉིད་ཀྱིས་འགར་ཡང་མཐོང་བར་གྱུར་པ་མེད་པའི་ཁྱད་པར་ནི་ཁྱོད་འདོད་པའི་གཏན་ཚིགས་དེ་བཞིན་ཡོད་པའི་ཕྱིར། དེས་ཀྱང་ལྷ་སྦྱིན་གྱི་རིག་བློ་རྟོགས་པར་འགྱུར་རོ། །རྒྱུ་མཚན་དེའི་ཕྱིར་བློ་རང་གི་ཆོས་ལ་བལྟོས་པ་མེད་པ་ཅན་གྱི་དོན་ཆོས་ཡན་གར་བ་ལས་ནི་ལྷ་སྦྱིན་གྱི་ངོར་རང་བློ་ནི་རྗེས་སུ་དཔོག་ནུས་པ་མ་ཡིན་ནོ། །

			བཞི་པ་བློ་དང་གཅིག་པའི་ཆོས་རྟགས་མིན་པ་ནི། 

			བློ་རྟགས་མངོན་སུམ་གང་ཡིན་པ། །

			རང་ཆོས་རང་བློ་ལས་གཞན་ཅི། །

			རྒྱུ་མཚུངས་པ་ལས་སྐྱེས་པ་དེ། །

			བློ་ལས་ཐ་དད་ག་ལས་ཡིན། །

			གཞན་སྐྱེ་དེ་ཡང་འཁྲུལ་པ་ཅན། །

			ཞེས་སྨོས་ཏེ། གལ་ཏེ། བློ་རང་གི་ཆོས་འགའ་ཞིག་རང་བློ་བསྒྲུབ་པའི་རྟགས་སོ་ཞེ་ན། མངོན་སུམ་གྱིས་འགྲུབ་པ་གང་ཡིན་པའི་བློ་རང་གི་ཆོས་དེ་རང་བློ་ལས་གཞན་ཅི་ཞིག་ཡིན་ཏེ་བློ་ཉིད་ཡིན་པར་ཐལ། བློ་དང་རྒྱུ་མཚུངས་པ་ལས་སྐྱེས་པའི་བློའི་ཆོས་དེ་བློ་ལས་རྫས་ཐ་དད་ག་ལས་ཡིན་ཏེ། རྫས་གཅིག་ཡིན་པའི་ཕྱིར་དང་། རྒྱུ་རྫས་གཞན་ལས་སྐྱེས་པ་དེ་ཡང་རང་བློ་བསྒྲུབ་པ་ལ་ཁྱབ་པ་འཁྲུལ་པ་ཅན་ཡིན་པའི་ཕྱིར། འདོད་ན། བློ་ཉིད་བསྒྲུབ་བྱ་ཡིན་པས་རྟགས་སུ་མི་རུང་ངོ་། །

			ལྔ་པ་བློ་དང་ཐ་དད་རྟགས་མིན་པ་ནི། 

			གཟུགས་སོགས་ཡུལ་ནི་ལྔ་པོ་དང་། །

			དབང་པོ་དང་ནི་དམིགས་པ་དག །

			མ་གཏོགས་དེ་ཡི་འབྲས་བུ་གཞན། །

			ཉེ་བར་མཚོན་པ་མ་ཡིན་ནོ། །

			དེ་ལ་གཉིས་ནི་དབང་པོ་འདས། །

			དོན་ལྔ་དག་ལ་གཟུགས་མཐོང་བས། །

			སྐྱེས་པ་གཞན་དུ་སྲིད་བྲལ་བ། །

			གང་ཡིན་གཅིག་ཀྱང་རྟོགས་པ་མེད། །

			དེ་ལྟར་ཤེས་མེད་གང་ཡིན་དེ། །

			རྟོགས་ཤེས་བྱ་བ་བབ་ཅོལ་ཡིན། །

			ཅེས་སྨོས་ཏེ། (༣༧༤ན)གལ་ཏེ། བློ་ལས་རྫས་ཐ་དད་པ་རྟགས་ཡིན་ནོ་ཞེ་ན། བློའི་འབྲས་བུའམ་ཚོགས་པ་གཅིག་གང་རུང་རྟགས་ཡིན་དགོས་པ་ལས་གཟུགས་སོགས་ཡུལ་ནི་ལྔ་པོ་དང་། དབང་པོ་ལྔ་པོ་དང་ནི་ཡུལ་དམིགས་པར་བྱེད་པའི་ཡུལ་ཅན་ཕྱི་མ་ལྔ་པོ་དག་ལས་མ་གཏོགས་པའི་རང་བློ་དེའི་འབྲས་བུ་གཞན་ནི་རང་བློ་ཉེ་བར་མཚོན་པའི་རྟགས་མ་ཡིན་ནོ། །དེ་བས་ན་དེ་དག་ལས་གང་རྟགས་ཡིན་པ་དྲིའོ། །ལྔ་ཚན་གསུམ་པོ་དེ་ལ་དབང་པོ་དང་ཡུལ་ཅན་གཉིས་ནི་ཆོས་ཅན། རང་བློ་བསྒྲུབ་པའི་རྟགས་མ་ཡིན་པར་ཐལ། དབང་པོ་ལས་འདས་པའི་ལྐོག་ཏུ་གྱུར་པ་ཡིན་པའི་ཕྱིར། དོན་ལྔ་པོ་དག་ལས་ཆོས་ཅན། རང་བློའི་སྒྲུབ་བྱེད་མིན་པར་ཐལ། གཟུགས་སོགས་མཐོང་བའི་བློ་ལས་སྐྱེས་པ་གཞན་དུ་སྲིད་པ་དང་བྲལ་བ་གང་ཡིན་གཅིག་ཀྱང་རྟོགས་པ་མེད་པའི་ཕྱིར། དེ་ལྟར་ན་འབྲེལ་པ་དང་རྟགས་རང་ཉིད་ཚད་མས་ཤེས་པ་མེད་པ་གང་ཡིན་པ་དེ་དག་རང་བློ་བསྒྲུབ་པའི་རྟགས་ཡང་དག་ཡིན་ནོ་ཞེས་བྱ་བ་བབ་ཅོལ་ཡིན་ནོ། །

			དྲུག་པ་རྟགས་སྲིད་ཀྱང་མི་འཐད་པ་ལ། འབྲེལ་པ་མེད་པས་རྟགས་སུ་མི་རུང་། འབྲེལ་པ་ཡོད་པ་དགག །འབྲེལ་པ་མངོན་སུམ་དུ་གྲུབ་པའི་རྟགས་མེད་པར་ཐལ། བློའི་གཟུང་དོན་རྟགས་མིན་པའོ། །

			དང་པོ་ནི། 

			རྟགས་ཡོད་ན་ཡང་དེ་དང་ནི། །

			ལྷན་ཅིག་འབྲེལ་བ་མཐོང་མེད་པར། །

			ཇི་ལྟར་རྟོགས་འགྱུར་རྟགས་དག་ནི། །

			མ་མཐོང་བ་ཡི་གསལ་བྱེད་མིན། །

			ཅེས་སྨོས་ཏེ། གལ་ཏེ། ལྔ་ཚན་གསུམ་པོ་དེར་མ་འདུས་པའི་རྟགས་གཞན་ཡོད་དོ་ཞེ་ན། རྟགས་གཞན་ཡོད་དུ་ཆུག་ན་ཡང་ལྔ་ཚན་གསུམ་པོ་དེར་མ་འདུས་པའི་རྟགས་དེ་དག་ནི་ཆོས་ཅན། མ་(༣༧༤བ)མཐོང་བའི་རང་བློའི་གསལ་བྱེད་དམ་སྒྲུབ་བྱེད་མིན་ཏེ། རང་བློ་དེ་དང་ལྷན་ཅིག་འབྲེལ་པ་མཐོང་བ་མེད་པར་ནི་ཇི་ལྟར་ན་རང་བློ་རྟོགས་ནུས་པར་འགྱུར་ཏེ་མི་འགྱུར་བའི་ཕྱིར་རོ། །

			གཉིས་པ་འབྲེལ་པ་ཡོད་པ་དགག་པ་ནི། 

			རྟགས་དེ་ཉིད་ལས་སྔར་དེ་ནི། །

			གྲུབ་པ་ཉིད་དུ་བརྗོད་ན་ནི། །

			དེ་ལ་ཡང་ནི་དཔེ་གཞན་ཞིག །

			བསྒྲུབ་བྱ་ཡིན་ཕྱིར་ཐུག་མེད་འགྱུར། །

			དེ་ཕྱིར་བློ་ལས་དོན་གྲུབ་ཀྱི། །

			དོན་ལས་ཇི་ལྟར་ཡང་དེ་མིན། །

			དེ་མ་གྲུབ་པར་དོན་རང་ཉིད། །

			རབ་ཏུ་གྲུབ་པ་མེད་ཕྱིར་རོ། །

			ཞེས་སྨོས་ཏེ། གལ་ཏེ། རང་བློ་བསྒྲུབ་པའི་རྟགས་དེ་ཉིད་ལས་སྔར་དཔེ་དེ་ནི་གཞན་རྒྱུད་ཀྱི་སྟེང་དུ་འབྲེལ་པ་གྲུབ་པ་ཉིད་དུ་བརྗོད་དོ་ཞེ་ན། གཞན་རྒྱུད་ལ་བློ་གྲུབ་པའི་ཚད་མ་དེ་ལ་ཡང་ནི་རྟགས་དང་དཔེ་གཞན་ཞིག་གིས་བསྒྲུབ་པར་བྱ་བ་ཡིན་ལ། དེ་ཡང་རྟགས་དང་དཔེ་གཞན་གྱིས་བསྒྲུབ་དགོས་པའི་ཕྱིར་རྟགས་དང་དཔེ་ཐུག་པ་མེད་པར་འགྱུར་རོ། །རྟགས་ཆོས་ལ་འབྲེལ་པ་མེད་པ་དེའི་ཕྱིར་བློ་ལས་ཡུལ་གྱི་དོན་གྲུབ་ཀྱི་ཡུལ་གྱི་དོན་ལས་ཇི་ལྟར་ཡང་རང་རྒྱུད་ལ་བློ་དེ་བསྒྲུབ་ནུས་པ་མ་ཡིན་ཏེ། བློ་དེ་མ་གྲུབ་པར་ཡུལ་གྱི་དོན་རང་ཉིད་རབ་ཏུ་གྲུབ་པ་མེད་པའི་ཕྱིར་རོ། 

			གསུམ་པ་འབྲེལ་པ་མངོན་སུམ་དུ་གྲུབ་པའི་རྟགས་མེད་པར་ཐལ་བ་ནི། 

			མངོན་སུམ་བློ་དང་དེ་ལས་ནི། །

			བརྗོད་དང་གཡོ་འགུལ་སོགས་མཐོང་ནས། །

			གཞན་སེམས་རྗེས་དཔག་མི་འགྱུར་ཏེ། །

			བདག་ལ་འབྲེལ་པ་མཐོང་མེད་ཕྱིར། །

			ཞེས་སྨོས་ཏེ། མངོན་སུམ་གྱིས་བདག་རྒྱུད་ལ་བློ་དང་དེ་ལས་སྐྱེས་པའི་ངག་སྨྲ་བརྗོད་དང་ལུས་གཡོ་འགུལ་ལ་སོགས་པ་མཐོང་བར་བྱས་ནས་གཞན་རྒྱུད་ལ་སེམས་ཡོད་པ་རྗེས་སུ་དཔག་ནུས་པར་མི་འགྱུར་བར་ཐལ། བདག་རྒྱུད་ལ་དེ་འདྲ་བའི་(༣༧༥ན)འབྲེལ་པ་ཚད་མས་མཐོང་བ་མེད་པའི་ཕྱིར། 

			བཞི་པ་བློའི་གཟུང་དོན་རྟགས་མིན་པ་ནི། 

			ཡིད་ཀྱི་བློ་ལ་དོན་གྱི་རྟགས། །

			རབ་ཏུ་གྲུབ་པ་ཡོད་མིན་ཕྱིར། །

			ཞེས་སྨོས་ཏེ། གལ་ཏེ། བློའི་གཟུང་དོན་དེ་རང་བློ་བསྒྲུབ་པའི་རྟགས་སོ་ཞེ་ན། ཡིད་ཀྱི་བློ་བསྒྲུབ་པ་ལ་གཟུང་དོན་གྱི་རྟགས་དོན་མེད་པར་ཐལ། ཡིད་བློ་ནི་བག་ཆགས་ཙམ་ལས་བྱུང་བས་གཟུང་དོན་རབ་ཏུ་གྲུབ་པ་ཡོད་པ་མིན་པའི་ཕྱིར་རོ། །

			ལྔ་པ་རང་མི་གསལ་ན་གཞན་གསལ་བར་མི་འགྲུབ་པ་ལ། འགོག་བྱེད་ཀྱི་རིགས་པ་དངོས། ཡུལ་མི་གསལ་བའི་རྩོད་སྤང་། རང་གསལ་ན་ཡུལ་གསལ་བར་རིགས། རང་མི་གསལ་ན་ཧ་ཅང་ཐལ་བའོ། །

			དང་པོ་ནི། 

			ཁྱོད་ཀྱི་བློ་ནི་བློ་གཞན་གྱིས། །

			ཇི་ལྟར་རབ་ཏུ་གསལ་བར་འགྱུར། །

			གསལ་མིན་བདག་ཏུ་མཚུངས་པའི་ཕྱིར། །

			གསལ་བྱ་གསལ་བྱེད་གང་ལས་ཡིན། །

			ཅེས་སྨོས་ཏེ། བློ་སྔ་མ་བློ་ཕྱི་མས་རིག་པར་སྨྲ་བ་ཁྱོད་ཀྱི་ལུགས་ལ་བློ་སྔ་མ་ནི་གཞན་གྱིས་ཇི་ལྟར་རབ་ཏུ་གསལ་བར་འགྱུར་ཏེ་མི་འཐད་པར་ཐལ། བློ་སྔ་ཕྱི་གཉིས་ཀ་རང་གསལ་མིན་པའི་བདག་ཉིད་དུ་མཚུངས་པའི་ཕྱིར་རོ། །དེའི་ཕྱིར་གསལ་བྱ་གསལ་བྱེད་གང་ལས་ཡིན་ཏེ་མི་འཐད་དོ། །

			གཉིས་པ་ཡུལ་མི་གསལ་བའི་རྩོད་སྤང་ནི། 

			ཡུལ་ནི་ཇི་ལྟར་གསལ་བ་ཡིན། །

			གསལ་ལ་ངོ་བོ་འཕོ་ཕྱིར་རོ། །

			གསལ་དེའང་དེ་ཡི་ངོ་བོ་ཉིད། །

			རང་ཉིད་རབ་ཏུ་གསལ་བ་ཡིན། །

			དེ་ལྟར་བློ་ལ་བློ་འདོད་ན། །

			བློ་ནི་རང་ཉིད་རིག་པར་གྲུབ། །

			དེ་ལྟར་མིན་ན་ཡུལ་ཀྱང་ནི། །

			བློ་དང་ལྷན་གཅིག་ཆོས་མཚུངས་ཉིད། །

			ཅེས་སྨོས་ཏེ། གལ་ཏེ། གཟུགས་ལ་སོགས་པའི་ཡུལ་ནི་ཇི་ལྟར་གསལ་བ་ཡིན་ཏེ། རང་མི་གསལ་བའི་ཕྱིར་ཞེ་ན། གཟུགས་སོགས་ཆོས་ཅན། རང་གི་གསལ་བྱེད་(༣༧༥བ)ལ་གསལ་བ་ཡིན་ཏེ། དེ་ལ་རང་གི་ངོ་བོའམ་རྣམ་པ་འཕོ་བའི་ཕྱིར། དེ་ཙམ་གྱིས་གཟུགས་སོགས་གསལ་ཞེས་བརྗོད་པ་ཡིན་ནོ། །དེས་ན་གཟུགས་སོགས་ཀྱི་རྣམ་པ་གསལ་བའི་དབང་ཤེས་དེ་རང་གསལ་བྱེད་དེའི་ངོ་བོ་ཉིད་དུ་སྐྱེས་པའི་ཕྱིར་རང་ཉིད་རབ་ཏུ་གསལ་བ་ཡིན་ནོ། །བློ་ལ་ཡུལ་གྱི་རྣམ་པ་སྣང་བ་དེ་ལྟར་བློ་ཕྱི་མ་ལ་བློ་སྔ་མའི་རྣམ་པ་སྣང་བར་འདོད་ན་བློ་ཕྱི་མ་ནི་རང་ཉིད་རིགས་པར་གྲུབ་སྟེ། བློ་སྔ་མའི་རྣམ་པ་སྣང་བའི་ཕྱིར་དང་། བློ་ཕྱི་མ་དེ་རང་ཉིད་གསལ་བ་དེ་ལྟར་མིན་ན་ཡང་བློ་གསལ་བར་བྱེད་ན་ཡུལ་གཟུགས་སོགས་ཀྱང་ནི་ཆོས་ཅན། བློ་དང་ལྷན་ཅིག་བློའི་གསལ་བྱེད་དུ་ཆོས་མཚུངས་པ་ཉིད་དུ་ཐལ། རང་མི་གསལ་ཀྱང་གསལ་བྱེད་དུ་མི་འགལ་བའི་ཕྱིར། 

			གསུམ་པ་རང་གསལ་ན་ཡུལ་གསལ་བར་རིགས་པ་ནི། 

			དེ་ཕྱིར་ངེད་ཀྱི་བློ་རང་ཉིད། །

			གསལ་བའི་ངོ་བོ་རབ་གསལ་ཞིང་། །

			གཞན་དེར་ངོ་བོ་འཕོ་བ་ཡིས། །

			གསལ་བ་ན་ནི་རབ་གསལ་ཉིད། །

			འདྲ་བ་ཡིན་ཀྱང་དེ་ཡིས་ནི། །

			བློ་གཞན་རབ་ཏུ་གསལ་མི་འདོད། །

			རང་ཉིད་རབ་ཏུ་གསལ་ཕྱིར་དོན། །

			དེ་ཡི་ངོ་བོས་རབ་གསལ་ཡིན། །

			དཔེར་སྒྲོན་གཉིས་བཞིན་མར་མེ་དང་། །

			བུམ་པ་དག་ཀྱང་དེར་བརྟེན་ནས། །

			གསལ་བྱ་གསལ་བྱེད་ངོ་བོ་ཡིས། །

			ཐ་སྙད་རབ་ཏུ་རྒྱས་པར་བྱེད། །

			ཅེས་སྨོས་ཏེ། རང་གསལ་མིན་ན་གཞན་གྱི་གསལ་བྱེད་དུ་མི་རིགས་པ་དེའི་ཕྱིར། ངེད་ཀྱི་ལུགས་ལ་བློ་ནི་ཤེས་པ་གཞན་གྱིས་གསལ་བར་བྱ་དགོས་པ་མ་ཡིན་ཏེ། བློ་རང་ཉིད་གསལ་བའི་ངོ་བོར་སྐྱེས་པས་ཡུལ་རབ་ཏུ་གསལ་བ་ཡིན་ཅིང་། གཞན་གཟུགས་ལ་སོགས་པའི་ཡུལ་ནི་རང་འཛིན་དེར་རང་གི་ངོ་བོའམ་རྣམ་པ་འཕོ་བ་ཡིས་གསལ་བར་སྣང་བ་ན་ནི་རབ་ཏུ་གསལ་བ་ཉིད་ཅེས་ཐ་སྙད་བྱས་པ་ཡིན་ནོ། །དེས་ན་བློ་སྔ་ཕྱི་གཉིས་(༣༧༦ན)འདྲ་བ་ཡིན་ཀྱང་། བློ་ཕྱི་མ་དེ་ཡིས་ནི་བློ་གཞན་སྔ་མ་རབ་ཏུ་གསལ་བར་མི་འདོད་དེ། བློ་སྔ་མ་རང་ཉིད་རབ་ཏུ་གསལ་བར་སྐྱེས་ཟིན་པའི་ཕྱིར་དང་། དེའི་དབང་གིས་ཡུལ་གྱི་དོན་དེའི་ངོ་བོའམ་རྣམ་པ་རབ་ཏུ་གསལ་བར་སྣང་བ་ཡིན་པའི་ཕྱིར། དཔེར་ན། སྒྲོན་མེ་གཉིས་འདྲ་ཡང་ཕན་ཚུན་གསལ་བྱེད་མིན་པ་བཞིན་ནོ། །དེའི་ཕྱིར། མར་མེ་རང་གསལ་ཡིན་པ་དང་། བུམ་པ་དག་ཀྱང་རང་གསལ་མིན་པ་དེར་བརྟེན་ནས་གསལ་བྱ་གསལ་བྱེད་ཀྱི་ངོ་བོ་ཡིས་ཐ་སྙད་རབ་ཏུ་རྒྱས་པར་བྱེད་དོ། །

			བཞི་པ་རང་མི་གསལ་ན་ཧ་ཅང་ཐལ་བ་ནི། 

			ཡུལ་དང་དབང་པོ་ཙམ་གྱིས་ནི། །

			མཐོང་ཞེས་བྱ་བར་ངེས་མ་ཡིན། །

			དེས་ན་གང་ལས་འདིར་འགྱུར་བ། །

			གཞན་དེའང་མཐོང་བར་གདོན་མི་ཟ། །

			ཞེས་སྨོས་ཏེ། བློ་ཤེས་པ་གཞན་གྱིས་མྱོང་བར་འདོད་པའི་རྒོལ་བ་ཆོས་ཅན། རྒྱུ་མཚན་གང་ལས་བློ་རང་གསལ་མིན་པ་འདིར་འགྱུར་བ་ཅི་སྟེ་ཡིན། བློ་རང་གསལ་བ་མ་ཡིན་ན་ཡུལ་དང་དབང་པོ་ཙམ་གྱིས་ནི་གསལ་བར་མཐོང་ངོ་ཞེས་བྱ་བར་ངེས་པ་མ་ཡིན་པ་དེས་ནའོ། །དེའི་ཕྱིར།་གཟུགས་མཐོང་བར་ངེས་པའི་བློ་ཆོས་ཅན། གཟུགས་མཐོང་བར་ངེས་པ་ན་གཞན་གཟུགས་འཛིན་པའི་བློ་དེའང་མཐོང་བར་གདོན་མི་ཟ་བར་ཐལ། གཟུགས་མཐོང་ངོ་ཞེས་ཡང་དག་པར་ངེས་པའི་ཕྱིར། དེ་ཡང་རང་རིག་པ་ལས་ཡིན་ནོ། །

			བཞི་པ་སླར་ཡང་དྲན་པའི་རྟགས་ལས་རང་རིག་པར་བསྒྲུབ་པ་ལ། སྒྲུབ་བྱེད་དངོས། དེ་ལ་རྩོད་པ་སྤང་བའོ། །

			དང་པོ་ནི། 

			དྲན་པ་ལས་ཀྱང་བདག་རིག་གྲུབ། །

			ཅེས་སྨོས་ཏེ། ཡུལ་ཤེས་པ་དང་དེ་ཤེས་པས་རང་རིག་གྲུབ་པར་མ་ཟད། དུས་ཕྱིས་དྲན་པ་ལས་ཀྱང་ཆོས་ཅན། བདག་རིག་གྲུབ་སྟེ། སྔར་གཟུང་བའི་དོན་ཕྱིས་དྲན་པའི་ཕྱིར། (༣༧༦བ)

			གཉིས་པ་དེ་ལ་རྩོད་པ་སྤང་བ་ལ། རྩོད་པ་དང་། དེའི་ལན་གཉིས། 

			དང་པོ་ནི། 

			ཤེས་པ་གཞན་གྱིས་རིག་ན་ནི། །

			ཞེས་སྨོས་ཏེ། གལ་ཏེ། དྲན་པ་ལས་མྱོང་བ་ཙམ་ནི་གྲུབ་མོད། རང་རིག་པ་ནི་མིན་ཏེ། ཕྱིས་ཀྱི་ཤེས་པ་གཞན་གྱིས་རིག་པ་ལས་དྲན་པ་སྐྱེ་བ་ཡིན་ནོ་ཞེ་ན་ནི། 

			གཉིས་པ་དེའི་ལན་ལ། ཡི་གེ་རིང་སོགས་མི་འཛིན་པར་ཐལ་བ། ཤེས་པ་དུ་མ་ཅིག་ཅར་སྐྱེ་བ་མི་འཐད་པའོ། །

			དང་པོ་ལ། བློ་གཅིག་གིས་ཡི་གེ་རིང་སོགས་འཛིན་པ་མི་འཐད། བློ་དུ་མས་ཡི་གེ་རིང་སོགས་འཛིན་པ་མི་འཐད། དུ་མ་སྤེལ་ནས་ཀྱང་འཛིན་པ་མི་འཐད་པའོ། །

			དང་པོ་ལ། ཐལ་བ་དགོད། སྔ་མ་མཐའི་བར་དུ་གནས་པ་དགག །ཡི་གེ་གཅིག་སྐྱེས་པ་ལའང་མཚུངས་པའོ། །

			དང་པོ་ནི། 

			རིང་སོགས་འཛིན་པར་མི་འགྱུར་ཏེ། །

			ཡུན་རིང་གནས་པ་མེད་ཕྱིར་རོ། །

			གནས་ན་གོ་རིམ་མེད་པས་ན། །

			བློ་ལ་ཅིག་ཅར་སྣང་བའི་ཕྱིར། །

			ཡི་གེ་རིམ་མེད་རིང་མི་འགྱུར། །

			ཕན་ཚུན་འདྲེ་བ་མེད་པ་ཡི། །

			ཡིག་ཆ་རིམ་ལྡན་ཇི་ལྟར་ན། །

			རིམ་མེད་པར་ནི་སྐྱེད་པར་བྱེད། །

			ཅེས་སྨོས་ཏེ། ཡི་གེ་རིང་པོ་སོགས་འཛིན་པ་ན་ཉན་ཤེས་གཅིག་གིས་འཛིན་ནམ། འོན་ཏེ་དུ་མས་འཛིན་གྲང་། དང་པོ་ལྟར་ན་ཉན་ཤེས་སྐད་ཅིག་མ་གཅིག་ཆོས་ཅན། ཡི་གེ་རིང་པོ་དང་ཤིན་ཏུ་རིང་པོ་སོགས་འཛིན་ཅིང་དྲན་པར་མི་འགྱུར་ཏེ། ཡི་གེ་རིང་པོ་རྫོགས་པའི་ཡུན་རིང་པོ་དེ་ཙམ་དུ་གནས་པ་མེད་པའི་ཕྱིར་རོ། །གལ་ཏེ། ཉན་ཤེས་སྐད་ཅིག་མ་དེས་ཡི་གེ་རིང་པོའི་ཆ་ཤས་རྫོགས་པའི་བར་གནས་ནས་འཛིན་ན་ཡང་ཡི་གེ་རིང་པོ་དེ་སྔ་ཕྱིའི་རིམ་པ་མེད་ཅིང་རིང་པོར་མི་འགྱུར་བར་ཐལ། ཡི་གེ་རིང་པོའི་ཆ་ཤས་རྣམས་གོ་རིམ་བཞིན་དུ་འབྱུང་བ་མེད་པས་ནའོ། །མ་གྲུབ་ན། དེར་ཐལ། བློ་ཉན་(༣༧༧ན)ཤེས་སྐད་ཅིག་མ་ལ་ཅིག་ཅར་དུ་སྣང་བའི་ཕྱིར་རོ། །ཐལ་བ་ལས་ཡི་གེ་རིང་པོ་ཆོས་ཅན། ཇི་ལྟར་ན་སྐད་ཅིག་སྔ་ཕྱིའི་རིམ་པ་མེད་པའི་ཉན་ཤེས་ན་སྐྱེད་པར་བྱེད་དོ། །ཕན་ཚུན་འདྲ་བ་མེད་པའི་ཡི་གེ་ཆ་ཤས་སྔ་ཕྱིའི་རིམ་པ་དང་ལྡན་པ་ཡིན་པའི་ཕྱིར། །

			གཉིས་པ་སྔ་མ་མཐའི་བར་དུ་གནས་པ་དགག་པ་ནི། 

			སྔ་མ་མཐའ་ཡི་བར་གནས་ནི། །

			འོག་ཏུ་སྒྲ་ནི་འཕེལ་བར་འགྱུར། །

			རིམ་མིན་འཛིན་ཕྱིར་ཐ་མར་ནི། །

			རིམ་ལྡན་བློ་ཡང་མེད་པར་འགྱུར། །

			དེ་འོག་ཡུལ་ནི་གནས་མེད་ཕྱིར། །

			བློ་ནི་རང་ཉིད་གནས་མ་ཡིན། །

			རང་ཉིད་གནས་ན་ཕྱིས་ཀྱང་དེ། །

			མི་འཇིག་ཁྱད་པར་མེད་ཕྱིར་རོ། །

			ཞེས་སྨོས་ཏེ། གལ་ཏེ། གཏན་ཚིགས་མ་གྲུབ་སྟེ། ཡི་གེའི་ཆ་སྔ་མ་དེ་ཆ་ཐ་མའི་བར་ཏུ་གནས་སོ་ཞེ་ན། དེ་ལྟ་ན་ཡེ་གེའི་ཆ་ཤས་དང་པོའི་འོག་ཏུ་སྒྲ་སྔ་མ་སྔ་མ་ལས་ཕྱི་མ་ཕྱི་མ་ནི་ཆེན་པོར་འཕེལ་བར་འགྱུར་ཏེ། སྒྲའི་སྐད་ཅིག་ཕྱི་མ་ཕྱི་མ་རྣམས་ཀྱི་སྟེང་དུ་སྔ་མ་སྔ་མ་རྣམས་ཀྱང་མ་འགགས་པར་གནས་པའི་ཕྱིར། གཞན་ཡང་། ཡི་གེ་རིང་པོའི་ཆ་ཤས་རྣམས་ཉན་ཤེས་སྐད་ཅིག་མ་གཅིག་གིས་རིམ་མིན་ཅིག་ཅར་དུ་འཛིན་པའི་ཕྱིར་ན་ཡི་གེའི་ཆ་ཤས་དང་པོ་ནས་ཐ་མའི་བར་ནི་རིམ་ལྡན་དུ་འཛིན་པའི་བློ་ཡང་མེད་པར་འགྱུར་རོ། །གལ་ཏེ། དང་པོར་སྐྱེས་པའི་ཉན་ཤས་དེ་ཉིད་ཡི་གེ་རིང་པོ་མ་རྫོགས་ཀྱི་བར་དུ་གནས་སོ་ཞེ་ན། ཡི་གེ་རིང་པོའི་ཆ་ཤས་སྔ་མ་ཐོས་པ་དེའི་འོག་ཏུ་ཆ་ཤས་ཕྱི་མ་ཐོས་པའི་ཚེ་ཡུལ་ཆ་ཤས་སྔ་མ་ནི་གནས་པ་མེད་པའི་ཕྱིར་ན། དེ་ཐོས་པའི་བློ་ནི་རང་ཉིད་གནས་པ་མ་ཡིན་ཏེ། སྒྲ་མེད་ཀྱང་དེ་ཐོས་པའི་བློ་རང་ཉིད་གནས་ན་ཕྱིས་ཀྱང་སྒྲ་ཐོས་པའི་བློ་དེ་གནས་དགོས་པའི་ཕྱིར་ཏེ། སྒྲ་ཐོས་ཁའི་བློ་སྔ་ཕྱི་མི་འཇིག་པར་ཁྱད་པར་མེད་པའི་ཕྱིར་རོ། །(༣༧༧བ)

			གསུམ་པ་ཡི་གེ་གཅིག་སྐྱེས་པ་ལའང་མཚུངས་པ་ནི། 

			ཡི་གེ་རིམ་མེད་ཅིག་ཅར་ནི། །

			སྐྱེས་པ་ལའང་སྐྱོན་འདི་ཡོད། །

			ལན་གཅིག་བརྩལ་སྐྱེས་ཕྱིར་རྩོལ་བ། །

			ཕྱི་མ་ཕྱི་མའང་དོན་མེད་འགྱུར། །

			ཡི་གེ་རྣམས་ནི་གསལ་བ་ཡང་། །

			སྐྱོན་འདི་རྗེས་སུ་གནས་པ་ཉིད། །

			ཅེས་སྨོས་ཏེ། གལ་ཏེ། ཡི་གེ་རིང་པོ་གཅིག་རིམ་པ་མེད་པར་ཅིག་ཅར་ནི་སྐྱེས་ནས་ཡུན་རིང་པོར་གནས་པ་ཡིན་ནོ་ཞེ་ན། དེ་ལྟར་འདོད་པ་ལ་ཡང་ཆོས་ཅན། སྐྱོན་ཡོད་དེ། ཡི་གེ་ཕྱིས་ཀྱང་མི་འཇིག་པར་ཐལ། སྔར་མི་འཇིག་པ་ཞེས་པའི་སྐྱོན་འདི་ཡོད་པའི་ཕྱིར། གཞན་ཡང་། ཡི་གེ་འདོན་པའི་རྩོལ་བ་ཕྱི་མ་ཕྱི་མའང་དོན་མེད་པར་འགྱུར་ཏེ། ལན་གཅིག་བརྩལ་བས་ཡི་གེའི་ཆ་ཐམས་ཅད་རྫོགས་པར་སྐྱེས་པའི་ཕྱིར། གལ་ཏེ། རྩོལ་བ་ཕྱི་མ་དོན་ཡོད་དེ། ལན་གཅིག་སྐྱེས་ཀྱང་ཡི་གེ་རྣམས་ནི་རིམ་གྱིས་གསལ་བར་བྱེད་པའི་ཕྱིར་ཞེ་ན། དེ་ལའང་རྩོལ་བ་ཕྱི་མ་དོན་མེད་པར་ཐལ། ལན་གཅིག་རྩོལ་བས་གསལ་ཟིན་པའི་ཕྱིར་ཏེ། གོ་རིམ་མེད་པའི་ཕྱིར་རོ་ཞེས་པའི་སྐྱོན་འདི་རྗེས་སུ་གནས་པ་ཉིད་དོ། །

			གཉིས་པ་བློ་དུ་མས་ཡི་གེ་རིང་སོགས་འཛིན་པ་མི་འཐད་པ་ནི། 

			དུ་མ་ཡིས་ནི་དེ་འཛིན་ན། །

			ཐ་མའི་བློ་གང་དེ་མྱོང་ལ། །

			དེ་ཡང་རིང་པོར་འཛིན་མིན་པ། །

			དེས་ན་རིང་བློ་དྲན་མི་འགྱུར། །

			ཞེས་སྨོས་ཏེ། གལ་ཏེ། ཉན་ཤེས་སྐད་ཅིག་མ་དུ་མ་ཡིས་ནི་ཡི་གེ་རིང་པོ་དེ་འཛིན་པས་ཉེས་པ་མེད་ཅེ་ན། འོ་ན་དེའི་ཚེ། ཡི་གེ་ཆ་ཤས་ཐ་མ་འཛིན་པའི་བློ་གང་ཡིན་པ་དེ་ཁོ་ན་ལ་མྱོང་བྱེད་ཡོད་ལ། དེ་ཡང་ཡི་གེ་རིང་པོ་འཛིན་པ་མ་ཡིན་པ་དེས་ན་ཡི་གེ་རིང་པོ་འཛིན་པའི་བློ་དྲན་པ་སྲིད་པར་མི་འགྱུར་རོ། །

			གསུམ་པ་དུ་མ་སྦྲེལ་ནས་འཛིན་པ་མི་འཐད་པ་ལ། (༣༧༨ན)ཐལ་བ་དངོས་དང་། དེའི་ལན་དགག་པའོ། །

			དང་པོ་ནི། 

			བློ་རྣམས་སོ་སོ་ཐ་དད་དུ། །

			མྱོང་ན་དེ་སྒྲ་ཐོས་པ་ནི། །

			ཆོད་པ་མེད་པར་སྣང་མི་འགྱུར། །

			སྦྱོར་བར་བྱེད་པའང་བསལ་བ་ཡིན། །

			ཅེས་སྨོས་ཏེ། གལ་ཏེ། ཡི་གེ་རིང་པོ་འཛིན་བློ་རྣམས་སྐད་ཅིག་སོ་སོ་ཐ་དད་དུ་མྱོང་བྱེད་རྫས་གཞན་རེ་རེ་སྤེལ་ནས་མྱོང་ངོ་ཞེ་ན། ཡི་གེ་རིང་པོ་དེའི་སྒྲ་ཐོས་པའི་ཉན་ཤེས་ནི་ཆོས་ཅན། ཡི་གེའི་ཆ་བར་ཆོད་པ་མེད་པར་སྣང་བར་མི་འགྱུར་ཏེ། སྐད་ཅིག་སྔ་ཕྱིའི་བར་དུ་མྱོང་བྱེད་རྫས་གཞན་རེ་རེས་ཆོད་པའི་ཕྱིར། གལ་ཏེ། བར་ཆོད་པ་ཐོས་ན་ཡང་འཇུག་པ་མགྱོགས་པའི་ཕྱིར། བར་མ་ཆད་དུ་མཚམས་སྦྱོར་བར་བྱེད་དོ་ཞེ་ན། དེ་ཡང་མི་འཐད་དེ། དེ་ནི་གཞན་ལའང་མཚུངས་པ་ཡིན། ཅེས་པར་སྔར་བསལ་ཟིན་པ་ཡིན་ནོ། །

			གཞན་དག་ན་རེ། 

			གལ་ཏེ་ཆད་པ་མཐོང་ཡང་འདི། །

			རྣམ་ཆད་མེད་པར་འཁྲུལ་འགྱུར་ན། །

			ཐུང་ངུ་གཉིས་ནི་བརྗོད་ན་ཡང་། །

			རྣམ་ཆད་མེད་པར་འཁྲུལ་པར་འགྱུར། །

			ཞེས་སྨོས་ཏེ། གལ་ཏེ། ཉན་ཤེས་ཀྱིས་བར་ཆད་པ་མཐོང་ན་ཡང་འདི་འཇུག་པ་མགྱོགས་པས་བར་རྣམ་པར་ཆད་པ་མེད་པར་འཁྲུལ་པར་འགྱུར་རོ་ཞེ་ན། ཨ་ཨ་ཞེས་ཡི་གེ་ཐུང་ངུ་གཉིས་ནི་རིམ་ཅན་དུ་བརྗོད་པ་ཐོས་ན་ཡང་ཆོས་ཅན། རྣམ་ཆད་མེད་པར་གཅིག་ཏུ་འཁྲུལ་པར་འགྱུར་ཏེ། སྒྲ་ཐོས་པ་འཇུག་པ་མགྱོགས་པའི་ཕྱིར་སྙམ་དུ་དོགས་པའོ། །

			གཉིས་པ་དེའི་ལན་དགག་པ་ལ། དབང་ཤེས་ཀྱིས་སྦྱོར་བ་དགག །ཡིད་ཤེས་ཀྱིས་སྦྱོར་བ་དགག །བར་མ་ཆོད་པ་ལ་གནོད་པ་སྤང་། ཆོད་པའི་སྒྲུབ་བྱེད་དགག །དེས་རིགས་ཅན་གཞན་ཡང་ཁེགས། ངེས་ཤེས་དབང་ཤེས་སུ་མི་འཐད་པའོ། །

			དང་པོ་ལ། དབང་ཤེས་འཁྲུལ་པར་ཐལ་བ། ཡི་གེ་(༣༧༨བ)རིམ་གྱིས་རྟོགས་པའི་ཚུལ། དོན་བསྡུ་བའོ། །

			དང་པོ་ནི། 

			དབང་པོ་རྣམ་ཆད་མཐོང་ན་ཡང་། །

			དབང་པོ་ལས་ཆད་མེད་སྒྲོ་འདོགས། །

			མི་རུང་དབང་པོའི་བློ་རྣམས་ཀུན། །

			ཕྱིན་ཅི་ལོག་ཏུ་ཐལ་ཕྱིར་རོ། །

			ཞེས་སྨོས་ཏེ། དེ་ལྟར་རྣམ་ཆད་མེད་པར་གཅིག་ཏུ་འཁྲུལ་ན་འཁྲུལ་པ་དེ་དབང་ཤེས་སམ་དེ་ལས་གཞན་གང་ཡིན། དང་པོ་ལྟར་ན། དབང་པོའི་ཤེས་པས་བར་རྣམ་པར་ཆད་པར་མཐོང་ན་ཡང་དབང་པོའི་ཤེས་པ་ཉིད་ལས་བར་ཆད་མེད་པར་སྒྲོ་འདོགས་པ་མི་རུང་སྟེ། དེ་རུང་ན་ཡུལ་བར་མ་ཆད་པར་སྣང་བའི་བློ་རྣམས་ཀུན་ཕྱིན་ཅི་ལོག་ཏུ་ཐལ། བར་ཆད་པ་ལ་བར་མ་ཆད་དུ་སྣང་བའི་ཕྱིར་རོ། །

			གཉིས་པ་ཡི་གེ་རིམ་གྱིས་རྟོགས་པའི་ཚུལ་ནི། 

			ཡི་གེའི་བདག་ཉིད་ཀུན་མཐའ་ཡང་། །

			མིག་འཛུམ་ཚད་དུ་གནས་པ་ཡིན། །

			དེ་ཡང་རིམ་གྱིས་རྡུལ་ཕྲན་ནི། །

			དུ་མ་དག་དང་འབྲེལ་བས་རྫོགས། །

			རྡུལ་གཅིག་བསྒྲེས་དུས་ཆུང་བ་ཡིས། །

			མཐར་ཐུག་དུས་ཀྱང་སྐད་ཅིག་འདོད། །

			བློ་ཡང་སྐད་ཅིག་དེ་ཡི་ཕྱིར། །

			ཡི་གེ་རིམ་གྱིས་རྟོགས་པར་འགྱུར། །

			ཞེས་སྨོས་ཏེ། དེ་ལྟར་ན། ཡི་གེ་ནི་ཉན་ཤེས་ཀྱིས་རིམ་གྱིས་ཐོས་དགོས་ཏེ། ཡི་གེའི་བདག་ཉིད་ཀུན་གྱི་ཐུང་མཐའ་ཨ་ཐུང་ལྟ་བུ་ཡང་མིག་མྱུར་དུ་འཛུམ་པའི་ཡུན་ཚད་དུ་གནས་པ་ཡིན་ལ། མིག་འཛུམ་པ་དེ་ཡང་རིམ་གྱིས་རྡུལ་ཕྲན་ནི་རང་གི་གོས་ནས་གཞན་དུ་འཕོ་བའི་དུས་དུ་མ་དག་དང་འབྲེལ་བས་རྫོགས་པ་ཡིན་ནོ། །དེའི་ཚད་ཀྱང་རྡུལ་ཕྲ་རབ་གཅིག་རང་གི་གོས་ནས་གཞན་དུ་བསྒྲེས་པའི་དུས་ནི་དུས་ཆུང་བའི་མཐར་ཐུག་པ་ཡིན་ཅིང་། དུས་དེ་ཉིད་ཀྱང་སྐད་ཅིག་མར་འདོད་ལ། བློ་ཡང་སྐད་ཅིག་མར་འདོད་པ་དེའི་ཕྱིར། ཡི་གེ་ནི་ཉན་ཤེས་དུ་མས་རིམ་གྱིས་རྟོགས་པར་འགྱུར་བས་ཁྱོད་ལ་བར་ཆད་པར་སྣང་(༣༧༩ན)དགོས་སོ། །

			གསུམ་པ་དོན་བསྡུ་བ་ནི། 

			དེ་ཕྱིར་ཡི་གེ་གཟུགས་སོགས་ལ། །

			བློ་གཞན་གྱིས་ནི་ཆོད་ན་ཡང་། །

			ཆོད་པ་མེད་པར་སྣང་བ་ཅན། །

			ཐམས་ཅད་ལོག་པའི་དོན་ཅན་འགྱུར། །

			ཞེས་སྨོས་ཏེ། དེའི་ཕྱིར། ཡི་གེ་ཐོས་པའི་ཉན་ཤེས་དང་གཟུགས་སོགས་ལ་དམིགས་པའི་ཤེས་པ་ཐམས་ཅད་ཆོས་ཅན། ལོག་པའི་དོན་ཅན་དུ་འགྱུར་བར་ཐལ། རང་གི་སྐད་ཅིག་སྔ་ཕྱིའི་བར་དུ་མྱོང་བའི་བློ་གཞན་གྱིས་ནི་ཆོད་ན་ཡང་ཆོད་པ་མེད་པར་སྣང་བ་ཅན་ཡིན་པའི་ཕྱིར། 

			གཉིས་པ་ཡིད་ཤེས་ཀྱིས་མཚམས་སྦྱོར་བ་དགག་པ་ནི། 

			དབང་པོའི་འཁྲུལ་པ་ལས་གཞན་དུ། །

			དངོས་པོ་རྣམས་ནི་སྦྱོར་བྱེད་པ། །

			ཐ་དད་མཚོན་མེད་འཁྲུལ་བ་ཅན། །

			དྲན་ཡིན་དེ་ནི་རྣམ་རྟོག་ཅན། །

			བརྗོད་དང་འབྲེལ་བ་དེ་ལ་ནི། །

			གསལ་བར་སྣང་ཉིད་ག་ལ་ཞིག །

			དབང་པོས་གཟུང་ལ་སྒྲ་སྦྱོར་བ། །

			ཡོད་པ་མིན་ཅེས་བཤད་ཟིན་ཏོ། །

			གལ་ཏེ། ཡི་གེ་བར་ཆད་པར་སྣང་བ་དེ་ནི་དབང་པོའི་ཤེས་པ་འཁྲུལ་པ་ལས་གཞན་དུ་ཡིད་ཤེས་འཁྲུལ་པས་དུས་སྔ་ཕྱིའི་དངོས་པོ་རྣམས་བར་ཆད་དང་བཅས་པ་ལ་བར་མ་ཆད་དུ་བསྲེ་ཞིང་མཚམས་སྦྱོར་བར་བྱེད་པས་ན་སྔ་ཕྱི་ཐ་དད་དུ་མཚོན་པ་མེད་པའི་འཁྲུལ་པ་ཅན་ནི་དྲན་པ་ཡིན་ནོ་ཞེ་ན། ཡི་གེ་རིང་པོའི་ཆ་ཤས་སྔ་ཕྱི་བསྲེས་ནས་དྲན་པའི་བློ་དེ་ལ་ནི་ཆོས་ཅན། ཡི་གེ་རིང་པོ་གསལ་བར་སྣང་བ་ག་ལ་ཞིག་སྟེ་མིན་པར་ཐལ། ཡི་གེ་རིང་པོའི་ཆ་ཤས་ཕྱིས་དྲན་པ་གང་ཡིན་དེ་ནི་རྣམ་པར་རྟོག་པ་ཅན་ཡིན་པས་བརྗོད་པ་དང་རྗེས་སུ་འབྲེལ་བ་ཡིན་པའི་ཕྱིར། ཁྱབ་སྟེ། དབང་པོའི་ཤེས་པ་གཟུང་བའི་དོན་ལ་སྒྲ་སྦྱོར་བ་ཡོད་པ་མིན་ཅེས་གོང་དུ་བཤད་ཟིན་ཏོ། །

			གསུམ་པ་བར་མ་ཆོད་པ་ལ་གནོད་བྱེད་སྤང་བ་ནི། 

			དབང་(༣༧༩བ)པོས་ཆོད་པ་མཐོང་བ་ཡང་། །

			གལ་ཏེ་རྟོགས་པས་སྦྱོར་བྱེད་ན། །

			དོན་དང་དེ་ཡི་མྱོང་བ་ནི། །

			རྒྱུན་མི་ཆད་པར་སྣང་བ་དག །

			རིགས་དམ་གནོད་པ་ཅན་མེད་ན། །

			ཆོད་པ་ཞེས་བྱ་དེ་གང་ལས། །

			ཞེས་སྨོས་ཏེ། གལ་ཏེ། དབང་པོའི་ཤེས་པས་བར་ཆད་པ་ཡིན་ཀྱང་རྟོག་པས་མཚམས་སྦྱོར་བར་བྱེད་པས་བར་མ་ཆད་དུ་སྣང་ངོ་ཞེ་ན། དོན་གཟུགས་སོགས་ཀྱི་མྱོང་བ་དང་དེའི་ཡང་མྱོང་བ་ནི་ཆོས་ཅན། བར་ཆོད་པ་ཞེས་བྱ་བ་དེ་སྒྲུབ་བྱེད་གང་ལས་ཡིན་ཏེ་མི་འཐད་པར་ཐལ། རྒྱུན་མི་ཆད་པར་མངོན་སུམ་དུ་སྣང་བ་དག་ལ་རིགས་པ་དམ་པས་གནོད་པ་ཅན་གྱི་ཚད་མ་མེད་པའི་ཕྱིར་ནའོ། །

			བཞི་པ་ཆོད་པའི་སྒྲུབ་བྱེད་དགག་པ་ནི། 

			གལ་ཏེ་བློ་ནུས་ངེས་པའི་ཕྱིར། །

			ཞེ་ན་དེ་ནི་གང་ལས་འདོད། །

			ཅིག་ཅར་བློ་མཐོང་མེད་ཕྱིར་ན། །

			དེ་ཉིད་འདི་ལྟར་དཔྱད་བྱ་ཡིན། །

			ཅེས་སྨོས་ཏེ། གལ་ཏེ། མྱོང་བ་བར་ཆད་དང་བཅས་པར་སྐྱེ་སྟེ། བློ་སྔ་མ་རྣམས་ཕྱི་མ་རེ་རེ་ཁོ་ན་བསྐྱེད་པ་ལ་ནུས་པ་སོ་སོར་ངེས་པའི་ཕྱིར་རོ་ཞེ་ན་དང་། གཞན་ཡང་བློ་གཉིས་ཅིག་ཅར་མི་སྐྱེ་བ་དེ་ནི་གང་ལས་འདོད་དེ། ཅིག་ཅར་བློ་དུ་མ་སྐྱེ་བ་མཐོང་བ་མེད་པའི་ཕྱིར་ཞེ་ན། འོ་ན་ཁྱེད་ཀྱི་ཆོད་པ་སྤེལ་ནས་སྐྱེ་བ་ཡང་མེད་པར་ཐལ། མ་མཐོང་བའི་ཕྱིར་ཞེས་མཚུངས་སོ། །དེས་ན་མྱོང་བྱ་མྱོང་བྱེད་སྤེལ་ནས་སྐྱེ་བ་དེ་ཉིད་འདི་ལྟར་དུ་རིགས་པས་དཔྱད་པར་བྱ་བ་ཡིན་ནོ། །

			གལ་ཏེ། མྱོང་བྱ་དང་མྱོང་བྱེད་ལྷན་ཅིག་ཏུ་སྐྱེ་ན། སངས་རྒྱས་པ་རང་གི་ལུང་ལས་སེམས་གཉིས་ལྷན་ཅིག་ཏུ་འབྱུང་བ་གང་ཡིན་པ་དེ་ནི་གནས་མ་ཡིན་ཅིང་གོ་སྐབས་མེད་དོ་ཞེས་གསུངས་པ་དང་ནང་འགལ་ལོ་ཞེ་ན། 

			བཤད་པ། 

			དེ་རྣམས་རིགས་མཐུན་པ་ཉིད་ལ། །

			ནུས་པ་ངེས་པར་གྱུར་པ་ཡིན། །

			འདི་ལྟར་རྣམ་པར་རྟོག་པ་(༣༨༠ན)རྣམས། །

			རིམ་གྱིས་འབྱུང་བར་ཡང་དག་རྟོགས། །

			ཞེས་སྨོས་ཏེ། ལུང་དེ་ཆོས་ཅན། སེམས་གཉིས་ཅིག་ཅར་དུ་སྐྱེ་བ་ལ་གནོད་པ་མེད་དེ། སེམས་སྔ་མ་དེ་རྣམས་རིགས་མཐུན་གྱི་སེམས་ཕྱི་མ་རེ་རེ་བསྐྱེད་པ་ཉིད་ལ་ནུས་པ་ངེས་པར་འགྱུར་བ་ཡིན་པ་ལ་དགོངས་ནས་གསུངས་པའི་ཕྱིར་ཏེ། འདི་ལྟར་རིགས་མཐུན་གྱི་རྣམ་པར་རྟོག་པ་རྣམས་རིམ་གྱིས་འབྱུང་བར་ཡང་དག་པར་རྟོགས་པའི་ཕྱིར་རོ། །

			ལྔ་པ་དེས་རིགས་ཅན་གཞན་ཡང་ཁེགས་པར་བསྟན་པ་ནི། 

			འདིས་ནི་གང་ཞིག་མཐོང་དོན་ལ། །

			ངོ་ཤེས་བྱེད་པའི་རྟོག་པ་དག །

			གསལ་བར་སྣང་བས་མངོན་སུམ་དུ། །

			རྟོགས་པ་དེ་ཡང་བསལ་བ་ཡིན། །

			ཅེས་སྨོས་ཏེ། རིགས་མཐུན་གྱི་ཤེས་པ་གཉིས་ལྷན་གཅིག་ཏུ་མི་སྐྱེ་བར་བསྟན་པ་འདིས་ནི་རྒྱལ་དཔོག་པ་གང་ཞིག་མངོན་སུམ་གྱིས་མཐོང་བའི་དོན་ལ་འདིའོ་ཞེས་ངོ་ཤེས་པར་བྱེད་པའི་རྟོག་པ་དག་ཡུལ་གསལ་བར་སྣང་བའི་མངོན་སུམ་དུ་རྟོགས་པ་དེ་ཡང་བསལ་བ་ཡིན་ཏེ། དེ་ལ་གནོད་པའི་ཕྱིར། དེ་ཡང་ཇི་ལྟར་གནོད་ཅེ་ན། 

			འདི་ལྟར། 

			སྐྲ་དང་སྒོང་དང་མར་མེ་སོགས། །

			ཐ་དད་རྟོག་པ་དག་ལ་ཡང་། །

			གསལ་སྣང་ཡོད་ཕྱིར་དེ་འདྲའི་བློ། །

			ཇི་ལྟར་མངོན་སུམ་ཡིན་པར་འགྱུར། །

			དེ་ཕྱིར་ངོ་ཤེས་པ་ལས་ནི། །

			ཡིག་སོགས་གཅིག་ཏུ་ངེས་པ་མེད། །

			ཅེས་སྨོས་ཏེ། དོན་སྔ་ཕྱི་གཅིག་ཏུ་ངོ་ཤེས་པའི་བློ་ནི་གསལ་སྣང་ཅན་མིན་ཏེ། ཡིན་ན་སྐྲ་བྲེགས་པ་སླར་སྐྱེས་པའི་སྔ་ཕྱི་དང་། སྒོང་དང་། མར་མེ་སྔ་ཕྱི་དང་། མཚེ་མ་བ་ལང་དང་། མགྲིན་བཟང་ལ་སོགས་པ་ཐ་དད་ལ་གཅིག་ཏུ་རྟོག་པའི་ངོ་ཤེས་པ་དག་ལ་ཡང་རང་ཡུལ་གསལ་བར་སྣང་བ་ཡོད་པའི་ཕྱིར་མངོན་སུམ་དུ་འགྱུར་ལ། འདོད་(༣༨༠བ)མི་ནུས་ཏེ། སྔ་ཕྱི་ཐ་དད་ལ་གཅིག་ཏུ་ཞེན་པ་དེ་འདྲ་བའི་བློ་ནི་ཇི་ལྟར་ན་མངོན་སུམ་ཡིན་པར་འགྱུར་ཏེ། དེ་དག་ཐ་དད་པར་ཚད་མས་རྟོགས་པའི་ཕྱིར་རོ། །ཡི་གེ་དང་སྐྲ་སོགས་ཀྱི་སྔ་ཕྱི་གཅིག་ཏུ་འཛིན་པ་འཁྲུལ་པ་དེའི་ཕྱིར། དེ་དག་གཅིག་ཏུ་ངོ་ཤེས་པའི་བློ་ལས་ནི་ཡེ་གེ་དང་སྐྲ་སོགས་གཅིག་ཏུ་ངེས་པ་མེད་དོ། །

			དྲུག་པ་ངོ་ཤེས་དབང་ཤེས་སུ་མི་འཐད་པ་ནི། 

			སྔོན་མྱོང་དྲན་ལས་དེ་ཡི་ཆོས། །

			སྒྲོ་འདོགས་མེད་པ་དེ་ཉིད་ནི། །

			འདི་ཞེས་བྱ་བར་ཤེས་པ་མེད། །

			དེ་ཡང་ཇི་ལྟར་དབང་སྐྱེས་ཡིན། །

			ཅེས་སྨོས་ཏེ། དོན་སྔ་ཕྱི་གཅིག་ཏུ་ངོ་ཤེས་པ་དེ་ཡང་ཆོས་ཅན། ཇི་ལྟར་ན་དབང་པོ་ལས་སྐྱེས་པའི་དབང་ཤེས་ཡིན་ཏེ། སྔོན་མྱོང་བའི་དོན་དྲན་པ་ལས་དོན་སྔ་ཕྱི་གཅིག་ཏུ་སྒྲོ་འདོགས་པའི་ཤེས་པ་ཡིན་པའི་ཕྱིར། ཁྱབ་སྟེ། དེ་ལྟར་གྱི་དོན་ལ་སྔར་གྱི་དོན་དེའི་ཆོས་སུ་སྒྲོ་འདོགས་པ་མེད་པར་སྔར་གྱི་དོན་དེ་ཉིད་ནི་འདིའོ་ཞེས་བྱ་བར་ངོ་ཤེས་པ་མེད་པའི་ཕྱིར། 

			གཉིས་པ་ཤེས་པ་དུ་མ་ཅིག་ཅར་སྐྱེ་བ་མི་འཐད་པ་ལ། དོན་ཤེས་རྫས་ཐ་དད་ལྷན་ཅིག་སྐྱེས་པ་མི་འཐད། རིམ་གྱིས་སྐྱེ་བའང་མི་འཐད་པའོ། །

			དང་པོ་ནི། 

			དོན་དང་ཤེས་པ་མྱོང་བ་དག །

			ཅིག་ཅར་འབྱུང་བར་འདོད་མིན་ཅིང་། །

			དོན་དང་ཤེས་པའི་སྣང་བ་དག །

			སོ་སོར་རྟོགས་པའང་ཡོད་མ་ཡིན། །

			ཅེས་སྨོས་ཏེ། གལ་ཏེ། དོན་ཤེས་གཉིས་ཀྱི་མྱོང་བ་ལྷན་ཅིག་ཏུ་སྐྱེ་ཡང་རྫས་ཐ་དད་པས་རང་ལས་ཐ་དད་པ་མྱོང་བ་ཡིན་ཅེ་ན། མི་འཐད་དེ། དོན་ཤེས་གཉིས་ཀྱི་མྱོང་བ་རྫས་ཐ་དད་ལྷན་དུ་འབྱུང་བ་ཡིན་ན། དོན་གྱི་མྱོང་བ་དང་ཤེས་པའི་མྱོང་བ་དག་ཅིག་ཅར་འབྱུང་བར་འདོད་པ་མིན་པ་དང་ཁས་བླངས་འགལ་ཞིང་། (༣༨༡ན)དོན་སྔོན་པོ་འཛིན་པའི་ཤེས་པ་དང་སྔོ་འཛིན་གྱི་ཤེས་པའི་མྱོང་བྱེད་ཀྱི་སྣང་བ་དག་རྫས་སོ་སོར་རྟོགས་པའང་ཡོད་པ་མ་ཡིན་པའི་ཕྱིར་ཏེ། སྔོ་འཛིན་གྱི་ཤེས་པ་མྱོང་བྱེད་དེ་ལའང་སྔོན་པོའི་རྣམ་ལྡན་གྱི་ཤེས་པ་དེ་སྣང་དགོས་པའི་ཕྱིར་རོ། །

			གལ་ཏེ། དེ་གཉིས་ལྷན་ཅིག་སྐྱེ་ཡང་སྔོན་པོའི་རྣམ་པར་གཅིག་པས་བློའི་རྣམ་པ་གཅིག་གིས་གཅིག་ཏུ་གཟུང་བས་སོ་སོར་རྟོགས་པ་མིན་ནོ་ཞེ་ན། 

			བཤད་པ། 

			དོན་དུ་སྣང་བའི་རྣམ་ཤེས་དང་། །

			ཕྱི་རོལ་གྱི་ནི་དོན་འབའ་ཞིག །

			བློ་རྣམ་གཅིག་གིས་བཟུང་མིན་ཏེ། །

			ཐ་དད་མེད་པར་ཐལ་ཕྱིར་རོ། །

			ལེགས་པར་རྟོགས་པའི་ཁྱད་པར་གྱིས། །

			མྱོང་ལས་ལེགས་པར་རྟོགས་མེད་པའི། །

			དོན་དང་དོན་ཤེས་གང་དེ་དག །

			ཕྱི་ནས་ཇི་ལྟར་སོ་སོར་དྲན། །

			ཅེས་སྨོས་ཏེ། དོན་དུ་སྣང་བའི་རྣམ་ཤེས་འཛིན་པ་དང་། ཕྱི་རོལ་གྱི་དོན་འབའ་ཞིག་འཛིན་པའི་བློ་གཉིས་ཆོས་ཅན། བློ་མ་འཁྲུལ་པའི་རྣམ་པ་གཅིག་གིས་གཅིག་ཏུ་བཟུང་བ་མིན་པར་ཐལ། བློ་མ་འཁྲུལ་པས་དེ་ལྟར་འཛིན་ན་རྫས་ཐ་དད་མེད་པར་ཐལ་བའི་ཕྱིར་རོ། །གཞན་ཡང་དོན་སྔོན་པོ་དང་དོན་ཤེས་སྔོ་འཛིན་གང་ཡིན་པ་དེ་དག་ཆོས་ཅན། ཕྱི་ནས་ཇི་ལྟར་སོ་སོར་དྲན་ཏེ་མི་དྲན་པར་ཐལ། སོ་སོར་ལེགས་པར་རྟོགས་པའི་ཁྱད་པར་གྱིས་སོ་སོར་མྱོང་བ་ལས་ལེགས་པར་རྟོགས་པ་མེད་པའི་ཕྱིར། 

			གཉིས་པ་རིམ་གྱིས་སྐྱེ་བར་མི་འཐད་པ་ནི། 

			དོན་དང་དོན་གྱི་ཡིད་དག་གི། །

			མྱོང་བ་རིམ་བཞིན་སྐྱེ་བ་ལའང་། །

			སྣང་བ་སྣ་ཚོགས་པ་ཉིད་ཀྱི། །

			བརྩད་པའི་སྐྱོན་འདི་གདོན་པར་དཀའ། །

			དང་པོ་དོན་ནི་མྱོང་བར་གྱུར། །

			དེ་ལས་དོན་སྣང་སྐྱེ་བར་འགྱུར། །

			མྱོང་བས་བདེན་པ་མ་ཡིན་ན། །

			དོན་སྣང་ཡང་ནི་མི་བདེན་འགྱུར། །

			འདི་ལྟར་སྔོན་པོ་ལ་སོགས་པའི། །

			རྣམ་གཅིག་ཉིད་དམ་མྱོང་བ་གཅིག །

			རྟོགས་ཀྱི་སྔོན་པོར་སྣང་བ་ནི། །

			མྱོང་ལ་མྱོང་བ་གཞན་(༣༨༡བ)མ་ཡིན། །

			ཅེས་སྨོས་ཏེ། དོན་གྱི་མྱོང་བ་དང་དོན་གྱི་ཡིད་དག་གི་མྱོང་བ་རིམ་བཞིན་སྐྱེ་བར་འདོད་པ་ལའང་ཆོས་ཅན། གཉིས་པོ་ཅིག་ཅར་སྐྱེ་བར་ཁས་ལེན་པ་ལ་བརྗོད་པའི་ཉེས་པས་རེག་སྟེ། དོན་ཤེས་ཀྱི་མྱོང་བྱེད་དེ་ལ་དོན་གྱི་སྣང་བ་དང་དོན་གྱི་མྱོང་བའི་སྣང་བ་གཉིས་ཐ་དད་དུ་འཆར་བར་ཐལ་བའི་སྒོ་ནས་སྣང་བ་སྣ་ཚོགས་པ་ཉིད་ཀྱིས་བརྩད་པའི་སྐྱོན་འདི་དག་གདོན་པར་དཀའ་བའི་ཕྱིར་རོ། འདོད་མི་ནུས་ཏེ། འདི་ལྟར་སྔོན་འཛིན་དྲན་པའི་ཚེ་སྔོན་པོ་ལ་སོགས་པའི་རྣམ་པ་གཅིག་ཉིད་དམ། མྱོང་བ་སྔོ་འཛིན་གཅིག་པུར་རྟོགས་ཀྱི། སྔོན་པོར་སྣང་བ་ནི་མྱོང་བ་ལ་མྱོང་བར་བྱེད་པ་རྫས་གཞན་ཡོད་པ་མ་ཡིན་པའི་ཕྱིར། 

			བཞི་པ་ཤེས་པ་གཞན་གྱིས་མྱོང་ན་ཐུག་མེད་དུ་ཐལ་བ་ལ། བཤད་བྱའི་མདོ་དགོད། དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། 

			དང་པོ་ནི། 

			ཤེས་པ་གཞན་གྱིས་ཉམས་མྱོང་ན། །

			ཐུག་མེད་དེ་ལའང་དྲན་པ་སྟེ། །

			དེ་བཞིན་ཡུལ་གཞན་ལ་འཕོ་བ། །

			སེད་འགྱུར་དེ་ཡང་མཐོང་བ་ཉིད། །ཅེས་གསུངས་སོ། །

			ཅི་སྟེ་ཡང་གཟུགས་ལ་སོགས་པའི་ཡུལ་རྣམས་རང་ལས་གཞན་པའི་ཤེས་པ་གཞན་གྱིས་མྱོང་བ་བཞིན་དུ་ཤེས་པ་ཡང་ཤེས་པ་གཞན་གྱིས་ཉམས་སུ་མྱོང་བར་བྱེད་དོ་ཞེ་ན། ཤེས་པ་ནི་ཤེས་པ་གཞན་གྱིས་མྱོང་བར་བྱེད་ན་མྱོང་བྱེད་ཐུག་པ་མེད་པར་འགྱུར་ཏེ། མྱོང་བྱེད་ཕྱི་མ་དེ་ལའང་ཕྱིས་ཀྱི་དྲན་པས་མཐོང་དགོས་པའི་ཕྱིར་ཏེ། མཐར་ཤེས་པ་གང་ཡང་མྱོང་བ་མེད་པར་འགྱུར་བའི་ཕྱིར་རོ། །དེ་བཞིན་དུ་གཟུགས་འཛིན་པའི་མིག་ཤེས་ཡུལ་གཞན་གཟུགས་ལ་དམིགས་ཤིང་འཕོ་བ་མེད་པར་འགྱུར་ཏེ། རང་གི་དེ་མ་ཐག་རྐྱེན་རྐྱེན་སྔ་མ་ཁོ་ན་མྱོང་བྱེད་ཡིན་པའི་ཕྱིར། (༣༨༢ན)འདོད་པར་མི་ནུས་ཏེ། མིག་ཤེས་ཀྱི་གཟུགས་དེ་ཡང་མཐོང་བར་མྱོང་བས་གྲུབ་པ་ཉིད་ཡིན་ནོ། །དེའི་ཕྱིར་གདོན་མི་ཟ་བར་རང་རིག་པའི་ཤེས་པ་ཁས་བླང་བར་བྱའོ། །དེས་ན་རང་རིག་པ་དེ་ཡང་འབྲས་བུ་ཉིད་དུ་གནས་པར་གྲུབ་བོ། །

			གཉིས་པ་དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ་ལ། དྲི་བ་དང་། དེའི་ལན་དགག་པ་གཉིས། 

			དང་པོ་ནི། 

			ཤེས་པ་གཞན་གྱིས་རྗེས་མྱོང་བར། །

			འགྱུར་བ་དེ་ལའང་དྲན་པ་མཐོང་། །

			དེ་ནི་གང་གིས་མྱོང་བ་ཡིན། །

			ཅེས་སྨོས་ཏེ། ཁྱོད་ཀྱི་ལུགས་ལ་ཤེས་པ་སྔ་མ་སྔ་མ་རྣམས་ཤེས་པ་ཕྱི་མ་ཕྱི་མ་གཞན་གྱིས་རྗེས་སུ་མྱོང་བར་འགྱུར་བ་ཡིན་ཅེས་འདོད་པ་དེ་ལའང་མྱོང་བྱེད་ཕྱི་མ་གཅིག་ཡོད་པར་ཐལ། ཁོ་བོས་ཤེས་པ་མྱོང་ངོ་ཞེས་དྲན་པ་མཐོང་བའི་ཕྱིར། འདོད་ན། རང་རིག་ནི་མེད་ལ་ཤེས་པ་ཕྱི་མ་དེ་ནི་མྱོང་བྱེད་གང་གི་མྱོང་བ་ཡིན་ཅེས་དྲིའོ། །

			གཉིས་པ་དེའི་ལན་དགག་པ་ལ། མྱོང་བྱེད་ཐུག་མེད་དུ་ཐལ་བས་དགག །ཡུལ་གཞན་ལ་མི་འཕོ་བར་ཐལ་བས་དགག་པའོ། །

			དང་པོ་ནི། 

			གལ་ཏེ་དེ་ཡང་གཞན་གྱིས་ན། །

			ཤེས་རིག་ཕྲེང་བ་རྗེས་འབྲེལ་ཅན། །

			འདིར་བསྐྱེད་དེ་ནི་གང་ཞིག་ཡིན། །

			ཅེས་སྨོས་ཏེ། གལ་ཏེ། ཤེས་པ་ཕྱི་མ་དེ་ཡང་ཤེས་པ་གཞན་གྱིས་མྱོང་ངོ་ཞེ་ན། ཤེས་པ་སྔ་མ་སྔ་མ་རྣམས་ཕྱི་མ་ཕྱི་མས་རིག་པའི་ཕྲེང་བ་རྒྱུན་ཆགས་པའི་རྗེས་སུ་འབྲེལ་པ་ཅན་གྱི་ཤེས་པ་ཐ་མའི་མྱོང་བྱེད་འདིའི་སྐྱེད་བྱེད་དེ་ནི་གང་ཞིག་ཡིན་ཏེ་མེད་པར་ཐལ། ཤེས་པ་ཐ་མའི་ཕྱི་ལོགས་ན་མྱོང་བྱེད་གཞན་མེད་ཅིང་། རང་རིག་པ་མིན་པའི་ཕྱིར་དང་། ཤེས་པ་ཐ་མའི་ཕྱི་ལོགས་ན་མྱོང་བྱེད་གཞན་ཡོད་ན་དེ་ལའང་མྱོང་བྱེད་གཞན་དགོས་པས་མྱོང་བྱེད་ཐུག་པ་མེད་པར་(༣༨༢བ)ཐལ། 

			གཉིས་པ་ཡུལ་གཞན་ལ་མི་འཕོ་བར་ཐལ་བས་དགག་པ་ལ། རིགས་པ་དངོས། དེའི་ལན་དགག་པའོ། །

			དང་པོ་ནི། 

			གལ་ཏེ་སྔ་བློ་དེ་ཉིད་ན། །

			ཡུལ་གཞན་ལ་ནི་འཕོ་མི་འགྱུར། །

			གཟུང་བའི་མཚན་ཉིད་ཀྱི་གྱུར་པ། །

			ཉེ་བ་སྐྱེད་བྱེད་བློ་དེ་དག །

			མི་འཛིན་པར་ནི་ཤེས་ཕྱི་མ། །

			ཇི་ལྟར་གཞན་ནི་འཛིན་པར་འགྱུར། །

			ཞེས་སྨོས་ཏེ། གལ་ཏེ། ཤེས་པ་ཐ་མའི་མྱོང་བྱེད་དེ་རང་རིག་སྔ་མའི་བློ་དེ་ཉིད་ཀྱིས་བསྐྱེད་དོ་ཞེ་ན། བློ་ཕྱི་མ་ཡུལ་གཞན་ལ་ནི་འཕོ་ཞིང་འཛིན་པར་མི་འགྱུར་བར་ཐལ། རང་གི་གཟུང་བའི་མཚན་ཉིད་ཀྱི་ཁྱད་པར་དུ་བྱས་པར་གྱུར་པས་རང་ཉིད་ཉེ་བར་སྐྱེད་པར་བྱེད་པའི་བློ་སྔ་མ་དེ་དག་མི་འཛིན་པར་ནི་ཤེས་པ་ཕྱི་མས་ཇི་ལྟར་ཡུལ་གཞན་ནི་འཛིན་པར་འགྱུར་ཏེ་མི་འགྱུར་བའི་ཕྱིར་རོ། །

			གཉིས་པ་དེའི་ལན་དགག་པ་ལ། དོན་གྱིས་གེགས་བྱས་པ་དགག །དེས་ཤེས་པ་ཕྱི་མ་བསྐྱེད་པའི་ནུས་པ་ཟད་པ་དགག །རྒྱུ་ཡིན་ཀྱང་གཟུང་བ་མིན་པ་དགག །དོན་དང་རྣམ་ཤེས་ཅིག་ཅར་འཛིན་པ་དགག །མྱོང་བ་གཏན་མི་སྲིད་པར་ཐལ་བས་དགག་པའོ། །

			དང་པོ་ལ། རིགས་པ་དངོས། བློའི་མྱོང་བ་མི་སྲིད་པར་ཐལ་བ། འདས་སོགས་འཛིན་པའི་རྣམ་རྟོག་ལ་ཧ་ཅང་ཐལ་བའོ། །

			དང་པོ་ནི། 

			བདག་ལ་ཤེས་སྐྱེད་རང་བཞིན་དུ། །

			ངེས་པའི་ནང་གི་ཡན་ལག་ནི། །

			དེ་དག་ལ་གཞན་ཕྱི་ཡི་ནི། །

			ཡན་ལག་གང་གིས་གེགས་བྱེད་འགྱུར། །

			ཕྱི་རོལ་དོན་ནི་ཉེ་བས་ཀྱང་། །

			དེ་ལ་གེགས་བྱེད་ནུས་མ་ཡིན། །

			ཅེས་སྨོས་ཏེ། གལ་ཏེ། དོན་གྱིས་གེགས་བྱས་པས་ན་ཤེས་པ་མི་འཛིན་པའི་ཤེས་པ་ཕྱི་མ་ཡུལ་གཞན་ལ་ཕན་པས་ཉེས་པ་མེད་དོ་ཞེ་ན། གཟུགས་ཤེས་སྔ་མ་བདག་ཉིད་ལ་དམིགས་པའི་གཟུགས་ཤེས་ཕྱི་(༣༨༣ན)མ་བསྐྱེད་པའི་རང་བཞིན་དུ་ངེས་པའི་ནང་གི་ཡན་ལག་བློ་སྔ་མ་ནི་བློ་ཕྱི་མས་འཛིན་པ་དེ་དག་ལ་གཞན་ཕྱིའི་ནི་ཡན་ལག་གཟུགས་སོགས་གང་གིས་གེགས་བྱེད་ནུས་པར་འགྱུར་ཏེ། ཕྱི་རོལ་ལྟར་སྣང་བའི་གཟུགས་ཀྱི་དོན་ནི་ཉེ་བས་ཀྱང་གཟུགས་ཤེས་ཕྱི་མས་སྔ་མ་འཛིན་པ་དེ་ལ་གེགས་བྱེད་པར་ནུས་པ་མ་ཡིན་པའི་ཕྱིར་རོ། །

			གཉིས་པ་བློའི་མྱོང་བ་མི་སྲིད་པར་ཐལ་བ་ནི། 

			གཞན་དུ་ཡུལ་ནི་ཉེ་བ་ན། །

			འགས་ཀྱང་བློ་མྱོང་མི་འགྱུར་རོ། །

			དོན་དེ་མིན་པའི་གནས་སྐབས་འགའ། །

			ཡོད་མིན་དེས་ན་རྩ་བ་ནི། །

			མེད་ན་བློ་ཡི་དྲན་པ་ཡང་། །

			མེད་ཕྱིར་འདོད་པ་ཨ་རེ་མཛེས། །

			ཞེས་སྨོས་ཏེ། ཡུལ་གྱིས་བློ་མྱོང་བ་ལ་གེགས་བྱེད་མི་ནུས་པ་ལས་གཞན་དུ་གེགས་བྱེད་ནུས་ན་ཡུལ་གཟུགས་སྒྲ་ལ་སོགས་པ་ནི་ཉེ་བར་གནས་པ་ན། སྐྱེས་བུ་འགས་ཀྱང་ཆོས་ཅན། བློའི་མྱོང་བ་དང་ལྡན་པར་མི་འགྱུར་རོ། །ཅིའི་ཕྱིར་ཞེ་ན། དེ་སྐྱེ་བའི་གེགས་དང་ལྡན་པའི་ཕྱིར་ཏེ། གཟུགས་སོགས་དོན་དེ་ཉེ་བ་མ་ཡིན་པའི་གནས་སྐབས་འགའ་ཡོད་པ་མིན་པའི་ཕྱིར། དེས་ན་དྲན་པའི་རྩ་བའམ་རྒྱུ་མྱོང་བ་ནི་མེད་ན་དེའི་འབྲས་བུ་བློའི་དྲན་པ་ཡང་མེད་དགོས་པའི་ཕྱིར་ན། མྱོང་བ་མེད་པ་དྲན་པ་འདོད་པ་འདི་ཨ་རེ་མཛེས་ཡིན་ཅེས་དཔྱོད་པའོ། །

			གསུམ་པ་འདས་སོགས་འཛིན་པའི་རྣམ་རྟོག་ལ་ཧ་ཅང་ཐལ་བ་ནི། 

			འདས་སོགས་རྣམ་རྟོག་གང་དག་ལ། །

			དོན་ཉེ་བ་ནི་ཡོད་མིན་ལ། །

			འཕོ་བའི་རྒྱུ་ནི་མེད་པའི་ཕྱིར། །

			དོན་ལ་དཔྱོད་པ་མི་སྲིད་འགྱུར། །

			ཞེས་སྨོས་ཏེ། འདས་པ་དང་མ་འོངས་པ་སོགས་ལ་རྣམ་པར་རྟོག་པ་གང་ཡིན་པ་དེ་དག་ལ་ཆོས་ཅན། དོན་ལ་དཔྱོད་པ་མི་སྲིད་པར་འགྱུར་ཏེ། དོན་ལ་ཉེ་བ་ནི་ཡོད་(༣༨༣བ)པ་མིན་ལ། དེ་ལས་གཞན་པའི་ཡུལ་ལ་འཕོ་བའི་རྒྱུ་ནི་མེད་པའི་ཕྱིར། 

			གཉིས་པ་དེས་ཤེས་པ་ཕྱི་མ་བསྐྱེད་པའི་ནུས་པ་ཟད་པ་དགག་པ་ལ། དོན་ལ་འཐོབ་མི་འཐད་པར་ཐལ་བ། ཀུན་གཞི་ལས་སྐྱེ་བ་དགག །ཡིད་རྟག་པ་ལས་སྐྱེ་བ་དགག །བདག་ཡིད་ལྡན་པ་ལས་སྐྱེ་ན་ཧ་ཅང་ཐལ། འདུ་བྱེད་ལས་སྐྱེ་བ་དགག་པའོ། །

			དང་པོ་ནི། 

			གལ་ཏེ་བདག་ལ་ཤེས་བསྐྱེད་པའི། །

			ནུས་པ་རིམ་གྱིས་ཟད་པ་ན། །

			ཡུལ་གཞན་ལ་ནི་འཕོ་འགྱུར་ན། །

			དོན་བློ་དེ་ཉིད་གང་ལས་ཡིན། །

			སྔར་གྱི་བློ་ནི་ནུས་ཟད་ན། །

			དོན་ལ་འཕོ་བར་མི་འགྱུར་ཏེ། །

			བློ་སྔོན་མེད་པར་བློ་མ་ཡིན། །

			དོན་གཞན་ཆགས་ཞེས་ནུས་ཉམས་ན། །

			ཤེས་པ་སྐྱེ་བ་མ་རྟོགས་ཕྱིར། །

			ཞེས་སྨོས་ཏེ། གལ་ཏེ། ཤེས་པ་ཕྱི་མས་མྱོང་བ་ལ་དོན་གྱིས་གེགས་མ་བྱས་ཀྱང་བློ་སྔ་མའི་བདག་ཉིད་ལ་འཛིན་པའི་ཤེས་པ་ཕྱི་མ་བསྐྱེད་པའི་ནུས་པ་རིམ་གྱིས་ཟད་པ་ན་བློ་ཕྱི་མ་དེ་ཡུལ་གཞན་ལ་ནི་འཕོ་བར་འགྱུར་རོ་ཞེ་ན། འོ་ན་དོན་ལ་འཕོ་བའི་བློ་ཕྱི་མ་དེ་ཉིད་རྒྱུ་གང་ལས་སྐྱེ་བ་ཡིན་ཏེ་མི་སྐྱེ་བར་ཐལ། ཉེར་ལེན་སྔར་གྱི་བློ་དེ་ནི་བློ་ཕྱི་མ་བསྐྱེད་པའི་ནུས་པ་ཟད་པའི་ཕྱིར་ནའོ། །འདོད་ན། དེའི་ཚེ། བློ་ཕྱི་མ་དོན་ལ་འཕོ་བར་མི་འགྱུར་ཏེ། རྒྱུ་བློ་སྔོན་མ་དེ་མེད་པར་འབྲས་བུ་བློ་ཕྱི་མ་འབྱུང་བ་མ་ཡིན་པའི་ཕྱིར་རོ། །དཔེར་ན། ཡིད་དོན་གཞན་གཟུགས་མཛེས་ལ་ལྷག་པར་ཆགས་པ་ཞེས་པས་སྒྲ་ངེས་པའི་ཤེས་པ་བསྐྱེད་པའི་ནུས་པ་ཉམས་པར་བྱས་པ་ན་སྒྲ་ངེས་པའི་ཤེས་པ་སྐྱེ་བ་ཚད་མས་མ་རྟོགས་པ་དེ་བཞིན་ཡིན་པའི་ཕྱིར་རོ། །

			གཉིས་པ་ཀུན་གཞི་ལས་སྐྱེ་བ་དགག་པ་ནི། 

			ཅིག་ཅར་རིགས་མི་མཐུན་སྐྱེ་ཡང་། །

			ཤིན་ཏུ་གསལ་བའི་སེམས་གཅིག་གིས། །(༣༨༤ན)

			ནུས་པ་ཉམས་པར་བྱས་པའི་ཕྱིར། །

			ཀུན་གཞི་ལས་གཞན་འབྱུང་བ་མིན། །

			དེ་ལྟར་མིན་ན་ཡིད་འཇུག་ནི། །

			མཚུངས་ལ་ཡིད་གཞན་བལྟོས་མི་འགྱུར། །

			ཡིད་ཤེས་རིམ་བཞིན་སྐྱེས་པས་ཀྱང་། །

			བལྟོས་པ་རབ་ཏུ་གྲུབ་པ་ཡིན། །

			ཅེས་སྨོས་ཏེ། གལ་ཏེ། ཤེས་པ་སྔ་མས་ཕྱི་མ་བསྐྱེད་པའི་ནུས་པ་ཉམས་པས་ཤེས་པ་ཕྱི་མ་མི་སྐྱེ་ན་ཀུན་གཞི་ལས་ཤེས་པ་དུ་མ་ཅིག་ཅར་དུ་སྐྱེ་བ་ཡང་མི་འཐད་དོ་ཞེ་ན། རྒྱུ་ཚོགས་ཚང་ན་ཀུན་གཞི་ལས་ཅིག་ཅར་དུ་འཇུག་ཤེས་རིགས་མི་མཐུན་དུ་མ་སྐྱེ་ཡང་ཤིན་ཏུ་གསལ་བའི་སེམས་གཟུགས་མཛེས་ལ་ལྷག་པར་ཆགས་པ་གཅིག་གིས་སྒྲ་ལ་ངེས་པ་འདྲེན་པའི་དེ་མ་ཐག་རྐྱེན་གྱི་ནུས་པ་ཉམས་པར་བྱས་པའི་ཕྱིར། དེའི་མཐུན་རྐྱེན་མ་ཚང་ཞིང་འགལ་རྐྱེན་ཉེ་བར་གནས་པས་ཀུན་གཞི་ལས་བློ་གཞན་སྒྲ་ངེས་པའི་ཤེས་པ་འབྱུང་བ་མ་ཡིན་ནོ། །

			ལྷ་དབང་བློས། 

			ནུས་པ་ཀུན་གཞི་ལ་ཉམས་པར་བྱས་པའི་ཕྱིར་རོ། །ཞེས་གསུངས་སོ། །

			དེས་ན་ཉེར་ལེན་སྔ་མའི་ནུས་པ་ཉམས་ན་ཀུན་གཞི་གཅིག་པུ་ལས་མི་འབྱུང་སྟེ། ཡིད་ཤེས་ཕྱི་མ་སྐྱེ་བ་སྔ་མའི་ཉེར་ལེན་ལ་བལྟོས་པ་དེ་ལྟར་མ་ཡིན་ན། ཡིད་ལ་བྱེད་པ་སྔ་མའི་ནུས་པ་འཇུག་པར་ནི་མཚུངས་པ་ལ་ཡིད་ཤེས་ཕྱི་མ་གཞན་སྐྱེ་བ་བལྟོས་པར་མི་འགྱུར་དགོས་པ་ལས། ཡིད་བྱེད་སྔ་མ་ལས་ཡིད་ཤེས་ཕྱི་མ་རིམ་བཞིན་སྐྱེ་བར་མཐོང་བས་ཀྱང་ཡིད་ཤེས་ཕྱི་མ་སྐྱེ་བ་དེ་ཡིད་བྱེད་སྔ་མ་ལ་བལྟོས་པར་རབ་ཏུ་གྲུབ་པ་ཡིན་ནོ། །

			གསུམ་པ་ཡིད་རྟག་པ་ལས་སྐྱེ་བ་དགག་པ་ནི། 

			ཡིད་གཅིག་ཡིན་ཕྱིར་གཞན་ལ་ནི། །

			ཆགས་པ་གཞན་ལ་མི་འགྲོའི་ཕྱིར། །

			ཤེས་གཞན་མི་སྐྱེ་ཞེ་ན་མིན། །

			ལ་ལར་ཅིག་ཅར་འབྱུང་ཕྱིར་(༣༨༤བ)རོ། །

			འཇུག་པ་མཚུངས་པའང་མཚུངས་པའི་ཕྱིར། །

			ཐམས་ཅད་ཚེ་གཞན་རྟོགས་མི་འགྱུར། །

			ཞེས་སྨོས་ཏེ། བྱེ་བྲག་པ་ན་རེ། ཡིད་ནི་ཆ་མེད་ཀྱི་རྟག་པ་གཅིག་ཡིན་པའི་ཕྱིར། ཡིད་གཅིག་པུ་དེ་གཞན་གཟུགས་ལ་ནི་ཆགས་པའི་ཚེ་གཞན་སྒྲ་ལ་ངེས་བྱེད་དུ་མི་འགྲོ་བའི་ཕྱིར་སྒྲ་ངེས་པའི་ཤེས་པ་གཞན་མི་སྐྱེ་བ་ཡིན་གྱི། ལོ་དུ་མ་ཅིག་ཅར་དུ་མི་སྐྱེ་བ་དེ་བློ་ཕྱི་མ་སྐྱེ་བ་སྔ་མ་ལ་བལྟོས་པ་ལས་ནི་མ་ཡིན་ནོ་ཞེ་ན། བློའི་རྒྱུ་ཐམས་ཅད་ཡིད་རྟག་པ་གཅིག་ཏུ་ངེས་པ་ལས་བློ་དུ་མ་ཅིག་ཅར་དུ་མི་སྐྱེ་བ་མིན་ཏེ། རྒྱུ་རྐྱེན་ཚང་བའི་གནས་སྐབས་ལ་ལར་འཇུག་པའི་ཤེས་པ་དྲུག་ཀ་ཅིག་ཅར་འབྱུང་བ་འདིར་དོན་ཀུན་དང་ཅིག་ཅར་དུ་ཞེས་པར་བཤད་ཟིན་པའི་ཕྱིར་རོ། །དེའི་ཕྱིར་ཡུལ་དྲུག་ལ་འཇུག་ཤེས་དྲུག་ཅིག་ཅར་དུ་འཇུག་པར་མཚུངས་པ་ཐམས་ཅད་ཀྱི་ཚེ་ཆོས་ཅན། ཡུལ་གཅིག་རྟོགས་ཀྱི་དེ་ལས་གཞན་ཅིག་ཅར་དུ་རྟོགས་པར་མི་འགྱུར་བར་ཐལ། དེའི་ཚེ་ཡིད་གཅིག་པུའང་ཡོད་པར་མཚུངས་པའི་ཕྱིར། འདོད་ན། མིག་ཤེས་ཀྱི་གཟུགས་མཐོང་བ་དང་དུས་མཉམ་དུ་ཉན་ཤེས་ཀྱིས་སྒྲ་ཐོས་པས་བསལ་ལོ། །

			བཞི་པ་བདག་ཡིད་ལྡན་པ་ལས་སྐྱེ་ན་ཧ་ཅང་ཐལ་བ་ནི། 

			བདག་ཡིད་ལྡན་པ་ཙམ་ལས་ནི། །

			སྐྱེ་བའང་ཅིག་ཅར་སྐྱེ་བར་འགྱུར། །

			གཅིག་ལས་བྱ་བ་གཅིག་ཡིན་ནའང་། །

			ཇི་ལྟར་མར་མེ་དུ་མས་མཐོང་། །

			རིམ་གྱིས་ཀྱང་ནུས་མེད་འགྱུར་ཏེ། །

			ཕྱིས་ཀྱང་བྱེ་བྲག་མེད་ཕྱིར་རོ། །

			འདིས་ལུས་སྐྱེས་བུ་བཤད་པ་ཡིན། །

			ཅེས་སྨོས་ཏེ། གལ་ཏེ། བདག་ཡིད་ལྡན་པ་ཙམ་ལས་སྐྱེ་བས་དུ་མ་ཅིག་ཅར་སྐྱེ་བ་ལྟར་དུ་སྣང་ངོ་ཞེ་ན། འོ་ན་ཤེས་པ་ཕྱི་མ་ཐམས་ཅད་ཅིག་ཅར་དུ་སྐྱེ་བར་འགྱུར་ཏེ། བདག་ཡིད་ལྡན་པའི་རྟག་པ་ཙམ་ལས་ནི་སྐྱེ་བ་ཡང་(༣༨༥ན)ཡིན་པའི་ཕྱིར། གལ་ཏེ། བྱེད་པ་གཅིག་ལས་བྱ་བ་ཡང་གཅིག་འབྱུང་བ་ཡིན་པའི་ཕྱིར། དེ་ལྟར་མི་འགྱུར་རོ་ཞེ་ནའང་ཇི་ལྟར་ན་མར་མེ་གཅིག་མིག་ཤེས་དུ་མས་མཐོང་སྟེ་མི་མཐོང་བར་ཐལ། རྒྱུ་གཅིག་ལས་འབྲས་བུ་དུ་མ་འབྱུང་བ་མེད་པའི་ཕྱིར། གཞན་ཡང་བདག་ཡིད་ལྡན་པ་ཆོས་ཅན། རིམ་གྱིས་ཀྱང་ཤེས་པ་དུ་མ་བསྐྱེད་པའི་ནུས་པ་མེད་པར་འགྱུར་ཏེ། ཕྱིས་ཀྱང་ཤེས་པ་དུ་མ་མི་བསྐྱེད་པར་བྱེ་བྲག་མེད་པའི་ཕྱིར་རོ། །བཤད་མ་ཐག་པའི་རིགས་པ་འདིས་ནི་རྒྱང་འཕེན་ལུས་རྟག་པ་གཅིག་བློའི་རྒྱུར་སྨྲ་བ་དང་། གྲངས་ཅན་སྐྱེས་བུ་རྟག་པ་གཅིག་རྣམ་འགྱུར་གྱི་ཟ་བ་པོར་འདོད་པའང་དགག་པ་བཤད་པ་ཡིན་ནོ་ཞེས་ལྷའིའོ། །

			རྒྱན་ལས། 

			ཡུལ་དང་སྐྱེས་བུ་དག་གཅིག་པས་བྱ་བ་གཅིག་ཁོ་ནར་བྱེད་དོ་ཞེས་པ་དེའང་། གཅིག་ལ་བྱ་བ་གཅིག་ཡིན་ན། །ཇི་ལྟར་མར་མེ་དུ་མས་མཐོང་། །ཞེས་སོགས་འདིས་བཤད་པ་ཡིན་ནོ། །ཞེས་གསུངས་སོ། །

			ལྔ་པ་བདག་གི་ཡོན་ཏན་འདུ་བྱེད་ལས་སྐྱེ་བ་དགག་པ་ནི། 

			གལ་ཏེ་འདུ་བྱེད་ལས་ངེས་ན། །

			དེ་ཕྱིས་གང་ལས་བློ་ཉིད་ལས། །

			ཞེ་ན་ཡིན་མོད་འདོད་པ་ཉིད། །

			ཅེས་སྨོས་ཏེ། གལ་ཏེ། བདག་གི་ཡོན་ཏན་འདུ་བྱེད་ཀྱི་རྒྱུ་ལས་བློ་ཕྱི་མ་རེ་རེ་སྐྱེ་བར་ངེས་སོ་ཞེ་ན། དེ་རྟག་ན་ནི་དེ་ལ་ཡང་ཤེས་པ་དུ་མ་ཅིག་ཅར་སྐྱེ་བར་ཐལ་ཞིང་། འདུ་བྱེད་དེ་ཉིད་ཕྱིས་རྒྱུ་གང་ལས་སྐྱེ། གལ་ཏེ། བློ་སྔ་མ་ཉིད་ལས་སྐྱེའོ་ཞེ་ན། དེ་ནི་ཡིན་མོད། བློ་སྔོན་མེད་པར་བློ་མ་ཡིན། །ཅེས་པ་ཁོ་བོའི་འདོད་པ་གྲུབ་པ་ཉིད་དེ། ངེད་ཀྱང་བློ་སྔ་མ་ལས་ཕྱི་མ་སྐྱེ་བར་འདོད་པའི་ཕྱིར། 

			གསུམ་པ་རྒྱུ་ཡིན་ཀྱང་གཟུང་བ་མ་ཡིན་པ་དགག་པ་ལ། དགག་པ་དངོས། ནུས་(༣༨༥བ)པ་ཉམས་པ་དགག་པའོ། །

			དང་པོ་ནི། 

			གཟུང་ལ་གཟུང་ཉིད་སྐྱེད་བྱེད་ལས། །

			གཞན་མིན་སྐྱེད་བྱེད་ཉིད་མཚན་ཉིད། །

			སྣང་བ་གཟུང་མིན་མ་ཡིན་མེད། །

			ཆ་མེད་པ་ལའང་ཕྲ་སོགས་མེད། །

			ཅེས་སྨོས་ཏེ། བློ་སྔ་མ་དེ་བློ་ཕྱི་མའི་རྒྱུ་ཡིན་པས་ན་བློ་ཕྱི་མ་ཡུལ་ལ་འཕོ་བ་ཡིན་ཅེ་ན། བློ་སྔ་མ་བློ་ཕྱི་མ་གཟུང་བ་དེ་ལ་གཟུང་ཡུལ་དུ་འདོད་རིགས་པར་ཐལ། བློ་སྔ་མས་དེ་ཕྱི་མས་གཟུང་བ་ཉིད་དང་། དེ་སྐྱེད་བྱེད་ལས་གཞན་མིན་པའི་ཕྱིར། ཁྱབ་སྟེ། རང་འཛིན་གྱི་ཤེས་པ་རང་གི་རྣམ་ལྡན་དུ་སྐྱེད་བྱེད་ཉིད་གཟུང་ཡུལ་གྱི་མཚན་ཉིད་ཡིན་པའི་ཕྱིར། གལ་ཏེ། སྣང་བ་ཡང་གཟུགས་འཛིན་མིག་ཤེས་ཀྱི་གཟུང་ཡུལ་དུ་གྱུར་ཅེ་ན། སྣང་བ་ཡང་གཟུང་ཡུལ་དུ་བྱས་པ་མིན་པར་དེ་འཛིན་གྱི་མིག་ཤེས་སྐྱེ་བ་མ་ཡིན་ཏེ། སྣང་བ་མ་གཟུང་བར་དེ་འཛིན་གྱི་བློ་སྐྱེ་བ་མེད་པའི་ཕྱིར། གལ་ཏེ། གཟུགས་ལ་ཕྲ་རགས་དང་ཆོད་པ་དང་ཐག་རིང་བ་ལ་སོགས་པའི་ཁྱད་པར་གྱིས་སྔར་གཟུང་བ་ཕྱིས་གཟུང་ཡུལ་མིན་པར་འགྱུར་བ་བཞིན་དུ་བློ་སྔ་མའང་ཕྲ་བའམ་རགས་པ་ལ་སོགས་པའི་དབང་གིས་བློ་ཕྱི་མའི་གཟུང་ཡུལ་མ་ཡིན་པར་འགྱུར་བས་བློ་ཕྱི་མ་ཡུལ་ལ་འཕོའོ་ཞེ་ན། དེ་ནི་མ་ཡིན་ཏེ། ཕྲ་རགས་ཀྱི་ཆ་ཤས་མེད་པའི་བློ་སྔ་མ་དེ་ལའང་ཆོས་ཅན། ཕྲ་རགས་ཀྱི་ཁྱད་པར་ལས་སྔར་གཟུང་བ་ཡིན་པ་ཕྱིས་མ་ཡིན་པར་མི་འགྱུར་བར་ཐལ། ཕྲ་སོགས་ཀྱི་ཆ་ཤས་མེད་པའི་ཕྱིར། 

			གཉིས་པ་གཟུང་བའི་ནུས་པ་ཉམས་པ་དགག་པ་ལ། གཟུང་བའི་ནུས་པ་ཉམས་པ་མི་རིགས། དེ་ལ་རྩོད་པ་སྤང་། ནུས་པ་གཅིག་དང་དུ་མ་དགག་པའོ། །

			དང་པོ་ནི། 

			གཟུང་བའི་ནུས་པ་ཉམས་འགྱུར་གྱི། །

			སྐྱེད་བྱེད་(༣༨༦ན)བདག་ཉིད་གཞན་མིན་ན། །

			གཟུང་བའི་མཚན་ཉིད་ཅན་ལ་ནི། །

			གཟུང་ལས་སྐྱེད་བྱེད་གཞན་མེད་དེ། །

			གཟུགས་སོགས་དེ་ལྟར་མིན་པ་ནི། །

			བློ་ལ་དངོས་སུ་ཕན་འདོགས་མེད། །

			གཟུང་བའི་མཚན་ཉིད་ལས་འདི་ཡི། །

			དེ་དངོས་ངེས་པ་གཞན་ཅི་ཡོད། །

			བློ་ལའང་དེ་ཡོད་དེ་ཡི་ཕྱིར། །

			དེ་ཡང་དེ་ཉིད་དུ་རྣམ་གནས། །

			འཛིན་པ་ཡི་ནི་ཉེར་ལེན་དང་། །

			མྱོང་བ་སེམས་ཀྱི་གཟུང་མཚན་ཉིད། །

			ཅེས་སྨོས་ཏེ། གལ་ཏེ། བློ་སྔ་མ་ལ་ཕྱི་མའི་གཟུང་ཡུལ་བྱེད་པ་དང་། དེའི་ཉེར་ལེན་བྱེད་པའི་ནུས་པ་གཉིས་ཡོད་པས་བློ་ཕྱི་མ་ཡུལ་ལ་འཕོ་བ་ན་སྔ་མས་ཕྱི་མའི་གཟུང་ཡུལ་བྱེད་པའི་ནུས་པ་ཉམས་པར་འགྱུར་གྱི། སྐྱེད་པར་བྱེད་པའི་བདག་ཉིད་ཀྱི་ནུས་པ་གཞན་ནི་ཉམས་པ་མིན་ནོ་ཞེ་ན། བློ་ཕྱི་མའི་གཟུང་བའི་མཚན་ཉིད་ཅན་གྱི་བློ་སྔ་མ་ལ་ནི་གཟུང་ཡུལ་གྱི་ནུས་པ་ལས་མ་གཏོགས་པའི་སྐྱེད་བྱེད་ཀྱི་ནུས་པ་གཞན་མེད་དེ། དཔེར་ན། གཟུགས་སོགས་ཀྱི་རང་འཛིན་ཤེས་པའི་གཟུང་ཡུལ་བྱས་པ་དེ་ལྟར་མིན་པ་ནི་རང་འཛིན་གྱི་བློ་ལ་དངོས་སུ་ཕན་འདོགས་པ་མེད་པ་བཞིན་དུ་བློ་ཕྱི་མའི་གཟུང་བའི་མཚན་ཉིད་ལས་བློ་ཕྱི་མ་འདིའི་སྐྱེད་བྱེད་དེའི་དངོས་པོར་ངེས་པ་གཞན་ཅི་ཡོད་དེ་མེད་པའི་ཕྱིར་དང་། དེ་བཞིན་དུ་བློ་སྔ་མ་ལའང་ཕྱི་མས་གཟུང་བ་དང་དེས་བསྐྱེད་པ་གཉིས་པོ་དེའི་ཕྱིར་བློ་སྔ་མའི་གཟུང་ཡུལ་དེ་ཉིད་དུ་རྣམ་པར་གནས་པར་འགྱུར་ཏེ། བློ་སྔ་མ་འཛིན་པའི་བློ་ཕྱི་མ་ཡི་ནི་ཉེར་ལེན་དང་དེས་མྱོང་བ་གཉིས་ཚོགས་པའི་སེམས་ཀྱི་དངོས་པོ་དེ་ལ་གཟུང་ཡུལ་གྱི་མཚན་ཉིད་ཚང་བའི་ཕྱིར་ཏེ། བློ་སྔ་མའི་སྟེང་ན་བློ་ཕྱི་མའི་ཉེར་ལེན་དང་གཟུང་ཡུལ་བྱེད་པའི་ནུས་པ་གཉིས་ཡོད་པར་རྒོལ་བས་ཁས་བླངས་པའི་(༣༨༦བ)ཕྱིར་རོ། །

			གཉིས་པ་རྩོད་པ་སྤང་བ་ནི། 

			གཟུགས་སོགས་དང་ནི་སེམས་དེ་ལྟར། །

			གཟུང་བའི་མཚན་ཉིད་དཔྱོད་པ་འདི། །

			མ་དག་བློ་ཅན་ལ་ཡིན་གྱི། །

			རྣལ་འབྱོར་རྟོགས་པ་བསམ་མི་ཁྱབ། །

			ཅེས་སྨོས་ཏེ། གལ་ཏེ། གཟུགས་སོགས་དང་སེམས་ཀྱི་རྟོགས་ཚུལ་དེ་ལྟར་མིན་ན་རྣལ་འབྱོར་པ་དག་གིས་ཐག་རིང་བ་དང་ཕྲ་བ་ལ་སོགས་པ་དང་གཞན་གྱི་སེམས་ཤེས་པ་དང་འགལ་ལོ་ཞེ་ན། གཟུགས་སོགས་ཐག་རིང་བ་དང་ཕྲ་བ་དང་ནི་གཞན་གྱི་སེམས་ཆོས་ཅན། མ་དག་པའི་བློ་ཅན་རྣམས་ཀྱི་གཟུང་ཡུལ་མིན་ཏེ། རགས་པ་དང་ཉེ་བའི་ཡུལ་མ་ཡིན་པའི་ཕྱིར་དང་། རང་གི་སེམས་མ་ཡིན་པའི་ཕྱིར་ཞེས་པའི་ཚུལ་དེ་ལྟར་གཟུང་བའི་མཚན་ཉིད་ལ་དཔྱོད་པའི་ཚུལ་འདི་ནི་མ་དག་པ་ཚུ་རོལ་མཐོང་བའི་བློ་ཅན་རྣམས་ལ་བལྟོས་ནས་བཞག་པ་ཡིན་གྱི། རྣལ་འབྱོར་པས་ཕྲ་མོ་སོགས་དང་གཞན་སེམས་རྟོགས་པ་ནི་བསམ་གྱིས་མི་ཁྱབ་པའི་ཕྱིར། དཔེར་ན། རྣལ་འབྱོར་པས་གཞན་སེམས་ཤེས་པའི་མངོན་ཤེས་བཞིན་ནོ། །

			གཞན་ཡང་འདི་ལྟར། 

			དེ་ལ་ཕྲ་སོགས་ངོ་བོ་ཡིས། །

			བཟུང་བ་གཟུང་མིན་ཉིད་འགྱུར་ན། །

			གཟུགས་སོགས་བློ་ལ་སྔར་མེད་ཀྱང་། །

			ཕྱིས་སྐྱེས་པ་ནི་ཅི་ཞིག་ཡོད། །

			དེ་ཕྱིར་རང་བློ་འཛིན་འགྱུར་ན། །

			དེ་མ་ཐག་པའི་རྒྱུ་ཡི་སེམས། །

			གང་ཡིན་དེ་ཉིད་འཛིན་འགྱུར་བ། །

			དེས་ན་དོན་གཞན་རྟོགས་མི་འགྱུར། །

			ཞེས་སྨོས་ཏེ། གཟུགས་སོགས་དེ་ལ་ཕྲ་བ་དང་ཐག་རིང་བ་ལ་སོགས་པའི་ངོ་བོ་ཡིས་སྔར་བཟུང་བ་ཡང་ཕྱིས་གཟུང་ཡུལ་མིན་པ་ཉིད་དུ་འགྱུར་ན་ཡང་གཟུགས་སོགས་འཛིན་པའི་བློ་ལ་སྔར་གཟུང་ཡུལ་ཡིན་པ་ཕྱིས་མ་ཡིན་པར་འགྱུར་བ་མེད་པར་ཐལ། སྔར་གཟུང་ཡུལ་ཡིན་པ་ཕྱིས་མ་ཡིན་པའི་རྒྱུ་མཚན་གང་གིས་ཀྱང་ཕྱིས་གཟུགས་འཛིན་པའི་(༣༨༧ན)བློ་སྐྱེས་པ་ནི་ཅི་ཞིག་ཡོད་དེ་མེད་པ་དེའི་ཕྱིར། བློ་ཕྱི་མས་རང་བློ་སྔ་མ་ཁོ་ན་འཛིན་པར་འགྱུར་ན། བློ་ཕྱི་མ་ཐམས་ཅད་ཆོས་ཅན། དོན་གཞན་ཡུལ་ལ་འཕོ་ཞིང་རྟོགས་པར་མི་འགྱུར་བར་ཐལ། རང་གི་དེ་མ་ཐག་པའི་རྒྱུ་ཡི་སེམས་གང་ཡིན་པ་དེ་ཉིད་ཁོ་ན་འཛིན་པར་འགྱུར་བ་དེས་ནའོ། །

			གསུམ་པ་ནུས་པ་གཅིག་དང་དུ་མ་དགག་པ་ནི། 

			ནུས་པ་དུ་མ་གཅིག་མེད་ཀྱང་། །

			དངོས་རྣམས་ངོ་བོ་ཉིད་ཀྱིས་འབྲས། །

			གཅིག་དང་དུ་མ་བྱེད་ཅེས་བརྗོད། །

			ཅེས་སྨོས་ཏེ། གལ་ཏེ། གཟུང་ཡུལ་ནི་ཉེར་ལེན་གྱི་ནུས་པ་ཉིད་ཀྱིས་གཟུང་ཡུལ་དུ་འགྱུར་དགོས་ཞེས་པ་དེ་ནི་མ་ཡིན་ཏེ། གཟུང་བའི་ནུས་པ་དང་ཉེར་ལེན་གྱི་ནུས་པ་ཡང་ཐ་དད་པའི་ཕྱིར། ནུས་པ་གཅིག་གིས་འབྲས་བུ་གཅིག་བསྐྱེད་པ་དང་། དུ་མས་འབྲས་བུ་ཡང་དུ་མ་བསྐྱེད་པར་ངེས་སོ་ཞེ་ན། དེ་ལྟར་ཡང་མ་ངེས་ཏེ། རྒྱུ་ལ་ནུས་པ་དུ་མ་དང་གཅིག་མེད་ཀྱང་དངོས་པོ་རྣམས་རྟེན་འབྲེལ་གྱི་ངོ་བོ་ཉིད་ཀྱིས་འབྲས་བུ་གཅིག་དང་དུ་མ་བྱེད་དོ་ཞེས་བརྗོད་པ་ཡིན་ཏེ། དཔེར་ན། ཡུལ་དབང་ཡིད་ལ་བྱེད་པ་རྣམས་ནུས་པ་གཅིག་ཏུ་གྲུབ་པ་མེད་ཀྱང་འབྲས་བུ་མིག་ཤེས་གཅིག་བྱེད་པ་བཞིན་ནོ། །

			རང་གི་སྡེ་པ་ཁ་ཅིག་ན་རེ། 

			གལ་ཏེ་གཅིག་ལས་དུ་མ་མིན། །

			ཅེས་སྨོས་ཏེ། གལ་ཏེ། རྒྱུ་གཅིག་ལས་འབྲས་བུ་དུ་མ་འབྱུང་བ་མིན་ཏེ། འབྲས་བུ་དུ་མ་ནི་རྒྱུ་དུ་མས་བསྐྱེད་དགོས་པའི་ཕྱིར་ཞེ་ན། བཤད་པ། 

			མ་ཡིན་འགའ་ཞིག་གཅིག་ལས་གཅིག །

			འབྲས་བུ་ཚོགས་པ་དག་ལས་འབྱུང་། །

			གཅིག་ཀྱང་ཚོགས་པ་གཉིས་འགྱུར་ཕྱིར། །

			དེ་ནི་དུ་མ་བྱེད་ཅེས་བརྗོད། །

			ཅེས་སྨོས་ཏེ། དེ་ལྟར་དུ་ངེས་པ་ཡང་མ་ཡིན་ཏེ། (༣༨༧བ)གནས་སྐབས་འགའ་ཞིག་ཏུ་རྒྱུ་གཅིག་ལས་འབྲས་བུ་གཅིག་འབྱུང་ཡང་འབྲས་བུ་ཕལ་ཆེར་ནི་རྒྱུ་རྐྱེན་ཚོགས་པ་དག་ལས་འབྱུང་བའི་ཕྱིར། རྒྱུ་གཅིག་པོ་དེ་ནི་ཆོས་ཅན། འབྲས་བུ་དུ་མ་བྱེད་ཅེས་བརྗོད་པ་ཡིན་ཏེ། རྒྱུ་གཅིག་ཀྱང་རྐྱེན་དང་ཚོགས་པ་གཉིས་ལ་བལྟོས་ནས་འབྲས་བུ་དུ་མར་འགྱུར་བའི་ཕྱིར། 

			བཞི་པ་དོན་དང་རྣམ་ཤེས་ཅིག་ཅར་འཛིན་པ་དགག་པ་ནི། 

			གལ་ཏེ་བློ་གཞན་དོན་དང་ནི། །

			རྣམ་ཤེས་སྔ་མ་འཛིན་འགྱུར་ན། །

			སྔ་ཕྱི་སྣང་བ་ཅན་ཉིད་ཕྱིར། །

			དཔྱོད་པ་ལ་སོགས་སེམས་གཅིག་ལ། །

			རྟག་ཏུ་རིམ་གྱིས་མཐོང་བ་ཡི། །

			བརྗོད་གཉིས་རིམ་མིན་ཉིད་འགྱུར་ཞིང་། །

			གཅིག་ཀྱང་གཉིས་གཉིས་སྣང་བར་འགྱུར། །

			བདག་དང་དེ་རིག་སྣང་བའི་ཕྱིར། །

			ཞེས་སྨོས་ཏེ། གལ་ཏེ། བློ་གཞན་ཕྱི་མ་དེས་དོན་གཟུགས་སོགས་དང་ནི་རྣམ་ཤེས་སྔ་མ་དག་ཅིག་ཅར་དུ་འཛིན་པར་འགྱུར་བ་ཡིན་པའི་ཕྱིར། ཤེས་པ་ཡུལ་ལ་འཕོ་བ་ཡོད་ཅེ་ན། ཡི་གེ་ཨ་དང་ཨི་གཉིས་ལ་དཔྱོད་པའི་ཚེ་རྟོག་མེད་ཀྱིས་སེམས་གཅིག་ལ་རྟག་ཏུ་རིམ་གྱིས་སྣང་བར་མཐོང་བའི་བརྗོད་པ་ཨ་ཨི་དག་ལ་ཨི་ཐོས་པའི་ཉན་ཤེས་ཆོས་ཅན། ཡི་གེ་ཨ་ཨི་གཉིས་རིམ་མིན་ཅིག་ཅར་ཉིད་དུ་ཐོས་པར་འགྱུར་ཏེ། ཡི་གེ་སྔ་མ་ཨའི་རྣམ་པ་ཅན་གྱི་ཨ་འཛིན་ཉན་ཤེས་མྱོང་ཞིང་། ཕྱི་མ་ཨི་ཡིག་ནི་གཟུང་ཡུལ་དུ་སྣང་བ་ཅན་ཉིད་ཡིན་པའི་ཕྱིར། སོགས་ཞེས་པས་དཔྱོད་པ་དང་རྟོག་མེད་སོགས་ཤེས་པ་ནི་རྒྱལ་བ་ཅན་གྱིའོ། །

			ལྷ་དབང་བློས་ནི། 

			མིག་ཤེས་ལས་ཉན་ཤེས་སྐྱེ་བ་ན་ཉན་ཤེས་ལ་གཟུགས་སྒྲ་གཉིས་སྣང་བར་འགྱུར། ཞེས་སོ། །

			གཞན་ཡང་། ཡི་གེ་ཨ་ལྟ་བུ་གཅིག་ཀྱང་ཆོས་ཅན། ལན་གཉིས་གཉིས་(༣༨༨ན)སུ་སྣང་བར་འགྱུར་ཏེ། ཨའི་བདག་ཉིད་རིག་པ་ལ་སྣང་བ་དང་། ཨ་འཛིན་དེ་རིག་ཅིང་མྱོང་བ་ལའང་སྣང་བའི་ཕྱིར་ཏེ། ཨ་འཛིན་མྱོང་བས་ནི་ཨ་གཟུང་ཡུལ་དུ་བྱེད་པའི་ཤེས་པ་དེ་ཉིད་མངོན་སུམ་དུ་རིག་པའི་ཕྱིར་རོ། །

			ལྔ་པ་མྱོང་བ་གཏན་མི་སྲིད་པར་ཐལ་བས་དགག་པ་ལ། ཐལ་བ་དངོས། རྩོད་པ་སྤང་བའོ། །

			དང་པོ་ནི། 

			གལ་ཏེ་ཡུལ་གཞན་འཕོ་བ་ན། །

			ཐ་མ་ཉམས་སུ་མྱོང་མིན་ན། །

			གཞན་གྱིས་ཉམས་སུ་མྱོང་བ་བཞིན། །

			ཐམས་ཅད་མྱོང་མེད་ཐལ་བར་འགྱུར། །

			ཞེས་སྨོས་ཏེ། གལ་ཏེ། བློ་ཕྱི་མ་ཡུལ་གཞན་ལ་འཕོ་བ་ན་བློ་ཐ་མས་སྔ་མ་ཉམས་སུ་མྱོང་བ་མ་ཡིན་ནོ་ཞེ་ན། ཤཱཀྱ་བློ་ཐ་མ་ཡུལ་ལ་འཕོ་བའི་སྔ་ལོགས་ཀྱི་བློ་ཐམས་ཅད་ཆོས་ཅན། རང་མྱོང་བྱེད་ཀྱི་བློ་མེད་པ་ཉིད་དུ་ཐལ་བར་འགྱུར་ཏེ། མྱོང་བར་འཇོག་པ་ནི་བློ་ཕྱི་མ་ཕྱི་མས་མྱོང་བ་ལ་རག་ལས་ལ། བློ་ཐ་མ་ནི་ཡུལ་ལ་འཕོ་བའི་ཕྱིར། དཔེར་ན། གཟུགས་སོགས་མྱོང་བ་ཡོད་ཀྱང་དེ་གཞན་གྱིས་མྱོང་བར་རང་གིས་མྱོང་བ་མེད་པས་གཞན་གྱིས་ཉམས་སུ་མྱོང་ངོ་ཞེས་པ་རང་གིས་མི་འགྲུབ་པ་བཞིན་ནོ། །

			འདི་ལ་ཤཱཀྱ་བློས། 

			ཐ་མའི་ཤེས་པ་མངོན་སུམ་མིན་པའི་ཕྱིར་ཡོད་ཀྱང་མེད་པ་དང་འདྲ་བས་ཤེས་པ་སྔ་མ་མྱོང་བ་ལ་ནུས་པ་མེད། ཅེས་སོ། །

			གཉིས་པ་རྩོད་པ་སྤང་བ་ནི། 

			གལ་ཏེ་བདག་མྱོང་མངོན་སུམ་ཡིན། །

			གཞན་གྱིས་མྱོང་འགྱུར་མ་ཡིན་ན། །

			གང་གིས་དེ་སྐད་བརྗོད་འགྱུར་བ། །

			བདག་གིས་མྱོང་དེ་གང་ལས་གྲུབ། །

			གསལ་རྒྱུ་མ་འགྲུབ་པར་འགྱུར་གྱིས། །

			གསལ་བར་འདོད་པའི་གསལ་བ་མིན། །

			གལ་ཏེ་གསལ་བ་མ་གྲུབ་ཀྱང་། །

			གསལ་ན་འགྲོ་འདི་གསལ་(༣༨༨བ)བར་འགྱུར། །

			ཞེས་སྨོས་ཏེ། གལ་ཏེ། མི་མཚུངས་ཏེ། བདག་གིས་ཉམས་སུ་མྱོང་བ་དེ་མངོན་སུམ་ཡིན་ལ། གཞན་གྱིས་ནི་མངོན་སུམ་དུ་མྱོང་བར་འགྱུར་བ་མ་ཡིན་པའི་ཕྱིར་རོ་ཞེ་ན། རྒྱུ་མཚན་གང་གིས་ན་དེ་སྐད་དུ་བརྗོད་ནུས་པར་འགྱུར་བ་ཡིན་ཏེ། བདག་གིས་མྱོང་བ་དེ་མངོན་སུམ་དུ་མྱོང་བ་དེ་གང་ལས་གྲུབ་སྟེ་མ་གྲུབ་པའི་ཕྱིར། རང་གཞན་གྱི་བློ་གཉིས་ཀ་ལྐོག་ཏུ་གྱུར་པ་དང་རང་རིག་མེད་པར་བྱེ་བྲག་མེད་པའི་ཕྱིར་རོ། །གལ་ཏེ། དབང་པོ་རང་ཉིད་གསལ་བ་མ་ཡིན་ཀྱང་། དེས་ཡུལ་གསལ་བའི་ཐ་སྙད་བྱེད་པ་བཞིན་དུ་ཤེས་པ་ཡང་ཅི་སྟེ་མི་འདོད་ཅེ་ན། དེ་ནི་མི་མཚུངས་ཏེ། མིག་ལ་སོགས་པའི་དབང་པོ་ནི་གཟུགས་ལ་སོགས་པ་ཡུལ་གསལ་བར་སྣང་བའི་ཤེས་པའི་རྒྱུ་ཡིན་པའི་ཕྱིར། རང་ཉིད་གསལ་བར་མ་གྲུབ་པར་ཡང་དེའི་མིག་གིས་གཟུགས་གསལ་བར་མཐོང་ཞེས་བརྗོད་པ་ནི་འཇིག་རྟེན་གྱི་ཐ་སྙད་ཙམ་དུ་འགྱུར་གྱི། གཟུགས་ལ་སོགས་པ་གསལ་བར་འདོད་པའི་ཤེས་པ་ནི་རང་གསལ་བའི་རང་རིག་མ་ཡིན་ན། དེ་ལ་གཟུགས་ལ་སོགས་པ་གསལ་བར་སྣང་བ་མི་དགོས་པའི་ཕྱིར་རོ། །གལ་ཏེ། རང་གསལ་བའི་རང་རིག་མ་གྲུབ་ཀྱང་ཡུལ་གསལ་བར་བྱེད་ན་འགྲོ་བ་འདི་དག་ཐམས་ཅད་ཀྱིས་ཡུལ་གསལ་བར་བྱེད་པ་ཉིད་དུ་འགྱུར་རོ། །

			གསུམ་པ་གཞན་འདོད་པའི་མངོན་སུམ་དགག་པ་ལ། མདོ་མཛད་པས་ཇི་ལྟར་བཀག་པའི་ཚུལ། དེ་སྡེ་བདུན་མཛད་པས་ཇི་ལྟར་འགྲེལ་པའོ། །

			དང་པོ་ལ། རྩོད་སྒྲུབ་མཁན་པོའི་འདོད་པ་དགག །རིགས་པ་ཅན་པའི་འདོད་པ་དགག །བྱེ་བྲག་པའི་འདོད་པ་དགག །སེར་སྐྱ་པའི་འདོད་པ་དགག །སྤྱོད་པ་པའི་འདོད་པ་དགག་(༣༨༩ན)པའོ། །

			དང་པོ་ལ། རྩོད་སྒྲུབ་དགག་བྱ་མིན་པའི་དོགས་པ་བསལ། འགོག་བྱེད་ཀྱི་རིགས་པ་དངོས་བསྟན་པའོ། །

			དང་པོ་ནི། 

			རྩོད་སྒྲུབ་སློབ་དཔོན་གྱིས་མ་ཡིན། །

			ངེས་པར་སྙིང་པོ་མེད་པར་དགོངས། །

			གཞན་དུ་ཆ་ཤས་སུ་གསུང་འགྱུར། །

			དེས་ན་ཁོ་བོས་བརྟག་པར་བྱ། །

			ཞེས་གསུངས་སོ། །

སློབ་དཔོན་དབྱིག་གཉེན་གྱི་རྗེས་སུ་འབྲང་བ་ཁ་ཅིག་ན་རེ། བསྟན་བཅོས་རྩོད་པ་བསྒྲུབ་པ་ནི་སློབ་དཔོན་གྱི་གཞུང་ཡིན་པས་ཁས་བླང་བར་བྱ་བ་ཡིན་གྱི། དགག་པར་མི་རིགས་སོ་ཞེ་ན། རྩོད་སྒྲུབ་ནི་སློབ་དཔོན་དབྱིག་གཉེན་གྱིས་མཛད་པའི་གཞུང་མ་ཡིན་ཏེ། གང་གི་ཕྱིར། རྩོད་པ་བསྒྲུབ་པ་དེ་ལ་ནི་སློབ་དཔོན་གྱིས་ངེས་པར་སྙིང་པོ་མེད་པར་དགོངས་ནས་སྐྱོན་ཅན་དུ་གསུངས་པའི་ཕྱིར། དེ་ལས་གཞན་དུ་རང་གཞུང་ཡིན་ན་བསྟན་བཅོས་རབ་ཏུ་བྱེད་པ་སྡེ་བརྒྱད་ལ་སོགས་པ་ལྟར་སྐྱོན་མེད་དུ་གསུང་རིགས་པ་ལས། ཇི་ལྟར་ན། སྐྱོན་གྱི་ཆ་ཤས་ཅན་དུ་གསུང་བར་འགྱུར། སློབ་དཔོན་གྱི་མ་ཡིན་པ་དེས་ན་དེ་ནས་བཤད་པའི་ཚད་མ་གཞལ་བྱ་དང་བཅས་པ་ལ་ཁོ་བོས་ཅུང་ཟད་ཅིག་བརྟགས་ནས་དགག་པར་བྱའོ་ཞེས་པའོ། །

			གཉིས་པ་འགོག་བྱེད་ཀྱི་རིགས་པ་དངོས་བསྟན་པ་ལ། འདོད་པ་བརྗོད་པ་དང་། དེ་ལ་གནོད་བྱེད་བརྗོད་པའོ། །

			དང་པོ་ནི། 

			དོན་དེ་ལས་སྐྱེས་རྣམ་པར་ཤེས། །

			མངོན་སུམ་ཡིན་ཅེས་བྱ་བ། 

			ཞེས་གསུངས་སོ། །

གང་ལས་ཐ་སྙད་དུ་བྱ་བའི་དོན་དེ་ལས། སྐྱེས་པའི་རྣམ་པར་ཤེས་པ་ནི་མངོན་སུམ་གྱི་མཚན་ཉིད་ཡིན་ཅེས་བྱ་བ་ནི་རྩོད་པ་བསྒྲུབ་པའི་ལུགས་བཞག་པའོ། །

			གཉིས་པ་དེ་ལ་གནོད་བྱེད་བརྗོད་པ་(༣༨༩བ)ལ། དམིགས་པ་ལ་བརྟགས་ནས་དགག །དེས་ན་ཐ་སྙད་མི་འཐད་པའོ། །

			དང་པོ་ནི། 

			འདིར། །

			དོན་དེ་ཞེས་པས་ཀུན་བརྗོད་ན། །

			གང་དེ་དེ་འབའ་ཞིག་ལས་མིན། །

			དམིགས་པའོ་ཞེ་ན་དྲན་སོགས་ཀྱི། །

			ཤེས་པའང་གཞན་ལ་བལྟོས་མ་ཡིན། །

			ཅེས་གསུངས་སོ། །

མངོན་སུམ་གྱི་མཚན་ཉིད་འདིར་དོན་དེ་ལས་སྐྱེས་ཞེས་པའི་ཚིག་འདིས་རྐྱེན་ཀུན་བརྗོད་དམ། འོན་ཏེ་ཡུལ་ལ་དམིགས་པ་ཙམ་ཞིག་བརྗོད། དེ་ལྟར་ན་དབང་པོའི་རྣམ་པར་ཤེས་པ་གང་ཡིན་པ་དེ་དམིགས་པའི་རྐྱེན་དེ་འབའ་ཞིག་ལས་སྐྱེ་བ་མིན་པར་འགྱུར་ཏེ། རྐྱེན་ཀུན་ལས་སྐྱེ་བའི་ཕྱིར་ཏེ། སེམས་དང་སེམས་ལས་བྱུང་བ་རྣམ་པ་བཞི་ལས་སྐྱེ་བའོ་ཞེས་གྲུབ་པའི་མཐའ་ལས་འབྱུང་བའི་ཕྱིར་རོ། །གཉིས་པ་ལྟར་ཡུལ་ལ་དམིགས་པ་ཙམ་ལ་བསམས་ནས་དེ་སྐད་བརྗོད་པའོ་ཞེ་ན། དྲན་པ་དང་རྗེས་སུ་དཔག་པ་དང་མངོན་པར་འདོད་པ་ལ་སོགས་ཀྱི་ཤེས་པའང་མངོན་སུམ་དུ་འགྱུར་ཏེ། དམིགས་པར་བྱ་བ་གཞན་ལ་བལྟོས་པ་མ་ཡིན་པར་རང་གི་ཡུལ་ཙམ་ལ་དམིགས་ནས་སྐྱེས་པའི་ཕྱིར། 

			གཉིས་པ་དེས་ན་ཐ་སྙད་མི་འཐད་པ་ནི། 

			ཡང་སྨྲས་པ། 

			ཇི་ལྟར་སྣང་བ་དེ་ཡོད་མིན། །

			དེ་ཡི་ཕྱིར་ན་དོན་དམ་དུ། །

			སེམས་ཀྱི་དམིགས་པ་ལྔ་རྣམས་སོ། །

			དེ་ལ་ཐ་སྙད་དུ་མ་བྱས། །

			དོན་གྱི་ངོ་བོས་དབེན་པ་ཡང་། །

			བརྗོད་བྱ་མ་ཡིན་ཡུལ་འདི་ཡང་། །

			སྤྱི་ཡི་ཚུལ་གྱིས་བསྟན་པར་བྱ། །

			དེས་ན་ཐ་སྙད་དུ་མི་བྱ། །

			ཞེས་གསུངས་སོ། །

གཟུགས་ལ་སོགས་པ་ལ་དམིགས་པ་ལ་དོན་དུ་བརྗོད་ཅེ་ན། དེ་ཡང་གང་ཡིན། དབང་ཤེས་རྣམས་ཇི་ལྟར་སྣང་བ་དེ་ལ་དམིགས་ཤིང་སྐྱེ་བ་ཡིན་ནམ། འོན་ཏེ་གཞན་(༣༩༠ན)དུ་སྣང་བ་ཇི་ལྟར་ཡོད་པ་ལས་སྐྱེ་བ་ཡིན་གྲང་། 

དང་པོ་ལྟར་ན། སེམས་ཀྱི་དམིགས་པ་གཟུགས་ལ་སོགས་པ་དོན་ལྔ་པོ་རྣམས་ལ་དམིགས་པའི་དབང་ཤེས་ལྔ་པོ་ཀུན་ཆོས་ཅན། ཡུལ་ཀུན་རྫོབ་ལ་དམིགས་པར་འགྱུར་གྱི། དོན་དམ་པའི་ཡུལ་ཅན་དུ་མི་འགྱུར་ཏེ། རང་གིས་དམིགས་པའི་གཟུགས་ལ་སོགས་པ་ནི་ཇི་ལྟར་སྣང་བ་དེ་ལྟར་ཡོད་པ་མིན་པ་དེའི་ཕྱིར་ནའོ། །ཕྱོགས་གཉིས་པ་ལྟར་ན། དབང་ཤེས་དེ་ལ་རང་གང་ལ་སྐྱེ་པའི་ཡུལ་གྱི་སྒོ་ནས་ཐ་སྙད་དུ་མ་བྱས་ཏེ་བསགས་པ་ལ་དམིགས་ཀྱང་དེ་ལས་མ་སྐྱེས་ལ། རྡུལ་ཕྲན་ལས་སྐྱེས་ཀྱང་དེའི་ཐ་སྙད་མི་འཐོབ་པའི་ཕྱིར་རོ། །དེས་ན་རྣམ་པར་ཤེས་པ་ལྔ་པོ་རྣམས་ལ་ཡུལ་གྱི་སྒོ་ནས་ཐ་སྙད་བྱེད་པས་ན། དོན་ལྔ་པོ་རྣམས་ཀྱི་ངོ་བོ་རྡུལ་ཕྲན་གྱིས་དབེན་ཅིང་མ་ཚོགས་པ་ཡང་ཐ་སྙད་བརྗོད་པར་བྱ་བའི་ཡུལ་མིན་ཏེ། ཐ་སྙད་ཀྱི་ཡུལ་འདི་ཡང་རྡུལ་ཕྲན་དུ་མ་བསགས་པའི་ཚོགས་སྤྱི་ཡི་ཚུལ་གྱིས་བསྟན་པར་བྱ་བ་མ་ཡིན་པའི་ཕྱིར་ཏེ། རྡུལ་ཕྲན་དུ་མའི་ཚོགས་པ་སྣང་བ་ན། གཟུགས་མཐོང་ངོ་། །སྒྲ་ཐོས་སོ། །ཞེས་ཡུལ་གྱི་སྒོ་ནས་ཐ་སྙད་བྱེད་པར་མཐོང་བ་དེས་ན་དབང་ཤེས་རྣམས་ལ་གཟུགས་ལ་སོགས་པའི་དོན་རྣམས་རང་གི་ངོ་བོ་ཇི་ལྟར་གནས་པའི་ཚུལ་གྱིས་ཐ་སྙད་དུ་མི་བྱའོ། །

			གཉིས་པ་རིགས་པ་ཅན་པའི་འདོད་པ་དགག་པ་ལ། འདོད་པ་བརྗོད་པ་དང་། གནོད་བྱེད་བརྗོད་པའོ། །

			དང་པོ་ནི། 

			རིགས་པ་ཅན་རྣམས་ནི་དབང་པོ་དང་དོན་ཕྲད་པ་ལས་སྐྱེས་པའི་ཤེས་པ་ཐ་སྙད་དུ་བྱ་བ་མ་ཡིན་པ་འཁྲུལ་པ་མེད་པ་ཞེན་པའི་བདག་ཉིད་ཅན་མངོན་སུམ་མོ་ཞེས་ཟེར་རོ། །ཞེས་གསུངས་སོ། །(༣༩༠བ)

			རིགས་པ་ཅན་པ་རྣམས་ནི་མིག་སོགས་དབང་པོ་ལྔ་དང་གཟུགས་སོགས་དོན་ལྔ་ཕྲད་པ་ལས་སྐྱེས་པའི་ཤེས་པ་གང་སྒྲ་དང་རྟོག་པས་ཐ་སྙད་དུ་བྱ་བར་ནུས་པ་མ་ཡིན་པའི་དོན་ལ་འཁྲུལ་པ་མེད་པ་ཞེན་པའི་བདག་ཉིད་ཅན་ནི་མངོན་སུམ་གྱི་མཚན་ཉིད་དོ་ཞེས་ཟེར་རོ། །

			གཉིས་པ་གནོད་བྱེད་བརྗོད་པ་ལ། མཚན་ཉིད་ལ་རྣམ་བཅད་མེད་པས་མི་འཐད། ཡིད་དབང་མེད་ན་བདེ་སོགས་གཞལ་བྱར་མི་འཐད། ཚད་འབྲས་དོན་གཞན་དུ་འདོད་པ་མི་འཐད་པའོ། །

			དང་པོ་ནི། 

			དེ་ཡང་རིགས་པ་མ་ཡིན་ཏེ། །

			དབང་དོན་ལས་བྱུང་བློ་ལས་ནི། །

			ཐ་སྙད་ལ་སོགས་སྲིད་མ་ཡིན། །

			བར་དང་བཅས་པ་འཛིན་པ་དང་། །

			ཤེས་པ་ལྷག་པའང་ཐོབ་མི་འགྱུར། །

			དབང་པོ་རྟེན་ལས་ཕྱིར་མི་འཕོ། །

			ཡུལ་ལ་འཛིན་པར་ནུས་མ་ཡིན། །

			ཅེས་གསུངས་སོ། །

མངོན་སུམ་གྱི་མཚན་ཉིད་དེའང་རིག་པ་མ་ཡིན་ཏེ། དབང་པོ་དང་དོན་ཕྲད་པ་ལས་བྱུང་བའི་བློ་ནི་ཐ་སྙད་དུ་བྱ་བ་དང་། འཁྲུལ་པ་ལ་སོགས་པ་སྲིད་པ་མ་ཡིན་པས་ཐ་སྙད་དུ་བྱ་བ་མ་ཡིན་པ་དང་འཁྲུལ་པ་མེད་པ་གཉིས་ལོགས་སུ་སྨོས་མི་དགོས་པའི་ཕྱིར་དང་། ཞེན་པའི་བདག་ཉིད་ཅན་ཡང་དེ་ལ་མི་སྲིད་པའི་ཕྱིར་རོ། །ཐམས་ཅད་དུ་ཕྲད་ནས་སྐྱེ་བ་མངོན་སུམ་དུ་འདོད་ན་ནི། མིག་གི་རྣམ་པར་ཤེས་པ་དང་རྣ་བའི་རྣམ་པར་ཤེས་པ་གཉིས་ཀྱི་ཐག་རིང་པོའི་བར་དང་བཅས་པའི་གཟུགས་དང་། སྒྲ་འཛིན་པ་མེད་པར་ཐལ་བ་དང་། རྟེན་དབང་པོ་ལས་ལྷག་པའི་རི་དང་འབྲུག་གི་སྒྲ་ལ་སོགས་པ་འཛིན་པའི་ཤེས་པ་ལྷག་པའང་ཐོབ་པར་མི་འགྱུར་བར་ཐལ། མངོན་སུམ་ཐམས་ཅད་དབང་དོན་ཕྲད་པ་ལས་བྱུང་དགོས་པའི་ཕྱིར་རོ། །གལ་ཏེ། དབང་པོ་དེ་གཉིས་ནི་(༣༩༡ན)ཡུལ་ལ་འཇུག་པའི་ཚེ་དབང་རྟེན་ལས་ཕྱི་རོལ་དུ་འཇུག་པས་ཡུལ་བར་དང་བཅས་པ་དང་། ལྷག་པ་འཛིན་པ་ཡང་འཐད་པ་ཡིན་ནོ་ཞེ་ན། དབང་པོ་དེ་གཉིས་ཆོས་ཅན། རང་གི་རྟེན་ལས་ཕྱིར་མི་འཕོ་བ་ཡིན་ཏེ། རང་གི་རྟེན་དེར་རང་རྒྱུས་གསོ་བ་ལ་སོགས་པ་ལ་རབ་ཏུ་སྦྱོར་དགོས་པའི་ཕྱིར་དང་། རང་གི་རྟེན་དང་བྲལ་ན་ཡུལ་ལ་འཛིན་པར་སྡུས་པ་མ་ཡིན་པའི་ཕྱིར་དང་། བར་དུ་བསྒྲིབས་ཀྱང་ཡུལ་འཛིན་པར་ཡང་ཐལ་བའི་ཕྱིར་རོ། །

			གཉིས་པ་ཡིད་དབང་མེད་ན་བདེ་བ་སོགས་གཞལ་བྱར་མི་འཐད་པ་ནི། 

			བདེ་སོགས་གཞལ་བྱ་མིན་པའམ། །

			དབང་པོ་གཞན་ཡོད་ཡིད་དབང་པོ། །

			བཀག་པ་མེད་ཕྱིར་ཐོབ་ཅེ་ན། །

			དབང་པོ་གཞན་གྱི་སྒྲ་དོན་མེད། །

			ཅེས་གསུངས་སོ། །

མངོན་སུམ་ཐམས་ཅད་མིག་སོགས་དབང་པོ་ལྔ་དང་གཟུགས་སོགས་དོན་ལྔ་ཕྲད་པ་ལས་བྱས་ན། རང་རིག་གི་རྟེན་ཡིད་ཀྱི་དབང་པོ་མེད་པར་ཐལ། མིག་སོགས་དབང་པོ་ལྔ་ལས་གཞན་པའི་དབང་པོ་མེད་པའི་ཕྱིར། ཡིད་བདེ་བ་དང་སྡུག་བསྔལ་ལ་སོགས་པ་གཞལ་བྱ་མིན་པར་ཐལ། གཟུགས་སོགས་དོན་ལྔ་ལས་གཞན་པའི་གཞལ་བྱ་མེད་པའི་ཕྱིར་ཞེས་པའམ། ཡང་ན་ཡིད་དབང་པོ་དང་བདེ་སོགས་གཞལ་བྱ་ཡིན་པར་ཐལ། ཡིད་དབང་ལ་བརྟེན་པའི་བདེ་སོགས་མྱོང་བྱེད་ཀྱི་རང་རིག་ཚད་མར་ཐོབ་པའི་ཕྱིར། གཞན་ཡང་། མིག་སོགས་དབང་པོ་གཞན་ལྔ་པོ་ཡོད་ན་ཡིད་ཀྱི་དབང་པོ་ཡང་ཡོད་དགོས་ཏེ། དབང་དོན་ཕྲད་པ་ལས་སྐྱེས་པའིཤེས་པ་མངོན་སུམ་དུ་འགྲུབ་པར་བྱ་བའི་དོན་དུ་རང་རིག་གིས་སྒྲུབ་དགོས་ལ། དེ་ཡང་ཡིད་དབང་ལས་སྐྱེས་པའི་ཕྱིར། གལ་ཏེ། གཞན་གྱིས་ཡིད་ཀྱི་(༣༩༡བ)དབང་པོ་འདོད་པ་མ་བཀག་པར་བསྒྲུབ་པ་ལ་ཡིད་ཀྱི་དབང་པོ་ཉིད་བཀག་པ་མེད་པའི་ཕྱིར། ཡིད་ཀྱི་དབང་པོ་ཡོད་ཅེས་པའི་སྒྲ་དངོས་སུ་མེད་ཀྱང་ཡིད་དབང་ཐོབ་བོ་ཞེ་ན། དེ་ལྟར་ཡིན་ན་སྣའི་དབང་པོ་ལ་སོགས་པ་གཞན་གྱི་སྒྲ་ཡང་དོན་མེད་པར་འགྱུར་ཏེ། དེ་རྣམས་ཀྱང་བཀག་པ་མེད་པ་ཉིད་ལ་གྲུབ་པའི་ཕྱིར། 

			གསུམ་པ་ཚད་འབྲས་དོན་གཞན་དགག་པ་ནི། 

			ངེས་པའི་དོན་ལ་འབྲས་བུ་མེད། །

			ཤེས་པ་ཡི་ཡང་ཚད་ཉིད་ལས། །

			དོན་གཞན་འབྲས་བུ་སྨྲ་བར་འགྱུར། །

			ཞེས་གསུངས་སོ། །

རིགས་པ་ཅན་པ་དག་ཚད་མ་དང་འབྲས་བུ་དོན་གཞན་དུ་འདོད་པའང་མི་འཐད་དེ། སྔར་ཚད་མས་ངེས་ཟིན་པའི་དོན་ལ་སླར་ཡང་འབྲས་བུ་གསར་དུ་ངེས་པའི་དོན་མེད་པའི་ཕྱིར་ཏེ། ཁྱེད་ཀྱི་ལུགས་ལ་དབང་དོན་ཕྲད་པ་ལ་སྐྱེས་པའི་ཤེས་པ་དེའི་ཡུལ་ཐ་སྙད་དུ་བྱ་བ་མ་ཡིན་པ་ལ་འཁྲུལ་པ་མེད་ཅིང་ཞེན་པའི་བདག་ཉིད་ཅན་དེ་ཚད་མ་དང་། ཚད་མ་དེ་ཉིད་ལས་སྐྱེས་པའི་དོན་གཞན་འབྲས་བུར་སྨྲ་བར་འགྱུར་བ་ཡིན་ན། ཚད་མས་མ་ངེས་པའི་དོན་ལྷག་པོ་འབྲས་བུ་རྟོགས་སོ་ཞེས་བྱ་བ་མི་རིགས་པའི་ཕྱིར་རོ། །ཡང་གི་སྒྲ་ནི་ཚད་འབྲས་གཉིས་ཀ་ངེས་ཤེས་སུ་འདོད་པ་ལས་ཀྱང་སྐྱོན་འདི་རྗེས་སུ་གནས་པའོ། །

			གལ་ཏེ། སྤྱི་སོགས་ཁྱད་པར་དུ་བྱེད་པའི་ཤེས་པ་དེ་ནི་ཚད་མ་ཡིན་ལ། གང་རྫས་ལ་སོགས་པ་ཁྱད་པར་དུ་བྱ་བའི་ཤེས་པ་དེ་ནི་འབྲས་བུའོ་ཞེ་ན། 

			ཁྱད་པར་མ་ཡིན་ཐ་དད་ཕྱིར། །

			དེ་ལ་ཡོད་མིན། 

			ཅེས་གསུངས་སོ། །

སྤྱི་སོགས་ཁྱད་པར་དུ་བྱེད་པའི་བློ་དང་རྫས་སོགས་ཁྱད་པར་དུ་བྱ་བའི་བློ་ལ་ཚད་མ་དང་འབྲས་བུར་འཇོག་པ་འཐད་པ་མིན་པར་ཐལ། དེ་ཉིད་ཡུལ་ཐ་དད་པའི་ཕྱིར་ཏེ། (༣༩༢ན)ཡུལ་གཞན་ལ་ཚད་མར་འགྱུར་ཞིང་ཡུལ་གཞན་ལ་འབྲས་བུར་འགྱུར་ཡང་མི་རིགས་པའི་ཕྱིར་རོ། །དཔེར་ན། སེང་ལྡེང་ལ་བཅད་ཅིང་གཤགས་པས་པ་ལ་ཤ་མི་ཆོད་པ་བཞིན་ནོ། །གཞན་ཡང་རྗས་སོགས་ཁྱད་པར་དུ་བྱ་བའི་བློ་དེ་ལ་ཡང་ཚད་མ་དང་འབྲས་བུ་གཉིས་ཡོད་པ་མིན་ཏེ། ཁྱད་པར་དུ་བྱ་བ་དེ་ལ་ཁྱད་པར་དུ་བྱེད་པས་ལྷག་པར་རྟོགས་པ་མེད་པའི་འབྲས་བུ་ཡང་མེད་ལ་ཚད་མ་ཡང་མེད་པའི་ཕྱིར་རོ། །

			གཞན་དག་ན་རེ། 

			གཉིས་ཤེ་ན། །

			མ་ཡིན་ཁྱད་པར་བྱ་ལའང་འགྱུར། །

			ཞེས་གསུངས་སོ། །

གལ་ཏེ། སྤྱི་སོགས་ཁྱད་པར་དུ་བྱེད་པའི་ཤེས་པ་ཉིད་ཚད་མ་དང་གཞལ་བྱ་གཉིས་ཀར་ཡང་འགྱུར་ཏེ། དཔེར་ན། རྣལ་འབྱོར་པས་རང་གི་སེམས་ཁོང་དུ་ཆུད་པ་ན་སེམས་དེ་ཉིད་གཞལ་བྱ་དང་འཛིན་པ་པོ་གཉིས་ཀ་ཡིན་པ་བཞིན་ནོ་ཞེ་ན། དེ་ནི་མ་ཡིན་ཏེ། ཚད་འབྲས་དོན་གཞན་དུ་འདོད་པ་དང་འགལ་བའི་ཕྱིར་དང་། རྫས་སོགས་ཁྱད་པར་དུ་བྱ་བའི་ཤེས་པ་ལའང་ཚད་མ་དང་གཞལ་བྱ་གཉིས་ཀ་ཐོབ་པར་འགྱུར་བའི་ཕྱིར་རོ། །

			གལ་ཏེ། ཁྱད་པར་དུ་བྱ་བའི་ཤེས་པ་དང་ཁྱད་པར་དུ་བྱེད་པའི་ཤེས་པ་གཉིས་ཀ་ལ་ཡང་ཚད་མ་དང་གཞལ་བྱ་འགལ་བ་མེད་ལ། དེ་ལྟར་ན་ཡང་ཚད་མས་གཞལ་བྱ་ཁོང་དུ་ཆུད་ཀྱང་མ་རྟོགས་པ་དང་ཐེ་ཚོམ་སྟེ་ལོག་པའི་དོན་དུ་འབྲས་བུ་དོན་གཞན་དགོས་ཞེ་ན། 

			མ་རྟོགས་ལ་སོགས་ཀུན་ལ་མིན། །

			ལོག་པ་མེད་ཕྱིར་འབྲས་བུ་མིན། །

			ཅེས་གསུངས་སོ། །

དེ་ནི་མ་ཡིན་ཏེ། མངོན་སུམ་འགའ་ཞིག་ལ་མ་རྟོགས་པ་ལ་སོགས་པ་དང་ལྷན་ཅིག་ཏུ་འཇུག་པ་ཡོད་ཀྱང་ཚད་མ་ཀུན་ལ་དེ་དག་དང་ལྷན་ཅིག་ཏུ་འཇུག་པ་ཡོད་པ་མིན་པའི་ཕྱིར་དང་། མ་རྟོགས་པ་ལ་སོགས་(༣༩༢བ)པ་ལོག་པ་དེ་ཡང་དེ་དག་མེད་པ་ཙམ་ལ་བྱ་ན་ནི་དེ་ཡང་དངོས་པོར་མེད་པའི་ཕྱིར་ཚད་མའི་འབྲས་བུར་རིགས་པ་མིན་ཏེ། རང་གི་གཞལ་བྱ་ལ་མི་དཔྱོད་པའི་ཕྱིར་རོ། །དེའི་ཕྱིར། རིགས་པ་ཅན་རྣམས་ཀྱི་མངོན་སུམ་ནི་རིགས་པ་མ་ཡིན་ནོ། །

			གསུམ་པ་བྱེ་བྲག་པའི་འདོད་པ་དགག་པ་ལ། འདོད་པ་བརྗོད་པ་དང་། དེ་ལ་གནོད་བྱེད་བརྗོད་པའོ། །

			དང་པོ་ནི། 

			བྱེ་བྲག་པ་རྣམས་ནི། བདག་དང་དབང་པོ་དང་ཡིད་དང་དོན་དུ་ཕྲད་པ་ལས་གང་གྲུབ་པ་དེ་གཞན་ཡིན་ནོ་ཞེས་སོ། །ཞེས་གསུངས་སོ། །

			བྱེ་བྲག་པ་རྣམས་ཀྱི་མདོ་ལས་འདོད་པ་དུ་མ་བྱུང་བ་ལས་རེ་ཞིག་གང་འབྲེལ་བའི་ཁྱད་པར་འགའ་ཞིག་ལས་གྲུབ་པ་དེ་རྫས་དང་ཡོན་ཏན་དང་ལས་ལ་མངོན་སུམ་མོ་ཞེས་འདོད། གཞན་དག་ནི་གཙོ་བོ་ཡིན་པའི་ཕྱིར་བདག་དང་ཡིད་དུ་ཕྲད་པ་ལས་གང་གྲུབ་པ་དེ་གཞན་མངོན་སུམ་ཡིན་ནོ། །ཞེས་སོ། །

			ལ་ལ་ནི་ཚད་མ་ལས་འབྲས་བུ་དོན་གཞན་དུ་འདོད་དོ། །ཐུན་མོང་མ་ཡིན་པའི་རྒྱུ་ཡིན་པའི་ཕྱིར་དབང་པོ་དང་དོན་ཕྲད་པ་ཚད་མར་རྟོག་པར་བྱེད་དོ། །དེ་ཡང་བདག་ཡིད་ཕྲད་པ་དང་དབང་དོན་ཕྲད་པ་ནི་རྒྱུ་ཡིན་ལ། དེ་ལས་གང་གྲུབ་པ་དེ་ནི་འབྲས་བུ་སྟེ་ཕྲད་པ་ལས་གཞན་ཡིན་ནོ། །ཞེས་ཟེར་རོ། །

			གཉིས་པ་དེ་ལ་གནོད་བྱེད་བརྗོད་པ་ལ། རང་གཞུང་དང་འགལ་བས་དགག །སྤྱི་སོགས་ལ་བལྟོས་པ་མངོན་སུམ་ཡིན་པ་དགག །ཡོན་ཏན་རྣམས་གཅིག་ན་དབང་པོ་གཞན་དག་དོན་མེད་དུ་ཐལ་བས་དགག་པའོ། །

			དང་པོ་ནི། ཁྱེད་རང་གི་མདོ་ལས་འདི་སྐད་དུ་ཐེ་ཚོམ་དང་གཏན་ལ་འབེབས་པའི་ཤེས་པ་དག་ལས་གྲུབ་པ་ནི་མངོན་སུམ་དང་རྟགས་ཅན་གྱི་ཤེས་པ་དག་གོ་ཞེས་གང་བཤད་པ་དང་འགལ་ཏེ། བདག་(༣༩༣ན)སོགས་ཕྲད་པ་ལས་སྐྱེས་པའི་ཤེས་པ་དང་། གཏན་ལ་འབེབས་པ་ལས་སྐྱེས་པའི་ངོ་བོ་མཚུངས་པ་མ་ཡིན་པའི་ཕྱིར་ཏེ། གཏན་ལ་འབེབས་པ་ལས་སྐྱེས་པའི་ཤེས་པ་ནི་བརྟག་པ་དང་དཔྱད་པ་སྔོན་དུ་འགྲོ་བ་ཅན་ཡིན་ལ། བདག་སོགས་ཕྲད་པ་ལས་སྐྱེས་པའི་མངོན་སུམ་ནི་ཡུལ་ལ་བལྟ་བ་ཙམ་ཡིན་པས་དེ་ལ་བརྟག་ཅིང་དཔྱོད་པ་མེད་པའི་ཕྱིར་རོ། །འདི་ནི་འགྲེལ་པས་ཁ་བསྐངས་ནས་བཀག་པའོ། །

			གཉིས་པ་སྤྱི་སོགས་ལ་བལྟོས་པ་མངོན་སུམ་ཡིན་པ་དགག་པ་ནི། 

			སྤྱི་དང་ཁྱད་པར་ལ་བལྟོས་པ་དང་རྫས་དང་ཡོན་ཏན་དང་ལས་ལ་བལྟོས་པ་ནི་མངོན་སུམ་མོ་ཞེས་བརྗོད་པར་མི་བྱ་སྟེ། 

			ཡུལ་ལ་བལྟ་བའི་དོན་ཅན་ཕྱིར། །

			ཁྱད་པར་རྣམས་དང་སྦྱོར་མི་བྱ། །

			ཞེས་གསུངས་སོ། །

སྤྱི་དང་ཁྱད་པར་ལ་བལྟོས་པ་མངོན་སུམ་མོ་ཞེས་བརྗོད་པར་མི་བྱ་སྟེ། གང་གི་ཕྱིར། དབང་པོའི་བློ་རྣམས་ནི་རང་གི་གཟུང་ཡུལ་ཙམ་ལ་བལྟ་བའི་དོན་ཅན་ཡིན་པའི་ཕྱིར་རོ། །དེའི་ཕྱིར་དབང་བློ་རྣམས་རང་གི་གཟུང་ཡུལ་སྤྱི་སོགས་ཁྱད་པར་རྣམས་དང་སྦྱར་ནས་འཛིན་ནོ་ཞེས་ཁས་བླང་བར་མི་བྱའོ། །

			ཡང་རྫས་དང་ཡོན་ཏན་དང་ལས་ལ་བལྟོས་པ་མངོན་སུམ་མོ་ཞེས་བརྗོད་པར་མི་བྱ་སྟེ། དབང་བློ་རྣམས་ནི་རང་གི་གཟུང་ཡུལ་ཙམ་ལ་བལྟ་བའི་དོན་ཅན་ཡིན་པའི་ཕྱིར། དེའི་ཕྱིར་དབང་བློ་རྣམས་རང་གི་གཟུང་ཡུལ་རྫས་དང་ཡོན་ཏན་དང་ལས་རྣམས་དང་སྦྱར་ནས་འཛིན་ནོ་ཞེས་ཁས་བླང་བར་མི་བྱའོ། །ཅིའི་ཕྱིར་ཞེ་ན། ཁྱད་པར་དུ་བྱེད་པ་དང་ཁྱད་པར་དུ་བྱ་བ་དག་དབང་པོ་ཐ་དད་ཀྱི་ཡུལ་ཡིན་པའི་ཕྱིར་རོ། །

			གསུམ་པ་ཡོན་ཏན་རྣམས་གཅིག་ན་དབང་པོ་གཞན་དག་དོན་མེད་དུ་ཐལ་(༣༩༣བ)བས་དགག་པ་ལ། ཐལ་བ་དངོས་དང་། དེའི་ལན་དགག་པའོ། །

			དང་པོ་ནི། 

			གཅིག་མིན་གཟུགས་སོགས་ཀྱང་གཅིག་འགྱུར། །

			མཐོང་ན་དབང་པོ་ལས་དེ་མིན། །

			དབང་གཞན་དོན་མེད་འགྱུར་ཕྱིར་རོ། །

			རང་ཡུལ་ཐ་དད་ཀྱང་འཛིན་ནུས། །

			དབང་པོ་ཀུན་གྱིས་འཛིན་པར་འགྱུར། །

			ཅེས་གསུངས་སོ། །

གལ་ཏེ། འདི་ལྟར་དབང་པོ་ཐ་དད་ཀྱི་ཡུལ་ཡིན་ཀྱང་རྫས་གཅིག་པས་ཤེས་པ་ཐ་མི་དད་པ་ནི་མཐོང་བ་ཁོ་ནའོ་ཞེ་ན། རྫས་ཆོས་ཅན། གཅིག་མིན་པར་ཐལ། དབང་པོ་དུ་མའི་གཟུང་བྱ་ཡིན་པའི་ཕྱིར་ཏེ། དབང་པོ་དུ་མའི་གཟུང་བྱ་ཡིན་ཀྱང་ཐ་མི་དད་པར་འདོད་ན་ནི་གཟུགས་སོགས་ཀྱང་རྫས་གཞན་གཅིག་ཏུ་འགྱུར་བའི་ཕྱིར་རོ། །གལ་ཏེ། གཟུགས་ལ་སོགས་པའི་ཡོན་ཏན་རྣམས་གཅིག་ཏུ་མཐོང་ངོ་ཞེ་ན། འོ་ན་མིག་གི་དབང་པོ་ལས་རྣ་བའི་དབང་པོ་ལ་སོགས་པའི་ཡུལ་གང་ཡིན་པ་དེ་ཤེས་པ་མིན་ཏེ། དེ་ལྟར་ཡིན་ན་དབང་པོ་གཞན་དག་དོན་མེད་པར་འགྱུར་བའི་ཕྱིར་རོ། །གཞན་ཡང་རེག་བྱ་དེ་མིག་དབང་རང་གི་ཡུལ་དུ་གྱུར་པའི་སྔོན་པོ་ལ་སོགས་པ་དང་ཐ་དད་ཀྱང་འཛིན་ནུས་པར་འགྱུར་ལ། དེ་ཡང་འདོད་ན། གཟུགས་ལ་སོགས་པའི་ཡོན་ཏན་སོ་སོ་ལ་ཡང་དབང་པོ་ཀུན་གྱིས་འཛིན་པར་འགྱུར་ཏེ། རྫས་ལ་སོགས་པ་བཞིན་ནོ། །

			གཉིས་པ་དེའི་ཡན་ལག་དགག་པ་ནི། གལ་ཏེ། ཉེས་པ་དེ་དག་ཡོད་པ་མ་ཡིན་ཏེ། གཟུགས་སོགས་དེ་དག་ལ་གཟུགས་ཉིད་དང་རེག་བྱ་ཉིད་ལ་སོགས་པ་རང་རང་གི་བྱེ་བྲག་ངེས་པ་ཡོད་པས་མིག་གི་དབང་པོ་སྔོན་པོ་ལ་མི་འཁྲུལ་ལོ་ཞེ་ན། 

			རྫས་སོགས་ལ་མིན་གཞན་གྱི་ཡུལ། །

			མེད་ཕྱིར་གཞན་གྱི་སྤྱོད་ཡུལ་མིན། །

			ཅེས་(༣༩༤ན)གསུངས་སོ། །

རྫས་སོགས་དེ་མིག་ལ་སོགས་པའི་དབང་པོ་གཞན་གྱི་སྤྱོད་ཡུལ་མིན་པར་ཐལ། མིག་གི་དབང་པོ་དེ་རྫས་སོགས་ལ་འཛིན་བྱེད་མིན་པའི་རྒྱུ་མཚན་མིག་སོགས་དབང་པོ་གཞན་གྱི་ཡུལ་གཟུགས་ཉིད་དང་རེག་བྱ་ལ་སོགས་པ་རྫས་སོགས་ལ་མེད་པ་ཁྱོད་ཀྱིས་འདོད་པའི་ཕྱིར། 

ཅི་སྟེ་ཡང་། 

			ཡུལ་དེ་མཚུངས་པར་འདོད་ཅེ་ན། །

			ཞེས་གསུངས་སོ། །

ཁྱད་པར་དུ་བྱེད་པ་དང་ཁྱད་པར་དུ་བྱ་བ་དག་ནི་དབང་པོ་ཐམས་ཅད་ཀྱི་ཡུལ་དེར་མཚུངས་པར་འདོད་དེ། ཁྱད་པར་མ་བཟུང་བར་ཁྱད་པར་ཅན་གྱི་བློ་མི་སྐྱེ་བའི་ཕྱིར་ཞེ་ན། 

			བཤད་པ། 

			མི་འདོད་པ་ལའང་ཐལ་བར་འགྱུར། །

			མ་ངེས་དེ་ནི་གཞན་དུ་བརྗོད། །

			ཅེས་གསུངས་སོ། །

དེ་ལྟར་དབང་པོ་ཐམས་ཅད་པར་མི་འདོད་པའི་རྫས་ལའང་ཡོད་པ་ཉིད་བཞིན་དུ་དབང་པོ་ཐམས་ཅད་པར་ཐལ་བར་འགྱུར་ཏེ། ཁྱད་པར་མ་གཟུང་བར་ཁྱད་པར་ཅན་གྱི་བློ་མི་སྐྱེ་བའི་ཕྱིར། གལ་ཏེ། དབང་པོ་དུ་མའི་གཟུང་བྱ་ཡིན་པས་གཅིག་མ་ཡིན་པར་མ་ངེས་ཏེ། དེ་ལྟར་ན་སྔོ་སེར་ཡང་ཆོས་ཅན། གཅིག་ཡིན་པར་ཐལ། དབང་པོ་གཅིག་གི་གཟུང་བྱ་ཡིན་པའི་ཕྱིར་ཞེ་ན། དེ་ནི་མཚུངས་པ་མ་ཡིན་ཏེ། རྫས་ཆོས་ཅན། གཅིག་མིན་པར་ཐལ། དབང་པོ་དུ་མའི་གཟུང་བྱ་ཡིན་པའི་ཕྱིར་ཞེས་པའི་ཐལ་འགྱུར་དེ་ནི་ཆོས་ཅན། དབང་པོ་གཅིག་གི་གཟུང་བྱའི་རྟགས་ལས་ཡུལ་ཐམས་ཅད་གཅིག་ཏུ་བསྒྲུབ་བྱར་བརྗོད་པ་མ་ཡིན་པར་ཐལ། དབང་པོ་དུ་མའི་གཟུང་བྱ་ཡིན་ན་གཞན་ཉིད་དུ་ཁྱབ་པར་བརྗོད་པ་ཙམ་ཡིན་པའི་ཕྱིར། 

			ཅི་སྟེ་ཡང་། 

			དབང་པོ་ཐ་དད་མེད་ཀྱང་བློ། །

			ཐ་དད་ཕྱིར་ནི་ཐ་དད་ན། །

			ཞེས་གསུངས་སོ། །

དབང་པོ་ཐ་དད་ཀྱི་གཟུང་བྱ་ལས་ཡུལ་ཐ་(༣༩༤བ)དད་དུ་བསྒྲུབ་པ་མི་འཐད་པར་ཐལ། དབང་པོ་ཐ་དད་ལ་བརྟེན་པ་མེད་ཀྱང་། སྔོན་པོ་དང་སེར་པོ་ཆོས་ཅན། ཐ་དད་པ་ཡིན་ཏེ། བློ་ཐ་དད་ཀྱི་གཟུང་བྱ་ཡིན་པའི་ཕྱིར། ཞེས་པའི་རྟགས་ལས་ཀྱང་ནི་བསྒྲུབ་ནུས་པའི་ཕྱིར་ཞེ་ན། 

བཤད་པ། 

			གཞན་དུ་ཐ་དད་མེད་གང་ལས། །

			ཞེས་གསུངས་སོ། །

བློ་ཐ་དད་ཀྱི་གཟུང་བྱ་ལས་གཞན་དུ་དབང་པོ་ཐ་དད་ཀྱི་གཟུང་བྱ་ལས་ཀྱང་ཡུལ་ཐ་དད་མེད་པ་གང་ལས་ཡིན་ཏེ། ཐ་དད་པར་བསྒྲུབ་ནུས་པར་ཐལ། བློ་ཐ་དད་ཀྱི་གཟུང་བྱ་ལས་ཀྱང་ཡུལ་ཐ་དད་པར་བསྒྲུབ་ནུས་པའི་ཕྱིར་རོ། །

			བཞི་པ་སེར་སྐྱ་པའི་འདོད་པ་དགག་པ་ལ། གྲངས་ཅན་པ་སྔ་མའི་འདོད་པ་དགག །གྲངས་ཅན་པ་ཕྱི་མའི་འདོད་པ་དགག་པའོ། །

			དང་པོ་ལ། འདོད་པ་བརྗོད་པ་དང་། དེ་ལ་གནོད་བྱེད་བརྗོད་པའོ། །

			དང་པོ་ནི། 

			སེར་སྐྱ་བ་རྣམས་ཀྱིས་ནི། རྣ་བ་ལ་སོགས་པའི་འཇུག་པ་མངོན་སུམ་དུ་འདོད་དོ། །ཅེས་གསུངས་སོ། །

			དྲང་སྲོང་སེར་སྐྱའི་རྗེས་སུ་འབྲང་བའི་གྲངས་ཅན་པ་རྣམས་ཀྱིས་ནི། རྣ་བ་ལ་སོགས་པའི་དབང་པོ་ལྔ་པོ་རྣམས་ཡིད་ཀྱིས་བྱིན་གྱིས་བརླབས་ནས་སྒྲ་ལ་སོགས་པའི་ཡུལ་ད་ལྟར་བ་རྣམས་ལ་སོ་སོར་འཇུག་པ་མངོན་སུམ་གྱི་ཚད་མའོ། །ཞེས་འདོད་དོ། །

			གཉིས་པ་དེ་ལ་གནོད་བྱེད་བརྗོད་པ་ལ། ཡུལ་འཛིན་ཚུལ་ལ་བརྟགས་ནས་དགག །དབྱིབས་སོགས་འཛིན་ཚུལ་ལ་བརྟགས་ནས་དགག །རིགས་འཛིན་ཚུལ་ལ་བརྟགས་ནས་དགག་པའོ། །

			དང་པོ་ནི། 

			ཐུག་པ་མེད་པའམ་དབང་གཅིག་འགྱུར། །ཞེས་གསུངས་སོ། །

			དེ་ལྟར་ཡིན་ན་རྣ་བའི་དབང་པོ་ཐུག་པ་མེད་པར་མཐའ་ཡས་པ་དགོས་པར་ཐལ། ཡུལ་སྒྲ་གཅིག་པུ་ཡང་འཕེལ་འགྲིབ་ཐ་དད་ཀྱིས་ཐུག་པ་མེད་པའི་ཕྱིར་ཏེ། འཛིན་བྱེད་ཀྱི་དབང་པོ་ཡང་ཡུལ་གྱི་(༣༩༥ན)གྲངས་དེ་སྙེད་ཁས་བླང་དགོས་པའི་ཕྱིར་རོ། །གལ་ཏེ། རྣམ་འགྱུར་ཐ་དད་ཀྱང་རང་བཞིན་གཅིག་མིན་པས་དབང་པོ་དུ་མ་མི་དགོས་ན། གཟུགས་སོགས་ཡུལ་ལྔ་ཀ་ཡང་དབང་པོ་གཅིག་གི་ཡུལ་དུ་འགྱུར་བར་ཐལ། རང་བཞིན་གཅིག་ཡིན་པའི་ཕྱིར། 

			གཉིས་པ་དབྱིབས་ལ་བརྟགས་ནས་དགག་པ་ནི། 

			གཉིས་གཟུང་གསུམ་གྱི་ཡུལ་མ་ཡིན། །

			ཡུལ་གཅིག་ཐ་དད་མེད་པར་འགྱུར། །

			ཞེས་གསུངས་སོ། །

གཞན་ཡང་། དབང་པོ་རྣམས་རང་རང་གི་ཡུལ་གཅིག་ཁོ་ན་ལ་འཇུག་པ་མིན་པར་ཐལ། རི་བོའི་དབྱིབས་དེ་མིག་དབང་དང་། ལུས་དབང་གཉིས་ཀའི་གཟུང་བྱ་ཡིན་པར་ཁས་བླངས་པའི་ཕྱིར། གལ་ཏེ། སྒྲ་ལ་སོགས་པ་རྣམ་འགྱུར་གྱི་དབྱིབས་ཙམ་ཡིན་ནོ་ཞེ་ན། སྒྲ་དང་དྲི་དང་རོ་གསུམ་ཆོས་ཅན། རྣ་བ་དང་སྣ་དང་ལྕེའི་དབང་པོ་གསུམ་གྱི་ཡུལ་མ་ཡིན་པར་ཐལ། རྣམ་འགྱུར་གྱི་དབྱིབས་ཙམ་ཡིན་པའི་ཕྱིར། གཞན་ཡང་། ཡུལ་གཅིག་ལ་དབྱིབས་དུ་མ་ཡོད་པར་ཐལ། དབང་པོ་གཅིག་ལ་ཡུལ་དུ་མ་ཡོད་ལ། ཡུལ་རེ་རེ་ལ་ཡང་རིགས་དུ་མ་ཡོད་པའི་ཕྱིར། ཡང་དབྱིབས་ལ་ཁྱད་པར་མེད་པའི་གསེར་དངུལ་གྱི་སྐྱོགས་དང་རྣ་རྒྱན་ལ་སོགས་པ་ཆོས་ཅན། རིགས་ཐ་དད་མེད་པར་འགྱུར་བར་ཐལ། དབྱིབས་ཐ་དད་མེད་པའི་ཕྱིར། 

			གསུམ་པ་རིགས་ལ་བརྟགས་ནས་དགག་པ་ནི། རྣ་བ་ལ་སོགས་པའི་འཇུག་པས་རིགས་འཛིན་ན་རིགས་ཆ་མེད་འཛིན་པར་བྱེད་དམ། བདེ་སོགས་ཀྱིས་ཁྱད་པར་དུ་བྱས་པའི་རིགས་འཛིན་པར་བྱེད། 

			དང་པོ་ལྟར་རོ་ཞེ་ན། 

			དོན་གྱི་རང་བཞིན་འཛིན་མི་འགྱུར། །

			དོན་གྱི་བྱེ་བྲག་འཛིན་མི་འགྱུར། །

			འཛིན་ནའང་ཡིད་བཞིན་རྣམ་རྟོག་གྱུར། །

			ཞེས་(༣༩༥བ)གསུངས་སོ། །

རྣ་བ་ལ་སོགས་པའི་འཇུག་པ་ཆོས་ཅན། དོན་གྱི་རང་བཞིན་བདེ་བ་ལ་སོགས་པ་འཛིན་པར་མི་འགྱུར་བ་དང་། དོན་གྱི་བྱེ་བྲག་ཀྱང་འཛིན་པར་མི་འགྱུར་བར་ཐལ། དབྱིབས་ཆ་མེད་ཙམ་འཛིན་པའི་ཕྱིར། གལ་ཏེ། རྣ་བ་ལ་སོགས་པའི་འཇུག་པས་སྒྲ་ལ་སོགས་པའི་རིགས་ལ་དབྱིབས་གཞན་གྱིས་ཁྱད་པར་དུ་བྱས་ནས་འཛིན་པས། དོན་གྱི་རང་བཞིན་དང་བྱེ་བྲག་ཀྱང་འཛིན་ནོ་ཞེ་ན། དེ་ལྟར་ནའང་རྣ་བ་ལ་སོགས་པའི་འཇུག་པ་ཆོས་ཅན། ཡིད་ཀྱི་འཇུག་པ་བཞིན་དུ་སྒྲ་སོགས་ཡུལ་ལ་རྣམ་པར་རྟོག་པར་འགྱུར་བར་ཐལ། སྒྲ་སོགས་ཀྱི་རིགས་ལ་དབྱིབས་གཞན་གྱིས་ཁྱད་པར་དུ་བྱས་ནས་འཛིན་པའི་ཕྱིར། 

			ཕྱོགས་གཉིས་པ་ལྟར་བདེ་སོགས་ཀྱིས་ཁྱད་པར་དུ་བྱས་པའི་རིགས་འཛིན་པར་བྱེད་དོ་ཞེ་ན། 

			བཤད་པ། 

			སྐབས་དེའི་སྙིང་སྟོབས་སོགས་མ་ཡིན། །

			གཞན་མིན་ཅེ་ན་འབྲས་མིན་པའམ། །

			གཞན་ཉིད་མིན་ན་གཟུང་བྱ་མིན། །

			ཅེས་གསུངས་སོ། །

དེ་ཡང་མི་རིགས་ཏེ། འཛིན་ནའང་ཡིད་བཞིན་རྣམ་རྟོག་འགྱུར། །ཞེས་གང་བརྗོད་པའི་གནས་སྐབས་དེའི་སྐྱོན་དུ་གྱུར་རོ། །

			གཞན་ཡང་། སྙིང་སྟོབས་དང་རྡུལ་ལ་སོགས་པ་ཆོས་ཅན། རྣ་བའི་དབང་པོའི་གཟུང་བྱ་མ་ཡིན་པར་ཐལ། སྒྲ་ལས་གཞན་ཡིན་པའི་ཕྱིར། གལ་ཏེ། སྙིང་སྟོབས་སོགས་སྒྲ་ལས་གཞན་མིན་ནོ་ཞེ་ན། སྒྲ་སོགས་ཆོས་ཅན། སྙིང་སྟོབས་སོགས་ཀྱི་འབྲས་བུ་མིན་པར་ཐལ་བའམ། ཡང་ན། སྙིང་སྟོབས་སོགས་ཁྱོད་ཀྱི་རྒྱུ་མ་ཡིན་པར་འགྱུར་ཏེ། དེ་ལས་གཞན་མ་ཡིན་པའི་ཕྱིར། གལ་ཏེ། སྒྲ་ལས་གཞན་ཡིན་ན་རྣ་བའི་དབང་པོའི་གཟུང་བྱ་མ་ཡིན་པས་ཁྱབ་ན། སྒྲ་ལས་གཞན་མ་ཡིན་ན་ཡང་རྣ་བའི་དབང་པོའི་གཟུང་བྱ་ཉིད་དུ་འགྱུར་རོ་ཞེ་ན། དེ་ནི་མི་(༣༩༦ན)མཚུངས་ཏེ། སྒྲའི་རྡུལ་ཕྲ་རབ་རྣམས་སྒྲ་ལས་གཞན་ཉིད་མིན་ན་ཡང་རྣ་བའི་དབང་པོའི་གཟུང་བྱ་མིན་པའི་ཕྱིར་རོ། །

			ཅི་སྟེ་ཡང་རྣ་བའི་དབང་པོ་སྒྲ་དང་བདེ་སོགས་བསྡོམས་ནས་འཛིན་ནོ་ཞེ་ན། 

			བཤད་པ། 

			སྣ་ཚོགས་རྣམ་པར་མཚུངས་པར་འགྱུར། །

			དུ་མར་འཛིན་ཕྱིར། 

			ཅེས་གསུངས་སོ། །

དེ་ནི་མ་ཡིན་ཏེ། རྣ་བའི་དབང་པོས་རང་གི་ཡུལ་གཟུགས་སོགས་སྣ་ཚོགས་པའི་རྣམ་པར་འཛིན་པ་དང་། དབང་པོ་ཐམས་ཅད་ཡུལ་མཚུངས་པར་ཡང་འགྱུར་བའི་ཕྱིར་རོ། །དེ་ལྟར་ན་ཡང་དབང་པོ་ཐམས་ཅད་གཅིག་ཏུ་ཐལ་བར་འགྱུར་རོ། །གལ་ཏེ། དབྱིབས་གཅིག་དང་ཐ་དད་པའི་ཁྱད་པར་གྱིས་དབང་པོ་ཡང་གཅིག་དང་ཐ་དད་པའི་སྒོ་ནས་འཛིན་པར་བརྗོད་དོ་ཞེ་ན། དེ་ཡང་རིགས་པར་མ་བརྗོད་དེ། དབང་པོ་གཅིག་གིས་གཟུགས་ཀྱི་རིགས་གཅིག་ལ་ཡང་དབྱིབས་ཐ་དད་ཀྱི་སྒོ་ནས་དུ་མར་འཛིན་པ་ཡིན་གྱི། དབྱིབས་གཅིག་གི་རྗེས་སུ་ཞུགས་ནས་མི་འཛིན་པའི་ཕྱིར་དང་། དབྱིབས་ཐ་དད་ལས་རིགས་ཐ་དད་པར་འདོད་ན་ནི་ཡུལ་དེ་ཉིད་ལ་འཛིན་བྱེད་ཀྱི་དབང་པོ་ཐུག་པ་མེད་པར་འགྱུར་བའི་ཕྱིར་རོ། །

			གཉིས་པ་གྲངས་ཅན་པ་ཕྱི་མའི་འདོད་པ་དགག་པ་ལ། འདོད་པ་བརྗོད་པ་དང་། དེ་ལ་གནོད་བྱེད་བརྗོད་པའོ། །

			དང་པོ་ནི། 

			གྲངས་ཅན་གྱི། །

			བྱེ་བྲག་ཁ་ཅིག་མི་འདོད་དོ། །

			ཅེས་གསུངས་སོ། །

སྔོན་གྱི་དྲང་སྲོང་སེར་སྐྱའི་ལུགས་ལས་འདས་པར་སྨྲ་བའི་གྲངས་ཅན་གྱི་བྱེ་བྲག་གྲངས་ཅན་ཕུང་བར་བྱེད་པ་མ་རུང་པ་ཁ་ཅིག་ན་རེ། གྲངས་ཅན་སྔ་མའི་ལུགས་དེ་ནིཁོ་བོ་ཅག་མི་འདོད་དོ། །ཅིའི་ཕྱིར་ཞེ་ན། ཡུལ་དབང་གཉིས་ཀྱི་གྲངས་ཇི་སྙེད་ཡོད་པ་དེ་སྙེད་ཀྱི་བདེ་བ་ལ་སོགས་པ་རྣམས་(༣༩༦བ)གྲངས་ཀྱང་ཐ་དད་པར་ཡོད་པ་དབང་པོ་རྣམས་རང་རང་གི་ཡུལ་ལ་དབང་བྱེད་པར་བརྗོད་དོ། །ཞེས་ཟེར་རོ། །

			གཉིས་པ་དེ་ལ་གནོད་བྱེད་བརྗོད་པ་ལ། དྲི་བ་དང་། ལན་གཉིས་ལས། 

			དང་པོ་ནི། 

			རེ་རེའི་ངོ་བོ་ཐམས་ཅད་དག །

			གཙོ་བོ་རྡུལ་ཕྲན་སོ་སོར་ཡོད། །

			རབ་ཏུ་སྦྱོར་བའི་བྱེ་བྲག་ལས། །

			འབྲས་བུའི་ངོ་བོ་མཚོན་པར་བྱེད། །

			ཅེས་གསུངས་སོ། །

ཡུལ་དབང་གཉིས་ཀྱི་གྲངས་ཇི་ཀྱི་བདེ་སོགས་ཀྱང་དེ་སྙེད་ཡོད་ན་དེ་བས་ཁྱད་ཆེས་ལྷག་པར་ཡོད་པར་ཁོ་བོས་བརྗོད་པར་བྱ་སྟེ། སྒྲ་ལ་སོགས་པའི་ཡུལ་རེ་རེའི་ངོ་བོ་ནི་རྡུལ་ཕྲན་སོ་སོར་ཡོད་ལ། རྡུལ་ཕྲན་ཐམས་ཅད་དག་ལ་ཡང་གཙོ་བོ་རེ་རེ་ཡོད་པར་ཁས་ལེན་ནམ་ཅི། དེ་ལྟར་ན་རྡུལ་ཕྲན་ལས་རགས་པ་ཇི་ལྟར་རྩོམ། གལ་ཏེ། རྡུལ་ཕྲན་རྣམས་ཕན་ཚུན་ཡང་དག་པར་རབ་ཏུ་སྦྱོར་བའི་བྱེ་བྲག་ལས་རང་གི་རིགས་ལས་མ་འདས་པར་འབྲས་བུ་རགས་པའི་ངོ་བོར་གྲུབ་པ་ན་དབང་པོ་རྣམས་ཀྱི་ཡུལ་མཚོན་པར་བྱེད་དོ་ཞེ་ན། 

			གཉིས་པ་དེའི་ལན་ནི། ཁས་བླངས་འགལ་བས་དགག །ཡུལ་དུ་མ་ལ་འཇུག་པའི་ཚད་མ་མེད་པར་ཐལ་བས་དགག་པའོ། །

			དང་པོ་ལ། ཐལ་བ་དངོས། དེའི་ལན་དགག་པའོ། །

			དང་པོ་ནི། 

			རྡུལ་ཕྲན་གསུམ་པོ་རང་ཞིན་དུ། །

			ཅིག་ཉིད་དུ་ཡང་གང་གིས་འགྲོ། །

			རིགས་མི་མཐུན་ལས་གྱུར་པ་ཡིས། །

			རབ་ཏུ་སྦྱོར་བ་འདོད་མ་ཡིན། །

			ཅེས་གསུངས་སོ། །

དེ་ལྟར་ན། རྡུལ་ཕྲན་ཚོགས་པའི་སྒྲ་ཆོས་ཅན། བདེ་སྡུག་གཏང་སྙོམས་གསུམ་པོའི་རང་བཞིན་དུ་གཅིག་པ་ཉིད་དུ་ཡང་རྒྱུ་མཚན་གང་གིས་འགྲོ་སྟེ་མི་རིགས་པར་ཐལ། རིགས་མི་མཐུན་པ་ལས་གྱུར་པའི་བདེ་སྡུག་བཏང་སྙོམས་གསུམ་པོ་རབ་ཏུ་སྦྱོར་བ་ལས་གཅིག་ཏུ་གྱུར་པ་ནི་གྲངས་ཅན་པ་ཁྱོད་ཅག་(༣༩༧ན)འདོད་པ་མ་ཡིན་པའི་ཕྱིར་ཏེ། རིགས་ཐ་དད་པར་འདོད་པའི་ཕྱིར་རོ། །

			གཉིས་པ་དེའི་ལན་དགག་པ་ནི། 

			ཚུལ་གཉིས་བཤད་པར་མི་འདོད་ན། །

			འབྲས་བུ་གཅིག་གི་ངོ་བོར་འགྱུར། །

			དོན་གྱི་རང་བཞིན་དུ་མ་སྟེ། །

			དབང་པོའི་ཡུལ་ནི་ཁྱད་པར་ཅན། །

			དེའི་ཕྱིར་རེ་རེའི་དངོས་པོ་ལ། །

			གྲངས་ཅན་ལུགས་ལས་ཁྱད་པར་འཕགས། །

			ཞེས་གསུངས་སོ། །

ཅི་སྟེ། བདེ་སྡུག་བཏང་སྙོམས་གསུམ་པོའི་རང་བཞིན་དུ་གྱུར་པའི་སྒྲ་དང་། བདེ་བ་ལ་སོགས་པ་གང་ཤེས་པར་འདོད་པ་དེ་ཉིད་དབང་པོའི་ཡུལ་དུ་འགྱུར་གྱི། བདེ་སོགས་དང་ཐ་དད་པའི་ཚུལ་གཉིས་པར་གྱུར་པའི་སྒྲ་ནི་དབང་པོས་བཤད་པར་མི་འདོད་དོ་ཞེ་ན། རྡུལ་ཕྲན་དུ་མ་ཚོགས་པའི་འབྲས་བུ་སྒྲ་དེ་བདེ་སོགས་དུ་མ་དང་གཅིག་གི་ངོ་བོར་འགྱུར་བར་ཐལ། བདེ་སོགས་ཀྱི་རང་བཞིན་དུ་གཅིག་ཡིན་པའི་ཕྱིར། འདོད་པར་མི་ནུས་ཏེ། ཉན་ཤེས་ནི་བདེ་སོགས་ལས་མི་བལྟོས་པར་རང་གི་གཟུང་དོན་གྱི་རང་བཞིན་སྒྲའི་རྡུལ་ཕྲན་དུ་མ་ཚོགས་པ་ལ་འཇུག་པའི་ཕྱིར་ཏེ། རྣ་བའི་དབང་པོའི་ཡུལ་སྒྲ་དེ་ནི་རྡུལ་ཕྲན་ཡན་གར་བ་ལས་ཁྱད་པར་དུ་བྱས་པ་ཅན་གྱི་དུ་མ་ཚོགས་པ་ཡིན་པའི་ཕྱིར་རོ། །དེས་ན་ཉན་ཤེས་ཡུལ་ལ་འཇུག་པའི་ཚེ་བདེ་སོགས་ལ་མི་བལྟོས་པར་སྒྲ་གཅིག་པོ་ལ་འཇུག་པར་འགྱུར་རོ། །དེའི་ཕྱིར། གྲངས་ཅན་ཕྱི་མའི་ལུགས་ནི་སྔོན་གྲགས་པའི་གྲངས་ཅན་གྱི་ལྟ་བ་ལས་ཁྱད་པར་དུ་འཕགས་ཤིང་མཆོག་ཏུ་གྱུར་ལ། དེ་ལས་ཀྱང་རྡུལ་ཕྲན་རེ་རེའི་དངོས་པོ་ཐམས་ཅད་ལ་གཙོ་བོ་གཅིག་མེད་པར་བརྗོད་པ་ནི་གྲངས་ཅན་སྔ་ཕྱི་གཉིས་ཀའི་ལུགས་ལས་ཁྱད་པར་དུ་འཕགས་ཤིང་མཆོག་ཏུ་གྱུར་པ་ཡིན་ནོ། །

			གཉིས་པ་ཡུལ་དུ་མ་ལ་འཇུག་(༣༩༧བ)པའི་ཚད་མ་མེད་པར་ཐལ་བས་དགག་པ་ནི། 

			ཡུལ་གཅིག་མ་ཡིན་འཇུག་པ་དེ། །

			ཚད་མར་བརྗོད་པ་མ་ཡིན་ནོ། །

			ཅེས་གསུངས་སོ། །

གཞན་ཡང་། ད་ལྟར་བའི་སྒྲ་ཙམ་འཛིན་པར་བྱེད་པའི་རྣ་བའི་དབང་པོའི་འཇུག་པ་ལ་སོགས་པ་ཁོ་ན་མངོན་སུམ་ཡིན་གྱི། གཞན་མེད་པ་དེ་ལྟར་ན་ཡུལ་གཅིག་ཁོ་ན་ལ་འཇུག་པ་མ་ཡིན་པར་གཞལ་བྱ་ཐམས་ཅད་ལ་འཇུག་པའི་ཚད་མ་མེད་པར་ཐལ། དབང་པོའི་འཇུག་པ་དེ་ཚད་མའི་གཞལ་བྱར་བརྗོད་པ་མ་ཡིན་པའི་ཕྱིར་ཏེ། དབང་པོའི་འཇུག་པ་ཡང་དག་པར་མྱོང་བྱེད་ཀྱི་ཡིད་དེ་ལ་རྟགས་ལ་སོགས་པ་མེད་པས་རྗེས་སུ་དཔག་པའི་ཚད་མར་མ་བརྗོད་ལ། རྣ་བའི་དབང་པོ་ལ་སོགས་པ་མི་འཇུག་པས་མངོན་སུམ་དུ་ཡང་མ་བརྗོད་ཅིང་། མངོན་སུམ་གཞན་ནི་ཁྱེད་ལ་མེད་པའི་ཕྱིར་རོ། །

			གལ་ཏེ། དབང་པོའི་འཇུག་པ་མྱོང་བྱེད་ཀྱི་ཡིད་ནི་དྲན་པ་ཡིན་ལ། དེ་ཡང་མངོན་སུམ་གྱི་འབྲས་བུ་ཡིན་པས་ཚད་མའི་ཁོངས་སུ་འདུ་བར་འགྱུར་རོ་ཞེ་ན། 

			བཤད་པ། 

			དྲན་མིན་ཉམས་སུ་མ་མྱོང་ཕྱིར། །

			ཅིག་ཅར་གཉིས་ཀ་འབྱུང་བར་འགྱུར། །

			དེ་ནི་ཚད་མིན་དྲན་ཉམས་པའམ། །

			དྲན་པ་ཡིས་ཀྱང་གཞན་ལྟར་འགྱུར། །

			ཅེས་གསུངས་སོ། །

དབང་པོའི་འཇུག་པ་མྱོང་བྱེད་ཀྱི་ཡིད་ཆོས་ཅན། དབང་པོའི་འཇུག་པ་འཛིན་པར་བྱེད་པའི་དྲན་པ་དང་དེའི་འབྲས་བུ་མིན་པར་ཐལ། དབང་པོའི་འཇུག་པ་དང་སྐད་ཅིག་སྔ་ཕྱི་བར་མ་ཆད་པའི་ཡིད་ཡིན་པའི་ཕྱིར་དང་། བར་ཆད་ནའང་སྔར་ཉམས་སུ་མ་མྱོང་བར་ཐལ་བའི་ཕྱིར་དང་། དབང་པོའི་འཇུག་པ་དང་དེ་མྱོང་བྱེད་ཀྱི་ཡིད་ཅིག་ཅར་དུ་གཉིས་ཀ་འབྱུང་བར་འགྱུར་ན་ཡང་དབང་པོའི་ཤེས་པ་དང་། དེ་མྱོང་བྱེད་ཀྱི་ཡིད་ཀྱི་མངོན་སུམ་གསལ་བར་ཁས་བླངས་པ་འགྱུར་པའི་ཕྱིར་(༣༩༨ན)དང་། ཁས་ལེན་ན་ཡང་དབང་པོའི་འཇུག་པ་ཉམས་སུ་མྱོང་བའི་ཡིད་དེ་ནི་ཚད་མར་བརྗོད་པ་མིན་པ་དང་འགལ་བའི་ཕྱིར་རོ། །

གཞན་ཡང་། དབང་པོ་ཡུལ་ལ་འཇུག་པ་མྱོང་བྱེད་ཀྱི་ཡིད་ཆོས་ཅན། དབང་པོ་ཡུལ་ལ་འཇུག་པ་དྲན་པ་ལས་ཉམས་པའམ། ཡང་ན་དབང་པོ་ཡུལ་ལ་འཇུག་པ་ཉམས་སུ་མ་མྱོང་བར་ཐལ། བར་ཆོད་པའི་དབང་པོའི་ཡུལ་ཕྱི་རོལ་གྱི་དོན་དངོས་སུ་འཛིན་པའི་ཕྱིར། གལ་ཏེ། ཕྱི་རོལ་གྱི་དོན་ལ་དབང་པོ་འཇུག་པ་དང་ལྷན་ཅིག་ཏུ་ཡིད་ཀྱིས་དྲན་པ་ཡིན་ནོ་ཞེ་ན། དེ་ལའང་སྐྱོན་ཡོད་དེ། གཞན་ལྷ་སྦྱིན་གྱིས་མྱོང་བ་ལྟར་མཆོད་སྦྱིན་གྱིས་ཀྱང་དྲན་པར་འགྱུར་བའི་ཕྱིར་རོ། །

			དེ་ལ་གཞན་དག་ན་རེ། 

			དྲན་པ་ལྷག་པར་བརྗོད་ཕྱིར་ན། །

			ཞེས་གསུངས་སོ། །

སྐྱོན་ཡོད་པ་མ་ཡིན་ཏེ། དབང་པོ་གཉིས་ཀྱིས་དོན་གཅིག་ལྷན་ཅིག་ཏུ་འཛིན་པ་ཡོད་ཀྱང་དབང་ཤེས་ཀྱིས་མ་རྟོགས་པའི་དྲན་ཤེས་ཀྱིས་ལྷག་པར་རྟོགས་པ་བརྗོད་པའི་ཕྱིར་དུ་དོན་གཅིག་གིས་དབང་པོ་གཉིས་ལྷན་ཅིག་ཁོ་ནར་བསྐྱེད་པ་བཀག་པ་ཙམ་ཡིན་ནོ་ཞེ་ན། 

			བཤད་པ། 

			རྣམ་བསལ་དབང་གཞན་དོན་མེད་འགྱུར། །

			ཞེས་གསུངས་སོ། །

དེ་ལྟར་ན། དབང་པོས་བཟུང་བའི་རྗེས་ལ་ཡིད་ཀྱིས་འཛིན་པར་བྱེད་པ་དང་། ཡིད་ཀྱིས་བཟུང་ནས་དབང་པོས་ཇི་ལྟ་བ་བཞིན་དུ་རིག་པར་བྱེད་དོ་ཞེས་བརྗོད་པ་དེ་རྣམ་པར་བསལ་བ་ཡིན་ནོ། །དེའི་ཕྱིར། ཕྱི་རོལ་གྱི་དོན་དངོས་སུ་རིག་པའི་དྲན་པ་ཡོད་པ་མ་ཡིན་ནོ། །ཕྱི་རོལ་གྱི་དོན་ལ་དྲན་པ་དངོས་སུ་འཇུག་ན་དབང་པོ་གཞན་རྣམས་ཕྱི་རོལ་གྱི་དོན་ལ་འཇུག་པ་དོན་མེད་པར་འགྱུར་རོ། །

			ལྔ་པ་སྤྱོད་པ་བའི་འདོད་པ་དགག་པ་ལ། འདོད་པ་བརྗོད་པ་དང་། དེ་ལ་གནོད་བྱེད་བརྗོད་པའོ། །

			དང་པོ་ནི། 

			སྤྱོད་པ་བ་རྣམས་ནི། ཡོད་པ་(༣༩༨བ)དང་ཡང་དག་པར་ཕྲད་ནས་སྐྱེས་པའི་སྐྱེས་བུའི་དབང་པོ་རྣམས་ཀྱི་བློ་དེ་མངོན་སུམ་མོ་ཞེས་ཟེར་རོ། །

			ཞེས་གསུངས་སོ། །

			མུ་སྟེགས་དཔྱོད་པ་བ་རྣམས་ཀྱི་ལུགས་ནི། བདག་དང་ཡིད་ཡོད་པ་དང་། དབང་དོན་ཡོད་པ་སོགས་ཡང་དག་པར་ཕྲད་ནས་སྐྱེས་པའི་སྐྱེས་བུའི་དབང་པོའི་བློ་སྐྱེ་བ་གང་ཡིན་པ་དེ་མངོན་སུམ་གྱི་མཚན་ཉིད་ཡིན་ནོ། །ཞེས་ཟེར་རོ། །

			གཉིས་པ་དེ་ལ་གནོད་བྱེད་བརྗོད་པ་ལ། ཡོད་པའི་སྒྲ་ཕྲད་པ་དང་ཟློས་པས་མི་འཐད། ཕྲད་པ་ལ་བརྟགས་ནས་དགག །དེའི་འབྲས་བུ་མངོན་སུམ་ཉིད་ཀྱང་མི་འཐད། བདག་བྱེད་པོ་ཡིན་པར་དགག་པའོ། །

			དང་པོ་ནི། 

			དེ་ལ། 

			ཡོད་པའི་བསལ་བྱ་མེད་པ་སྟེ། །

			ཕྲད་ཅེས་པ་ལས་དེ་རིག་བྱ། །

			ཞེས་གསུངས་སོ། །

མངོན་སུམ་གྱི་མཚན་ཉིད་དེ་ལ་ཆོས་ཅན། ཕྲད་པ་ལས་ལོགས་སུ་ཡོད་པ་སྨོས་མི་དགོས་པར་ཐལ། ཡོད་པའི་བསལ་བྱ་ནི་མེད་པ་ཙམ་སྟེ་ཕྲད་ཅེས་པ་ལས་ཀྱང་མེད་པ་བསལ་བྱར་རིག་པར་བྱ་བ་ཡིན་པའི་ཕྱིར། 

			གལ་ཏེ། 

			ལན་དུ་ཕྲད་པ་བསྟན་ཅེ་ན། །

			ཞེས་གསུངས་སོ། །

དབང་པོ་རྣམས་དང་གང་ཞིག་ཕྲད་ཅེས་དོགས་ན་དེའི་ལན་དུ་དབང་པོའི་ཕྲད་ཟླ་རྟོགས་པའི་དོན་དུ་ཡོད་པ་བསྟན་ཏོ་ཞེ་ན། 

			བཤད་པ། 

			དབང་པོའི་ཁྱད་པར་དུ་བརྗོད་ཀྱི། །

			ཞེས་གསུངས་སོ། །

གཟུགས་དང་ཕྲད་པའི་དབང་པོ་ཞེས་དབང་པོའི་བྱེ་བྲག་གམ་ཁྱད་པར་དུ་བྱས་ནས་བརྗོད་ཀྱི། སྤྱིའི་སྒྲས་བརྗོད་པ་མིན་པར་ཐལ། ཕྲད་པ་ནི་ཡོད་པའི་ཁྱད་པར་དང་ཕྲད་ཀྱི། ཡོད་པ་ཙམ་དང་ཕྲད་པ་མིན་པའི་ཕྱིར། 

			གལ་ཏེ། བདག་ཡིད་ཕྲད་པ་ལ་སོགས་པ་ཡང་རྟོགས་དགོས་པས། ཡོད་པའི་སྤྱིའི་སྒྲས་བརྗོད་པ་ཡིན་ནོ་ཞེ་ན། 

			བཤད་པ། 

			ཡོད་པ་ཙམ་དང་ཕྲད་པ་རུ། །

			མ་ཡིན་མིན་ཏེ་གང་(༣༩༩ན)གིས་བརྗོད། །

			ཅེས་གསུངས་སོ། །

དེ་ལྟར་ན། སྐྱོན་སོ་ན་འདུག་སྟེ། འདི་ལྟར་ཡོད་པ་ཙམ་རྒྱུ་མཚན་གང་གིས་བརྗོད་དེ་མི་རིགས་པར་ཐལ། ཕྲད་པ་སྨོས་པས་ཀྱང་ཡོད་པ་ཙམ་དང་ཕྲད་པ་རུ་གོ་བར་ནུས་པ་མ་ཡིན་པ་མ་ཡིན་པའི་ཕྱིར། 

			སྨྲས་པ། ཡོད་པའི་སྒྲ་དོན་ཡོད་དེ། 

			འདི་ལྟར། 

			ཅི་སྟེ་ཡོད་སྒྲ་དམ་པར་འདོད། །

			དབང་པོ་མཛེས་པར་བརྗོད་པ་ཡིན། །

			ཅེས་གསུངས་སོ། །

ཅི་སྟེ། ཡང་ཡོད་པའི་སྒྲ་སྨོས་པ་ནི་གང་དང་ཕྲད་པའི་དབང་པོ་དམ་པར་འདོད་པ་དང་། དབང་པོ་མཛེས་པར་བྱེད་པའི་དོན་དུ་བརྗོད་པ་ཡིན་པའི་ཕྱིར་ཞེ་ན། 

			བཤད་པ། 

			དམ་པར་གྲུབ་དང་མཛེས་པ་དེ། །

			མིག་སྨན་ལ་སོགས་གཞན་ལས་ཀྱང་། །

			ཞེས་གསུངས་སོ། །

དེ་ལྟར་ན། མིག་སྨན་དང་རྐང་པ་བྱུག་པ་ལ་སོགས་པ་དང་ཕྲད་པ་ཡང་མངོན་སུམ་དུ་ཐལ། དབང་པོ་དམ་པར་གྲུབ་པ་དང་མཛེས་པར་གྲུབ་པ་དེ་མིག་སྨན་དང་རྐང་པ་བྱུག་པ་ལ་སོགས་པ་གཞན་ལས་ཀྱང་གྲུབ་པའི་ཕྱིར། གལ་ཏེ། དེ་ལྟར་ནི་མི་འགྱུར་ཏེ། དཔེར་ན། འགྲོ་བའི་སྒྲ་ལས་བ་ལང་ཁོ་ན་མཚོན་གྱི། གཞན་ལ་འགྲོ་བའི་བྱ་བ་ཡོད་ཀྱང་མི་འཇུག་པ་དེ་བཞིན་དུ་དབང་པོ་དམ་པས་བྱེད་པའི་དོན་ཅན་གྱི་ཡོད་པའི་སྒྲ་དེ་ཡང་དབང་པོའི་ཡུལ་ཁོ་ན་ལ་འཇུག་ལ། དེ་བཞིན་དུ་མཛེས་པ་ལ་བརྗོད་པར་བྱའོ་ཞེ་ན། 

			བཤད་པ། 

			གྲགས་ལས་དེ་ལྟར་བརྟག་གྲང་ན། །

			སྒྲ་དེ་དབང་པོའི་ཡུལ་ལ་མིན། །

			ཅེས་གསུངས་སོ། །

འགྲོ་བའི་སྒྲ་བ་ལང་ཁོ་ན་ལ་འཇུག་པ་འཇིག་རྟེན་གྱི་གྲགས་པ་ལས་ཡིན་པ་དེ་ལྟར་ཡོད་པའི་སྒྲ་དེ་ཡང་དབང་པོའི་ཡུལ་ལ་འཇུག་པ་འཇིག་རྟེན་གྱི་གྲགས་པ་ལས་ཡིན་བརྟག་གྲང་ན་ཡོད་པའི་སྒྲ་དེ་ནི་དབང་པོའི་ཡུལ་ལ་(༣༩༩བ)གྲགས་པ་མིན་པའི་ཕྱིར། དེ་གཉིས་ག་ལ་མཚུངས། 

			གཉིས་པ་ཕྲད་པ་ལ་བརྟགས་ནས་དགག་པ་ནི། 

			ཀུན་ཏུ་དོན་དང་ཕྲད་གྲང་ན། །

			གཟུགས་སྒྲ་བར་དུ་ཆོད་པ་དང་། །

			ཆེན་པོའང་འཛིན་པར་མཐོང་བས་ན། །

			བར་དུ་མ་ཆོད་པ་ལ་གནོད། །

			ཅེས་གསུངས་སོ། །

དབང་པོས་དོན་འཛིན་པའི་གནས་སྐབས་ཀུན་ཏུ་དོན་དང་ཕྲད་ནས་འཛིན་པ་ཡིན་གྲང་ན། མིག་དང་རྣ་བའི་དབང་པོ་གཉིས་ཀྱིས་རང་གི་ཡུལ་གཟུགས་སྒྲ་དང་མ་ཕྲད་ཅིང་བར་དུ་ཆོད་པའི་ཐག་རིང་བ་དང་། དབང་པོའི་ཚད་ལས་ཆེན་པོའང་འཛིན་པ་མཐོང་བས་ན། བར་དུ་མ་ཆོད་པར་ཕྲད་ནས་འཛིན་པ་ལ་མངོན་སུམ་གྱིས་གནོད་དོ། །

			གསུམ་པ་དེའི་འབྲས་བུ་མངོན་སུམ་ཉིད་ཀྱང་མི་འཐད་པ་ལ། བློའི་སྐྱེ་བ་མངོན་སུམ་ཡིན་པ་མི་འཐད། སྐྱེ་བས་ཁྱད་པར་དུ་བྱས་པའི་བློ་མངོན་སུམ་ཡིན་པ་མི་འཐད། སྐྱེ་བ་དང་བློ་གཅིག་དང་ཐ་དད་ལ་བརྟགས་ལ་དགག་པའོ། །

			དང་པོ་ནི། 

			བློ་ཡི་རྒྱུ་ཡི་ཚོགས་པ་རུ། །

			བརྗོད་པ་བོར་ནས་གང་ལས་དེ། །

			ཚད་མ་ཅི་སྟེ་དོན་ཡིན་པའང་། །

			བློ་ཡི་སྐྱེ་བ་ཞེས་ཅི་བསྣན། །

			ཅེས་གསུངས་སོ། །

བདག་ཡིད་དང་དབང་དོན་ཕྲད་པ་བློའི་རྒྱུའི་ཚོགས་པ་རུ་བརྗོད་པ་བོར་ནས་བློ་ལ་རྒྱུ་གཞན་ནི་མེད་ན་གང་ལས་བློའི་སྐྱེ་བའི་རྒྱུ་དེ་ཚད་མ་ཡིན། ཅི་སྟེ་གང་ལས་ཚད་མར་འཇོག་པའི་རྒྱུ་ཚོགས་དེ་དབང་པོ་གང་དང་ཕྲད་པར་འགྱུར་བའི་དོན་ཡིན་ནོ་ཞེ་ན། དེ་ལྟར་འདོད་པའང་མི་འཐད་དེ། ཡོད་པ་དང་ཡང་དག་པར་ཕྲད་པ་སྐྱེས་བུའི་དབང་པོ་རྣམས་མངོན་སུམ་མོ་ཞེས་བཤད་པས་ཆོག་མོད། བློའི་སྐྱེ་བ་ཞེས་ཅི་བསྣན་དགོས་ཏེ་མི་དགོས་པའི་ཕྱིར་རོ། །གང་ལས་འབྱུང་བ་ཞེས་པ་དེ་ཡང་རྣམ་པར་བརྟགས་པ་ལས་ཡིན་ནོ། །(༤༠༠ན)

			གཞན་ཡང་འདི་ལྟར། 

			དོན་དང་དབང་པོ་ཡིད་སྐྱེས་བུ། །

			སྦྱོར་དང་འདུ་བྱེད་པ་ལས་གཞན། །

			མངོན་སུམ་གྱིས་ནི་བློ་བསྐྱེད་པའི། །

			ཚོགས་པ་བརྗོད་པ་དེ་ཇི་ལྟར། །

			ཞེས་གསུངས་སོ། །

དོན་དང་དབང་པོ་དང་ཡིད་དང་སྐྱེས་བུ་སྦྱོར་བ་སྟེ་ཕྲད་པ་དང་བདག་གིས་ཡོན་ཏན་འདུ་བྱེད་པའི་ཚོགས་པ་བརྗོད་པ་དེ་ཆོས་ཅན། རང་ལས་གཞན་མངོན་སུམ་གྱིས་ནི་བློ་བསྐྱེད་པའི་རྒྱུ་ཇི་ལྟར་ཡིན་ཏེ་མ་ཡིན་པར་ཐལ། རྟག་པ་ཡིན་པའི་ཕྱིར། 

			གལ་ཏེ། བདག་ཡིད་དང་དབང་དོན་ཕྲད་པ་ལས་འདི་བ་ལང་ཉིད་དོ་ཞེས་ཁྱད་པར་དང་ཁྱད་པར་དུ་བྱེད་པ་སྦྱར་ནས་འཛིན་པའི་བློ་དེ་མངོན་སུམ་མོ་ཞེ་ན། 

			བཤད་པ། 

			གླང་ཉིད་སོགས་སྦྱོར་ལས་ནི་དོན། །

			བ་གླང་ཉིད་སོགས་སུ་འཇལ་བྱེད། །

			དབང་པོའི་བློ་ལ་དོན་རྣམས་དང་། །

			སྦྱོར་བའི་ནུས་པ་ཡོད་མ་ཡིན། །

			དོན་མིན་ཤེས་པའང་རྣམ་ཀུན་ཏུ། །

			མངོན་སུམ་བློ་རུ་གནས་པར་འགྱུར། །

			ཞེས་གསུངས་སོ། །

བདག་སོགས་ཕྲད་པ་ལས་འདི་ནི་བ་གླང་ཉིད་ཅེས་ཁྱད་པར་དང་ཁྱད་པར་ཅན་སྦྱར་ནས་འཛིན་པའི་བློ་ཆོས་ཅན། མངོན་སུམ་མིན་པར་ཐལ། བ་གླང་ཉིད་ཀྱི་ཁྱད་པར་དང་ཁྱད་པར་ཅན་སོགས་སྦྱོར་བ་ལས་དོན་འདི་ནི་བ་གླང་ཉིད་དོ་ཞེས་སོགས་སུ་འཇལ་བར་བྱེད་པའི་བློ་ཡིན་པའི་ཕྱིར་དང་། དབང་པོའི་བློ་ལ་ནི་ཁྱད་པར་དང་ཁྱད་པར་ཅན་དང་། བརྗོད་བྱ་དང་རྗོད་བྱེད་ཀྱི་དོན་རྣམས་དང་སྦྱོར་བའི་ནུས་པ་ཡོད་པ་མིན་པའི་ཕྱིར་རོ། །གཏན་ཚིགས་མ་གྲུབ་བོ་ཞེ་ན། ཕྱི་དོན་ཡུལ་དུ་བྱེད་པ་མིན་པའི་རྟོག་པའི་ཤེས་པའང་དབང་པོ་ལ་མི་བལྟོས་ཀྱང་ཕྱི་དོན་ལ་རྣམ་པ་ཀུན་ཏུ་མངོན་སུམ་གྱི་བློ་རུ་གནས་པར་འགྱུར་ལ། འདོད་ན་དབང་པོ་དུ་མ་དོན་མེད་པར་འགྱུར་རོ། །

			གཉིས་པ་(༤༠༠བ)བློའི་སྐྱེ་བ་མངོན་སུམ་དུ་མི་འཐད་པ་ནི། 

			ཅི་སྟེ་བློ་ཡི་སྐྱེ་བ་འདོད། །

			དོན་གཞན་འབྲས་བུར་སྨྲ་བ་ཡིས། །

			དོན་གཞན་ཐོབ་པར་འགྱུར་མ་ཡིན། །

			དོན་གྱི་བློ་ཤར་འབྲས་ཡིན་ན། །

			དེ་ལས་གཞན་འབྲས་མེད་པས་སོ། །

			ཞེས་གསུངས་སོ། །

ཅི་སྟེ། བློའི་སྐྱེ་བ་ཉིད་ཀྱི་ཕྱི་རོལ་གྱི་དོན་ལ་མངོན་སུམ་མོ་ཞེས་འདོད་ན། ཚད་མ་ལས་དོན་གཞན་འབྲས་བུར་སྨྲ་བའི་ཕྱོགས་ལ་ཚད་མ་ལས་དོན་གཞན་འབྲས་བུར་ཐོབ་པར་འགྱུར་བ་མ་ཡིན་པར་ཐལ། ཕྱི་རོལ་དོན་གྱི་རྣམ་པ་དབང་བློ་ལ་ཤར་བ་ཚད་མ་དང་དོན་ལྷག་པར་རྟོགས་ཤིང་ཁོང་དུ་ཆུད་པ་འབྲས་བུ་ཡིན་ན་ཚད་མ་དེ་ལས་དོན་གཞན་འབྲས་བུར་མེད་པས་སོ། །

			གསུམ་པ་སྐྱེ་བས་ཁྱད་པར་དུ་བྱེད་པའི་བློ་མངོན་སུམ་དུ་མི་འཐད་པ་ནི། 

			བློ་ཡི་སྐྱེ་བ་གཞན་ཡིན་ན། །

			འཕྲོད་འདུ་རང་གི་རྒྱུ་ལས་ཏེ། །

			ཚད་མ་འཕྲོད་པ་འདུ་བ་ལས། །

			ཅི་སྟེ་གཞན་མིན་འདི་དོན་མེད། །

			ཅེས་གསུངས་སོ། །

ཁྱོད་འདོད་པའི་བློའི་སྐྱེ་བ་དེ་བློ་ལས་གཞན་ཡིན་ནམ། འོན་ཏེ་མ་ཡིན། དང་པོ་ལྟར་བློའི་སྐྱེ་བ་བློ་ལས་གཞན་ཡིན་ན། བྱེ་བྲག་པ་འཕྲོད་འདུ་ཚད་མར་འདོད་པ་ལྟར་བློ་རང་གི་རྒྱུ་འཕྲོད་པ་འདུ་བ་དེ་ལས་དབང་པོའི་བློ་སྐྱེ་བར་འདོད་ན་ནི་འཕྲོད་པ་འདུ་བ་མངོན་སུམ་གྱི་ཚད་མ་དང་འཕྲོད་པ་འདུ་བ་ལས་བྱུང་བའི་བློ་འབྲས་བུར་འགྱུར་ལ། དེ་ནི་རྟག་པ་ཡིན་པའི་ཕྱིར་འགའ་ཞིག་ཏུ་ཡང་སྐྱེ་བ་མ་ཡིན་ནོ། །དེའི་ཕྱིར་གཉིས་ཀའི་ལྟར་ཡང་ཚད་མ་དེ་སྦྱར་བ་མི་བྱའོ། །ཅི་སྟེ། བློ་དང་སྐྱེ་བ་གཞན་མིན་ན་བློ་ཉིད་མངོན་སུམ་ཡིན་པའི་ཕྱིར། བློའི་སྐྱེ་བ་ཞེས་སྨོས་པ་འདི་དོན་མེད་པར་འགྱུར་རོ། །

			བཞི་པ་བདག་བྱེད་པོ་ཡིན་པ་དགག་པ་ནི། 

			སྐྱེས་བུ་རྣམ་པར་འགྱུར་ནས་བློ། །

			བསྐྱེད་ན་མི་རྟག་པ་རུ་འགྱུར། །

			ཅི་སྟེ་བདག་དེ་མི་འགྱུར་ན། །

			དེ་ལ་ཚད་མ་ཞེས་མི་སྦྱར། །

			ཞེས་གསུངས་སོ། །

གལ་ཏེ། བདག་གམ་སྐྱེས་བུ་(༤༠༡ན)སྔར་གྱི་གནས་སྐབས་ལས་རྣམ་པར་འགྱུར་ནས་མངོན་སུམ་གྱི་བློ་བསྐྱེད་ཅིང་ཡུལ་འཇལ་བར་བྱེད་པ་པོ་ཡང་ཡིན་ནོ་ཞེ་ན། སྐྱེས་བུ་ཆོས་ཅན། མི་རྟག་པར་འགྱུར་བར་ཐལ། རྣམ་པར་འགྱུར་བའི་ཕྱིར། ཅི་སྟེ་བདག་དེ་རྣམ་པར་མི་འགྱུར་ན་ཡང་བདག་དེ་ལས་སྐྱེས་པའི་བློ་ཚད་མ་ཞེས་མི་སྦྱར་བར་བྱའི། སྦྱར་མི་རིགས་པར་ཐལ། ཚད་མ་ཡིན་པའི་གནས་སྐབས་དང་འདི་ལ་ཁྱད་པར་མེད་པའི་ཕྱིར་རོ། །

			གཉིས་པ་དེ་སྡེ་བདུན་མཛད་པས་ཇི་ལྟར་བཀག་པའི་ཚུལ་ནི། ཀུན་ལས་བཏུས་སུ་བཤད་པའི་གཞན་གྱི་འདོད་པ་ལྔ་པོ་འདི་རྣམས་ཕལ་ཆེ་བས་མངོན་སུམ་གྱི་ངོ་བོ་རྟོག་པར་འདོད་ཅིང་ཚད་མ་དང་འབྲས་བུ་དོན་གཞན་དུ་ཁས་ལེན་པ་ཤ་སྟག་ཡིན་ལ། དེ་སྡེ་བདུན་མཛད་པས་རྣམ་བཅད་དུ་གཞན་ལུགས་བཀག་པ་ན་ཡོངས་གཅོད་དུ་རང་ལུགས་འབད་མེད་དུ་འགྲུབ་པ་ལ་དགོངས་ནས་ངོ་བོ་རྟོག་པར་འདོད་པ་མངོན་སུམ་རྟོག་བྲལ་དུ་བསྒྲུབ་པའི་སྐབས་སུ་རྒྱ་ཆེར་བཀག་ཅིང་། ཚད་འབྲས་དོན་གཞན་དུ་འདོད་པ་འབྲས་བུའི་རྣམ་པར་རྟོག་པ་དང་པོའི་སྐབས་སུ་རྒྱ་ཆེར་བཀག་ཟིན་པས་ཀྱང་འདིར་ཚིག་གིས་འགྲེལ་པར་མ་མཛད་དོ། །ཀུན་ལས་བཏུས་སུ་གཞན་གྱི་འདོད་པ་ཕྱོགས་གཅིག་ཏུ་བཀོད་ནས་འགོག་པར་མཛད་པ་ནི་རང་གཞན་གྱི་འདོད་པ་སོ་སོར་ཤེས་པར་བྱ་བའི་ཕྱིར་དུ་ཡིན་ནོ་ཞེས་ཀྱང་ཤེས་པར་བྱའོ། །

			གསུམ་པ་ལེའུའི་མཚན་བསྟན་པའི་སྒོ་ནས་མཇུག་བསྡུ་བ་ནི། 

			ཚད་མའི་མདོ་ཀུན་ལས་བཏུས་པ་རྣམ་པར་འགྲེལ་པར་བྱེད་པ་ཚད་མའི་ལེགས་པར་བཤད་པ་ཐམས་ཅད་ཀྱི་ཆུ་བོ་ཡོངས་སུ་འདུ་བ་རིགས་པའི་གཞུང་ལུགས་ཀྱི་རྒྱ་མཚོ་ཞེས་བྱ་བ་ལས། མངོན་སུམ་རྒྱ་ཆེར་བཤད་པའི་ལེའུ་སྟེ་གཉིས་པའི་བད་པའོ།། །།

			ཤུབྷཾ། 

		


		
			ས་བཅད་ཀྱི་ཟུར་མཆན། 

			༄༅། ། ས་བཅད་འདི་བསྒྲིགས་སྐབས་སོ་སོའི་དབྱེ་གཞི་ལ་ནང་གསེས་དུ་ཡོད་གྲངས་སྨོས་པ་དང་། ནང་གསེས་ཀྱི་རིམ་པར་ཀ་ཁ་སོགས་ལ་ཨང་གྲངས་ཀྱི་རྟགས་བཀོད་ཡོད། དེའང་ཐོག་མར་གཞུང་འདིའི་དབྱེ་གཞིའི་ས་བཅད་ལ། (ཀ༡) ཀ་དང་པོ། (ཀ༢) ཀ་གཉིས་པ། སོགས་ཀ་ལ་ཨང་གྲངས་བཀོད་ནས་གོ་རིམ་མཚོན་པར་བྱས་པ་དང་། དེ་ནས། (ཀ༡) ཀ་དང་པོའི་ནང་གསེས་ཀྱི་དབྱེ་བ་ལ། (ཁ༡) ཁ་དང་པོ། (ཁ༢) ཁ་གཉིས་པ། སོགས་དང་། (ཁ༡) ཁ་དང་པོའི་ནང་གསེས་ལ། (ག༡) ག་དང་པོ། (ག༢) ག་གཉིས་པ། སོགས་དང་། (ག༡) ག་དང་པོའི་ནང་གསེས་ལ། (ང༡) ང་དང་པོ། (ང༢) ང་གཉིས་པ། (ང༣) ང་གསུམ་པ། སོགས་ཀྱིས་མཚོན་པར་བྱས་ཡོད། དེ་བཞིན་དུ། (ཀ༢) ཀ་གཉིས་པ། (ཀ༣) ཀ་གསུམ་པ། སོགས་ཀྱི་ནང་གསེས་ལའང་། (ཁ༡) ཁ་དང་པོ། (ཁ༢) ཁ་གཉིས་པ། (ཁ༣) ཁ་གསུམ་པ། སོགས་ཀྱི་གོ་རིམ། (ཀ༡) ཀ་དང་པོའི་ནང་གསེས་དབྱེ་ཚུལ་དང་མཚུངས་པས། ས་བཅད་དེ་དག་གི་ནང་གསེས་ཇི་ཙམ་ཡོད་ཀྱང་རྟགས་འདྲ་མིན་སྣ་ཚོགས་བཀོད་མི་དགོས་པར་བོད་ཡིག་གི་གསལ་བྱེད་དང་ཨང་རྟགས་ཁོ་ནས་ཐམས་ཅད་གོ་རིམ་མ་འདྲེས་པ་གསལ་པོར་གོ་ཐུབ་པའི་ཁྱད་ཆོས་ཀྱང་ལྡན་ཡོད་དོ། །

			ཅ༢ ཚད་མ་མདོའི་མངོན་སུམ་ལེའུ་བཤད་པ། 

			ཆ༡ ལེའུ་སྔ་ཕྱིའི་འབྲེལ་པ། (༡༣༧ན)

			ཆ༢ འབྲེལ་པ་ཅན་ལེའུའི་གཞུང་། (༡༣༨བ)

			ཇ༡ ཚད་མའི་གྲངས་དང་སྤྱོད་ཡུལ་ལ་ལོག་པར་རྟོག་པ་དགག་པ། (༡༣༨བ)

			ཉ༡ བཤད་པར་བྱ་བའི་མདོ་འགོད་པ། (༡༣༨བ)

			ཉ༢ དེ་སྡེ་བདུན་མཛད་པས་ཇི་ལྟར་འཆད་པའི་ཚུལ། (༡༣༩ན)

			ཏ༡ དབང་པོ་རྟུལ་པོའི་དོན་དུ་རྣམ་འགྲེལ་གྱིས་རྒྱས་པར་ཕྱེ་སྟེ་བཤད་པ། (༡༣༩ན)

			ཐ༡ རང་སྤྱི་གཉིས་སུ་ངེས་པའི་རྟགས་ཀྱིས་མངོན་རྗེས་གཉིས་སུ་ངེས་པར་བསྒྲུབ་པ། (༡༣༩བ)

			ད༡ གྲངས་ངེས་པའི་ཚུལ། (༡༣༩བ)

			ན༡ རྟགས་འགོད་པ། (༡༣༩བ)

			པ༡ སྤྱིའི་དོན། (༡༣༩བ)

			ཕ༡ གཞན་གྱི་འདོད་པ་བརྗོད་པ། (༡༣༩བ)

			ཕ༢ རང་གི་ལུགས་བཞག་པ། (༡༣༩བ)

			པ༢ ཚིག་གི་དོན། (༡༤༡ན)

			ན༢ ཚུལ་བསྒྲུབ་པ། (༡༤༡བ)

			པ༡ གཞལ་བྱ་གཉིས་སུ་ངེས་པའི་རྒྱུ་མཚན་མདོར་བསྟན་པ། (༡༤༡བ)

			པ༢ དེ་ཉིད་རྒྱས་པར་བཤད་པ། (༡༤༢ན)

			ཕ༡ བདེན་པ་གཉིས་ཀྱི་ངོ་བོ་བཤད་པ། (༡༤༢ན)

			བ༡ སྤྱིའི་དོན། (༡༤༢ན)

			བ༢ ཚིག་གི་དོན། (༡༤༤ན)

			ཕ༢ དེ་ལ་རྩོད་པ་སྤང་བ། (༡༤༤བ)

			བ༡ དོན་དམ་ལ་རྩོད་པ་སྤང་བ། (༡༤༤བ)

			བ༢ ཀུན་རྫོབ་ལ་རྩོད་པ་སྤང་བ། (༡༤༤བ)

			བ༣ སྐྲ་ཤད་སོགས་སྤྱིར་ཐལ་བའི་རྩོད་པ་སྤང་བ། (༡༤༥བ)

			བ༤ ཤེས་པ་ཡིན་ན་ཧ་ཅང་ཐལ་བའི་རྩོད་པ་སྤང་བ། (༡༤༦བ)

			ཕ༣ སྤྱི་མཚན་དངོས་མེད་དུ་བསྒྲུབ་པ། (༡༤༧ན)

			བ༡ སྒྲའི་དངོས་ཀྱི་བརྗོད་བྱ་ཡིན་པའི་རྟགས་ཀྱིས་བསྒྲུབ་པ། (༡༤༧ན)

			མ༡ སྒྲུབ་བྱེད་ཀྱི་རིགས་པ་དངོས། (༡༤༧ན)

			ཙ༡ སྤྱིའི་དོན། (༡༤༧ན)

			ཙ༢ ཚིག་གི་དོན། (༡༤༩བ)

			མ༢ དེའི་ལན་དགག་པ། (༡༤༩བ)

			ཙ༡ མིང་སོགས་བརྗོད་པས་དབང་པོ་དོན་ཡོད་པ་དགག་པ། (༡༤༩བ)

			ཚ༡ འདོད་པ་བརྗོད་པ། (༡༤༩བ)

			ཚ༢ དེ་དགག་པ། (༡༥༠ན)

			ཛ༡ འཆད་ཉན་བྱེད་པའི་བློ་དང་འབྲེལ་བའི་མིང་མཚན་བརྗོད་བྱར་བྱེད་པ་དགག་པ། (༡༥༠ན)

			ཝ༡ འགོག་བྱེད་ཀྱི་རིགས་པ་དངོས། (༡༥༠ན)

			ཝ༢ ཤེས་པ་མིང་སོགས་ཀྱི་རྣམ་ལྡན་དུ་མི་རིགས་པ། (༡༥༠བ)

			ཝ༣ མིང་སོགས་གཟུང་དོན་མ་ཡིན་པའི་འཐད་པ། (༡༥༡བ)

			ཛ༢ འབྲེལ་པ་མེད་པའི་མིང་སོགས་དགག་པ། (༡༥༡བ)

			ཛ༣ དོན་དང་འབྲེལ་བའི་མིང་སོགས་དགག་པ། (༡༥༢ན)

			ཙ༢ སྒྲ་སྤྱི་ཡན་གར་བ་བརྗོད་པས་དབང་པོ་དོན་ཡོད་པ་དགག་པ། (༡༥༢ན)

			ཚ༡ འགོག་བྱེད་ཀྱི་རིགས་པ་དངོས། (༡༥༢ན)

			ཚ༢ སྤྱི་འཛིན་རྟོག་པ་ལ་རྣམ་པ་མི་སྣང་བར་ཐལ་བས་དགག་པ། (༡༥༣ན)

			ཙ༣ མངོན་སུམ་དུ་ཤེས་པ་ལ་དབང་པོ་དོན་ཡོད་པ་དགག་པ། (༡༥༣བ)

			བ༢ དེ་ཉིད་དང་གཞན་དུ་བརྗོད་དུ་མེད་པའི་རྟགས་ཀྱིས་བསྒྲུབ་པ། (༡༥༤ན)

			མ༡ དངོས། (༡༥༤ན)

			ཙ༡ རིགས་རང་བཞིན་མེད་པར་བསྒྲུབ་པ། (༡༥༤ན)

			ཚ༡ སྤྱིའི་དོན། (༡༥༤ན)

			ཚ༢ ཚིག་གི་དོན། (༡༥༥བ)

			ཙ༢ མེད་པ་སྤྱིར་མི་འགྱུར་བ། (༡༥༦ན)

			ཙ༣ དེས་ན་རིགས་འཁྲུལ་པས་བཏགས་པ། (༡༥༦ན)

			ཙ༤ དོན་དང་བློའི་སྤྱི་གཉིས་ཀ་ལ་ངོ་བོ་མེད་པ། (༡༥༦བ)

			མ༢ རྩོད་པ་སྤང་བ། (༡༥༧ན)

			མ༣ སྒྲ་དངོས་སུ་འཇུག་པ་དགག་པ། (༡༥༧བ)

			ཙ༡ འདས་མ་འོངས་ལ་སྒྲ་མི་འཇུག་པར་ཐལ་བ། (༡༥༧བ)

			ཙ༢ དེ་བཏགས་མིང་དུ་མི་འཐད་པ། (༡༥༨ན)

			ཙ༣ དོན་མེད་ན་ཡང་དངོས་མིང་དུ་འཐད་པ། (༡༥༨བ)

			བ༣ དོན་མེད་པ་ཅན་གྱི་ཤེས་པ་ལ་སྣང་བ་དང་ཁྱད་པར་མེད་པའི་རྟགས་ཀྱིས་བསྒྲུབ་པ། (༡༥༩ན)

			བ༤ སྤྱི་ཉིད་ཡིན་པའི་རྟགས་ཀྱིས་བསྒྲུབ་པ། (༡༥༩བ)

			བ༥  འབྲས་བུ་མ་ཡིན་པའི་རྟགས་ཀྱིས་བསྒྲུབ་པ། (༡༥༩བ)

			བ༦  བརྡ་དྲན་ལ་བལྟོས་པའི་ཤེས་པའི་ཡུལ་ཡིན་པའི་རྟགས་ཀྱིས་བསྒྲུབ་པ། (༡༦༠བ)

			བ༧ རང་གི་ཡུལ་ཅན་ལ་དེ་རྐྱང་པར་མི་སྣང་བའི་རྟགས་ཀྱིས་བསྒྲུབ་པ། (༡༦༡ན)

			བ༨ དོན་བྱེད་ནུས་པས་སྟོང་པའི་རྟགས་ཀྱིས་བསྒྲུབ་པ། (༡༦༡བ)

			ཕ༤ རང་མཚན་དངོས་པོར་བསྟན་པ། (༡༦༢ན)

			ཕ༥  སྤྱི་མཚན་གྱི་དབྱེ་བ་བཤད་པ། (༡༦༢ན)

			ཕ༦ དོན་དམ་པར་གཞལ་བྱ་རང་གི་མཚན་ཉིད་གཅིག་པུར་བསྟན་པ། (༡༦༢བ)

			བ༡ གཞལ་བྱ་གཉིས་སུ་གསུང་བའི་རྒྱུ་མཚན། (༡༦༢བ)

			མ༡ སྤྱིའི་དོན། (༡༦༢བ)

			མ༢ གཞུང་གི་དོན། (༡༦༤ན)

			བ༢ རྩོད་པ་སྤང་བ། (༡༦༤བ)

			ཕ༧ ཚད་མའང་གཉིས་སུ་གྲུབ་པ། (༡༦༥བ)

			པ༣ དོན་བསྡུ་བ། (༡༦༦བ)

			ན༣ རྩོད་པ་སྤང་བ། (༡༦༧ན)

			པ༡ རྩོད་པ། (༡༦༧ན)

			པ༢ ལན། (༡༦༧ན)

			ཕ༡ དོན་དམ་པར་གཞལ་བྱ་གཅིག་ཡིན་པར་འདོད་པ་གྲུབ་པ། (༡༦༧བ)

			ཕ༢ རྗེས་དཔག་ཚད་མར་རང་ཉིད་ཀྱིས་ཁས་བླངས་པ། (༡༦༧བ)

			བ༡ དགག་པའི་རྟགས་ལ་བརྟེན་པའི་རྗེས་དཔག་ཚད་མར་ཁས་བླངས་པ། (༡༦༧བ)

			བ༢ སྒྲུབ་པའི་རྟགས་ལ་བརྟེན་པའི་རྗེས་དཔག་ཚད་མར་ཁས་བླངས་པ། (༡༦༨བ)

			ཕ༣ རྟགས་ཐམས་ཅད་འཁྲུལ་པ་དགག་པ། (༡༦༩ན)

			བ༡ སྒྲུབ་པའི་རྟགས་ལ་འཁྲུལ་པ་མེད་པ། (༡༦༩ན)

			བ༢ དགག་པའི་རྟགས་ལ་འཁྲུལ་པ་མེད་པ། (༡༦༩བ)

			ཕ༤ རྗེས་དཔག་ཚད་མ་མིན་ན་ཧ་ཅང་ཐལ་བ། (༡༧༠ན)

			ཕ༥  དོན་བསྡུ་བ། (༡༧༠བ)

			ད༢ གྲངས་གཞན་འདོད་པ་དགག་པ། [གོང་ལྡེབ། (༡༣༩བ) ནང་བཞུགས་ཡོད་པའི་ས་བཅད་འདིའི་གཞུང་འགྲེལ་བཅད་མཚམས་གསལ་པོར་མི་སྣང་བས་དཔྱད་པར་ཞུ།] 

			ཐ༢ རབ་སྦྱོར་གྱི་ཚད་མ་སོགས་གྲངས་གཞན་དུ་འདོད་པ་དགག་པ། (༡༧༡ན)

			ད༡ རྩོད་པ། (༡༧༡ན)

			ད༢ ལན། (༡༧༡བ)

			ན༡ རབ་སྦྱོར་གྱི་ཚད་མ་དགག་པ། (༡༧༡བ)

			པ༡ མདོར་བསྟན་པ། (༡༧༡བ)

			པ༢ རྒྱས་པར་བཤད་པ། (༡༧༢ན)

			ཕ༡ མི་རྟག་པ་དངོས་མེད་དུ་ཐལ་བ་སྤང་བ། (༡༧༢ན)

			བ༡ དངོས། (༡༧༢ན)

			བ༢ དེའི་རྒྱུ་མཚན། (༡༧༢བ)

			མ༡ སྒྲུབ་རྟགས་ཀྱི་འབྲེལ་པ་བཤད་པ། (༡༧༢བ)

			ཙ༡ དངོས་པོ་རྟོགས་པའི་རྗེས་དཔག་ཕྱི་རོལ་ལ་མི་བསླུ་བ། (༡༧༢བ)

			ཚ༡ སྤྱིའི་དོན། (༡༧༢བ)

			ཚ༢ ཚིག་གི་དོན། (༡༧༤བ)

			ཙ༢ མི་བསླུ་ཡང་འཁྲུལ་པར་བསྟན་པ། (༡༧༥ན)

			ཙ༣ དོན་བསྡུ་བ། (༡༧༥ན)

			མ༢ དགག་པའི་རྟགས་ཀྱི་འབྲེལ་པ་བཤད་པ། (༡༧༥བ)

			ཙ༡ འབྲེལ་པ་དངོས་བཤད་པ། (༡༧༥བ)

			ཚ༡ དགག་པའི་རྟགས་ཐམས་ཅད་མི་དམིགས་པ་ལས་གྲུབ་པ། (༡༧༥བ)

			ཚ༢ འགལ་དམིགས་ཀྱི་སྦྱོར་བས་ཀྱང་མི་དམིགས་པ་བརྗོད་པ། (༡༧༦ན)

			ཚ༣ མ་བརྗོད་ན་ཧ་ཅང་ཐལ་བ། (༡༧༦ན)

			ཚ༤ དེས་ན་རང་སྒྲས་བརྗོད་ཀྱང་མི་དམིགས་པ་ལ་བརྟེན་པ། (༡༧༦བ)

			ཙ༢ འབྲེལ་པ་མེད་ན་དགག་རྟགས་སུ་མི་རུང་བ། (༡༧༧ན)

			ཚ༡ དངོས་བཤད་པ། (༡༧༧ན)

			ཚ༢ འགལ་བ་རྟགས་སུ་སྦྱོར་བའི་ཡུལ་དུ་བཤད་པ། (༡༧༨བ)

			ཛ༡ སྤྱིའི་དོན་བཤད་པ། (༡༧༨བ)

			ཛ༢ ཚིག་གི་དོན་བཤད་པ། (༡༨༠ན

			ཙ༣ དོན་བསྡུ་བ། (༡༨༠བ

			ཚ༡ འབྲེལ་པ་གྲུབ་ན་རྗེས་སུ་འགྲོ་ལྡོག་གྲུབ་པ། (༡༨༠བ)

			ཚ༢ ཁྱབ་བྱེད་ལྡོག་པ་གོ་བྱེད་ཡིན་པ། (༡༨༡ན)

			ཕ༢ ཁ་དོག་མི་རྟག་པ་སྤྱི་མཚན་དུ་བསྟན་པ། (༡༨༡བ)

			བ༡ རྗེས་སུ་དཔག་པས་མི་རྟག་པ་རྟོགས་པའི་ཚུལ། (༡༨༡བ)

			མ༡ རྟོགས་ཚུལ་དངོས་བཤད་པ། (༡༨༡བ)

			མ༢ རྗེས་དཔག་དགོས་པ་དང་མི་དགོས་པའི་ཁྱད་པར། (༡༨༢བ)

			མ༣ མཐོང་ཡང་མ་ངེས་པའི་རྒྱུ་བཤད་པ། (༡༨༢བ)

			མ༤ མ་ངེས་པའི་དཔེ་བཤད་པ། (༡༨༣ན)

			མ༥ དེ་ལ་རྩོད་པ་སྤང་བ། (༡༨༤ན)

			བ༢ སྡེ་པ་གཞན་གྱི་མི་རྟག་པ་བརྗོད། (༡༨༤བ)

			བ༣ རིགས་པ་ཅན་པའི་མི་རྟག་པ་དགག་པ། (༡༨༤བ)

			མ༡ འགོག་བྱེད་ཀྱི་རིགས་པ་དངོས་བཤད་པ། (༡༨༤བ)

			མ༢ དེའི་ལན་དགག་པ། (༡༨༥བ)

			མ༣ དོན་བསྡུ་བ། (༡༨༦བ)

			ན༢ ཡང་ཡང་ཤེས་པའི་ཚད་མ་དགག་པ། (༡༨༧ན)

			པ༡ ཁྱད་པར་སྣང་མི་འཐད་པ། (༡༨༧ན)

			པ༢ སྔ་མ་དཔེར་འདོད་པ་མི་འཐད་པ། (༡༨༧ན)

			པ༣ དེ་དྲན་པར་བསྟན་པ། (༡༨༨ན)

			ཏ༢ དབང་པོ་འབྲིང་པོའི་དོན་དུ་རྣམ་པར་ངེས་པས་ཅུངཟད་བསྡུས་ཏེ་བཤད་པ། (༡༨༨བ)

			ཐ༡ ཚད་མ་གཉིས་སུ་ངེས་པར་དམ་བཅའ་བའི་སྒོ་ནས་མདོར་བསྟན་པ། (༡༨༨བ)

			ཐ༢ གྲངས་གཞན་བཀག་སྟེ་སྒྲུབ་བྱེད་དགོད་པའི་སྒོ་ནས་རྒྱས་པར་བཤད་པ། (༡༨༨བ)

			ད༡ ཚད་མ་གཉིས་ལས་གྲངས་མང་བར་འདོད་པ་དགག་པ། (༡༨༨བ)

			ན༡ རྩོད་པ། (༡༨༩ན)

			ན༢ ལན། (༡༨༩ན)

			པ༡ རྟགས་དགོད་པ། (༡༨༩ན)

			པ༢ ཚུལ་སྒྲུབ་པ། (༡༨༩ན)

			ཕ༡ ཁྱབ་པའི་ཚུལ་སྒྲུབ་པ། (༡༨༩ན)

			ཕ༢ ཕྱོགས་ཆོས་ཀྱི་ཚུལ་སྒྲུབ་པ། (༡༨༩བ)

			བ༡ མདོར་བསྟན་པ། (༡༨༩བ)

			བ༢ རྒྱས་པར་བཤད་པ། (༡༨༩བ)

			མ༡ མངོན་སུམ་གྱི་ཡུལ་རང་མཚན་དུ་བསྟན་པ། (༡༨༩བ)

			མ༢ རྗེས་དཔག་གི་ཡུལ་སྤྱི་མཚན་དུ་བསྟན་པ། (༡༩༠ན)

			ཙ༡ རྗེས་དཔག་ལ་རང་མཚན་མི་སྣང་བར་བསྟན་པ། (༡༩༠ན)

			ཙ༢ འབྲེལ་པ་ལས་སྤྱིའི་ཚུལ་དུ་རྟོགས་པ། (༡༩༠ན)

			མ༣ ཞར་ལ་སྒྲ་བྱུང་གི་ཚད་མ་ལ་དཔྱད་པ། (༡༩༠བ)

			ཙ༡ རྩོད་པ། (༡༩༠བ)

			ཙ༢ ལན། (༡༩༡ན)

			ཚ༡ གཞན་སྡེ་འདོད་པའི་སྒྲ་བྱུང་ཚད་མ་ཡིན་པ་དགག་པ། (༡༩༡ན)

			ཚ༢ སློབ་དཔོན་བཞེད་པའི་སྒྲ་བྱུང་རྗེས་དཔག་ཏུ་བསྟན་པ། (༡༩༡བ)

			ཛ༡ དངོས་བཤད་པ། (༡༩༡བ)

			ཛ༢ དེ་ལ་རྩོད་པ་སྤང་བ། (༡༩༡བ)

			ཝ༡ རྩོད་པ། (༡༩༢ན)

			ཝ༢ དེའི་ལན་བསྟན་པ། (༡༩༢ན)

			ཞ༡ ལན་དངོས་བཤད་པ། (༡༩༢ན)

			ཞ༢ དེ་དག་གིས་གྲུ་པའི་དོན་བསྡུ་བ། (༡༩༣ན)

			ད༢ ཚད་མ་མངོན་སུམ་གཅིག་པུར་འདོད་པ་དགག་པ། (༡༩༣ན)

			ན༡ རྩོད་པ། (༡༩༣ན)

			ན༢ དེའི་ལན་བཤད་པ། (༡༩༣བ)

			པ༡ གཞན་གྱི་ཁས་བླངས་ལ་བརྟེན་ནས་རྗེས་དཔག་ཚད་མར་བསྒྲུབ་པ། (༡༩༣བ)

			ཕ༡ མདོར་བསྟན་པ། (༡༩༣བ)

			ཕ༢ རྒྱས་པར་བཤད་པ། (༡༩༣བ)

			བ༡ གཏན་ཚིགས་ལ་བརྟེན་ནས་རྗེས་དཔག་ཚད་མར་བསྒྲུབ་པ། (༡༩༣བ)

			མ༡ གཏན་ཚིགས་དང་པོ་རྒྱས་པ་བཤད་པ། (༡༩༣བ)

			མ༢ གཏན་ཚིགས་ཕྱི་མ་གཉིས་རྒྱས་པར་བཤད་པ། (༡༩༤བ)

			ཙ༡ གཏན་ཚིགས་གཉིས་པའི་དོན་བཤད་པ། (༡༩༤བ)

			ཙ༢ གཏན་ཚིགས་གསུམ་པའི་དོན་བཤད་པ། (༡༩༥ན)

			བ༢ མངོན་སུམ་དང་མཚུངས་པས་རྗེས་དཔག་ཚད་མར་བསྒྲུབ་པ། (༡༩༦ན)

			མ༡ མདོར་བསྟན་པ། (༡༩༦ན)

			ཙ༡ རྩ་བ། (༡༩༦ན)

			ཙ༢ འགྲེལ་པ། (༡༩༦ན)

			མ༢ རྒྱས་པར་བཤད་པ། (༡༩༦བ)

			ཙ༡ རྩོད་པ། (༡༩༦བ)

			ཙ༢ དེའི་ལན་བཤད་པ། (༡༩༦བ)

			ཚ༡ ལན་དངོས། (༡༩༦བ)

			ཚ༢ དེ་དག་གིས་གྲུབ་པའི་དོན་བསྡུ་བ། (༡༩༧ན)

			པ༢ ཚད་མའི་མཚན་ཉིད་ཚང་བར་མཚུངས་པས་རྗེས་དཔག་ཚད་མར་བསྒྲུབ་པ། (༡༩༧ན)

			ཏ༣ དབང་པོ་རྣོན་པོའི་དོན་དུ་རིགས་པའི་ཐིགས་པས་ཤིན་ཏུ་བསྡུས་ཏེ་བཤད་པ། (༡༩༧ན)

			ཇ༢ མངོན་སུམ་གྱི་མཚན་ཉིད་དང་འབྲས་བུ་ལ་ལོག་པར་རྟོག་པ་དགག་པ། (༡༩༧བ)

			ཉ༡ མངོན་སུམ་དང་དེའི་གོལ་ས་བཤད་པ། (༡༩༧བ)

			ཏ༡ མངོན་སུམ་ཡང་དག་བཤད་པ། (༡༩༧བ)

			ཐ༡ མཚན་ཉིད་བཤད་པ། (༡༩༧བ)

			ད༡ བཤད་བྱའི་མདོ་དགོད་པ། (༡༩༧བ)

			ད༢ སྡེ་བདུན་མཛད་པས་མདོའི་དོན་ཇི་ལྟར་འཆད་པའི་ཚུལ། (༡༩༨ན)

			ན༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད་པ། (༡༩༨ན)

			པ༡ སྤྱིའི་དོན། (༡༩༨ན)

			པ༢ ཚིག་གི་དོན། (༡༩༩བ)

			ཕ༡ མངོན་སུམ་རྟོག་པ་དང་བྲལ་བའི་སྒྲུབ་བྱེད་དགོད་པ། (༡༩༩བ)

			བ༡ རང་རིག་ལ་བརྟེན་ནས་མངོན་སུམ་རྟོག་བྲལ་དུ་བསྒྲུབ་པ། (༡༩༩བ)

			བ༢ རང་མཚན་སྣང་བས་རྟོག་བྲལ་དུ་བསྒྲུབ་པ། (༢༠༠ན)

			མ༡ སྒྲུབ་བྱེད་ཀྱི་རིགས་པ། (༢༠༠ན)

			མ༢ རང་མཚན་ལ་སྒྲ་མི་འཇུག་པ། (༢༠༠བ)

			མ༣ བརྡའི་ཡུལ་དབང་ཤེས་ལ་མི་སྣང་བ། (༢༠༡ན)

			མ༤ རང་མཚན་ལ་བརྡ་སྦྱོར་བ་དགག་པ། (༢༠༡ན)

			ཕ༢ མངོན་སུམ་རྟོག་པ་ཡིན་པ་ལ་གནོད་བྱེད་བསྟན་པ། (༢༠༡བ)

			བ༡ རྟོག་པ་དང་རྟོག་མེད་ཅིག་ཅར་འཇུག་པ་ལ་འཁྲུལ་པའི་རྒྱུ་མི་སྲིད་པའི་ཐལ་བ་སྤང་བ། (༢༠༡བ)

			བ༢ མཐོང་བ་རྒྱུན་ཆད་དུ་ཐལ་བ་སྤང་བ། (༢༠༢ན)

			མ༡ རྒྱུ་མཚན་མཚུངས་པས་དགག་པ། (༢༠༢ན)

			མ༢ ཧ་ཅང་ཐལ་བས་དགག་པ། (༢༠༢བ)

			མ༣ བར་བཅས་དང་བར་མེད་མི་འཐད་པར་ཐལ་བ། (༢༠༣ན)

			མ༤ ཡུལ་ཉེ་ཡང་ཤེས་པ་མི་སྐྱེ་བའི་རྒྱུ་མཚན། (༢༠༣བ)

			མ༥ དཔེ་དགག་པ། (༢༠༤ན)

			ན༢ བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༢༠༤ན)

			པ༡ རྩ་བས་མདོར་བསྟན་པ། (༢༠༤ན)

			པ༢ འགྲེལ་པས་རྒྱས་པར་བཤད་པ། (༢༠༤བ)

			ཕ༡ བསལ་བྱ་ངོས་གཟུང་བའི་སྒོ་ནས་མཚན་ཉིད་སྤྱིར་བསྟན་པ། (༢༠༤བ)

			ཕ༢ བྲལ་བྱ་རྟོག་པ་བྱེ་བྲག་ཏུ་བཤད་པ། (༢༠༤བ)

			བ༡ དྲི་བས་མཚམས་སྦྱར་བ། (༢༠༤བ)

			བ༢ ལན་གྱིས་རྟོག་པ་ངོས་བཟུང་བ། (༢༠༥ན)

			མ༡ རྩ་བ། (༢༠༥ན)

			མ༢ འགྲེལ་པ། (༢༠༥ན)

			ན༣ མདོར་བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པ། (༢༠༥ན)

			ཐ༢ མཚན་གཞིའི་དབྱེ་བ་བཤད་པ། (༢༠༥བ)

			ད༡ དབང་མངོན་བཤད་པ། (༢༠༥བ)

			ན༡ བཤད་བྱའི་མདོ་དགོད། (༢༠༥བ)

			ན༢ དེ་སྡེ་བདུན་མཛད་པས་ཇི་ལྟར་འཆད་པའི་ཚུལ། (༢༠༦བ)

			པ༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད། (༢༠༦བ)

			ཕ༡ སྤྱིའི་དོན། (༢༠༦བ)

			བ༡ སྒྲ་བཤད་པ། (༢༠༦བ)

			བ༢ རང་བཞིན་གཏན་ལ་ཕབ་པ། (༢༠༧ན)

			ཕ༢ ཚིག་གི་དོན། (༢༡༢བ)

			བ༡ དབང་ཤེས་རྟོག་བྲལ་དུ་རིགས་པས་བསྒྲུབ་པ། (༢༡༢བ)

			མ༡ གཞན་གྱི་རྟོག་བྲལ་གྱི་སྒྲུབ་བྱེད་དགག་པ། (༢༡༢བ)

			ཙ༡ འདོད་པ་བརྗོད་པ། (༢༡༢བ)

			ཙ༢ དེ་དགག་པ། (༢༡༢བ)

			མ༢ རང་ལུགས་ཀྱི་སྒྲུབ་བྱེད་དངོས་བསྟན་པ། (༢༡༣བ)

			ཙ༡ དོན་སྦྱོར་རྟོག་པར་འདོད་པ་དགག་པ། (༢༡༣བ)

			ཚ༡ འགོད་བྱེད་ཀྱི་རྟགས་དགོད། (༢༡༣བ)

			ཚ༢ རིགས་སོགས་མངོན་སུམ་གྱིས་གྲུབ་པ་དགག་པ། (༢༡༤ན)

			ཛ༡ སྤྱི་མངོན་སུམ་གྱིས་གྲུབ་པ་དགག་པ། (༢༡༤ན)

			ཛ༢ འཕྲོ་འདུ་མངོན་སུམ་གྱིས་གྲུབ་པ་དགག་པ། (༢༡༤བ)

			ཝ༡ མངོན་སུམ་གྱིས་མི་འགྲུབ་པ། (༢༡༤བ)

			ཝ༢ གྲགས་པས་མི་འགྲུབ་པ། (༢༡༥ན)

			ཝ༣ དེ་ལ་རྩོད་པ་སྤང་བ། (༢༡༥བ)

			ཛ༣ སྒྲ་བཏགས་མིང་དང་ཐལ་བ་སྤང་བ། (༢༡༦ན)

			ཚ༣ རྗེས་དཔག་གིས་གྲུབ་པ་དགག་པ། (༢༡༦བ)

			ཛ༡ རིགས་སོགས་རྗེས་དཔག་གིས་མ་གྲུབ་པ། (༢༡༦བ)

			ཛ༢ གྲུབ་ན་ཧ་ཅང་ཐལ་བ། (༢༡༧ན)

			ཛ༣ སྒྲ་བཏགས་མིང་དུ་འདོད་པ་དགག་པ། (༢༡༧བ)

			ཝ༡ བཏགས་མིང་མ་ཡིན་པའི་རྒྱུ་མཚན། (༢༡༧བ)

			ཝ༢ དངོས་མིང་རྒྱུ་མཚན་གཞན་ལ་བལྟོས་པ་དགག་པ། (༢༡༨ན)

			ཛ༤ སྒྲ་དོན་ལ་མ་བལྟོས་པར་བསྟན་པ། (༢༡༨བ)

			ཚ༤ རྩོད་པ་སྤང་བ། (༢༡༨བ)

			ཛ༡ དུ་མ་ལ་སྒྲ་གཅིག་འཇུག་པ་མི་འགལ་བ། (༢༡༨བ)

			ཛ༢ གཞན་སེལ་བརྗོད་བྱར་བསྟན་པ། (༢༡༩ན)

			ཛ༣ ཤེས་པ་རང་མཚན་བརྗོད་བྱར་མི་རུང་བ། (༢༡༩བ)

			ཝ༡ རྟག་པའི་གཟུགས་བརྙན་བརྗོད་པ་དགག་པ། (༢༩བ)

			ཝ༢ གཞན་སེལ་བརྗོད་བྱར་བསྟན་པ། 

			ཝ༣ སྤྱི་བརྗོད་པ་དགག་པ། (༢༢༠བ)

			ཛ༤ གཞན་སེལ་ལས་དོན་གོ་བའི་ཚུལ། (༢༢༠བ)

			ཝ༡ ཐ་སྙད་ཀྱི་དུས་སུ་དོན་གོ་བའི་ཚུལ། (༢༢༡ན)

			ཝ༢ བརྡའི་དུས་སུ་བརྡ་སྦྱོར་བའི་ཚུལ། (༢༢༡ན)

			ཚ༥ དོན་བསྡུ་བ། (༢༢༢ན)

			ཙ༢ མིང་སྦྱོར་རྟོག་པར་འདོད་པ་དགག་པ། (༢༢༢ན)

			ཚ༡ བརྡ་མི་འཛིན་པས་རྟོག་བྲལ་དུ་བསྒྲུབ་པ། (༢༢༢ན)

			ཚ༢ འཛིན་ན་ཧ་ཅང་ཐལ་བ། (༢༢༢བ)

			ཛ༡ གཞན་རིག་པའི་ཚེ་རང་མི་རིག་པར་ཐལ་བ། (༢༢༢བ)

			ཛ༢ རང་བློ་ཁྱད་པར་དུ་མི་རྟོགས་པར་ཐལ་བ། (༢༢༣ན)

			ཛ༣ དོན་རིག་འདས་པ་མི་རྟོགས་པར་ཐལ་བ། (༢༢༣བ)

			ཛ༤ ཁྱད་པར་མི་རྟོགས་པར་ཐལ་བ། (༢༢༤ན)

			ཝ༡ ཐལ་བ་དགོད། (༢༢༤ན)

			ཝ༢ དབང་ཤེས་བརྡ་ལ་མི་བལྟོས། (༢༢༤བ)

			ཝ༣ བལྟོས་ན་ཧ་ཅང་ཐལ་བ། (༢༢༤བ)

			ཝ༤ དེའི་ལན་དགག་པ། (༢༢༥ན)

			ཝ༥ དོན་བསྡུ་བ། (༢༢༦ན)

			བ༢ དབང་ཤེས་ཀྱི་ཐ་སྙད་འཇུག་པའི་རྒྱུ། (༢༢༦ན)

			མ༡ རྩོད་པ། (༢༢༦ན)

			མ༢ ལན་བཤད་པ། (༢༢༦ན)

			བ༣ རྟོག་བྲལ་ལ་ལུང་འགལ་སྤང་བ། (༢༢༦བ)

			མ༡ རྩོད་པ། (༢༢༦བ)

			མ༢ དེའི་ལན་བཤད་པ། (༢༢༧ན)

			ཙ༡ ལུང་དོན་བཤད་པ། (༢༢༧ན)

			ཙ༢ དེ་ལའང་རྩོད་པ་སྤང་བ། (༢༢༧བ)

			ཚ༡ རྩོད་པ། (༢༢༧བ)

			ཚ༢ ལན། (༢༢༧བ)

			ཛ༡ ཏིལ་སོགས་ཀྱིས་མ་ངེས་པ། (༢༢༧བ)

			ཛ༢ ཁྲ་བོས་མ་ངེས་པ། (༢༢༨བ)

			ཝ༡ ཁྲ་བོ་དབང་ཤེས་ལ་མི་སྣང་བར་ཐལ་བ། (༢༢༨བ)

			ཝ༢ དོན་སྣ་ཚོགས་གཅིག་ཏུ་མི་འཐད་པ། (༢༢༨བ)

			ཝ༣ བློ་ལ་སྣ་ཚོགས་སུ་སྣང་བས་གཅིག་ཏུ་མི་རུང་བ། (༢༢༩བ)

			ཞ༡ རིགས་པ་དངོས། (༢༢༩བ)

			ཞ༢ རི་མོ་སོགས་སྣ་ཚོགས་སུ་མི་སྣང་བར་ཐལ་བ། (༢༣༠ན)

			ཞ༣ དེས་ན་དབང་ཤེས་རྟོག་བྲལ་དུ་གྲུབ་པ། (༢༣༠བ)

			ཞ༤ རྩོད་པ་སྤང་བ། (༢༣༠བ)

			ཟ༡ རྩོད་པ། (༢༣༠བ)

			ཟ༢ ལན་བཤད་པ། (༢༣༡ན)

			འ༡ ཆོས་ཐམས་ཅད་སྟོང་པ་ཉིད་ཀྱི་ལན་བཤད་པ། (༢༣༡ན)

			ཡ༡ ཆོས་ཐམས་ཅད་རང་བཞིན་མེད་པའི་སྒྲུབ་བྱེད་དགོད་པ། (༢༣༡ན)

			ཡ༢ གནོད་བྱེད་སྤང་བ། (༢༣༡བ)

			ཡ༣ དེས་ན་སྟོང་པ་ཉིད་གྲུབ་པ། (༢༣༢ན)

			ཡ༤ སྟོང་པ་ཉིད་ཀྱི་འདོད་ཚུལ། (༢༣༢བ)

			ཡ༥ དེ་ལ་རྩོད་པ་སྤང་བ། (༢༣༣ན)

			འ༢ སྣ་ཚོགས་གཉིས་མེད་ཀྱི་ལན་བཤད་པ། (༢༣༤ན)

			ཡ༡ ཤེས་པའི་སྣ་ཚོགས་གཉིས་མེད་དུ་བསྟན་པ། (༢༣༤ན)

			ཡ༢ དེ་དོན་ལ་མི་མཚུངས་པ། (༢༣༤བ)

			ཛ༣ དུ་མ་ཅིག་ཅར་འཛིན་པ་དཔེས་བསྟན་པ། (༢༣༥ན)

			ཛ༤ ཡན་ལག་དང་ཡན་ལག་ཅན་ལྷན་ཅིག་མི་འཛིན་པར་ཐལ་བ། (༢༣༥བ)

			ཛ༥  ཐ་དད་མཐོང་ཡང་གཅིག་ཏུ་འཛིན་པར་ཐལ་བ། (༢༣༦བ)

			ཛ༦  ཅིག་ཅར་དུ་མ་འཛིན་པར་གྲངས་ཅན་ལའང་གྲུབ་དགོས་པ། (༢༣༧ན)

			བ༤ དུ་མའི་ངོ་བོ་དབང་ཤེས་ཀྱི་ཡུལ་མིན་པ། (༢༣༧ན)

			བ༥ སྤྱི་དབང་ཤེས་ཀྱི་ཡུལ་མ་ཡིན་པར་བསྟན་པ། (༢༣༧བ)

			མ༡ དངོས། (༢༣༧བ)

			མ༢ རྩོད་པ་སྤང་བ། (༢༣༨ན)

			པ༢ བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད། (༢༣༨བ)

			ཕ༡ དབང་ཤེས་རྟོག་བྲལ་དུ་བསྒྲུབ་པ། (༢༣༨བ)

			བ༡ རྗེས་དཔག་ལ་བརྟེན་ནས་རྟོག་བྲལ་དུ་བསྒྲུབ་པ། (༢༣༩ན)

			མ༡ རང་རྒྱུད་ལ་བརྟེན་ནས་སྒྲུབ་བྱེད་དགོད་པ། (༢༣༩ན)

			ཙ༡ མདོར་བསྟན་པ། (༢༣༩ན)

			ཚ༡ མཚམས་སྦྱོར་བས་དམ་བཅའ་བ། (༢༣༩ན)

			ཚ༢ རྩ་བས་རྟགས་དགོད་པ། (༢༣༩ན)

			ཚ༣ འགྲེལ་པས་ཚུལ་བསྒྲུབ་པ། (༢༣༩ན)

			ཛ༡ ཕྱོགས་ཆོས་བསྒྲུབ་པ། (༢༣༩ན)

			ཛ༢ ཁྱབ་པ་བསྒྲུབ་པ། (༢༣༩ན)

			ཙ༢ རྒྱས་པར་བཤད་པ། (༢༤༠ན)

			ཚ༡ མིང་སྦྱོང་རྟོག་བྲལ་དུ་བསྒྲུབ་པ། (༢༤༠ན)

			ཛ༡ རྟོག་པ་སྐྱེ་བ་གཟུང་དོན་ལ་མི་བལྟོས་པ། (༢༤༠ན)

			ཛ༢ དབང་ཤེས་སྒྲ་སྦྱོར་བ་ལ་མི་བལྟོས་པ། (༢༤༠བ)

			ཝ༡ རྩ་བ། (༢༤༠བ)

			ཝ༢ འགྲེལ་པ། (༢༤༠བ)

			ཝ༣ དོན་བསྡུ་བ། (༢༤༡ན)

			ཚ༢ དོན་སྦྱོར་རྟོག་བྲལ་དུ་བསྒྲུབ་པ། (༢༤༡བ)

			ཛ༡ ཁྱད་པར་དང་ཁྱད་པར་ཅན་གཅིག་བསྲེས་ནས་འཛིན་པ་དགག་པ། (༢༤༡བ)

			ཝ༡ རྩ་བ། (༢༤༡བ)

			ཝ༢ འགྲེལ་པ། (༢༤༡བ)

			ཞ༡ དོན་སྦྱོར་རྟོག་པ་ངོས་བཟུང་བ། (༢༤༡བ)

			ཞ༢ དེ་དབང་ཤེས་ལ་མི་སྲིད་པ། (༢༤༢ན)

			ཛ༢ སྔ་ཕྱི་གཅིག་ཏུ་བསྲེས་ནས་འཛིན་པ་དགག་པ། (༢༤༢ན)

			ཝ༡ སྔ་ཕྱི་གཅིག་ཏུ་འཛིན་པར་རྟོག་པ་ངོས་བཟུང་བས་མཚམས་སྦྱར་བ། (༢༤༢བ)

			ཝ༢ རྩ་བས་དམ་བཅའ་བ། (༢༤༢བ)

			ཝ༣ འགྲེལ་པས་སྒྲུབ་བྱེད་རྒྱས་པར་བཤད་པ། (༢༤༢བ)

			ཞ༡ སྒྲུབ་བྱེད་དགོད་པ། (༢༤༢བ)

			ཞ༢ ཕྱོགས་ཆོས་བསྒྲུབ་པ། (༢༤༢བ)

			ཟ༡ དངོས། (༢༤༢བ)

			ཟ༢ དེའི་ཉེས་སྤོང་གི་ལན། (༢༤༣ན)

			ཟ༣ ཁྱབ་པ་བསྒྲུབ་པ། (༢༤༣ན)

			ཟ༤ དོན་བསྡུ་བ། (༢༤༣བ)

			མ༢ ཐལ་འགྱུར་ལ་བརྟེན་ནས་གནོད་བྱེད་བསྟན་པ། (༢༤༣བ)

			ཙ༡ དོན་སྦྱོར་རྟོག་པ་ལ་གནོད་བྱེད་བསྟན་པ། (༢༤༣བ)

			ཚ༡ རྩ་བས་མདོར་བསྟན་པ། (༢༤༣བ)

			ཚ༢ འགྲེལ་པས་རྒྱས་པར་བཤད་པ། (༢༤༣བ)

			ཛ༡ དབང་ཤེས་འདོད་པ་ཙམ་གྱིས་ལྡོག་པར་ཐལ་བ། (༢༤༣བ)

			ཛ༢ གཟུང་དོན་ཉེ་བ་ལ་མི་བལྟོས་པར་ཐལ་བ། (༢༤༤ན)

			ཝ༡ དངོས། (༢༤༤ན)

			ཝ༢ རྩོད་པ་སྤང་བ། (༢༤༤ན)

			ཞ༡ རྩོད་པ། (༢༤༤ན)

			ཟ༡ རྩོད་པ་མདོར་བསྟན་པ། (༢༤༤ན)

			ཟ༢ རྩོད་པ་རྒྱས་པར་བཤད་པ། (༢༤༤ན)

			ཞ༢ ལན་བཤད་པ། (༢༤༤བ)

			ཟ༡ མི་ཉེ་བའི་རེག་བྱ་ལ་སྐྱེས་པས་དོན་ཉེ་བ་ལ་བལྟོས་པ་དགག་པ། (༢༤༤བ)

			འ༡ མདོར་བསྟན་པ། (༢༤༤བ)

			འ༢ རྒྱས་པར་བཤད་པ། (༢༤༤བ)

			འ༣ དོན་བསྡུ་བ། (༢༤༤བ)

			ཟ༢ དམིགས་རྐྱེན་རེག་བྱ་ཉེ་བ་ལས་སྐྱེས་པ་དགག་པ། (༢༤༥ན)

			འ༡ རྩོད་པ། (༢༤༥ན)

			ཡ༡ རྩ་བ། (༢༤༥ན)

			ཡ༢ འགྲེལ་པ། (༢༤༥ན)

			འ༢ ལན་བཤད་པ། (༢༤༥ན)

			ཡ༡ རྩ་བ། (༢༤༥ན)

			ཡ༢ འགྲེལ་པ། (༢༤༥ན)

			ཟ༣ དེས་གྲུབ་པའི་དོན་བསྡུ་བ། (༢༤༥བ)

			ཙ༢ མིང་སྦྱོར་རྟོག་པ་ལ་གནོད་བྱེད་བསྟན་པ། (༢༤༥བ)

			ཚ༡ རྩ་བས་མདོར་བསྟན་པ། (༢༤༥བ)

			ཚ༢ འགྲེལ་པས་རྒྱས་པར་བཤད་པ། (༢༤༦ན)

			ཛ༡ ཁས་བླངས་བརྗོད་པ། (༢༤༦ན)

			ཛ༢ དེ་དགག་པ། (༢༤༦ན)

			ཝ༡ ཐལ་བ་དགོད་པ། (༢༤༦ན)

			ཝ༢ ཁྱབ་པ་བསྒྲུབ་པ། (༢༤༦ན)

			ཝ༣ ཁྱབ་པ་ལ་འཁྲུལ་པ་སྤང་བ། (༢༤༦ན)

			ཞ༡ དྭོགས་པ་དགོད་པ། (༢༤༦བ)

			ཞ༢ དེ་དགག་པ། (༢༤༦བ)

			ཝ༤ རང་རྒྱུད་འཕང་བ། (༢༤༧ན)

			བ༢ མངོན་སུམ་ལ་བརྟེན་ནས་རྟོག་བྲལ་དུ་བསྒྲུབ་པ། (༢༤༧ན)

			མ༡ མཚམས་སྦྱོར་བས་དམ་བཅའ་བ། (༢༤༧ན)

			མ༢ རྩ་བས་སྒྲུབ་བྱེད་དགོད་པ། (༢༤༧ན)

			མ༣ འགྲེལ་པས་ཚུལ་སྒྲུབ་པ། (༢༤༧ན)

			མ༤ དེ་ལ་རྩོད་པ་སྤང་བ། (༢༤༧བ)

			ཙ༡ རྟོག་པ་སྣང་དུ་མི་རུངབས་རྟོག་མེད་མི་འགྲུབ་པ་སྤང་བ། (༢༤༧བ)

			ཚ༡ མདོར་བསྟན་པ། (༢༤༧བ)

			ཚ༢ རྒྱས་པར་བཤད་པ། (༢༤༧བ)

			ཛ༡ རྩ་བ། (༢༤༧བ)

			ཛ༢ འགྲེལ་པ། (༢༤༧བ)

			ཝ༡ རྟོག་པ་ཡོད་ན་དམིགས་དགོས་པ། (༢༤༧བ)

			ཝ༢ རྟོག་པ་མ་དམིགས་པས་ཁེགས་པ། (༢༤༨ན)

			ཞ༡ མཁས་པ་ལ་རྟོག་བྲལ་མངོན་སུམ་གྱིས་གྲུབ་པ། (༢༤༨ན)

			ཞ༢ རྨོངས་པ་ལ་ཐ་སྙད་རྗེས་དཔག་གིས་གྲུབ་པ། (༢༤༨ན)

			ཙ༢ བློ་ལྐོག་ཏུ་གྱུར་པ་མི་དམིགས་པས་རྟོག་མེད་མི་འགྲུབ་པ་སྤང་བ། (༢༤༨ན)

			ཚ༡ ཁས་བླངས་བརྗོད་པ། (༢༤༨ན)

			ཚ༢ དེ་དགག་པ། (༢༤༨བ)

			ཛ༡ སྐྱེ་འགག་རིག་པའི་རྟོག་པ་གཏན་མེད་དུ་ཐལ་བ། (༢༤༨བ)

			ཛ༢ བདེ་སྡུག་མྱོང་བ་ལས་ཕན་གནོད་མེད་པར་ཐལ་བ། (༢༤༩ན)

			ཛ༣ རང་ལ་བློ་ཡོད་པར་མི་རྟོགས་པར་ཐལ་བ། (༢༤༩ན)

			ཝ༡ ཐལ་བ་དགོད་པ། (༢༤༩ན)

			ཝ༢ ཁྱབ་པ་བསྒྲུབ་པ། (༢༤༩ན)

			ཞ༡ འབྲེལ་པ་ཅན་གྱི་རྟགས་མ་གྲུབ་པ། (༢༤༩ན)

			ཟ༡ དོན་ཤེས་པ་མ་གྲུབ་པ། (༢༤༩ན)

			འ༡ ཁས་བླངས་བརྗོད་པ། (༢༤༩ན)

			འ༢ དེ་དགག་པ། (༢༤༩ན)

			ཟ༢ དབང་པོ་དང་དོན་འཁྲུལ་པ། (༢༤༩བ)

			འ༡ ཁས་བླངས་བརྗོད་པ། (༢༤༩བ)

			འ༢ དེ་དགག་པ། (༢༤༩བ)

			ཟ༣ ཡིད་ཀྱང་མ་གྲུབ་པ། (༢༥༠ན)

			ཟ༤ ཡུལ་གསལ་བ་མ་གྲུབ་པ་དང་འཁྲུལ་པ། (༢༥༠ན)

			འ༡ ཁས་བླངས་བརྗོད་པ། (༢༥༠ན)

			འ༢ དེ་དགག་པ། (༢༥༠ན)

			ཡ༡ འཛིན་ཆར་གསལ་བ་མ་གྲུབ་པ། (༢༥༠ན)

			ཡ༢ གཟུང་ཆར་གསལ་བ་འཁྲུལ་པ། (༢༥༠ན)

			ར༡ རྩོད་པ། (༢༥༠ན)

			ར༢ ལན་བཤད་པ། (༢༥༠ན)

			ར༣ མ་འཁྲུལ་ན་ཧ་ཅང་ཐལ་བ། (༢༥༠བ)

			ཞ༢ རྟགས་གྲུབ་ཀྱང་འབྲེལ་པ་མ་གྲུབ་པ། (༢༥༠བ)

			མ༥ དོན་བསྡུ་བ། (༢༥༠བ)

			བ༣ སྒྲའི་བརྗོད་བྱ་མངོན་སུམ་གྱི་ཡུལ་མིན་པས་རྟོག་བྲལ་དུ་བསྒྲུབ་པ། (༢༥༠བ)

			མ༡ རྩ་བས་མདོར་བསྟན་པ། (༢༥༠བ)

			མ༢ འགྲེལ་པས་རྒྱས་པར་བཤད་པ། (༢༥༡ན)

			ཙ༡ སྒྲའི་བརྗོད་བྱ་དབང་ཤེས་ལ་མི་སྣང་བའི་རྟགས་ཀྱིས་བསྒྲུབ་པ། (༢༥༡ན)

			ཚ༡ རྟགས་དགོད་པ། (༢༥༡ན)

			ཚ༢ ཚུལ་བསྒྲུབ་པ། (༢༥༡ན)

			ཛ༡ ཕྱོགས་ཆོས་བསྒྲུབ་པ། (༢༥༡ན)

			ཛ༢ ཁྱབ་པ་བསྒྲུབ་པ། (༢༥༡ན)

			ཝ༡ དངོས། (༢༥༡ན)

			ཝ༢ དེ་དཔེ་དང་སྦྱར་བ། (༢༥༡བ)

			ཝ༣ དེ་དོན་དང་སྦྱར་བ། (༢༥༡བ)

			ཝ༤ དོན་བསྡུ་བ། (༢༥༡བ)

			ཙ༢ རྗེས་འགྲོ་མེད་པའི་རྟགས་ཀྱིས་བསྒྲུབ་པ། (༢༥༢ན)

			ཚ༡ རྟགས་དགོད་པ། (༢༥༢ན)

			ཚ༢ ཕྱོགས་ཆོས་བསྒྲུབ་པ། (༢༥༢ན)

			ཛ༡ གསལ་བ་ལ་རྗེས་སུ་འགྲོ་བར་མ་གྲུབ་པ། (༢༥༢ན)

			ཝ༡ རྩ་བས་མདོར་བསྟན་པ། (༢༥༢ན)

			ཝ༢ འགྲེལ་པས་རྒྱས་པར་བཤད་པ། (༢༥༢ན)

			ཛ༢ རྗེས་སུ་འགྲོ་བའི་སྤྱི་གཞན་མ་གྲུབ་པ། (༢༥༢ན)

			ཝ༡ རྩ་བས་མདོར་བསྟན་པ། (༢༥༢བ)

			ཝ༢ འགྲེལ་པས་རྒྱས་པར་བཤད་པ། (༢༥༢བ)

			ཞ༡ རྟགས་དགོད་པ། (༢༥༢བ)

			ཞ༢ ཁྱབ་པ་བསྒྲུབ་པ། (༢༥༢བ)

			ཟ༡ ལྡོག་ཁྱབ་བསྒྲུབ་པ། (༢༥༢བ)

			ཟ༢ མིན་ན་ཧ་ཅང་ཐལ་བ། (༢༥༢བ)

			ཞ༣ ཁྱབ་པ་ལ་འཁྲུལ་པ་སྤང་བ། (༢༥༣ན)

			ཟ༡ རྩོད་པ། (༢༥༣ན)

			ཟ༢ ལན་བཤད་པ། (༢༥༣ན)

			འ༡ རྒྱུ་མཚན་རྟོགས་པར་ཐལ་བ། (༢༥༣ན)

			ཡ༡ མཚམས་སྦྱར་བས་དམ་བཅའ་བ། (༢༥༣ན)

			ཡ༢ རྩ་བས་རྟགས་དགོད་པ། (༢༤༣ན)

			ཡ༣ འགྲེལ་པས་ཚུལ་བསྒྲུབ་པ། (༢༥༣ན)

			ར༡ ཕྱོགས་ཆོས་བསྒྲུབ་པ། (༢༥༣ན)

			ར༢ ཁྱབ་པ་བསྒྲུབ་པ། (༢༥༣བ)

			འ༢ རྒྱུ་མཚན་ཅན་མ་རྟོགས་པར་ཐལ་བ། (༢༥༣ན)[ས་བཅད་འདིའི་གཞུང་འགྲེལ་བཅད་མཚམས་གསལ་པོར་མི་སྣང་བས་དཔྱད་པར་ཞུ།]

			ཕ༢ དེ་དག་གི་གྲུབ་པའི་དོན་བསྡུ་བ། (༢༥༣བ)

			བ༡ རྩ་བས་མདོར་བསྟན་པ། (༢༥༣བ)

			བ༢ འགྲེལ་པས་རྒྱས་པར་བཤད་པ། (༢༥༣བ)

			ཕ༣ དེ་ལ་རྩོད་པ་སྤང་བ། (༢༥༣བ)

			བ༡ རྩོད་པ། (༢༥༣བ)

			བ༢ ལན་བཤད་པ། (༢༥༤ན)

			མ༡ མདོར་བསྟན་པ། (༢༥༤ན)

			མ༢ རྒྱས་པར་བཤད་པ། (༢༥༤ན)

			ཙ༡ བླང་དོར་གྱི་ཐ་སྙད་དུ་འཆད་པ། (༢༥༤ན)

			ཙ༢ འཇུག་ལྡོག་གི་ཡན་ལག་ཏུ་འཐད་པ། (༣༥༤བ)

			པ༣ བསྡུས་པ་ལ་དགའ་བ་ལ་རིགས་པའི་ཐིགས་པས་ཤིན་ཏུ་བསྡུས་ཏེ་བཤད་པ། (༢༥༤བ)

			ཕ༡ གྲངས་ཀྱི་སྒོ་ནས་མདོར་བསྟན་པ། (༢༥༤བ)

			ཕ༢ སོ་སོའི་ངོ་བོ་ངོས་བཟུང་བ། (༢༥༤བ)

			ཕ༣ ཡུལ་ལ་ལོག་པར་རྟོག་པ་བསལ་བ། (༢༥༥ན)

			ད༢ ཡིད་མངོན་བཤད་པ། (༢༥༥ན)

			ན༡ བཤད་བྱའི་མདོ་དགོད་པ། (༢༥༥ན)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༢༥༥ན)

			པ༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད་པ། (༢༥༥ན)

			ཕ༡ སྤྱིའི་དོན། (༢༥༥ན)

			ཕ༢ ཚིག་གི་དོན། (༢༥༩བ)

			བ༡ རྩོད་པ། (༢༥༩བ)

			བ༢ ལན་བཤད་པ། (༢༥༩བ)

			མ༡ རྟོགས་ཟིན་ལ་མི་འཇུག་པའི་རྒྱུ་མཚན། (༢༥༩བ)

			མ༢ འཇུག་ན་ཧ་ཅང་ཐལ་བ། (༢༦༠ན)

			མ༣ དེ་ལ་རྩོད་པ་གཉིས་ཀྱིས་མི་གནོད་པ། (༢༦༠བ)

			མ༤ ཡུལ་ངེས་པའི་རྒྱུ་མཚན། (༢༦༠བ)

			མ༥ གཟུང་འཛིན་དུས་མཉམ་པ་དགག་པ། (༢༦༡ན)

			མ༦ དུས་མི་མཉམ་པ་ལ་གནོད་པ་མེད་པ། (༢༦༡ན)

			པ༢ བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༢༦༡བ)

			ཕ༡ རྩ་བ། (༢༦༡བ)

			ཕ༢ འགྲེལ་པ། (༢༦༡བ)

			བ༡ རྒྱུ་རྐྱེན་གྱི་སྒོ་ནས་ཡིད་མངོན་གྱི་ངོ་བོ་བཤད་པ། (༢༦༢ན)

			བ༢ དེ་ལ་རྩོད་པ་སྤང་བ། (༢༦༢ན)

			མ༡ གཟུང་འཛིན་དུས་མཉམ་པའི་རྩོད་པ་སྤང་བ། (༢༦༢ན)

			ཙ༡ རྩོད་པ། (༢༦༢ན)

			ཙ༢ ལན་བཤད་པ། (༢༦༢བ)

			མ༢ རྟོགས་ཟིན་ལ་འཇུག་པའི་རྩོད་པ་སྤང་བ། (༢༦༣ན)

			ཙ༡ ཧ་ཅང་ཐལ་བ། (༢༦༣ན)

			ཙ༢ བསྒྲུབ་བྱ་དང་སྒྲུབ་བྱེད་མི་འཐད་པར་ཐལ་བ། (༢༦༣ན)

			ཙ༣ རྒྱུ་རྟག་པ་ལས་སྐྱེ་བར་མི་འཐད་པ། (༢༦༣བ)

			བ༣ དོན་བསྡུ་བ། (༢༦༣བ)

			པ༣ བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པ། (༢༦༣བ)

			ཕ༡ དམིགས་པའི་ཁྱད་པར། (༢༦༣བ)

			ཕ༢ མཚུངས་པ་དེ་མ་ཐག་པའི་ཁྱད་པར། (༢༦༤ན)

			ད༣ རང་རིག་མངོན་སུམ་བཤད་པ། (༢༦༤ན)

			ན༡ བཤད་བྱའི་མདོ་དགོད་པ། (༢༦༤ན)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༢༦༤ན)

			པ༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད་པ། (༢༦༤ན)

			ཕ༡ སྤྱིའི་དོན། (༢༦༤ན)

			ཕ༢ ཚིག་གི་དོན། (༢༦༧ན)

			བ༡ རང་རིག་རྟོག་བྲལ་དུ་བསྒྲུབ་པ། (༢༦༧ན)

			བ༢ དེ་ལ་རྩོད་པ་སྤང་བ། (༢༦༧ན)

			མ༡ བདེ་སོགས་ནང་གི་བེམ་པོར་འདོད་པ་མི་འཐད་པ། (༢༦༧ན)

			ཙ༡ རྩོད་པ། (༢༦༧ན)

			ཙ༢ ལན་བཤད་པ། (༢༦༧བ)

			ཚ༡ བདེ་སོགས་ཤེས་པར་བསྒྲུབ་པ། (༢༦༧བ)

			ཚ༢ ཡང་དག་པར་རང་རིག་ཏུ་བསྒྲུབ་པ། (༢༦༨ན)

			ཛ༡ དབང་ཤེས་ཀྱིས་བདེ་སོགས་འབའ་ཞིག་འཛིན་པ་མི་འཐད་པ། (༢༦༨བ)

			ཛ༢ མྱོང་བ་དང་སྤེལ་ནས་འཛིན་པ་མི་འཐད་པ། (༢༦༨བ)

			ཛ༣ ཡུལ་དང་བདེ་སོགས་གཉིས་ཀ་འཛིན་པ་མི་འཐད་པ། (༢༦༩ན)

			ཛ༤ དོན་མེད་པར་བདེ་སོགས་འཛིན་པ་མི་འཐད་པ། (༢༦༩བ)

			ཛ༥  བདེ་སོགས་དང་དོན་འཛིན་ལྷན་ཅིག་སྐྱེ་བ་མི་འཐད་པ། (༢༧༠ན)

			ཝ༡ འགོག་བྱེད་ཀྱི་རིག་པ་དངོས། (༢༧༠ན)

			ཝ༢ དེའི་ལན་དགག་པ། (༢༧༠ན)

			ཚ༣ ཐ་སྙད་དུ་གཞན་རིག་པར་ཡང་བསྒྲུབ་པ། (༢༧༠བ)

			མ༢ བདེ་སོགས་ཕྱིའི་བེམ་པོར་འདོད་པ་མི་འཐད་པ། (༢༧༡ན)

			ཙ༡ ཁས་བླངས་བརྗོད་པ། (༢༧༡ན)

			ཙ༢ དེ་དགག་པ། (༢༧༠ན)

			ཚ༡ རྣམ་ཤེས་ཀྱི་གཟུང་བྱར་མི་འཐད་པ། (༢༧༡ན)

			ཚ༢ ཕྱི་རོལ་ན་གནས་པ་མི་འཐད་པ། (༢༧༡བ)

			ཚ༣ སེམས་མེད་དུ་མི་འཐད་པ། (༢༧༢བ)

			ཛ༡ ནངསེམས་སུ་བསྒྲུབ་པ། (༢༧༢བ)

			ཛ༢ དེའི་ལན་དགག་པ། <དེ་ལ་རྩོད་པ་སྤང་བ། > (༢༧༣ན)

			པ༢ བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༢༧༣བ)

			ཕ༡ མཚན་གཞི་དཔེར་བརྗོད་པ། (༢༧༣བ)

			བ༡ རྩ་བས་མདོར་བསྟན་པ། (༢༧༣བ)

			བ༢ འགྲེལ་པས་རྒྱས་པར་བཤད་པ། (༢༧༤ན)

			མ༡ བདེ་སོགས་དཔེར་སྨོས་པའི་དགོས་པ། (༢༧༤ན)

			མ༢ དེས་ཤེས་པ་ཐམས་ཅད་ལ་མཚོན་པ། (༢༧༤ན)

			ཕ༢ མཚན་ཉིད་ངེས་བྱེད། (༢༧༤ན)

			བ༡ མ་འཁྲུལ་པའི་སྒྲུབ་བྱེད། (༢༧༤ན)

			བ༢ རྟོག་བྲལ་གྱི་སྒྲུབ་བྱེད། (༢༧༤ན)

			མ༡ རྒྱས་པར་བཤད་པ། (༢༧༤ན)

			ཙ༡ མཚམས་སྦྱར་བས་དམ་བཅའ་བ། (༢༧༤བ)

			ཙ༢ རྩ་བས་རྟགས་དགོད་པ། (༢༧༤བ)

			ཙ༣ འགྲེལ་པས་ཚུལ་བསྒྲུབ་པ། (༢༧༤བ)

			མ༢ དེ་དག་གི་གྲུ་པའི་དོན། (༢༧༥ན)

			ཙ༡ རྩ་བ། (༢༧༥ན)

			ཙ༢ འགྲེལ་པ། (༢༧༥ན)

			ཕ༣ ངོ་བོའི་སྒྲུབ་བྱེད། (༢༧༥བ)

			བ༡ རིགས་པ་ཅན་པ་ནང་གི་དོན་དུ་འདོད་པ་དགག་པ། (༢༧༥བ)

			མ༡ འདོད་པ་བརྗོད་པས་མཚམས་སྦྱར་བ། (༢༧༥བ)

			མ༢ རྩ་བས་དགག་པ་མདོར་བསྟན། (༢༧༥བ)

			མ༣ འགྲེལ་པས་དེ་རྒྱས་པར་བཤད་པ། (༢༧༥བ)

			ཙ༡ ཁྱབ་པ་སྒྲུབ་པ། (༢༧༥བ)

			ཙ༢ ཕྱོགས་ཆོས་སྒྲུབ་པ། (༢༧༦ན)

			ཛ༡ བདེ་སོགས་རྐྱེན་གསུམ་ལས་སྐྱེས་པར་བསྒྲུབ་པ། (༢༧༦ན)

			ཛ༢ དེས་རྣམ་ཤེས་ཀྱང་རྐྱེན་གསུམ་ལ་སྐྱེས་པར་གྲུབ་པ། (༢༧༦བ)

			ཙ༣ དོན་བསྡུས་ཏེ་རྟགས་དགོད་པ། (༢༧༦བ)

			ཙ༤ རྩོད་པ་སྤང་བ། (༢༧༧ན)

			ཚ༡ ཕྱོགས་ཆོས་ལ་རྩོད་པ་སྤང་བ། (༢༧༧ན)

			ཛ༡ རྩོད་པ། (༢༧༧ན)

			ཛ༢ ལན་བཤད་པ། (༢༧༧ན)

			ཝ༡ དབང་ཤེས་རྐྱེན་གསུམ་ལས་གཞན་ལས་སྐྱེས་པ་དགག་པ། (༢༧༧ན)

			ཝ༢ བདེ་སོགས་ཀྱི་རྒྱུ་རྐྱེན་གསུམ་དུ་འདུས་པ། (༢༧༧ན)

			ཚ༢ ཁྱབ་པ་ལ་རྩོད་པ་སྤང་བ། (༢༧༧བ)

			ཛ༡ རྩོད་པ། (༢༧༧བ)

			ཛ༢ ལན་བཤད་པ། (༢༧༧བ)

			བ༢ གྲངས་ཅན་ཕྱིའི་དོན་དུ་འདོད་པ་དགག་པ། (༢༧༧བ)

			མ༡ ཁས་བླངས་བརྗོད། (༢༧༧བ)

			མ༢ དེ་དགག་པ། (༢༧༧བ)

			ཙ༡ བདེ་སོགས་ཕྱི་དོན་ཡིན་པ་དགག་པ། (༢༧༧བ)

			ཚ༡ རྩ་བས་མདོར་བསྟན་པ། (༢༧༨ན)

			ཚ༢ འགྲེལ་པས་རྒྱས་པར་བཤད་པ། (༢༧༨ན)

			ཛ༡ ཐལ་བ་འཕང་བ། (༢༧༨ན)

			ཛ༢ རང་རྒྱུད་དགོད་པ། (༢༧༨ན)

			ཙ༢ ནང་སེམས་པ་ཅན་དུ་བསྒྲུབ་པ། (༢༧༨ན)

			ཚ༡ ཁས་བླངས་དང་རྗེས་སུ་འབྲེལ་བས་བསྒྲུབ་པ། (༢༧༨ན)

			ཛ༡ ཐལ་བ་དགོད་པ། (༢༧༨ན)

			ཝ༡ རྩ་བས་མདོར་བསྟན་པ། (༢༧༨བ)

			ཝ༢ འགྲེལ་པས་རྒྱས་པར་བཤད་པ། (༢༧༨བ)

			ཛ༢ ཁྱབ་པ་བསྒྲུབ་པ། (༢༧༨བ)

			ཝ༡ རྩ་བས་མདོར་བསྟན་པ། (༢༧༨བ)

			ཝ༢ འགྲེལ་པས་རྒྱས་པར་བཤད་པ། (༢༧༨བ)

			ཞ༡ སྤྱིར་བསྟན་པ། (༢༧༨བ)

			ཞ༢ མངོན་པར་གསལ་བ་ཡུལ་ཡུལ་ཅན་དུ་འཇོག་པའི་རྒྱུ་མཚན་མ་ཡིན་པ། (༢༧༨བ)

			ཞ༣ རྒོལ་བ་གཞན་གྱི་ལོག་རྟོག་བསལ་བ། (༢༧༩ན)

			ཟ༡ རྩོད་པ། (༢༧༩ན)

			ཟ༢ ལན་བཤད་པ། (༢༧༩ན)

			ཞ༤ རིག་ཙམ་ཡུལ་ཡུལ་ཅན་དུ་འཇོག་པའི་རྒྱུ་མཚན་མ་ཡིན་པ། (༢༧༩ན)

			ཛ༣ འདོད་ན་བསལ་བ་བསྟན་པ། (༢༧༩བ)

			ཛ༤ དེ་ལ་རྩོད་པ་སྤང་བ། (༢༧༩བ)

			ཝ༡ རྩོད་པ། (༢༧༩བ)

			ཝ༢ ལན་བཤད་པ། (༢༨༠ན)

			ཚ༢ དངོས་པོ་སྟོབས་ཤུགས་ཀྱི་རིགས་པས་བསྒྲུབ་པ། (༢༨༠ན)

			ཛ༡ བདེ་སོགས་ཤེས་པར་མངོན་སུམ་གྱིས་གྲུབ་པ། (༢༨༠ན)

			ཛ༢ དེ་དོན་གྱིས་བཞག་པའི་རྣམ་པ་ཡིན་པ་དགག་པ། (༢༨༠ན)

			ཝ༡ རྟགས་དགོད་པ། (༢༨༠ན)

			ཝ༢ མ་གྲུབ་པ་སྤང་བ། (༢༨༠བ)

			ཞ༡ རྩོད་པ། (༢༨༠བ)

			ཞ༢ ལན། (༢༨༠བ)

			ཟ༡ བློ་མྱོང་ཐ་དད་དུ་འདོད་པ་དགག་པ། (༢༨༠བ)

			འ༡ བློའི་མཚན་ཉིད་དགག་པ། (༢༨༠བ)

			ཡ༡ སྤྱིར་དགག་པ། (༢༨༠བ)

			ར༡ ཁྱད་པར་གཉིས་ལྡན་འཁྲུལ་པ། (༢༨༠བ)

			ལ༡ དྲི་བ། (༢༨༠བ)

			ལ༢ ལན། (༢༨༠བ)

			ར༢ ཁྱད་པར་བཞིན་ལྡན་མི་འཐད་པ། (༢༨༠བ)

			ཡ༢ སེམས་པ་མེད་པ་བྱེ་བྲག་ཏུ་དགག་པ། (༢༨༡ན)

			འ༢ འགལ་བ་དང་འདུ་བ་དགག་པ། (༢༨༡ན)

			འ༣ དོན་བསྡུ་བ། (༢༨༡ན)

			ཟ༢ ཐ་མི་དད་དུ་བསྒྲུབ་པ། (༢༨༡བ)

			འ༡ ཐ་དད་མ་དམིགས་པས་ཁེགས་པའི་ཚུལ། (༢༨༡བ)

			འ༢ གཅིག་ཏུ་མངོན་སུམ་གྱིས་གྲུབ་པའི་ཚུལ། (༢༨༡བ)

			འ༣ དེ་ཁས་མི་ལེན་ན་ཧ་ཅང་ཐལ་བ། (༢༨༡བ)

			ཡ༡ མྱོང་བ་མངོན་སུམ་གྱིས་མ་གྲུབ་པ་དགག་པ། (༢༨༡བ)

			ར༡ རྩོད་པ། (༢༨༡བ)

			ར༢ ལན། (༢༨༡བ)

			ལ༡ ལོངས་སྤྱོད་བྱེད་མངོན་སུམ་གྱིས་མ་གྲུབ་ན་ལོངས་སྤྱད་བྱ་མངོན་སུམ་གྱིས་མ་གྲུབ་པར་ཐལ་བ། (༢༨༢ན)

			ལ༢ ལོངས་སྤྱོད་མངོན་སུམ་གྱིས་མ་གྲུབ་ན་ལོངས་སྤྱོད་ཡོད་ཀྱང་མེད་པ་དང་མཚུངས་པར་ཐལ་བ། (༢༨༢ན)

			ལ༣ལོངས་སྤྱོད་པ་མངོན་སུམ་གྱིས་གྲུབ་ན་ཤེས་པ་གཞན་དོན་མེད་པར་ཐལ་བ། (༢༨༢བ)

			ཡ༢ འདྲེས་པས་རྣམ་དབྱེ་མེད་པ་དགག་པ། (༢༨༢བ)

			ར༡ རྩོད་པ། (༢༨༢བ)

			ལ༡ རྩ་བས་མདོར་བསྟན། (༢༨༢བ)

			ལ༢ འགྲེལ་པས་རྒྱས་པར་བཤད་པ། (༢༨༣ན)

			ར༢ ལན། (༢༨༣ན)

			ལ༡ དོན་མི་འཐད་པ། (༢༨༣ན)

			ཤ༡ རྩ་བས་མདོར་བསྟན། (༢༨༣ན)

			ཤ༢ འགྲེལ་པས་རྒྱས་པར་བཤད་པ། (༢༨༣ན)

			ཤ༣ དོན་བསྡུ་བ། (༢༨༣བ)

			ལ༢ དཔེ་མ་གྲུབ་པ། (༢༨༤ན)

			ཙ༣ དེ་གཉིས་ཀའི་དོན་བསྡུ་བ། (༢༨༤ན)

			པ༣ བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པ། (༢༨༤བ)

			ད༤ རྣལ་འབྱོར་མངོན་སུམ་བཤད་པ། (༢༨༤བ)

			ན༡ བཤད་བྱའི་མདོ་དགོད། (༢༨༤བ)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༢༨༤བ)

			པ༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད་པ། (༢༨༤བ)

			ཕ༡ རྣལ་འབྱོར་མངོན་སུམ་གྱི་ངོ་བོ། (༢༨༤བ)

			ཕ༢ རྟོག་བྲལ་ལ་རྩོད་པ་སྤང་བ། (༢༨༥ན)

			བ༡ གོམས་པས་གསལ་བར་སྣང་བའི་དཔེ། (༢༨༥ན)

			བ༢ མེད་པ་གསལ་སྣང་མི་འཐད་པ་སྤང་བ། (༢༨༥བ)

			བ༣ དེའི་ཕྱིར་གོམས་པས་གསལ་སྣང་འཐད་པ། (༢༨༦ན)

			བ༤ དོན་བསྡུ་བ། (༢༨༦ན)

			པ༢ བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༢༨༦ན)

			ཕ༡ རྣལ་འབྱོར་མངོན་སུམ་གྱི་ངོ་བོ། (༢༨༦བ)

			བ༡ རྩ་བ། (༢༨༦བ)

			བ༢ འགྲེལ་པ། (༢༨༥བ)

			མ༡ རྣལ་འབྱོར་མངོན་སུམ་གྱི་རྒྱུ། (༢༨༦བ)

			མ༢ དེའི་རང་བཞིན། (༢༨༦བ)

			ཕ༢ སྒྲུབ་བྱེད། (༢༨༧ན)

			བ༡ ངོ་བོའི་སྒྲུབ་བྱེད། (༢༨༧ན)

			མ༡ དཔེ་བསྒྲུབ་པ། (༢༨༧ན)

			མ༢ དོན་ལ་སྦྱར་བ། (༢༨༧ན)

			མ༣ རྩོད་པ་སྤང་བ། (༢༨༧ན)

			བ༢ རྟོག་བྲལ་གྱི་སྒྲུབ་བྱེད། (༢༨༧བ)

			མ༡ རྩོད་པ། (༢༨༧བ)

			མ༢ ལན། (༢༨༧བ)

			ཙ༡ དངོས། (༢༨༧བ)

			ཚ༡ རྩ་བས་མདོར་བསྟན་པ། (༢༨༧བ)

			ཚ༢ འགྲེལ་པས་རྒྱས་པར་བཤད་པ། (༢༨༧བ)

			ཙ༢ རྩོད་པ་སྤང་བ། (༢༨༧བ)

			ཚ༡ རྩ་བས་མདོར་བསྟན་པ། (༢༨༧བ)

			ཚ༢ འགྲེལ་པས་རྒྱས་པར་བཤད་པ། (༢༨༨ན)

			ཚ༣ དོན་བསྡུ་བ། (༢༨༨ན)

			པ༣ བསྡུས་པ་ལ་དགའ་བ་ལ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པ། (༢༨༨ན)

			ཕ༡ རྣལ་འབྱོར་མངོན་སུམ་ངོས་བཟུང་བ། (༢༨༨ན)

			ཕ༢ ཞར་ལ་ཚད་མའི་ཡུལ་བཤད་པ། (༢༨༨བ)

			ཐ༣ བྲལ་བྱ་རྟོག་པ་ལའང་ངོ་བོ་ལ་རང་རིག་པར་བསྟན་པ། (༢༨༨བ)

			ད༡ བཤད་བྱའི་མདོ་དགོད་པ། (༢༨༨བ)

			ད༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༢༨༨བ)

			ཏ༢ མངོན་སུམ་ལྟར་སྣང་བཤད་པ། (༢༨༩ན)

			ཐ༡ བཤད་བྱའི་མདོ་དགོད་པ། (༢༨༩ན)

			ཐ༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༢༨༩བ)

			ད༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད་པ། (༢༨༩བ)

			ན༡ སྤྱིའི་དོན། (༢༨༩བ)

			ན༢ ཚིག་གི་དོན། (༢༩༠བ)

			པ༡ འདིར་མངོན་སུམ་ལྟར་སྣང་བཞིར་བསྡུ་བའི་ཚུལ། (༢༩༠བ)

			པ༢ མདོར་མངོན་སུམ་ལྟར་སྣང་བདུན་དུ་ཕྱེ་བའི་དགོས་པ་བཤད་པ། (༢༩༠བ)

			ཕ༡ རྟོག་པ་ལ་དྲུག་ཏུ་ཕྱེ་བའི་དགོས་པ། (༢༩༡ན)

			བ༡ རྟོག་པ་དང་པོ་གཉིས་སྨོས་པའི་དགོས་པ། (༢༩༡ན)

			བ༢ རྗེས་དཔག་སོགས་བཞི་སྨོས་པའི་དགོས་པ། (༢༩༡ན)

			ཕ༢ རྟོག་མེད་གཅིག་ཏུ་བཤད་པའི་དགོས་པ། (༢༩༡བ)

			བ༡ དམིགས་ཀྱིས་བསལ་བའི་དོན། (༢༩༡བ)

			བ༢ དེ་ཡིད་ཤེས་སུ་འདོད་པ་དགག་པ། (༢༩༢ན)

			མ༡ ལུང་དང་འགལ་བ། (༢༩༢ན)

			མ༢ རིགས་པ་དང་འགལ་བ། (༢༩༢བ)

			ཙ༡ དབང་ཤེས་ཡིན་པ་ལ་སྒྲུབ་བྱེད་དགོད་པ། (༢༩༢བ)

			ཙ༢ ཡིད་རྟོག་ཡིན་པ་ལ་གནོད་བྱེད་བསྟན་པ། (༢༩༣ན)

			ཙ༣ དེ་མངོན་སུམ་ལྟར་སྣང་དུ་བཤད་པའི་དགོས་པ། (༢༩༣བ)

			ད༢ ཅུང་ཟད་བསྡུས་པ་ལ་དགའ་བ་ལ་རྣམ་ངེས་ཀྱིས་བཤད་པའི་ཚུལ། (༢༩༤ན)

			ན༡ རྩོད་ལན་གྱིས་མཚམས་སྦྱར་བ། (༢༩༤ན)

			ན༢ རྩ་བས་ལན་ཅུང་ཟད་རྒྱས་པར་བཤད་པ། (༢༩༤བ)

			ན༣ འགྲེལ་པས་ལན་ཤིན་ཏུ་རྒྱས་པར་བཤད་པ། (༢༩༤བ)

			པ༡ རྟོག་པ་མངོན་སུམ་ལྟར་སྣང་དུ་སྒྲུབ་པ། (༢༩༤བ)

			པ༢ རྟོག་མེད་འཁྲུལ་པ་མངོན་སུམ་ལྟར་སྣངདུ་བསྒྲུབ་པ། (༢༩༤བ)

			ཕ༡ མཚམས་སྦྱར་བ། (༢༩༥ན)

			ཕ༢ རྩ་བ། (༢༩༥ན)

			ཕ༣ འགྲེལ་པ། (༢༩༥ན)

			པ༣ ཟླ་བ་གཉིས་གསལ་བར་སྣང་བ་དབང་སྐྱེས་མིན་པར་འདོད་པ་དགག་པ། (༢༩༥ན)

			ཕ༡ རིགས་པ་དང་འགལ་བས་དགག་པ། (༢༩༥ན)

			བ༡ ཁས་བླངས་བརྗོད་པ། (༢༩༥ན)

			བ༢ དེ་རིགས་པས་མི་འཐད་པ། (༢༩༥བ)

			མ༡ དབང་པོ་ལས་སྐྱེས་པར་བསྒྲུབ་པ། (༢༩༥བ)

			མ༢ མ་སྐྱེས་པ་ལ་གནོད་བྱེད་བསྟན་པ། (༢༩༥བ)

			མ༣ དམིགས་བསལ་དུ་རབ་རིབ་ཅན་སྨོས་པའི་དགོས་པ། (༢༩༥བ)

			ཕ༢ ལུང་དང་འགལ་བས་དགག་པ། (༢༩༦ན)

			ཏ༢ མངོན་སུམ་གྱི་འབྲས་བུ་བཤད་པ། (༢༩༦བ)

			ཐ༡ བྱ་བྱེད་ལས་གསུམ་གྱི་རྣམ་གཞག་དངོས་བཤད་པ། (༢༩༦བ)

			ད༡ འཇིག་རྟེན་གྱི་གྲགས་པ་དང་མཐུན་པར་མ་བརྟགས་མ་དཔྱད་པའི་ཚད་འབྲས། (༢༩༦བ)

			ན༡ བཤད་བྱའི་མདོ་དགོད་པ། (༢༩༦བ)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༢༩༧ན)

			པ༡ རྒྱས་པ་ལ་དགའ་བའི་དོན་དུ་རྣམ་འགྲེལ་གྱིས་རྒྱས་པར་བཤད་པ། (༢༩༧ན)

			ཕ༡ སྤྱིའི་དོན། (༢༩༧ན)

			ཕ༢ གཞུང་གི་དོན། (༣༠༠ན)

			བ༡ རང་གི་ལུགས་རྣམ་པར་གཞག་པ། (༣༠༠ན)

			མ༡ བྱ་བྱེད་ཀྱི་རྣམ་གཞག་སྤྱིར་བསྟན་པ། (༣༠༠བ)

			མ༢ རྣམ་པར་བཞག་འཇོག་གི་བྱ་བྱེད་བྱེ་བྲག་ཏུ་བཤད་པ། (༣༠༠བ)

			མ༣ དེ་ཉིད་རྫས་གཞན་མ་ཡིན་པར་བསྟན་པ། (༣༠༢ན)

			བ༢ གཞན་གྱི་ལུགས་དགག་པ། (༣༠༣ན)

			མ༡ འདོད་པ་བརྗོད་པའི་སྒོ་ནས་དགག་པ་མདོར་བསྟན་པ། (༣༠༣ན)

			མ༢ གནོད་བྱེད་སོ་སོར་བརྗོད་པའི་སྒོ་ནས་རྒྱས་པར་བཤད་པ། (༣༠༣ན)

			ཙ༡ རྒྱལ་སྤོགས་པའི་འདོད་པ་དགག་པ། (༣༠༣བ)

			ཙ༢ སྤྱོད་པ་བའི་འདོད་པ་དགག་པ། (༣༠༣བ)

			ཙ༣ རིགས་པ་ཅན་པའི་འདོད་པ་དགག་པ། (༣༠༣བ)

			ཙ༤ བྱེ་བྲག་པའི་འདོད་པ་དགག་པ། (༣༠༤ན)

			བ༣ དེ་ལ་རྩོད་པ་སྤང་བ། (༣༠༤བ)

			མ༡ རྩོད་པ། (༣༠༤བ)

			མ༢ ལན། (༣༠༥ན)

			པ༢ བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༣༠༥ན)

			ཕ༡ རང་གི་ལུགས་བཞག་པ། (༣༠༥ན)

			བ༡ འབྲས་བུ་དང་ཚད་མ་ངོས་བཟུང་བ། 

			བ༢ དེའི་རྒྱུ་མཚན། (༣༠༥བ)

			མ༡ རྩ་བས་མདོར་བསྟན། (༣༠༥བ)

			མ༢ འགྲེལ་པས་རྒྱས་པར་བཤད་པ། (༣༠༥བ)

			ཙ༡ བསྒྲུབ་བྱ་སྒྲུབ་བྱེད་ཀྱི་རྣམ་གཞག་སྤྱིར་བསྟན་པ། (༣༠༥བ)

			ཙ༢ བསྒྲུབ་བྱ་དང་སྒྲུབ་བྱེད་སོ་སོར་ངེས་པའི་ཚུལ། (༣༠༦ན)

			ཙ༣ སོ་སོར་མ་ངེས་པ་ལ་སྐྱོན་བརྗོད་པ། (༣༠༦ན)

			ཙ༤ དེ་དག་གིས་གྲུབ་པའི་དོན་བསྡུས་ཏེ་བསྟན་པ། (༣༠༦བ)

			ཙ༥ དེ་ལ་རྩོད་པ་སྤང་བ། (༣༠༧ན)་

			ཙ༦ དེ་ལྟར་ཐ་སྙད་དུ་བཞག་པའི་བྱ་བྱེད་ཀྱང་ཡང་དག་པར་བཞག་ཏུ་མེད་པ། (༣༠༧བ)

			ཕ༢ གཞན་གྱི་འདོད་པ་དགག་པ། (༣༠༨ན)

			བ༡ སྤྱིར་དགག་པ། (༣༠༨ན)

			བ༢ སོ་སོར་དགག་པ། (༣༠༩བ)

			མ༡ དབང་པོ་ཚད་མར་འདོད་པ་དགག་པ། (༣༠༩བ)

			མ༢ དོན་ལ་བལྟ་བ་ཚད་མར་འདོད་པ་དགག་པ། (༣༠༩བ)

			མ༣ ཁྱད་པར་གྱི་ཤེས་པ་ཚད་མར་འདོད་པ་དགག་པ། (༣༠༩བ)

			མ༤ བཀག་པ་ལ་རྩོད་པ་སྤང་བ། (༣༡༠ན)

			མ༥ ཕྲད་པ་ཚད་མར་འདོད་པ་བྱེ་བྲག་ཏུ་དགག་པ། (༣༡༡ན)

			ཕ༣ དོན་བསྡུ་བ། [ས་བཅད་འདིའི་གཞུང་འགྲེལ་བཅད་མཚམས་གསལ་པོར་མི་མི་སྣང་བས་དཔྱད་པར་ཞུ།]

			པ༣ མདོར་བསྡུས་པ་ལ་དགའ་བའི་དོན་དུ་རིགས་ཐིགས་ཀྱིས་ཤིན་ཏུ་བསྡུས་ཏེ་བཤད་པ། (༣༡༡བ)

			ཕ༡ བསྒྲུབ་བྱ་འབྲས་བུ་བཤད་པ། (༣༡༡བ)

			ཕ༢ དེ་སྒྲུབ་བྱེད་ཀྱི་ཚད་མ་བཤད་པ། (༣༡༡བ)

			ད༢ རིགས་པས་ཅུང་ཟད་དཔྱད་པའི་ཚད་འབྲས། (༣༡༣ན)

			ན༡ ཚད་མའི་འབྲས་བུ་བཤད་པ། (༣༡༣ན)

			པ༡ བཤད་བྱའི་མདོ་དགོད་པ། (༣༡༣ན)

			ཕ༡ འབྲས་བུ་དངོས་བཤད་པ། (༣༡༣ན)

			ཕ༢ དེ་ཉིད་འབྲས་བུ་ཡིན་པའི་འཐད་པ་བཤད་པ། (༣༡༣ན)

			པ༢ དེ་ཉིད་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༣༡༣ན)

			ཕ༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད་པ། (༣༡༣བ)

			བ༡ སྤྱིའི་དོན། (༣༡༣བ)

			བ༢ གཞུང་གི་དོན། (༣༡༥ན)

			མ༡ དོན་སྣང་གི་ཤེས་པ་རང་རིག་ཏུ་བསྒྲུབ་པ། (༣༡༥ན)

			ཙ༡ དོན་རིག་པའི་སྒྲུབ་བྱེད་དགག་པ། (༣༡༥ན)

			ཚ༡ དྲི་ལན་གྱིས་མཚམས་སྦྱར་བ། (༣༡༥ན)

			ཚ༢ འགོག་བྱེད་ཀྱི་རིགས་པ་རྒྱས་པར་བཤད་པ། (༣༡༥བ)

			ཛ༡ འདྲ་བ་ཙམ་གྱི་སྒྲུབ་བྱེད་འཁྲུལ་པ། (༣༡༥བ)

			ཛ༢ སྐྱེས་ལ་འདྲ་བའི་སྒྲུབ་བྱེད་འཁྲུལ་པ། (༣༡༦བ)

			ཛ༣ ངེས་ཤེས་དང་གསུམ་ཚོགས་པའི་སྒྲུབ་བྱེད་འཁྲུལ་པ། (༣༡༦བ)

			ཙ༢ རང་རིག་པའི་སྒྲུབ་བྱེད་བསྟན་པ། (༣༡༧ན)

			ཚ༡ དམ་བཅའ་བའི་སྒོ་ནས་མདོར་བསྟན་པ། (༣༡༧ན)

			ཚ༢ སྒྲུབ་བྱེད་ཀྱི་སྒོ་ནས་རྒྱས་པར་བཤད་པ། (༣༡༧བ)

			ཛ༡ ཕྱི་རོལ་ལྟར་སྣང་ཡང་རང་རིག་པའི་སྒྲུབ་བྱེད་བརྗོད་པ། (༣༡༧བ)

			ཛ༢ ཕྱི་རོལ་ལྟར་སྣང་བ་འཁྲུལ་པར་བསྟན་པ། (༣༡༨ན)

			ཛ༣ རིག་བྱ་རིག་བྱེད་དོན་གཞན་བཀག་པའི་སྒོ་ནས་རང་རིག་པར་བསྒྲུབ་པ། (༣༡༨ན)

			ཝ༡ དཔེའི་སྒོ་ནས་རང་རིག་པར་བསྒྲུབ་པ། (༣༡༨ན)

			ཝ༢ རང་ལས་དོན་གཞན་རིག་པ་ལ་གནོད་བྱེད་བསྟན་པ། (༣༡༨ན)

			ཚ༣ དེས་ན་རང་རིག་པར་གྲུབ་པ། (༣༡༩ན)

			ཚ༤ དོན་སྣང་ཤེས་པར་བསྟན་པ། (༣༡༩ན)

			ཚ༥ བློ་ཕྱི་དོན་ལས་མི་སྐྱེ་བར་བསྟན་པ། (༣༡༩བ)

			མ༢ དོན་བསྡུས་ཏེ་བློ་ཚུལ་གཉིས་སུ་གསུངས་པའི་བཤད་པ། (༣༢༠ན)

			མ༣ རང་རིག་འབྲས་བུར་འཇོག་པའི་འཐད་པ། (༣༢༠བབ)

			ཕ༢ བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༣༢༡བ)

			བ༡ འབྲས་བུ་བཤད་པ། (༣༢༡བ)

			མ༡ ཤེས་པས་དོན་རིག་པ་དགག་པ། (༣༢༡བ)

			ཙ༡ དྲི་ལན་གྱིས་མཚམས་སྦྱར་བ། (༣༢༢ན)

			ཙ༢ དེ་ཉིད་རིགས་པས་དགག་པ། (༣༢༢ན)

			ཚ༡ སྐྱེས་འདྲ་བའི་སྒྲུབ་བྱེད་འཁྲུལ་པ། (༣༢༢ན)

			ཚ༢ ངེས་ཤེས་དང་གསུམ་ཚོགས་པའི་སྒྲུབ་བྱེད་འཁྲུལ་པ། (༣༢༢བ)

			ཙ༣ ཤེས་པ་དོན་དང་འདྲ་བ་བྱེ་བྲག་ཏུ་དགག་པ། (༣༢༢བ)

			ཚ༡ དགག་པ་མདོར་བསྟན་པ། (༣༢༢བ)

			ཚ༢ དགག་པ་རྒྱས་པར་བཤད་པ། (༣༢༣ན)

			ཛ༡ གཅིག་མང་པོ་ཚོགས་པའི་རྣམ་པ་ཡིན་པ་དགག་པ། (༣༢༣ན)

			ཛ༢ རགས་པ་གཅིག་ཡིན་པ་དགག་པ། (༣༢༣བ)

			ཝ༡ གཡོ་མི་གཡོ་ལ་བརྟགས་ནས་དགག་པ། (༣༢༣བ)

			ཝ༢ བསྒྲིབས་མ་བསྒྲིབས་ལ་བརྟགས་ནས་དགག་པ། (༣༢༣བ)

			ཝ༣ ཁ་བསྒྱུར་མ་བསྒྱུར་ལ་བརྟགས་ནས་དགག་པ། (༣༢༤ན)

			ཝ༤ དོན་བསྡུ་བ། (༣༢༤བ)

			མ༢ རང་རིག་པའི་སྒྲུབ་བྱེད་བསྟན་པ། (༣༢༤བ)

			ཙ༡ རང་རིག་པའི་སྒྲུབ་བྱེད་བརྗོད་པ། (༣༢༤བ)

			ཚ༡ རྩ་བས་མདོར་བསྟན་པ། (༣༢༤བ)

			ཚ༢ འགྲེལ་པས་རྒྱས་པར་བཤད་པ། (༣༢༥ན)

			ཛ༡ གཟུང་འཛིན་གཉིས་མེད་པའི་རྟགས་ཀྱིས་དོན་གཞན་རིག་པ་དགག་པ། (༣༢༥ན)

			ཛ༢ དེས་བདག་ཉིད་རིག་པར་བསྒྲུབ་པ། (༣༢༥ན)

			ཛ༣ དེས་རང་གསལ་དུ་བསྒྲུབ་པ། (༣༢༥བ)

			ཙ༢ རང་ལས་དོན་གཞན་རིག་པ་ལ་གནོད་བྱེད་བསྟན་པ། (༣༢༥བ)

			ཙ༣ དེས་ན་རང་རིག་པར་གྲུབ་པ། (༣༢༦ན)

			ཚ༡ རྩ་བ། (༣༢༦ན)

			ཚ༢ འགྲེལ་པ། (༣༢༦ན)

			བ༢ གཞལ་བྱ་ཚད་མ་དང་བཅས་པ་བཤད་པ། (༣༢༦བ)

			མ༡ བཤད་བྱའི་མདོ་དགོད་པ། (༣༢༦བ)

			མ༢ དེ་ཉིད་སྡེ་བདུན་མཛད་པས་ཇི་ལྟར་འཆད་པའི་ཚུལ། (༣༢༦བ)

			ཙ༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་བཤད་པ། (༣༢༦བ)

			ཚ༡ ཕྱི་དོན་གཞལ་བྱར་བྱས་ཀྱང་དོན་རིག་པ་མི་འཐད་པ། (༣༢༧ན)

			ཛ༡ དངོས། (༣༢༧ན)

			ཛ༢ ལས་ཀྱིས་བསྒྲིབས་པ་མི་འཐད་པ། (༣༢༧བ)

			ཚ༢ གཟུང་རྣམ་ཚད་མར་འཇོག་པའི་རྒྱུ་མཚན། (༣༢༨ན)

			ཚ༣ འཛིན་རྣམ་ཚད་མར་མི་འཇོག་པའི་རྒྱུ་མཚན། (༣༢༨ན)

			ཚ༤ དོན་རིག་པར་འཇོག་པའི་རྒྱུ་མཚན། (༣༢༩ན)

			ཚ༥ རྩོད་པ་སྤང་བ། (༣༣༠ན)

			ཙ༢ བར་མ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༣༣༢ན)

			ཚ༡ ཕྱི་དོན་གཞལ་བྱར་བྱས་ཀྱང་རང་རིག་པར་རིགས་པ། (༣༢༢ན)

			ཚ༢ དེ་ལ་རྩོད་པ་སྤང་བ། (༣༣༢ན)

			ཛ༡ རྩོད་པ། (༣༣༢ན)

			ཛ༢ ལན། (༣༣༢བ)

			ཚ༣ གཟུང་རྣམ་ཚད་མར་འཐད་པའི་སྒྲུབ་བྱེད་བཤད་པ། (༣༣༣ན)

			ཛ༡ སྒྲུབ་བྱེད་དངོས། (༣༣༣ན)

			ཛ༢ དེས་ན་རང་རིག་པར་གྲུབ་པ། (༣༣༣བ)

			ཛ༣ དེ་ལ་རྩོད་པ་སྤང་བ། (༣༣༣བ)

			ཝ༡ རྩོད་པ་དགོད་པ། (༣༣༣བ)

			ཝ༢ དེའི་ལན་བསྟན་པ། (༣༣༣བ)

			ན༢ གཞལ་བྱ་དང་ཚད་མ་བཤད་པ། [ས་བཅད་འདིའི་གཞུང་འགྲེལ་བཅད་མཚམས་གསལ་པོར་མི་སྣང་བས་དཔྱད་པར་ཞུ།]

			ད༣ རིགས་པས་ཤིན་ཏུ་དཔྱད་པའི་ཚད་འབྲས། (༣༣༤ན)

			ན༡ བཤད་བྱའི་མདོ་དགོད་པ། (༣༣༤ན)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༣༣༤བ)

			པ༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་ཕྱེ་སྟེ་བཤད་པ། (༣༣༤བ)

			ཕ༡ སྤྱིའི་དོན། (༣༣༤བ)

			ཕ༢ ཚིག་གི་དོན། (༣༣༩བ)

			བ༡ གནས་ཚུལ་ལ་ཞུགས་པ་ན་ཚད་འབྲས་སྣང་ཙམ་དུ་གྲུབ་པ། (༣༣༩བ)

			མ༡ གཟུང་འཛིན་རིག་གསུམ་འཁྲུལ་པའི་སྣང་བར་དཔེས་བསྒྲུབ་པ། (༣༣༩བ)

			མ༢ དེ་དོན་ལ་སྦྱར་བ། (༣༤༠ན)

			བ༢ སྣང་ཙམ་མིན་ན་རིགས་པ་དང་འགལ་བ། (༣༤༠ན)

			མ༡ གཟུང་བའི་རྣམ་པ་རིག་པས་དཔྱད་པ། (༣༤༠བ)

			མ༢ དེས་ན་གཟུང་འཛིན་གཉིས་ཀ་མ་གྲུབ་པ། (༣༤༠བ)

			བ༣ དེ་ལ་རྩོད་པ་སྤང་བ། (༣༤༡བ)

			བ༤ དེས་ན་སྣང་ཚུལ་ལ་འཛིན་རྣམ་ཚད་མར་གྲུབ་པ། (༣༤༢ན)

			མ༡ དེ་ཚད་མར་འགྱུར་བའི་རྒྱུ་མཚན་དཔེ་དང་བཅས་པ། (༣༤༢ན)

			མ༢ དེ་དོན་ལ་སྦྱར་བ། (༣༤༢བ)

			མ༣ དེ་ལ་རྩོད་པ་སྤང་བ། (༣༤༢བ)

			པ༢ བསྡུས་པ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༣༤༣ན)

			ཕ༡ རྩོད་ལན་གྱི་སྒོ་ནས་མདོར་བསྟན་པ། (༣༤༣ན)

			བ༡ རྩོད་པ། (༣༤༣ན)

			བ༢ ལན། (༣༤༣ན)

			མ༡ བཤད་ཟིན་གྱི་ལན། (༣༤༣ན)

			མ༢ དངོས་ལན་གདབ་པ། (༣༤༣བ)

			ཕ༢ དེ་ཉིད་དཔེའི་སྒོ་ནས་རྒྱས་པར་བཤད་པ། (༣༤༣བ)

			བ༡ དཔེའི་རིགས་པས་བསྒྲུབ་པ། (༣༤༣བ)

			བ༢ དེས་ན་གཟུང་འཛིན་རིག་གསུམ་སྣང་ཙམ་དུ་གྲུབ་པ། (༣༤༤ན)

			ཕ༣ དེ་སྣང་བ་ལྟར་གྲུབ་ན་རིགས་པ་དང་འགལ་བ། (༣༤༤ན)

			བ༡ ཕྱོགས་ཆོས་བསྒྲུབ་པ། (༣༤༤ན)

			མ༡ གཅིག་དུ་བྲལ་དུ་བསྒྲུབ་པ། (༣༤༤ན)

			མ༢ དུ་མ་དང་བྲལ་བར་བསྒྲུབ་པ། (༣༤༤བ)

			བ༢ རྟགས་དགོད་པ། (༣༤༤བ)

			བ༣ དེ་ལ་རྩོད་པ་སྤང་བ། (༣༤༤བ)

			མ༡ ཆོས་མཐུན་མེད་པས་འཁྲུལ་པར་མི་འཐད་པའི་རྩོད་པ་སྤང་བ། (༣༤༤བ)

			མ༢ ཚད་འབྲས་སྣང་ཙམ་དུ་ཡང་མི་རུང་བའི་རྩོད་པ་སྤང་བ། (༣༤༥ན)

			ཕ༤ དེ་ལ་རྩོད་པ་སྤང་བ། [ས་བཅད་འདིའི་གཞུང་འགྲེལ་བཅད་མཚམས་གསལ་པོ་མི་སྣང་བས་དཔྱད་པར་ཞུ།]

			ཐ༢ དེ་ཉིད་ངེས་པར་བྱེད་པའི་སྒྲུབ་བྱེད་བཤད་པ། (༣༤༥ན)

			ད༡ ཡུལ་ཤེས་པ་དང་དེ་ཤེས་པའི་རྟགས་ལས་ཚུལ་གཉིས་དང་རང་རིག་བསྒྲུབ་པ། (༣༤༥ན)

			ན༡ བཤད་བྱའི་མདོ་དགོད་པ། (༣༤༥ན)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༣༤༥བ)

			པ༡ རྒྱས་པ་ལ་དགའ་བ་ལ་རྣམ་འགྲེལ་གྱིས་རྒྱས་པར་འཆད་པ། (༣༤༥བ)

			ཕ༡ ཤེས་པ་རྣམ་བཅས་ཀྱི་སྒྲུབ་བྱེད་དགོད་པ། (༣༤༥བ)

			བ༡ ཕྱི་དོན་ཁས་བླངས་ནས་ཤེས་པ་རྣམ་བཅས་སུ་བསྒྲུབ་པ། (༣༤༥བ)

			མ༡ གཟུང་དོན་ཡོད་པའི་ཤེས་པ་རྣམ་བཅས་སུ་བསྒྲུབ་པ། (༣༤༥བ)

			མ༢ གཟུང་དོན་མེད་པའི་ཤེས་པ་རྣམ་བཅས་སུ་བསྒྲུབ་པ། (༣༤༦ན)

			ཙ༡ དྲན་པའི་ཤེས་པ་རྣམ་ལྡན་དུ་བསྒྲུབ་པ། (༣༤༦བ)

			ཙ༢ དེ་ལ་སྣང་བ་རིགས་ཡིན་པ་དགག་པ། (༣༤༦བ)

			ཙ༣ རང་བཞིན་སྣང་བ་དགག་པ། (༣༤༧ན)

			ཙ༤ ཤེས་པ་དེ་གཟུང་དོན་རང་རིག་ལས་སྐྱེ་བ་དགག་པ། (༣༤༧ན)

			ཙ༥རྣམ་པ་དེ་བློ་ལས་ཐ་དད་ཡིན་པ་དགག་པ། (༣༤༧བ)

			ཚ༡ ཐལ་བ་དགོད་པ། (༣༤༧བ)

			ཚ༢ དེའི་ལན་དགག་པ། (༣༤༨ན)

			མ༣ དོན་གྱི་སྒོ་ནས་དོན་མྱོང་ཚུལ་གཉིས་སུ་བསྒྲུབ་པ། (༣༤༨བ)

			ཙ༡ ཤེས་པ་དོན་གྱི་རྣམ་ལྡན་དུ་གྲུབ་པ། (༣༤༨བ)

			ཙ༢ དེ་ལ་རྩོད་པ་སྤང་བ། (༣༤༩ན)

			ཚ༡ དོན་གྱི་འབྲས་བུ་ཡིན་པས་དྲན་པ་མི་འཐད་པ། (༣༤༩ན)

			ཚ༢ རྣམ་ལྡན་ཡིན་ན་དྲན་པ་འཐད་པ། (༣༤༩བ)

			ཚ༣ དོན་བསྡུ་བ། (༣༥༠ན)

			བ༢ ཕྱི་དོན་བཀག་ནས་ཤེས་པ་རྣམ་བཅས་སུ་བསྒྲུབ་པ། (༣༥༠ན)

			མ༡ གཏན་ཚིགས་དགོད་པ། (༣༥༠བ)

			མ༢ ཚུལ་བསྒྲུབ་པ། (༣༥༠བ)

			མ༣ རྩོད་པ་སྤང་བ། (༣༥༡ན)

			ཙ༡ ཕྱི་དོན་ཡོད་པའི་སྒྲུབ་བྱེད་དགག་པ། (༣༥༡ན)

			ཙ༢ ཕྱི་དོན་མེད་པ་ལ་གནོད་བྱེད་སྤང་བ། (༣༥༡བ)

			ཙ༣ ཕྱི་དོན་མེད་ན་འབྲས་རྟགས་མི་སྲིད་པ་སྤང་བ། (༣༥༡བ)

			ཙ༤ དོན་བསྡུ་བ། (༣༥༢བ)

			ཕ༢ རྣམ་མེད་ཡིན་ན་ཧ་ཅང་ཐལ་བ། (༣༥༢བ)

			བ༡ དབང་པོའི་ཁྱད་པར་གྱིས་རྣམ་པ་ཐ་དད་མི་རུང་བར་ཐལ་བ། (༣༥༢བ)

			བ༢ མར་མེ་ལ་རྨ་བྱའི་མདོངས་ཀྱི་རྣམ་པ་མི་རུང་བར་ཐལ་བ། (༣༥༣བ)

			མ༡ དབང་ཤེས་རྣམ་ལྡན་དུ་གྲུབ་པ། (༣༥༣བ)

			མ༢ རྣམ་པ་ཕྱི་རོལ་ཡིན་པ་དགག་པ། (༣༤༣བ)

			མ༣ འཁྲུལ་ཤེས་ཀྱི་རྒྱུ་ཡིན་པ་དགག་པ། (༣༥༤ན)

			བ༣ ཉེ་རིང་གི་ཁྱད་པར་ལས་རྣམ་པ་ཐ་དད་མི་རུང་བར་ཐལ་བ། (༣༥༤བ)

			མ༡ ཐལ་བ་དངོས། (༣༥༤བ)

			མ༢ དེའི་ལན་དགག་པ། (༣༥༤བ)

			ཙ༡ སྣང་བ་ཐ་དད་པའི་ཁྱད་པར་ལ་བརྟེན་པའི་ལན་དགག་པ། (༣༥༤བ)

			ཚ༡ ཆོད་མ་ཆོད་ལ་བརྟག་པ། (༣༥༤བ)

			ཚ༢ ཆ་ཡོད་མེད་ལ་བརྟག་པ། (༣༥༥ན)

			ཙ༢ སྣང་བ་གསལ་མི་གསལ་ལ་བརྟེན་པའི་ལན་དགག་པ། (༣༥༥བ)

			ཙ༣ ལས་ལ་བརྟེན་པའི་ལན་དགག་པ། (༣༥༦ན)

			ཚ༡ བསྒྲིབས་པ་དགག་པ། (༣༥༤ན)

			ཚ༢ དེའི་ཡང་ལན་དགག་པ། (༣༥༤བ)

			བ༤ སྒྲ་སོགས་ཞིག་པའི་རྣམ་པ་མི་རུང་བར་ཐལ་བ། (༣༥༧ན)

			མ༡ སྐད་ཅིག་མའི་ཕྱོགས་ལ་དགག་པ་བརྗོད་པ། (༣༥༧ན)

			ཙ༡ ཐལ་བ་དགོད་པ། (༣༥༧ན)

			ཙ༢ དེའི་ལན་དགག་པ། (༣༥༧ན)

			ཙ༣ དོན་གསལ་བར་བརྗོད་པའི་རྒྱུ། (༣༥༧བ)

			མ༢ སྐད་ཅིག་མིན་པའི་ཕྱོགས་ལ་དགག་པ་བརྗོད་པ། (༣༥༨ན)

			པ༢ བསྡུས་པ་ལ་དགའ་བ་ལ་རྣམ་ངེས་ཀྱིས་ཅུང་ཟད་བསྡུས་ཏེ་བཤད་པ། (༣༥༨ན)

			ཕ༡ ཕྱི་རོལ་གྱི་དོན་ཁས་བླངས་ཀྱང་བློ་ཚུལ་གཉིས་པར་བསྒྲུབ་པ། (༣༥༨བ)

			བ༡ རྩ་བ། (༣༥༨བ)

			བ༢ འགྲེལ་པ། (༣༥༨བ)

			མ༡ ལྷན་ཅིག་དམིགས་ངེས་ཀྱི་རྟགས་ཀྱིས་བློ་ཚུལ་གཉིས་པར་བསྒྲུབ་པ། (༣༥༨བ)

			ཙ༡ རྟགས་དགོད་པ། (༣༥༨བ)

			ཙ༢ ལྷན་ཅིག་དམིགས་ངེས་ཀྱི་དོན་བཤད་པ། (༣༥༨བ)

			ཙ༣ ཁྱབ་པ་བསྒྲུབ་པ། (༣༤༩ན)

			ཚ༡ སྒྲུབ་བྱེད་དངོས། (༣༤༩ན)

			ཚ༢ དེའི་ཡང་ཁྱབ་བྱེད་བསྒྲུབ་པ། (༣༤༩ན)

			ཚ༣ དོན་བསྡུ་བ། (༣༤༩བ)

			ཙ༤ ཕྱོགས་ཆོས་བསྒྲུབ་པ། (༣༤༩བ)

			ཚ༡ རྩོད་པས་མཚམས་སྦྱར་བ། (༣༤༩བ)

			ཚ༢ རྩ་བས་ལན་མདོར་བསྟན་པ། (༣༤༩བ)

			ཚ༣ འགྲེལ་པས་རྒྱས་པར་བཤད་པ། (༣༤༩བ)

			ཛ༡ སྒྲུབ་བྱེད། (༣༤༩བ)

			ཛ༢ ཉེས་སྤོང་གི་ལན་དགག་པ། (༣༦༠ན)

			ཝ༡ རྩོད་པ། (༣༦༠ན)

			ཝ༢ ལན། (༣༦༠ན)

			ཞ༡ རྟོགས་དུས་ཕྱིན་ཅི་ལོག་ཏུ་ཐལ་བ། (༣༦༠ན)

			ཞ༢ སྒྲུབ་བྱེད་ཐུག་མེད་དུ་ཐལ་བ། (༣༦༠བ)

			ཞ༣ སྒྲུབ་བྱེད་ཐུག་ན་རྟགས་གྲུབ་པ། (༣༦༠བ)

			ཛ༣ དོན་བསྡུ་བ། (༣༦༡ན)

			མ༢ གསལ་ཞིང་རིག་པའི་རྟགས་ཀྱིས་བློ་ཚུལ་གཉིས་པར་བསྒྲུབ་པ། (༣༦༡ན)

			ཙ༡ རྟགས་དགོད་པ། (༣༦༡ན)

			ཙ༢ ཁྱབ་པ་བསྒྲུབ་པ། (༣༦༡ན)

			ཙ༣ དེས་གྲུབ་པའི་དོན། (༣༦༡ན)

			མ༣ དེ་ལས་འཛིན་རྣམ་རང་རིག་གི་འཇོག་བྱེད་དུ་གྲུབ་པ། (༣༦༡བ)

			མ༤ དེ་ལས་ཤེས་པ་གཅིག་ཉིད་ལ་ཚད་འབྲས་གཞལ་གསུམ་གྱི་ཐ་སྙད་འཇོག་ཚུལ། (༣༦༡བ)

			ཕ༢ ཕྱི་དོན་ཁས་བླངས་ཀྱང་བློ་ཚུལ་གཉིས་པར་བསྒྲུབ་པ། (༣༦༡བ)

			བ༡ རྒྱས་པར་བཤད་པ། (༣༦༡བ)

			མ༡ རྩ་བ། (༣༦༡བ)

			མ༢ འགྲེལ་པ། (༣༦༡བ)

			བ༢ དོན་བསྡུ་བ། (༣༦༢ན)

			མ༡ རྩ་བ། (༣༦༢ན)

			མ༢ འགྲེལ་པ། (༣༦༢ན)

			ཕ༣ ཕྱི་རོལ་དོན་གྱི་སྒྲུབ་བྱེད་དགག་པ། (༣༦༢ན)

			བ༡ འདོད་པ་བརྗོད་པ། (༣༦༢ན)

			མ༡ མཚམས་སྦྱར་བ། (༣༦༢ན)

			མ༢ འགྲེལ་པ། (༣༦༢ན)

			བ༢ དེ་དགག་པ། (༣༦༢ན)

			མ༡ དངོས། (༣༦༢ན)

			མ༢ བཀག་པ་ལ་མི་འཐད་པ་སྤང་བ། (༣༦༢བ)

			ཙ༡ རྩོད་པ། (༣༦༢བ)

			ཙ༢ ལན (༣༦༢བ)

			ཚ༡ ཀུན་ཏུ་ཐ་སྙད་པའི་དབང་དུ་བྱས་པ། (༣༦༢བ)

			ཚ༢ དོན་དམ་པའི་དབང་དུ་བྱས་པ། (༣༦༢བ)

			ད༢ དུས་ཕྱིས་དྲན་པའི་རྟགས་ལས་ཚུལ་གཉིས་དང་རང་རིག་བསྒྲུབ་པ། (༣༦༣ན)

			ན༡ བཤད་བྱའི་མདོ་དགོད་པ། (༣༦༣ན)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༣༦༣ན)

			པ༡ རྟགས་ཀྱི་བསྒྲུབ་བྱ་ངོས་བཟུང་། (༣༦༣ན)

			པ༢ དེའི་སྒྲུབ་བྱེད་དགོད་པ། (༣༦༣བ)

			ད༣ ཤེས་པ་གཞན་གྱིས་མྱོང་ན་ཐུག་མེད་དུ་ཐལ་བ། (༣༦༤ན)

			ན༡ བཤད་བྱའི་མདོ་དགོད་པ། (༣༦༤ན)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༣༦༤ན)

			པ༡ སྒྲུབ་བྱེད་དེས་རང་རིག་ཏུ་འགྲུབ་པའི་ཚུལ། (༣༦༤ན)

			པ༢ དེའི་སྒྲུབ་བྱེད། (༣༦༤བ)

			ཕ༡ ཚུལ་གཉིས་གྲུབ་པས་རང་རིག་གྲུབ་པ། (༣༦༤བ)

			བ༡ རྣམ་པ་མྱོང་བས་རང་མྱོང་གྲུབ་པ། (༣༦༤བ)

			བ༢ གཞན་མྱོང་ཡིན་ན་རིགས་པས་གནོད་པ། (༣༦༤བ)

			མ༡ གནོད་བྱེད་དངོས། (༣༦༤བ)

			མ༢ དེའི་ལན་དགག་པ། (༣༦༥ན)

			ཙ༡ འདྲ་བ་ཙམ་གྱིས་དོན་རིག་པར་འཇོག་མི་ནུས་པ། (༣༦༥ན)

			ཚ༡ ཐལ་བ་དངོས། (༣༦༥ན)

			ཚ༢ དེས་གྲུབ་པའི་དོན། (༣༦༦ན)

			ཚ༣ འདྲ་བ་ཉིད་ཀྱང་མི་རིགས་པ། (༣༦༦ན)

			ཙ༢ སྐྱེས་ལ་འདྲ་བས་དོན་རིག་པར་འཇོག་མི་ནུས་པ། (༣༦༦བ)

			ཙ༣ ངེས་ཤེས་དང་གསུམ་ཚོགས་པས་དོན་རིག་པར་འཇོག་མི་ནུས་པ། (༣༦༦བ)

			ཕ༢ དཀར་སོགས་གསལ་བས་རང་རིག་གྲུབ་པ། (༣༦༧ན)

			བ༡ དྲི་བ། (༣༦༧ན)

			བ༢ དེའི་ལན་དགག་པ། (༣༦༧ན)

			མ༡ ཤེས་པ་ལས་གཞན་ཡིན་པ་དགག་པ། (༣༦༧ན)

			ཙ༡ ཡུལ་མི་གསལ་བར་ཐལ་བ། (༣༦༧ན)

			ཙ༢ ཤེས་པ་དེ་ཡུལ་གྱི་ཁྱད་པར་དུ་བྱས་ནས་མི་འཛིན་པར་ཐལ་བ། (༣༦༧བ)

			ཙ༣ དེའི་ལན་དགག་པ། (༣༦༨ན)

			ཚ༡ རྣམ་ཤར་ལ་འདྲ་བར་འདོགས་ན་རང་རིག་གྲུབ་པ། (༣༦༨ན)

			ཚ༢ དེ་ལས་གཞན་པའི་འདྲ་བ་ཚད་མས་མི་འགྲུབ་པ། (༣༦༨ན)

			མ༢ དངོས་ཡིན་ན་རང་རིག་གྲུབ་པ། (༣༦༨བ)

			མ༣ དེས་གཞན་ཡང་ཁེགས་པར་བསྟན་པ། (༣༦༩ན)

			ཕ༣ བདེ་སོགས་མྱོང་བས་རང་རིག་གྲུབ་པ། (༣༦༩ན)

			བ༡ བདེ་སོགས་ཤེས་པར་མངོན་སུམ་གྱིས་གྲུབ་པ། (༣༦༩ན)

			བ༢ དེས་རང་རིག་པར་གྲུབ་པ། (༣༦༩བ)

			བ༣ གཞན་གྱིས་རིག་ན་ཧ་ཅང་ཐལ་བ། (༣༦༩བ)

			མ༡ རང་གི་བདེ་སྡུག་གཞན་གྱིས་མྱོང་བར་ཐལ་བ། (༣༦༩བ)

			མ༢ རྣལ་འབྱོར་པས་གཞན་གྱི་སྡུག་བསྔལ་མྱོང་བར་ཐལ་བ། (༣༧༡ན)

			མ༣ རང་ལ་མཚུངས་པ་སྤང་བ། (༣༧༡བ)[ས་བཅད་འདིའི་འཕྲོས་གཞུང་གསལ་པོར་མི་སྣང་བས་དཔྱད་པར་ཞུ།]

			ཕ༤ བློ་མངོན་སུམ་མིན་ན་རྟགས་ལས་རྟོགས་པར་ཐལ་བ། (༣༧༡བ)

			བ༡ ཐལ་བ་དགོད་པ། (༣༧༡བ)

			བ༢ དོན་གསལ་བ་རྟགས་མིན་པ། (༣༧༢ན)

			བ༣ མི་གསལ་བ་རྟགས་མིན་པ། (༣༧༣ན)

			མ༡ རང་གིས་མཐོང་བའི་དོན་རྟགས་མིན་པ། (༣༧༣ན)

			མ༢ རང་གིས་མ་མཐོང་བའི་དོན་རྟགས་མིན་པ། (༣༧༣ན)

			བ༤ བློ་དང་གཅིག་པའི་ཆོས་རྟགས་མིན་པ། (༣༧༣བ)

			བ༥ བློ་དང་ཐ་དད་པ་རྟགས་མིན་པ། (༣༧༣བ)

			བ༦ རྟགས་སྲིད་ཀྱང་མི་འཐད་པ། (༣༧༤ན)

			མ༡ འབྲེལ་པ་མེད་པས་རྟགས་སུ་མི་རུང་བ། (༣༧༤ན)

			མ༢ འབྲེལ་པ་ཡོད་པ་དགག་པ། (༣༧༤བ)

			མ༣ འབྲེལ་པ་མངོན་སུམ་དུ་གྲུབ་པའི་རྟགས་མེད་པར་ཐལ་བ། (༣༧༤བ)

			མ༤ བློའི་གཟུང་དོན་རྟགས་མིན་པ། (༣༧༥ན)

			ཕ༥ རང་མི་གསལ་ན་གཞན་གསལ་བར་མི་འགྲུབ་པ། (༣༧༥ན)

			བ༡ འགོག་བྱེད་ཀྱི་རིགས་པ་དངོས། (༣༧༥ན)

			བ༢ ཡུལ་མི་གསལ་བའི་རྩོད་སྤང་། (༣༧༥ན)

			བ༣ རང་གསལ་ན་ཡུལ་གསལ་བར་རིགས་པ། (༣༧༥བ)

			བ༤ རང་མི་གསལ་ན་ཧ་ཅང་ཐལ་བ། (༣༧༦ན)

			པ༣ རང་ཉིད་ཀྱི་རིགས་པ་དགོད་པ། [ས་བཅད་འདིའི་གཞུང་འགྲེལ་བཅད་མཚམས་གསལ་པོ་མི་སྣང་བས་དཔྱད་པར་ཞུ།]

			པ༤ སླར་ཡང་དྲན་པའི་རྟགས་ལས་རང་རིག་བསྒྲུབ་པ། (༣༧༦ན)

			ཕ༡ སྒྲུབ་བྱེད་དངོས། (༣༧༦ན)

			ཕ༢ དེ་ལ་རྩོད་པ་སྤང་བ། (༣༧༦ན)

			བ༡ རྩོད་པ། (༣༧༦བ)

			བ༢ དེའི་ལན། (༣༧༦བ)

			མ༡ ཡི་གེ་རིང་སོགས་མི་འཛིན་པར་ཐལ་བ། (༣༧༦བ)

			ཙ༡ བློ་གཅིག་གིས་ཡི་གེ་རིང་སོགས་འཛིན་པ་མི་འཐད་པ། (༣༧༦བ)

			ཚ༡ ཐལ་བ་དགོད་པ། (༣༧༦བ)

			ཚ༢ སྔ་མ་མཐའི་བར་དུ་གནས་པ་དགག་པ། (༣༧༧ན)

			ཚ༣ ཡི་གེ་གཅིག་སྐྱེས་པ་ལའང་མཚུངས་པ། (༣༧༧བ)

			ཙ༢ བློ་དུ་མས་ཡི་གེ་རིང་སོགས་འཛིན་པ་མི་འཐད་པ། (༣༧༧བ)

			ཙ༣ དུ་མ་སྤེལ་ནས་ཀྱང་འཛིན་པ་མི་འཐད་པ། (༣༧༧བ)

			ཚ༡ ཐལ་བ་དངོས། (༣༧༨ན)

			ཚ༢ དེའི་ལན་དགག་པ། (༣༧༨ན)

			ཛ༡ དབང་ཤེས་ཀྱིས་སྦྱོར་བ་དགག་པ། (༣༧༨ན)

			ཝ༡ དབང་ཤེས་འཁྲུལ་པར་ཐལ་བ། (༣༧༨བ)

			ཝ༢ ཡི་གེ་རིམ་གྱིས་རྟོགས་པའི་ཚུལ། (༣༧༨བ)

			ཝ༣ དོན་བསྡུ་བ། (༣༧༩ན)

			ཛ༢ ཡིད་ཤེས་ཀྱིས་སྦྱོར་བ་དགག་པ། (༣༧༩ན)

			ཛ༣ བར་མ་ཆོད་པ་ལ་གནོད་པ་སྤང་བ། (༣༧༩ན)

			ཛ༤ ཆོད་པའི་སྒྲུབ་བྱེད་དགག་པ། (༣༧༩བ)

			ཛ༥ དེས་རིགས་ཅན་གཞན་ཡང་ཁེགས་པ། (༣༨༡ན)

			ཛ༦ ངེས་ཤེས་དབང་ཤེས་སུ་མི་འཐད་པ། (༣༨༡བ)

			མ༢ ཤེས་པ་དུ་མ་ཅིག་ཅར་སྐྱེ་བ་མི་འཐད་པ། (༣༨༠བ)

			ཙ༡ དོན་ཤེས་རྫས་ཐ་དད་ལྷན་ཅིག་སྐྱེས་པ་མི་འཐད་པ། (༣༨༠བ)

			ཙ༢ རིམ་གྱིས་སྐྱེ་བའང་མི་འཐད་པ། (༣༨༡ན)

			ད༤ གཞན་གྱིས་མྱོང་ན་ཐུག་མེད་དུ་ཐལ་བ། (༣༨༡བ)

			ན༡ བཤད་བྱའི་མདོ་དགོད་པ། (༣༨༡བ)

			ན༢ དེ་སྡེ་བདུན་མཛད་པས་ཇི་ལྟར་འགྲེལ་པའི་ཚུལ། (༣༨༢ན)

			པ༡ དྲི་བ། (༣༨༢ན)

			པ༢ དེའི་ལན་དགག་པ། (༣༨༢ན)

			ཕ༡ མྱོང་བྱེད་ཐུག་མེད་དུ་ཐལ་བས་དགག་པ། (༣༨༢ན)

			ཕ༢ ཡུལ་གཞན་ལ་མི་འཕོ་བར་ཐལ་བས་དགག་པ། (༣༨༢ན)

			བ༡ རིགས་པ་དངོས། (༣༨༢བ)

			བ༢ དེའི་ལན་དགག་པ། (༣༨༢བ)

			མ༡ དོན་གྱིས་གེགས་བྱས་པ་དགག་པ། (༣༨༢བ)

			ཙ༡ རིགས་པ་དངོས། (༣༨༢བ)

			ཙ༢ བློའི་མྱོང་བ་མི་སྲིད་པར་ཐལ་བ། (༣༨༣ན)

			ཙ༣ འདས་སོགས་འཛིན་པའི་རྣམ་རྟོག་ལ་ཧ་ཅང་ཐལ་བ། (༣༨༣ན)

			མ༢ དེས་ཤེས་པ་ཕྱི་མ་བསྐྱེད་པའི་ནུས་པ་ཟད་པ་དགག་པ། (༣༨༣བ)

			ཙ༡ དོན་ལ་འཐོབ་མི་འཐད་པར་ཐལ་བ། (༣༨༣བ)

			ཙ༢ ཀུན་གཞི་ལས་སྐྱེ་བ་དགག་པ། (༣༨༣བ)

			ཙ༣ ཡིད་རྟག་པ་ལས་སྐྱེ་བ་དགག་པ། (༣༨༤ན)

			ཙ༤ བདག་ཡིད་ལྡན་པ་ལས་སྐྱེ་ན་ཧ་ཅང་ཐལ་བ། (༣༨༤ན)

			ཙ༥འདུ་བྱེད་ལས་སྐྱེ་བ་དགག་པ། (༣༨༥ན)

			མ༣ རྒྱུ་ཡིན་ཀྱང་གཟུང་བ་མིན་པ་དགག་པ། (༣༨༥ན)

			ཙ༡ དགག་པ་དངོས། (༣༨༥བ)

			ཙ༢ ནུས་པ་ཉམས་པ་དགག་པ། (༣༨༥བ)

			ཚ༡ གཟུང་བའི་ནུས་པ་ཉམས་པ་མི་རིགས་པ། (༣༨༥བ)

			ཚ༢ དེ་ལ་རྩོད་པ་སྤང་བ། (༣༨༦བ)

			ཚ༣ ནུས་པ་གཅིག་དང་དུ་མ་དགག་པ། (༣༨༧ན)

			མ༤ དོན་དང་རྣམ་ཤེས་ཅིག་ཅར་འཛིན་པ་དགག་པ། (༣༨༧བ)

			མ༥ མྱོང་བ་གཏན་མི་སྲིད་པར་ཐལ་བས་དགག་པ། (༣༨༨ན)

			ཙ༡ ཐལ་བ་དངོས། (༣༨༨ན)

			ཙ༢ རྩོད་པ་སྤང་བ། (༣༨༨ན)

			ཏ༣ གཞན་འདོད་པའི་མངོན་སུམ་དགག་པ། (༣༨༨བ)

			ཐ༡ མདོ་མཛད་པས་ཇིི་ལྟར་བཀག་པའི་ཚུལ། (༣༨༨བ)

			ད༡ རྩོད་སྒྲུབ་མཁན་པོའི་འདོད་པ་དགག་པ། (༣༨༨བ)

			ན༡ རྩོད་སྒྲུབ་དགག་བྱ་མིན་པའི་དོགས་པ་བསལ་བ། (༣༨༩ན)

			ན༢ འགོག་བྱེད་ཀྱི་རིགས་པ་དངོས་བསྟན་པ། (༣༨༩ན)

			པ༡ འདོད་པ་བརྗོད་པ། (༣༨༩ན)

			པ༢ དེ་ལ་གནོད་བྱེད་བརྗོད་པ། (༣༨༩ན)

			ཕ༡ དམིགས་པ་ལ་བརྟགས་ནས་དགག་པ། (༣༨༩བ)

			ཕ༢ དེས་ན་ཐ་སྙད་མི་འཐད་པ། (༣༨༩བ)

			ད༢ རིགས་པ་ཅན་པའི་འདོད་པ་དགག་པ། (༣༩༠ན)

			ན༡ འདོད་པ་བརྗོད་པ། (༣༩༠ན)

			ན༢ གནོད་བྱེད་བརྗོད་པ། (༣༩༠བ)

			པ༡ མཚན་ཉིད་ལ་རྣམ་བཅད་མེད་པས་མི་འཐད་པ། (༣༩༠བ)

			པ༢ ཡིད་དབང་མེད་ན་བདེ་སོགས་གཞལ་བྱར་མི་འཐད་པ། (༣༩༡ན)

			པ༣ ཚད་འབྲས་དོན་གཞན་དུ་འདོད་པ་མི་འཐད་པ། (༣༩༡བ)

			ད༣ བྱེ་བྲག་པའི་འདོད་པ་དགག་པ། (༣༩༢བ)

			ན༡ འདོད་པ་བརྗོད་པ། (༣༩༢བ)

			ན༢ དེ་ལ་གནོད་བྱེད་བརྗོད་པ། (༣༩༢བ)

			པ༡ རང་གཞུང་དང་འགལ་བས་དགག་པ། (༣༩༢བ)

			པ༢ སྤྱི་སོགས་ལ་བལྟོས་པ་མངོན་སུམ་ཡིན་པ་དགག་པ། (༣༩༣ན)

			པ༣ ཡོན་ཏན་ཅན་རྣམས་གཅིག་ན་དབང་པོ་གཞན་དག་དོན་མེད་དུ་ཐལ་བ། (༣༩༣ན)

			ཕ༡ ཐལ་བ་དངོས། (༣༩༣བ)

			ཕ༢ དེའི་ལན་དགག་པ། (༣༩༣བ)

			ད༤ སེར་སྐྱ་པའི་འདོད་པ་དགག་པ། (༣༩༤བ)

